
           АЗҴААРА

Сара ахәыҷбаҳчаҿ срааӡоит,
Хәышықәса сырҭоуп.
Саҳәшьа Хьына аҵара лҵоит,
Хә-класск рҿы дтәоуп.

Сызлазҵаауа уи рҭак салҳәоит,
Илзымдыруа егьсымбеит.
Нас есымша ашәҟәы дзаҧхьои,
Ашкол ахь дызцауеи?

1953

            СБАҲЧА 

Сара ашәырҵла еиҭасҳауеит,
Еихасҳауеит зны.
Ҽазны ршьапқәа збаҳауеит,
Еилысхуеит сласны.

Сбаҳча сҭами   сгәы азыҳәа,
Ирызҳауеит зегьы.	
Ашәыр ҽаҩра беиа азыҳәа
Аус зуеит саргьы. 

1956

          А Х Ъ Ы № : Ъ А   Р З Ы

               АҨНЫ

Аҩны игылоу шаҟа иҧшӡоузеи:
Илашоуп, ицқьоуп, иҭбаауп,
Шаҟа ибзиангьы иҟаҵоузеи,
Хыхь қьырмытуп, ҵаҟа баауп.

Иеихачаҧа зынӡа акагым, 
Ахааназ иҟоуп, уи ҕәҕәаӡоуп. 
Аха изырҧшӡо урҭ зегь ракәым, 
Аџьџьаҳәа иҩноу ауаа роуп!

1956

      АЦӘАЖӘАРА

Ажәа – иреиҕьу маҭәахәуп.
Ацәажәара – краҭахәуп.
Ажәа-хаа зҳәо ауаҩы,
Ргәаҵа дҭыҵәом аӡәырҩы.

Абри хыс уа иҟаҵаны,
Абри шиашоу хаҵаны,
Ишраҭәо аиҳабгьы-аиҵыбгьы,
Ҳцәажәаларц ҳахәҭоуп зегьы.

1957

        АХӘЫҶ ҞАЗШЬА

 Ахәыҷ ҟазшьа џьшьатәуп, ааи!
Џьара сыҟа аҩны санааи,
Сашьеиҵыб хәыҷ дсызҵаауеит:

– Уабаҟаз?
– Аҟәантәи саауеит!

– Аҟәа абыкәу, ихароу?
– Наҟӡоуп!
– Ҳаҩны иаҟароу?
– Идуӡӡоуп, ҳаҩнеиҧш даҽа зкьы.
– Абри Аҟәа захьӡуи уеизгьы?

– Оумаӡа ирацәаҩны ауаа нхоит! –
Аҭак рмаҷӡан иазсырхоит.
– Аҟәа захьӡуи, изахьӡырҵеи?
Абриаҟара ҩны уа изыҟарҵеи?

Абас зҵаарашәк иҭиуеит,
Нас дааргәыбзыҕ ус сҳәауеит:
– Зегьы убоит, иуаҳауеит,
Уаамццакын, иузҳауеит.

1957

       АЖӘҴЫС ААИТ

Ҷыҷын дгәырҕьоит, Ҷыҷын дыҧоит,
Ибеит жәҵыск ахьааз.
Мыцхәы иласӡа ишьаҿа еихигоит,
Дзыргәырҕьои иахьа ас?

Ашәа иҳәоит дгәырҕьаҵәа избанзар,
Ҕәҕәала агәра игауеит,
Иахьа ажәҵыс ҷыр-ҷыр ибазар,
Ааҧынрагьы аауеит.

     1957

                      АБНА

Игылоуп абна мшын цәқәырҧоушәа,
Абна еиқәараӡа еилачы.
Аҧша анасуа уа иҽырбоушәа,
Аҵлеи аҵлеи рхы неихьшьы.

Шәарах рацәа ргәыҵак ҧшьала,
Ҳабнара ашьапы аҳауеит.
Ҳара ҳқыҭаҿгьы уи амчала,
Аҩны ҿыцқәа ирызҳауеит.

1957

      ХӘЫЛҦАЗЫ

Ахәылҧаз иҳәы-ичаны,
Арахә гәарҭа еизаны,
Ицырцыруа, еилыбзаауа,
Рҭыҧ ашьшьыҳәа ианазаауа,

Аҕәапа-сапаҳәа ижаҳәо,
Дреигәырҕьаҵәа, игәы шәаҳәо,
Иааӡамҭа зегь еилаҩҩы,
Уа днарҧылоит анхаҩы.

1957

          АҲӘЫҲӘҚӘА

Аҭынчра ҳәыҳәқәа рҽеилахала,
Акымкәа-ҩбамкәа еизаны,
Ҵаҟа иҭала, хыхьгьы ихала,
Жәҩангәы ихәмаруеит еисаны.

Урҭ сахьрыхәаҧшуа сдыргәырҕьоит,
Ма исырҭозеи шаҟа мчы?!
Аха ихьу-хьууа ак сызцәырҟьоит –
Аҳәыҳә ахьысшьыз санхәыҷыз!

1958

     АҦСАА ГӘЫРҔЬОИТ

Аҧсаа гәырҕьоит, еилаҭыруеит,
Хыхьтә ихиаала, ҵаҟа итәоит.
Ожәшьҭа аҧхарра аҽунардыруеит,
Амрагь мыцхәы уаҩы игәаҧхоит.

Ашәҭқәа хкыла адәы ахьхырҟьо,
Иҧшӡоуп, иччоит рхы-рҿқәа.
Ахьҭа иацәымшәакәан, игәырҕьо,
Ашҭа инҭыҵуеит ахәыҷқәа.

1958

           АЖЬА

Ишьҭырхын реикәаҕа,
Насгьы реигәышә
Ҷыта, Хәыта, Кәаҕа,
Ргәыла хәыҷ Кәышә.

Ихәмаруа, иеивасуа,
Ицеит амҿахьы.
Ӡнымзи иагьасуан,
Аурҭ, аҧшаҕьы.

Амахәқәа хаххала,
Аџь еиҩҧаны
Икажьыз, еикәаҕала
Иаст еимданы.

Иаҵатәан жьак уаҟа,
Иҩит иеиха,
Азшьапык ҧҵәа  – иҟәаҟәа
Иҟан, аха...

Ҷыта уи дашьҭалеит,
Иршәын иеигәышә.
– Уа-а, иахьцо гәаҭалеи, –
Иқәҿиҭуан Кәышә.

Абардра иагьнылагәа
Иркит уа ажьа.
Аҧшьҩыкгьы рылақәа
Цон иҭыџьџьа.

Аҩныҟа уи нарган,
Иеицыз зегьы,
Аклаҭ аҿы иҭаркын,
Иарҭеит ахәгьы.

Уаҳа нап агмыжьуа,
Иазыҟаҵа аҭра,
Ахәылҧаз, ашьыжь уа
Иаҿын ахәышәтәра.

Иашьцылт хәыҷы-хәыҷла
Урҭ рнапы.
Ибашамхеит рыхәшәтәра,
Иҕьеит ашьапы.

Ус, иқәас-иӡысын,
Аӡынрагь цеит.
Амра-шәахәа цәырҵын,
Ашҭа қәнаҵеит.

Иоурышьҭын ашьшьыҳәа,
Ҽнак уи зегьы,
Аҧсабара агәы азыҳәа
Инықәлеит иаргьы.

Ихәмаруа ишрымаз уа,
Рыбла нахҟьеит.
Ицеит нас инкылаӡуа,
Ицеит, ицаӡеит.

1958

       АҦХЫН

Уаха-саха, уаха-саха
Аусура еилашӡоит.
Еилахароуп, иҟам тәаха,
Џьоук рашәарц ицоит.

Акрыруеит зегь еилагыла,
Аҽаҩра беиа азы.
Абар, шьыбжьон ацҧхь ргыла,
Ахәыҷқәа ҭоуп аӡы.

1958

         ҲАРА ҲҞНЫ

Уахьыҧшлак угәы азҳаны,
Убла рхыжь иубоит.
Аҽаҩра гылоуп рызҳаны,
Мшынҵас ицәқәырҧоит.

Амра ҕәҕәалаӡа иҧханы,
Акәара ҭанарбоит.
Аха, абар, ҳара ҳханы
Ерцахә сыла иҽырбоит.

1958

      ҬАГАЛАН

Ҭагалара гәазырҳага,
Ҳара ҳҿы исасуеит.
Ибарақьаҭуп ҳашьха, ҳага
Ҽаҩрала иӡсауеит.

Амхқәа ҭаргалоит аҿҿаҳәа,
Анхацәа гәырҕьаҵәа.
Абаҳчаҿы ахәыҷқәа аџьџьаҳәа,
Ирҭаауеит аҵәа.

1958

           АЦӘҚӘА

Ишхәыҷқәаз игәцаракны,
Урҭ иааӡеит Баџы.
Иахьа, аҩбагь еивакны,
Ирылааигоит амҿы.

Уцәқәа ириааиуеи ҳәа саргьы
Схы наизсырхоит.
Бзиа ибоит азы аҩбагьы,
Ҿааиҭит: – Еиҭахоит!

1959

     БАҬА ДҾЫХЕИТ

Баҭа дҿыхеит шьыжьымҭан,
Аҵарақәа ҵәитуеит.
Дахьынаҧшлак асы шьҭан,
Деигәырҕьаҵәа ҿиҭуеит.

Днылагылеит уи лассы,
О, иҟалоума иҧшӡамзарц.
Ҳаи, ишҧабзиаз асы,
Абас ишьацамзар?!

1960

АҞАБАҚ  АКАҲАРА

Аҟабақ абақ аргеит, 
Иархәаз амахә хжәазаап.
Ахьча-лагьы аақ аргеит, 
Абжьы игаз иаршәазаап.

Уа аҧхыӡ збоз ахьчагьы, 
Уи  абжьы данарҿыха, 
Иқәҟьеит наҟ  икәахьчагьы,  
Дагьдәылҧеит адәныҟа.

Иҭахәхәа  иалаз  ацәа-хаа,
Ирықәнаҳәауа аӡаӡа, 
Ирызҭодаз уа ацәаха, 
Еилаҩҩит  аҧсаса.

Нас дымҧшыкәан ахьча дҟьеит, 
Иабџьаргь кыдҧаа дхысит. 
Ахысбжьгьы   мҧшыкәа  иҭҟьеит, 
Археи ҿаҩеи   ирхысит.

Нахьхьи ақыҭаҿ  иеилалт 
Алақәа аху-хуҳәа.          
Аӡәгьы ддәылҟьеит, ибжьы халт, 
Дақәшәом ииҭахуҳәа.    

Аҳәақәа аҳәаҭраҿы иҿыҿит, 
Ианшәа рҧацәагь рыцҭҟьеит. 
Ажәқәа ажәгәараҿ ус имҧшит, 
Акамбашьқәагь ыҵҟьеит.

Ҽадакгьы  цоит ирҳаны, 
Иахьцараҳәа   аздырӡом. 
Аӡәгьы дыҵҧеит дцәырҳаны, 
Дзыхьӡараҳәа   издырӡом.

Ҧҳәыск дҵәааит,  хаҵак дҟьеит, 
Уи дицҟьеит   игәыла. 
Ируа  иақәшәом, рыжәҩа ҭҟьеит, 
Иеилалеит хла-гәыла.

Иҿыхауа аҵх-лашә иарбаны, 
Аҟәҟәа-ҟәҟәаҳәа  ихысуеит. 
Ицәымхьоу ихы ак ҭарҧаны, 
Дахьзымцо дыҭрысуеит.

Аҵых иалоуп иҿҟьаса, 
Абжьыҳәа оума рхыҩуеит. 
Акәасҭҕақәагьы жжаӡа 
Ирыман џьоук ыҩуеит.

Абжьы рацәа былгьо ицоит, 
Ауаа рӡыӡо, ирҿыхо.
Абжьы рацәа ақыҭа иахьӡоит,
Рыцәа аҧсымҭа  шыҟоу.

Еҳ, ирдыруазҭгьы  изыршәаз 
Ишалаҟам уамак ҳәа?! 
Икаҳаит ауп зымахә хжәаз, 
Аҟабақ абақ ҳәа!

1965

ҴИУ-ҴИУ, ҞӘАРҬ-ҞӘАРҬ

Ҵиу-ҵиу, ҟәарҭ-ҟәарҭ,
Арахь шәааи.
Ҳаицыхәмарып  шәарҭ-ҳарҭ, 
Шәааи-сааи!

Ҩына-ҩына,  ҩаҧа-ҩаҧа,
Уҽӡа!
Уаргьы уишьҭал, укаҧа-чаҧа,
Уихьӡа!

Шәааи, аҩызцәа ҳаизап, 
Ҳаи-чаи!
Ҳаицыхәмарып,  ҳаисап, 
Шәааи-сааи!

       1965

   АШЫҚӘС-НЫҞӘА

Иныҟәаҩны, ауапа  рҳәы, 
Ашықәс ықәын амҩа. 
Иазыҧшын  џьара асырҳәы, 
Даҽаџьарах – амра. 

Иццакуазма,  игәагәо ицон, 
Инарсуа алабашьа. 
Иара цон – ауаа иднарҵон
Аус абзиабашьа.

Амҩа ишықәыз ус, иабеит 
Ауардын ҭагә-ҭасуа. 
Уи нақәтәеит, аҧсгьы еивнагеит, 
Ицон иара мҩасуа.

Иццакуазма, ашьшьыҳәа ицон, 
Ауардын иантәалан. 
Иара цон – ауаа иднарҵон 
Анхашьа маншәалан.

Амҩа ишықәыз ус иахьӡеит, 
Амашьына шьҭхысны.
Уи иагьнақәтәеит, ҧхьаҟа ицеит, 
Амҩа дуқәа ирнысны.

Шьҭа аныҟәашәа иацҵо ицон, 
Машьынала иаша. 
Иара цон – ауаа иднарҵон 
Аицынхашьа, аҿиашьа.

Ус, инхықәгылеит амшын,  
Ҕбала инхылт аҽырлас.

Нас ажәаҩан  ахь инаҧшын,  
Инақәтәеит аџыр-лас.

Есааира ирццакуа  ицон, 
Ассирқәа ирынтәалан. 
Иара цон – ауаа иднарҵон 
Аҧрышьа маншәалан.

Абар, иааиуеит уажә ҳа ҳҿы, 
Аракета иақәтәан. 
Мыцхәы иласуеит, шәазыҧшы! 
Аха уи агәы ҳақәшәан,

Имҩахыҵт, ара иагәаҧхеит 
Амра иҧхоз иаҳхыкны. 
Ара ҽаанынӡа иагьынхеит, 
Ауапа хәылда ашәыхны.

1966

АТӘЫҨАҚӘЕИ АЛЫМҲАҚӘЕИ

Ирҳәауеит иаҧыз ҳәа, 
Анкьаӡа абас: 
Аҧстәқәа еиҳабыс ҳәа 
Ирыман Абжьас.

Уи   аҩызцәа   ааҧхьаны, 
Рхы  неилаҵа. 
Доус рылахь иаҧхьаны, 
Иашон рлахьынҵа.

Атәыҩа зҭатәыда ҳәа 
Абжьасқәа еизаны, 



18

Абнаҿ ацәажәара 
Иаҿын дара зны.

Ажьа ари гәанаҭан, 
Рааигәа ицаны, 
Қәыц-шьапык  аҽнамада, 
Итәеит аҽӡаны.

Ицәажәон  Абжьас  уаҟа 
Аҩыза  агәра арго: 
– Бнацәуп, ҽак абаҟоу 
Атәыҩа зықәнаго!

Уи дыруп зегь рыла, 
Иқьиа-разуп. 
Иҕәҕәоуп уи шьамхыла, 
Иҧшӡоуп, иласуп! –

Иаҳан арҭ ажәақәа, 
Иаразнак Ажьа, 
Уаҳа имырцәажәакәа, 
Ихәыҵҟьеит иџьшьа.

 –  Иҟам  сыззымиааиуа, 
Са сеибагоуп. 
Хымҧада атәыҩақәа 
Са  исықәнагоуп!

–  Иумаз уанаҳәа!– 
Аҳәеит уаҟа Абжьас. 
Игәырҕьан иахьцараҳәа 
Азымдырт Ажьа.

Иқәгылан ихәмарит, 
            Иасны икәашеит. 

Изыршәоз рахь имақарит, 
Анасыҧ шеит.

Аха цас иауазшәа,
«Атәыла мыбгеи», 
Аҵла махәык амшәа, 
Аҿаҩ-быжь мгеи.

Иҩит уаҳа аламкәа,
Ажьа рыцҳа шәан.
Аха иныркылт амахәқәа,
Атәыҩа рбжьашәан.

Абжьасқәа еидгыланы, 
Иччауа иҧшын. 
Аҵыхәтәажәа нкыланы, 
Уа руак аҿын:

–  Шәыргәында, иуҳәақәаз 
Башан зегьы.
Ишәыргәындоу атәыҩақәагь 
Ихәом акгьы!

Ахәыҵаӡрыҩра улазаап, 
Иузалымхуа уҧсы. 
Алымҳа ду умазааит, 
Ажьа, убри азы!

Ишыҟазгьы  инымхакәа 
Убрижьҭеи ажьақәа, 
Ишдухаз рлымҳакәа 
Жәбоит, ахәыҷқәа!

1966



20

ЦӘГЬА БАНЫ БЗИА ҞАЗЫМҴОЗ

Ҭынч изымтәо, иахьа анша, 
Цәгьахәыцрак агәы  иҭакы, 
Аҭра иҭыҵын иахьа аҧша, 
Инархыҵит бжь-шьхакы. 

Џьара иуыуит, џьара иҳәҳәеит, 
Ерцахә ақәцә асы шьҭнаҧааит. 
Иарҩынтит, џьара еизнаҳәхәеит, 
Иҵәаа-ҵәаауа аҧсҭахьы илбааит.

Уи ишнеуаз, аҭыҧ ианас, 
Иакӡамшәа ахыб ахнаҳәеит. 
Иааџьшьаны дыҧшызаргь, нас 
Ахьчагь арҵәааҳәа дыҳәҳәеит.

Уи ихагаха, иҿаҳәатәха,
Иаалагьежьын ус амхы, 
Иашьаҽит, аха имбатәха, 
Ианамырхәаҵәҟьеит ахы.

Нас абна иажәлеит  икшан. 
Ҵлақәак ирыхгазаргь аҿҿа. 
Урҭ уаҟа рнапы еикәыршан, 
Амчрагь амырҟьеит аҧша.

Цәгьа баны бзиа ҟазымҵоз. 
Рыҧсы рҿанамцоз зегьы. 
Иаанымгыло абас ишцоз. 
Хәык иҩхашәалеит иаргьы.

Аҧшаӡлагарагь, абан, 
Уа игылан иҳаракны. 

Аҧшагь уи шыҧшыз абан, 
Инаҭрыст амч еизакны.

Алуқәа ахуҳәа илагоит, 
Имашьцахеит уи иаҳагьы. 
Уажәшьҭа хымҧада агәра агоит, 
Абзиа аур шалшо иаргьы.

Амхнызцәа рҽагақәа кны, 
Амхырҭа иахьҭоу рыҽша, 
Шьҭа ирызнеиуеит уи гәыкны, 
Хаа-хаа иагьрысуеит аҧша.

1967

       АҴӘА ҞАҦШЬ

Ианахыҧа – аҵәа ҿшәеит, 
Иҟаҧшьы-уаркалеиуа, 
Икашәеит – аӡы иҭашәеит. 
Аа, иаман иахьлеиуа.

Аҩызцәа рахь иамырҧшит, 
Имҵанарст акәара. 
Алабжышгьы наҿыжжит, 
Ирывсит аҩны, агәара...

Уи лабҿаба  ианаба 
Ишагоз хаҳада, 
Абжьы хнаҵеит, аха ишҧа, 
Аха уи заҳада?!

Ус, ишнанагоз  аҵәа, 
Ахәыҷқәа  абеит ихәмаруа. 

Иааҟалеит игәырҕьаҵәа, 
Иччеит абла қаруа.

– Еи, аҩызцәа, – абжьы аргоит, –
Иҩуа адәы еиҩызҵәо, 
Сара усгьы аӡы сагоит, 
Аха еиқәшәырха сҩызцәа!

Ишыжәбо, дычмазаҩхеит. 
Абаҳчааӡаҩ Мырба. 
Напыда ҳаргьы ҳанхеит, 
Ишәҭаа аҿҳәара иахмырҧа...

Мап, аӡы иадмыргаӡеит, 
Ахәыҷқәа  ари   аҵәа  ҟаҧшь.
Ирыма абаҳчахь ицеит,
Рҽеиқәдыршәан уаҟа.

Аҵәақәа рыбла ҭыџьџьон,
Ҳаззыҧшыз аабеит ҳәа.
Аҵәа ҟаҧшь гәырҕьан иччон,
Зегь са шәеиқәсырхеит ҳәа.

1967

             МАРТ 

Март мза, март мза, 
Улеишәа урҕәҕәеит. 
Ҳазнеир  мартынӡа! – 
Зҳәозгьы утҟәеит.

Усыҭәҳәаны, уҧшацәгьаны, 
Укырцхны зынгьы, 

Хакәыла укшаҵәҟьаны
Урыжәлоит зегьы.

Аца ҟәашккараӡа 
Убасеиҧш ишәҭын,       
Иуҳәон: ”Иҳараӡа” –
Иаст уфырҭын.

Ажә абора иҭыҵны, 
Ицан адәахьы, 
Ихынҳәит уа идысны – 
Иаст уҧшаҕьы.

Дцан арҧыс,  шаанӡа 
Иус ахы  икырц, 
Дхьаҧшны дааҧшаанӡа – 
Дапҟеит укырцх.

Ахьча хынтә дуркәашеит. 
Ҽнак иухшәан. 
Ахьча хынтә дурҵәыуеит, 
Ҽнак уеилашәан.

Узцом уҽмырххакәа, 
Иуаҭәам ҟоуҵоит.
Уҿҳәара азмырхакәа, 
Ҧсахрагьы  уцоит.

–  Амзақәа уреицәаны... 
Ных, уаҳҭахым! – 
Ажәлар ргәы ҧҵәаны, 
Абас рҿакын.

Аха зны, мартазы
         Убасеиҧш  ихыст:

Иҟамкәа ак шәарҭасы,
Аҧҭақәа хыҵт.

Ааҧын хьӡырҳәагаҵәҟьа
Уи иҳзаанагеит.
–  Март ҳгәазырҳага!– ҳәа 
Сыжәларгьы ирҳәеит.

1968

ААҦЫН ААИУЕИТ

Ааҧын ааиуеит 
Ашәҭқәа  кны. 
Инеи-ааиуеит 
Иҳазгәыкны.

Зегьы ирзыҩуеит 
Иҧшаха, 
Ашәа аныҩуеит 
Аҧшаҳәа.

Зегьы ргәаҵаҿ 
Ицәқәырҧоит. 
Зегьы рқәаҵаҿ 
Иҽырбоит.

Ҿыц игәылҵуеит 
Ашәҭқәа, ҿыц.
Ашәа  ахылҵуеит 
Аҟармаҵыс.

Аҽага, ажыга, 
Нас аиха,

Ианырба  имҧшыкәа, 
Ицеит иеиха.

Ажьакца хьшәашәагь 
Нарыхҟьеит, 
Аусура ашәагь 
Ааҭдырҟьеит!

1968

  АЏЬЫМШЬЫ  
   
Уажә аҧшыха змада, 
Хәцәахь аус анҭәу. 
Длываргыла лмаҭа, 
Ауҭра лҽоит анду.

Реиҧкакәа ҵаркәакәан,
Ржыгақәа мҩанҵа,
Иаалгеит анышә кәакәан,
Ахәсхәеиҧш игәӡаӡа.

Нас, зегь дырмазеизар, 
Шьҭа  аџьымшьы ларҵоит. 
Ажәла ааргарц инеизар — 
Иҟам, митә ҟарҵоит.

Уи ргәыла аҧҳәыс қьиа 
Аҟәантә  ирзаалгеит. 
Иџьымшьыжәла бзиан, 
Иӡит, ирымбеит.

         Аха анду дзыртәода, 
         Уа дгьежьит, дхынҳәит... 

Аха уи лзырбода, 
Уа зегь аалырҳәит...

Илхаршҭ лхьыҭ-ҟәыҭра, 
Хьаас абри лкуеит. 
Ус иҧшыми луҭра,     
Аамҭа ццакуеит...

Ишеимдоз есымшааира, 
Ҽнак игеит абжьы: – 
– Унан, нанду, бшааира, 
Аа, избеит ҳџьымшьы!..

Лабҿабан уи, мцымызт, 
Рмаҵурҭа аҿакы 
Акәакьаҿ,   иахьазҧшымыз, 
Ианалс ацәаакы,

Уи ишашьҭаз абозшәа, 
Иаҭахны адәахьы, 
Ара сыҟоуп аҳәозшәа, 
Иаавҵнагеит абҕьы.

1969

          АӠХЫҴРА

Ҳӡиас ахықәан иазҳаит
Кәатак Кәаталеи ҳәа.
Ан аҳәатә уи иамаҳаит,
Аах, ицәгьан алеишәа.

Аҩызцәаҵәҟьа ҧханаҵон,
Зынӡа ахы амакәачран.

Ак аҳәон – ҽак ҟанаҵон,
Гәарҵын изҿыз гәаџьран.

Зегь еицны аҩада ианцоз
Алада ицон иахан.
Зегь еицыхтәалан ианҵоз,
Иара аҧшаҳәа иаван.

Есышьыбжьон  иеизаны,
Аӡыжь рыҽхыҧсала,
Ианыхәмаруаз   иеисаны,
Иара ҧшымзи ҧшьшьала. 

Ахәылҧаз ҩаҧхьа еилаҩҩы, 
Ашҭаҿ еицыхәмарлон. 
Иара дәықәын – ныҟәаҩын, 
Уи уахазны игәарлон.

Ма ицәан аӡәы имбеит, 
Зымҩа аҿы мырҳәыкәа, 
Акыр   аамҭагь ахнагеит, 
Уаҳа ирыламҳәыкәа.

Уи ан акәзар иара азы 
Шьҭак ачҳара хыҵуа 
Иашьҭан. Иаргь дәықәын хазы, 
Ицон  ихыс-хысуа.

Ҽнак,  рыҽшыркәабоз  зегьы, 
Сишь, абар, иҧшызар, 
Аӡыжь ахь иаауеит иаргьы, 
Шьҭа   ихьаҳәырц иаҿызар?

       Аҽаланаршәт, ацәқәырҧа 
       Хыла иас иагәылҟьон. 

Ангьы гәырҕьон, аха ишҧа?! 
Аҩызцәа  зегь  гәырҕьон.

Аха дук мырҵыкәа ирбеит, 
Урҭ ргәырҕьа шбашаз. 
Дара ҭыҵит – иара нхеит, 
Аӡы азын ишҧашаз!

Ан  акәзар,  иҳәеит-ичеит:
–  Нан, аҩныҟа ҳдәықәҵа! 
Иара уи аҭакс иччеит, 
Иччеит  ақьышә иқәҵа.

Усҟан ашьхаҟа идыдуан, 
Иақәырццакны ихысуан. 
Аӡырҩашқәа уа игәынқьуан,
Аӡырҩашқәа хыҵуан.

Ан гәжәажәон: – Нан, иазырха!
–   Мап, сҭыҵӡом  уаханӡа! 
Ус, аӡы леит, амч мырха, 
Иагьагеит ҳәатәхамҵа.

1969

   АМРА АМҴАРСРА

Аҧҭа-ӡлачқәа цәырҵуан, 
Ирыҵахынҳәуа аҧша. 
Амрагь цәырҟьа-цәырсуан, 
Иацәыӡуа амч-алша.

Ус, ажәҩан ду дааҵалт, 
Дгәаан адауы.                  
Дгәыргәырт ибжьы хацал, 
Даушла аҳра уы.

Нас ҳамра  аамҵаирсын. 
Ишьҭахьҟагь дымҧшы, 
Ишьҭагь умбо ирӡын, 
Иҵҧрааит идау-ҽы.

Ажәҩан ду қьыз-қьызуан,
Алабжыш кьасон. 
Адгьыл инықәкьысуан – 
Иагьлалапҟа  ицон.

Аҩарқәа азмырхакәа, 
Ихыҵит аӡқәа. 
Уи аҿгьы инымхакәа: 
Ақәа, ақәа, ақәа.

Ус-ус, ахьҭа аҿалеит, 
Иагьжәылеит акырцх. 
Ашәҭ-ҭра ҟәыбо иҭалеит, 
Ахьҭагь ианаркырц...

Абас шәара иҭагыло 
Збахьада адунеи?!    
Убасҟан ауп  дангыла
Абрыскьыл-гәаҭеи.

Аха аҳаҧы дҭымҵкәа 
(Ицәгьами ихыҧша!)
Ашәымҭакгьы ахмырҵкәа, 
Ирҭрысит аҧша.

Иацҟьеит аҧҭа агәамра, 
Ҕәара-пара  иагьцеит.
Имҵадырсыз уа амра
Дмыргакәан иахьӡеит.

1973

           АЏЬМАҚӘА 

Ҳхәыҷқәан. Аџьмақәа   ҳахьчон. 
Ҳа ҳахәмаруан – дара чон. 
Аха ҳханагалан  ҽнак,
Ҳаџьмақәагь ааҳхашҭит наҟ.

Ианҳгәалашәа иҵхьан такәы, 
Ажәырҭ ҳахо, ҳацәкәкәы, 
Абна ҳалхауа ҳаимдоит, 
Ашәа-ӡыӡарагь ҳагоит.

Ибналт ҳаџьмақәагь бзаҳәны, 
Бласы ицәыраагои аҩны?! 
– Уа-а, акрубазар, Арноу? 
Иара аҭак ҟаиҵоит: – Мамоу!

Уа ҳгәы икылахо ҳаҧсы, 
Ҳаимдо ҳдәықәуп хаз-хазы, 
Иаабоит ҳәа уажәымзар-
                                      уажәы. 
Ус, ихәлоит илеихашәы.

Ааи, ихәлоит, иаҳагьы сшәоит. 
Саб иажәақәагь схы
                               инҭашәоит: 

«Аџьма ҩадоуп – лада ицом!..» 
Маҷкгьы сааигәырҕьеит, изӡом!

Уажә уа ҳҩыџьегь ҳаиханы, 
Ҳцоит аҩада ҳхы рханы. 
Уа иҭамгылауа ҳагәқәа, 
Ҳагьырзааигәахон ахәқәа.

Ус, сҩыза ҿиҭуеит: – Уҧшы? 
Ахә-кәаҧра, аҵла ашьапаҿы,
Ҳарахә ҟәашӡа ҳнарзыҧшит, 
Ҳаргьы ҳгәырҕьан ҳааиҿаҧшит...

– Избан, аџьмақәа мтәаӡо, 
Аҳаракырахь изцо?
Сҩыза иҭак ҟасҵоит: – Лассы 
Изцәыӡыз ирбаразы!..

1973

      АМШЫН ЗЕИСУА

Амшын сара бзиа  избоит, 
Уи аазбазар – ицәқәырҧоит. 
Санаарылга  сҵатәқәа ҵа, 
Аҧшаҳәа снавалоит сласӡа.

Иахьа шоуран. Хәылбыҽхоуп. 
Ҳарҭ амшын ахь ҳамҩа хоуп. 
Амашьынақәа  ирызуа ҳасаб, 
Снапы кны снеигауеит саб.

Ауаа аҧшаҳәаҿы ирацәоуп,
Уа зегь шныҟәо игәырҕьаҵәоуп, 

Ҳаргьы ҳныҟәоит, нас ҳнатәоит, 
Аҧшахьы хааӡа иҳандоит.

Амшын еилашуа агәара,
Иаалаҳауеит аҟәара.
Уи азы ахәыцрақәа сзаауеит, 
Сыбжьгьы ныҵакны сҵаауеит:

–  Изеисуазеи, саб, амшын? 
Абасгьы иҳәоит даасҿаҧшын:
– Уи иалалоит есқьынгьы 
Ӡиасыс иааҟоу зегьы.

Урҭ ак дууп, ак хәыҷуп. 
Жәаба цқьазаргь – ак хәашьуп.
Иамангьы иаауеит агәам,
Аха агәам – амшын иауам!

Имгакәа наҟ агәахьы,
Иҿықәнажьуеит аҟәарахьы.
Амшын цқьазарц аҭахуп,
Уи зеисуагь абри рыцкуп!

1974

      АХЫРҞЬАРА 

Ашьыжь усура ианца
Адгәыр иаби иани, 
Аҩнусқәа знапы ианҵа, 
Иззынрыжь уи иами.

Баша ус иаргьы дымҧшит, 
     Ибаҩ ицәыласцәами. 

Дгьежьы-гьежьит, деилашит, 
Акрутәы рацәами.

Ашәишәиқәа рхәы ҟаиҵан,
Иган акрырҿеиҵеит. 
Уа асарақәа иман дцан, 
Наҟ  ахкаара  иҭеиҵеит.

Аҳәарақәагь уахь игеит, 
Уахь игеит абатқәа. 
Нас амаҵурҭа еилиргеит... 
Дагьшырҿыз абарҭқәа,

Аҷараҳәа  агәашә аатын, 
Даалагылт Чанҭала. 
Адгәыр дышгәырҕьаз ҳәатәым, 
Ашҭа уи данҭала. 

Раҧхьа  «џьит» нападыркит,
Нас «ҳәызба-ҵаркьакьа».
Ус  «кьаброу» ахь  иццакит,
Иччон ашҭа ҟьаҟьа.

Ампыл рбан – иргәаҧхеит, 
Иҟалом иамыскәа. 
Абас уа аган ахь инхеит, 
Инхеит аҩнусқәа.

Еидшыл ахәмарра иаҿын, 
Ана-ара инеиуан. 
Амра хыҵуан, аамҭа ҧшым, 
Аҭакар  кацеиуан.

Нахьхьи ашоура ианаргәаҟ: 
Абатгьы, аҳәаргьы, асаргьы – 

Аанда хыла иаст: – Аҟәақ! 
Иҟалозма имцаргьы!

Ахәыҷқәа рлымҳаҿ инаӡеит
Аанда-бжьы   шәақьхысран.
Хара  имышьҭыкәа
                              ирыхьӡеит, 
Аха инкыл аӡхыҵра!

Ираҧыҟьан рымҩа ркын, 
Асар зымҩа ижәылеит. 
Урҭ рахь руаӡә дыццакын, 
Егьырҭ рызнымкылеит.

Ус, аӡиас аҟны ианнеи, 
Зегь рыҽналарыжьит. 
Ахәыҷкәагь иҟалаз рымбеи, 
Рыхқәагь нарықәрыжьит.

1974

АБЫРФЫН ҨНЫ

Ааҧын   гәазырҳага 
Атәы ҟанаҵеит. 
Ашьха, аҿаҩа, ага
Шәҭы-хкыла иқәнаҵеит.

Уи анапқәа ароуит, 
Иахьнеизгьы имшуп. 
Зегь  аусқәа роуит,
 Зегь акака ирҿуп.

Аа, алаҳәарҵысгьы 
Кылҳарак абан, 

Аҵлаҿ аҭра ҿыцгьы 
Ҟанаҵоит, абан!

Џьабаа мыцхәы мбакәа, 
Аҵысхә нҭаҵа,
Аамҭа дукгьы мгакәа, 
Иаалгеит  иҟаҵа.

Ажәҵысгьы ҷырҷыруа, 
Уа иаауеит, ицоит. 
Ажәҩақәа  цырцыруа, 
Уа аҭра ҟанаҵоит.

Ибыжькаҵәаӡа аҵыхәа, 
Аҳәынҵәа еилаҵаны, 
Иаалгеит дук мырҵыкәа 
Уа аҭра ҟаҵаны.

Аус шауа ҽакалоуп, 
Аа, амалаҕәыр!
Итәам, ажәҩан иалоуп, 
Имҵаст – илаҟәыр.

Амаҭәахә лыҧшаахқәа –
Изышьҭоу абарҭ роуп, 
Иазымҧшааргьы имгәаҟкәа, 
Ирышьҭоуп, зегь акоуп,

Иагьзалгом мышкала, 
Уа иаауеит, ицоит... 
Уи бырфын цахала 
Аҭра ҟанаҵоит.

          1975

АХӘЫҶҚӘА, ШӘМЫЦӘАР ИЖӘБАӠОМ

Амшын ихуп уа акаҧкаҧ, 
Ихгылан ицоит, иӡсаӡом...
Еимаас иашьоуп аҟаҧҟаҧ... – 
Ахәыҷқәа, шәмыцәар ижәбаӡом.

Ажьеи ақәыџьмеи еиқәҧеит, 
Амрагь ҭгылеит, ицаӡом.
Ажьа кәашоит, аиааира агеит... –
Ахәыҷқәа, шәмыцәар ижәбаӡом.

Шьынкакҳәа убасгьы иҟалеит,
Ацәқәа ахан – ирызгаӡом. 
Иаашьҭнаҧаарц аҳәынаҧ неит... –
Ахәыҷқәа, шәмыцәар  ижәбаӡом.

Аҳәылыҳәагьы иауеит асы, 
Аҟармаҵыс абжьы еиқәтәаӡом. 
Уа амахә хырхәоит иаразы... — 
Ахәыҷқәа, шәмыцәар ижәбаӡом.

Амҵәыжәҩа еиҵых, адәыҕба ҧрит,
Иныҟәар уи агәы иауӡом.
Џьоук аргәырҕьеит, џьоук арҟәрит... –
Ахәыҷқәа, шәмыцәар ижәбаӡом.

Аҕба шкәакәа ҳкәара ихуп
Аслан аман иццакӡом.
Ҳашҟа иааирцгьы аҭахуп... –
Ахәыҷқәа, шәмыцәар ижәбаӡом.

Хәалаҧсы иҟамчышьҭыбжь гоит,
Адауцәа шәан иахьцо рбаӡом.

Ихьӡ-иҧша геи-шьхеи еимнадоит... –
Ахәыҷқәа, шәмыцәар ижәбаӡом.

Аӡиасгьы ҭахәхәа ацәа иагеит,
Ишәҳәаз ҟамлар ҟалаӡом.
Раҧхьа игылаз – раҧхьа ибеит... –
Ахәыҷқәа, шәмыцәар ижәбаӡом.

1977

          БАҬЕИ ДАҬЕИ

Шьыбжь агәыҳәҵә иқәгылоуп амра, 
Ицаҳә-цаҳәоит ашәахәақәа.
Иеиҩдырффарц аӡыжь ҵамҵамра, 
Инхықәгылоит ахәыҷқәа.

Акалмаҳақәа еилаҳәылмызуеит,
Иахьнеиуа ҧагьа иҽырбоит. 
Амлагәырқәа еилыс-ҩеилысуеит, 
Ргәышҵақәа ажәҩан иадырбоит.

Ус, ашьшьыҳәа ҿааиҭуеит Даҭа,
Дызхыҧшылоз зымҩа иныжь:
– Аҳы, нас иуҳәозар, Баҭа,
Заҟа ҧсыӡ ҭоу абри аӡыжь?

Даахәыцны иаҭеикуеит Баҭа:
– Абраҟа иҭоуп хышәи хҧа!..
 Аха иаҳаз џьеишьоит Даҭа:
 – Еиҭаҳәеишь, ишҧоуҳәеи ишҧа?

 – Хышәи хҧа ҭоуп! – иҳәеит Баҭа, –
 Ҩаҧхьа уа инапы нароу:

– Уанаџьалбеит,  – ҿааиҭуеит Даҭа, –
Иумбои аӡыжь заҟароу?!

Аҧашә дуқәагь алаҳҵозар – 
Зқьы иреиҳауп, ихаҵа?!
– Џьымхеит, исҳәо хоумҵозар,
Уара унҭалан иҧхьаӡа!..

1977

           АИМАК 

Шьыжь шаанӡа игылан, 
Рарҭмаҟқәа аанкылан, 
Амҩа хара ианылан, 
Ицон уа еишьҭагылан 
Гәыгәли Кәыкәли, 
Хәыхәни Хәыхәти,
Камыгәи Хабыгәи, 
Абзагәи Камсагәи.

Амрагь ххаӡа игылеит, 
Ишнеиуаз иааҭгылеит, 
Рхы-рҿы агәырҕьа анылеит, 
Избанда уа ирҧылеит 
Таташьи  Нанашьи, 
Кәалашьи Кәаташьи, 
Џьаханеи Ҭарханеи, 
Арсанеи Сусанеи.

Иасуан аҧша хьшәашәа, 
Ицон абнара рцәажәа, 
Иеимырдон уаҟа ажәа, 

Иеицырҳәон уаҟа ашәа 
Гәыгәли Кәыкәли,
Хәыхәни Хәыхәти, 
Таташьи Нанашьи, 
Кәалашьи Кәаташьи.

Ашьхамҵа рыҧсы еиҭаркит, 
Аха ахәнара еимаркит. 
Уа хҩык аӡә дыхҭаркит, 
Иеимаркит, иеиҿаркит 
Камыгәи, Хабыгәи, 
Абзагәи Камсагәи,
Џьаханеи Ҭарханеи, 
Арсанеи Сусанеи...

Џьоук хыкәшарц амҩа иқәлеит, 
Џьоук шиашаз уа идәықәлеит, 
Џьоук ахьтәаз уа идырхәлеит, 
Ус, амш-бааҧс рыхҭыгәлеит
Гәыгәли Кәыкәли, 
Хәыхәни Хәыхәти, 
Таташьи Нанашьи 
Кәалашьи Кәаташьи...

Ирмысуа аҧша хьшәашәа, 
Ирмаҳауа аҧсаа рашәа, 
Уаҳа абнагь мырцәажәа, 
Иаауан уа имеицәажәа – 
Џьаханеи Ҭарханеи, 
Арсанеи Сусанеи, 
Камыгәи Хабыгәи, 
Абзагәи Камсагәи...

1978

      АҦРА ШКӘАКӘА

Ажәҩақәа еиҵых инхылеит, 
Уи амшын агәы. 
Ацәқәырҧақәа аҧыххылеит, – 
Иреигәырҕьеит мыцхәы.

Ҧшоуп изырныҟәо иахьху, 
Афрангь еиҧш иарссоит. 
Аха ицом аҧша иахьаҭаху, 
Иара амҩала ицоит.

1979

      АХЫЛҦА ҞАҦШЬ

– Ахылҧа ҟаҧшь аҵларкәыкә, 
Ана – ҟыгә-ҟыгә, ара – ҟыгә-ҟыгә 
Рылахь еиқәыршьшьы, игәырҩо, 
Иарбан аҵлақәа зурҩо?

– Мап, са ахәаҷакәа нсырҵәоит, 
Сара сымш џьала инҵәоит, 
Аҵла-ҩа иахаларц аҧсы. 
Са сҳақьымуп иара азы!

1979

   АҚӘЫҦШЫГАҚӘА

Амца ишамаз ҳацгәы аган, 
Азҧаҵак хыблааит. 
Ус, ҽнак аҳәынаҧ абан, 
Ианыҧа иахнаҧааит.

Иагьхысҵәеит аҧаҵақәа, 
Уаҟа еиҟараны. 
Уажә аҳәынаҧқәа шьҭагәа 
Иаанагоит икны.

1979

               «ЏЬИТ»

Ахәыҷқәа хәмаруа «џьит» ҟарҵон,
Аӡә иблақәа хҩамзи.
Егьырҭ зегь уа ҽӡара ицон,
Аҽыҧхьакрагь цәгьамзи.

– Аҳы, ҳаҧшаа! – ҳәа игеит, 
Мез абна дахьамаз. 
Аха уи ихаҿы имааӡеит. 
Ибжьы дшараргамаз.

1979

          ИХАШҬИТ

Ацҳа аниҵаҧҵәа дышцоз,
Даагазҽазит.
Иҵаҟа аӡыжь ду игазгоз,
Хыла дасит.

Иацы иҩыза ацҳа иҿаҟәон –
Бзиа иуӡомызт.
Иара дтәан, акы иҿамҟәон,
Жәа иҳәаӡомызт.

1979

          ШЬЫБЖЬОН

Иахьа убас еиҧш мрак кашын, 
Ҳбаҳчаҿ амахә хжәеит. 
Иахьа аҧлакь еиҧш адгьыл шын, 
Ана-ара еиҟәыжәжәеит.

Иахьа аҧшаҵәҟьагь аҧсашьон, 
Аҧсаагь рыҧсы рӡеит. 
Абас амра аншыз шьыбжьон, 
Аҽада ҳәра ицеит.

1979

            АН ЛАШӘА

Уара уцқьан – уара уҟьашьит, 
Сыҷа, сыҷа, сына. 
Сара ускәабеит, усшьышьит,
 Сыҷа, сыхазына.

Аӡы цқьан – аӡы ҟьашьит, 
Сыҷа, сыҷа, сына. 
Аӡы ҟьашьит – уара уцқьахеит, 
Сыҷа, сыхазына.

1979

          АСЫ АЗХЬРА

Ҳарҭ зегь ҳаузыҧшуп асы,
Иузаауп маҵыкгьы, 
Ҳургәыҕызаргь уа зназы, 
Уҳамбаӡеит ҵыҧхгьы.

Са сзы ауада рҧхаӡаны, 
Башаӡа иаанкылоуп.
Са сзы аџьанах ҟаҵаны,
Аҩны аҵаҟа игылоуп.

Исҭахуп ахьҭа сакырц
Ахылҧа ду схасҵарц. 
Ашьхарҵыс напыла искырц,
Ирҧханы краҿасҵарц.

Сара асыркәымпыл сазхьуеит,
Иаргьы иауам цасҳәа.
Санду дыччоит – са саҕьуеит,
Аӡын цом ӡынҵасҳәа.

Саб исзааихәан ахамы, 
Иара ус икнаҳауп.
Асы-ҧшӡа, Ҟада аханы, 
Арахь улбаа, сыгәнаҳауп!

Аҳәиҵәҳәа аҵарақәа тәоит,
Адгьыл ду хырҩаҧшьаа. 
Зегь акоуп сара суцәшәоит, 
Уаагыларҳәа мҩабжа.

Ухгылауеит сыбла нҭаар, 
Уара иссиру ҧхыӡны. 
Еҳ, шаҟа иаҳҭахузеи уаар,
Ҳашьха дуқәа урхыҵны.

Уалагароуп уа асоура,
Ааи, уалагароуп. 
Адгьыл иаҳзаурц ҵоура, 
Ажәҩан ду лагароуп!

1979,
Переделкино

ААМҬЕИ АУСУРЕИ

Аҧш ааргоит – ашыла ргоит, 
Алу кҿаҧыруа илагоит. 
Ахыу, 
       ахыу, 
             ахыу, 
                    ахыу 
Алу кҽаҧыруа илагоит, 
Идырҽхәоит, –
                    аамҭа иаҧнагоит.

Ақыдқәа ааргоит – аҕәқәагьы ргоит, 
Ахәархь ақыдқәа еиҩнарффоит.
Ахыр, 
       ахыр, 
             хыр, 
                 ахыр 
Ахәархь ақыдқәа еиҩнарффоит, 
Идырҽхәоит, –
                   аамҭа иаҧнагоит.

Аихаҧсыхә цагәын иааргоит, 
Ачархь иахуеит – ахәы агоит. 
Хырр, 
       хырр, 
              хырр, 
                   хырр 
Ачархь иахуеит – ахәы агоит, 
Идырҽхәоит, –
                   аамҭа иаҧнагоит.

Асааҭ урҭқәа зегь абоит, 
Асааҭ урҭ рыгәрагь агоит.

Ҷиқ-ҷақ, 
           ҷиқ-ҷақ, 
                     ҷиқ-ҷақ,
                                ҷиқ-ҷақ 
Асааҭ урҭ рыгәрагь агоит, 
Асааҭ аамҭа иаҧнагоит. 
Нас... 
     асааҭҟаҵаҩ иахь иргоит...

1979

АХӘЫҶҚӘА «АИБАШЬРА» ИХӘМАРУЕИТ

Амра иаҟьоит ашәахәақәа, 
Џьара ихым ашәшьы. 
Ихәмаруеит ашҭаҿ ахәыҷқәа, 
Аҳра ауеит рыбжьы.

Урҭ рҽыршан уа наҟ-ааҟ, 
Изҿу еибашьроуп. 
Аҟәақ, аҟәақ, аҟәақ, аҟәақ... 
Хысроуп, еибарҧсроуп.

О-о, иҷапан ахы ҭашәан,
Аӡә уа дыннакылт.
– Аат, амарџьа, шәымшәан! –
Уи иҭыҧаҿ ҽаӡә дгылт.

Наҟ-ааҟ амца еиҿадырцеит, 
Изыҧхьаӡода инҵәаз?! 
Аҕацәа рахьтә аӡә дынхеит, 
Дҭарцалт амацәаз.

Аха дықәҧон хацәнымырха, 
Амцабз агәҭаны. 
Мап, иҽриҭомызт аҕа, 
Иҧсы ахәага ҭаны.

Ишәақь надикылт ихы, 
Уаҳагь дымбжьажьеит. 
Аха иамкит уи иразҟы, 
Иабџьар уа дажьеит...

...Абду урҭ дахьырзыҧшыз, 
Хәыцрак дама ицон. 
Ибла аҵыхәа инахьыжжыз, 
Алабжыш каҧсон...

1979

АМҨА РАҲҬАП АХӘЫЧҚӘА!

Шаанӡа игәырҕьаҵәа игылан, 
Амца аҿықәҳәҳә рхы-рҿқәа, 
Ицон амҩа хара ианылан, 
Згәы еицнеиуаз ахәыҷқәа.

Ус иаахылеит, аҧша насын, 
Аҧҭа ӡлачқәа ақәа рхьыкәкәа. 
Аха ицоз  анырба  – ихьаҵын:
– Амҩа раҳҭап ахәыҷқәа!

Ишнеиуаз аӡы иҽҧынгылеит, 
Ихыҵны икшон ацәқәырҧақәа. 
Аха ицоз анырба – иҭгылеит:
–  Амҩа раҳҭап ахәыҷқәа!

Амҩаҿ ианкылс, иаагаз-ҽазит 
Амашьынақәа еицрыхәхәа... 
Аха ицоз анырба — иаанҿасит:
–  Амҩа раҳҭап ахәыҷқәа!

Нахьхьи амра ахәы иаақәгылеит, 
Заҟаҩгьы азҧшыда ашәахәа, 
Аха зегь раҧхьа дара ирҧылеит:
–  Рымҩа лашаз ахәыҷқәа!

1979

               АХЬҬА

Аҵыс хәыҷы ахьҭа иакит,
Ахьҭа!
Аҵыс хәыҷы амла иакит,
Крахьма?

Аҵыс хәыҷы кыр илаҧшит
Ҿыцха.
Аха дгьыл ҽаҵак мааҧшит,
Рыцҳа.

Иҧыруа ажәҩан агәы ихалт
Ҿыцгьы.
Ашьапқәагь ахьҭа нарҭалт,
Аҧыцгьы.

Аҵыс хәыҷы аарла ихнатуан
Абла.
Аха ахьҭа аҵкысгьы иакуан
Амла.

Нас сынцәылан сара адәы,
Иаша
Уа инеиҵысхит иабартәы
Саҿа.

Игәырҕьаҵәа уи нантәалт
Сҵысгьы.
Ахәаша абеит – аҧсы ҭалт
Ҿыцгьы.

Уаҳа уи ҧырны имцаӡеит,
Крахьма?!
Ҳарҭ ҳаиҩызцәан ҳҟанаҵеит
Ахьҭа.

1984,
Переделкино

            АХӘЫҶЫ

Иан дангылоз длыцгылон,
Аха дыргәыбзыҕ днылкылон:
– Ухәыҷыми, уа уцәаз, нан!

Ишәҵа ркшаны иҽеилеиҳәон,
Ларгьы дааины ус иалҳәон:
– Ухәыҷыми, са иушәысҵап, нан!

Уи мҳаҵәла асаан данылон,
Ларах диабжьо днылкылон:
– Ухәыҷыми, са иуҿасҵап, нан!

Хәмарраҳәа ашҭа дынҭыҵуан,
Ларгь уи инаишьҭаҿылҭуан:
– Ухәыҷыми, хара умцан, нан!

Иарах акгьы дацәшәомызт,
Лара лыбла ааихлыршәомызт:
– Ухәыҷыми, ацә уашьуеит, нан!

Алакәқәа хааӡа изеиҭалҳәон,
Дыргәыбзыҕуагь ус иалҳәон:
– Ухәыҷыми, шьҭа уцәа, нан!

Ус, даақәлеит иаҳәшьа адунеи,
Иаргь иан лкалҭ ахь даннеи:
– Уара, шьҭа уарҧысуп, нан!

1985

            АҦЫНГЫЛАҚӘА

Смаҭа изыҳәа акәырҷыжь ҟаҵаны,
Иҟаҵаны, аха уа аҧсы ахаҵаны,
Инаган ианисҭа ссиршәагь ибеит,
Изымчҳакәан арҵәаагь ааҭиргеит.

Агәырҕьара маалықьушәагьы ихалт,
Дышьҭхысаауа иман ашҭа дҭалт.
Ашьац иаҵәагь атлаз шьҭанаҵон,
Иара дыҩуан – икәырҷыжь ҧырӡон.

Нас ашҭа дызҭаз мариацәахан,
Агәарабжьарахь ддәықәлеит деихан.
Икәырҷыжьгьы аиа инаҵаҵан иқьуа,
Мҩахәасҭак азиҧшааит илакьуа.

Џьара ишнеиуаз аҭлаҩа ҭнаҳәеит,
Уи «ицәқәа» рахь арҵәаа дыҳәҳәеит.

Хәдацәахь зегьы аҳәынҵәа иаганы,
Илсит рыҧсы рыма, аха еибганы.

Ҽа џьара ишцоз адарыҧхра иакит,
Уаҳа изымцеит, дгәааит, деибакит.
Иақәихыр акәхеит изҵаз аиа,
Имҩагь нас ишьҭалеит икаииа.

Ҽа џьарахгьы уа амарда иаҿахеит,
Иара аҩада – «ицәқәа» алада еихеит.
Иааимдырххазаргь уи имч мхаӡеит,
Икәрҷыжьгьы ҩхаҵҵалан, есс, ицеит.

Ҩаҧхьа иҿынеихоит уахь дыццакны,
Иагьааирҳәуеит уа аларгыла кны...
Аҧхӡы убас иҿыкәкәоит – усс икӡам...
...Ахәҷыҵәҟьа мҩа мариа иҭахӡам...

1985

                 АУСУРА

Амра ахәы ихыҵхьан сангыла,
Сгәы алаҟамкәа, схьанҭаӡа.
Сышәҟә еиҧхьыттақәа неидкыла,
Сҿынасхеит рыҭра инҭаҵа.

Ашкол ахь... аха сгәы акалан,
Иагьсхьынҳалауан убра.
Иацы ахәмарра сханагалан,
Шәҟәык аха смоуит џьара.

Сҩызцәа зегь цахьеит аџьџьаҳәа,
Ашьыжь аҧсы ахаҵаны.

Урҭ рҵатәқәа анырҳәо аҷҷаҳәа,
Сара стәаз сыҧсы ӡаны.

– Ных! – уаҳа шьаҿак ҟамҵакәа,
 Сгәы снанамго санынха,
 Ҧхьаҟагьы шьҭахьҟагь сымцакәа,
Абна снылалеит ганха.

Уи сагьылатәан ашьшьыҳәа,
Ашьыбжьааирагь сазыҧшын.
О, игозеи аҧсаа рыбжьыҳәа,
Зегьы-зегь акака ирҿын.

Уа ашышкамс аҵала аидара,
Иара аҵкыс кыр еиҳаны,
Икыдла иҩеиуан амардара,
Ицон ишзахәауа еиханы.

Ашьхыц ашәҭыцқәа неилыхуа,
Уа аматиазгьы иҧшаауан.
Иаман иагьцон иазышьҭыхуа,
Ицон иаауан, ицон иаауан.

Аҵыс хәыҷгьы амаҭәахә аман,
Имааиц шысҳәоз иагьцон.
Аҵыс хәыҷӡагь аҧшыха амам,
Еилаҵо аҩны ҟанаҵон.

Мап, стәаӡамызт уажә ашьшьыҳәа,
Исхыччозшәа амрагь ҧшын.
Иахылҵуазеи ма абна абжьыҳәа,
Зегьы-зегь акака ирҿын.

Ус, сыҵыууаан са сҩагылеит,
Сшәырагь аашьҭысхын лассы,
Ашкол ахь амҩагь снанылеит,
Иаасыхьқәаз зегь сҳәарацы.

1985

               АШЬХЫЦ

Ажәҩан иалшәан инкашәеит
Ашьхыц.
Сара исыцҳар ҳәа сымшәеит,
Иаашьҭысхт.

Иансыртәалеит уа снапы,
Ахьшәҭҳәа.
Игәасҭеит анапы, ашьапы,
Ажәҩа.

Баҩҧҵәак аламызт џьара,
Рыцҳа.
Нас ишҧакашәеи абра,
Ҿыцха?!

Инага иныласҵеит ахчы,
Иӡыҩӡа.
Сагьизцеит сгәыла Ҭкәыҷы,
Сыҩӡан.

Ашьхымза – дызҿу абриоуп,
Сҩыза.
Унеир иудыржәуа цхаӡҩоуп,
Ҩымзар.

Ҳаицны аҩныҟагьы ҳаауеит,
Ҳҩыџьегь.
Аҭак иҳәоит – сизҵаауеит
Иҵегь:

– Иалагазар мыцхәгьы аиа
Шьҭнахырц?
Ашоура азхымгазар мариа,
Ашьхыц?

Уаҳа иамоузар лаӡара,
Ӡыда?
– Иуасҳәоит, исыҭ аӡара,
Исыҭа?!

Ҳанааи снахаххит снаскьан,
Иаашьҭых
Исырбарц, иабаҟоу ицахьан
Ашьхыц?!

1985

КӘЫДРЫ АШЬУП АҨЫ

Ирыман ашьхақәа ачара,
Адыд ашәа аҳәон.
Цәымзан мацәыс каҷҷара,
Бџьарҵас афы ҭҟьон.

Арҩашқәа асны еинырҟьон,
Аҵлақәа кәашон.
Ақәа рыжәтәын, игәырҕьон,
Қьафлагь идыршон.

Ус, имышьҭыкәан баша,
Аҩы адыржәт Кәыдры.
Уа имкәараҵакәан иаша
Иагьдәықәлеит иҧры.

Ишьҭнахит ажәҩахырқәа,
Иеибафеит агәы.
Иҟамызт абла хыркуа:
Ашьха, аҿаҩа, ахәы.

Ишнеиуаз џьара икҿасит,
Џьара абахә еиҟәҧеит.
Аха изҳәада иаанҿасит,
Игәаан ҿыц иқәҧеит.

Ацҳақәа џьара ихнахит, 
Аҵлақәа хнаҵеит.
Џьара аҽыуаҩ дышьҭнахит,
Алыкь шьҭанаҵеит.

Џьара амхырҭақәа ирҭалеит,
Иҵыжәжәо ршьапқәа.
Џьара аҭәаҟәақәа еишьҭалеит,
Изкьымсда анапқәа?

Ахаҳәқәаҵәҟьагь аҟәҟәаҳәа,
Еиннаҟьон иаҧца.
Кәыдры леиуан агәгәаҳәа,
Иаман аҧҟьаҧца.

Иахьа иашәон абаагәара,
Иацтәи акруҩы.
Уа-а, шәымнеин ааигәара,
Кәыдры ашьуп аҩы.

1986

      ЏЫЏИ ЛАЏИ

Џыџи Лаџи рзыҳәа абра,
Хҭыск шәасҳәауеит сара.
Аҩыџьегь бзиа еибабон,
Убас рыгәрагьы еибагон.

Ҽнак, ирхалашо рхы-рҿы,
Урҭ рыбжьара – аҳәааҿы,
Уа алҿыс хәыҷык ааганы,
Еиҭарҳаит бзиа ибаны.

Реиҩызареиҧш иазҳарцы,
Адацгьы убас иаҳарцы.
Нас иақәырҵеит аӡахәа,
Иагьакәнаршеит анапқәа.

Алҿыс џаџахо иазҳауан,
Адацгьы ҧахны иаҳауан.
Уи иацлабуан аӡахәа,
Алша рнаҭон ашәахәа.

Ажь анҿала, ажь аншәы,
Уа еицҿырымхуаз уажәы.
Рҩызцәа хәыҷқәа неизганы,
Ирфон уа бзиа ибаны.

...Сынтәак иҿаҳаит убас,
Уапаз џьушьон иашәхарҧаз,
Ажьымжәақәагь еиҟәыншәыл,
Ирарҳәон: – Иссирхеит шәыл!

Аха ҵыҧх еиҧш ирҭааӡом,
Ҵыҧх еиҧш аҩызцәа рзааӡом.

Аӡын ааиуеит, амч ашәоит,
Ахьҭа зысыз ажь ҿышәшәоит.

Аҧсаатә асын митә ҟарҵоит,
Рызхара ыфан наҟ ицоит.
Ақәцәаҿ ардәына шәаҳәоит,
Иахьышәаҳәо абасгьы аҳәоит:

– Сынтәа Џыџи Лаџи еисын,
Қьафурахеит ҳара ҳзын!..
Ҵәиит, ҵәиит, шәааи шәласы,
Ахьҭа иаҳцәагоит абааҧсы!..

1986

ПИЛА – ПИ-ПИ ХАПАРА

Ҳара ҳхәыҷра иаџьшьаран
Уи иахьимаз хьыӡшьаран:
Пила – пи-пи Хапара,
Зеиҧш дықәмыз аҧсабара.

Ашьыжь днеины дышьҭалон,
Цәыблаҟ икәагь дынҭалон,
Дыцәан – игәы раҳаҭын,
Амш – акруҩы шаҳаҭын...

Ауаа аныцәаз – днаҿыхон,
Крифон, аҩы днаҿыхәон,
Днеиуан аҵых дагәыла,
Зегь неилаҵо хла-гәыла.

Абаҳча шәыр ҿахомызт,
Шьынка уҭра иҭахомызт,
Ажәи ҳәыси неиҵеиҵон,
Аҭәаҟәа амца нацреиҵон.

Лбаа алуқәа еибаирфон,
Атышаҿы аҽқәа ирҧон,
Амхқәа арахә нарҭеиҵон,
Иибаз дҿаҳәа дышьҭеиҵон.

Адәгьы ианықәлоз ашара,
Аҳәҳәабыжь гон ана-ара.
Абас дықәымзи  аҧсабара
Пила – пи-пи Хапара.

Кәыркәа ашоураха, аиқәараҿ
Зны дшыцәаз – лбаа акәараҿ,
Аҧҭақәа аҵх-лашә иаҩызан
Ҳашьхақәарҿ еизыҩҩызаап.

Нас идыдит, иагьхысит,
Ақәа леит, аӡқәа хыҵит.
Уи иҟынӡагьы инаӡазаап,
Дшыцәазгьы дыхнаҵазаап.

Пила – пи-пи Хапара
Дықәым уаҳа аҧсабара.
Амра шгылац игылоит,
Игәырҕьаҵәа зегь аҧылоит.

1986

АШЫҚӘС ҾЫЦ

Аӡы ирит.
Ахәы ихыҵит. 
Ҳа ҳадырит.
Имҩахыҵит.

Гәырҕьа ччареи, 
Уи рызкхоит. 
Иареи ҳареи
Ҳаицынхоит.

1987

ҴИ-ҴИ КӘА-КӘА

Ҵи-ҵи кәа-кәа, 
Маахыр џьаџьа.
Аиҵыркәакәа
 Ифама Чача?

Аиҵыркәакәа,
Имфаӡеит, –
Имҳаҵә шкәакәа 
Имбаӡеит.

1989, 
Переделкино

АҶКӘЫН ҦАГЬА

Аҷкәын ҧагьа 
Ҧаҵа кьакьа, 
Уахьзынамӡо 
Уҽҵыркьакьа.

Наҟ уаашьара 
Шьҭаҵаны, 
Аҵәа ҳазҿых 
Уҩаӡаны!..

1989

   АЖӘАХӘМАРРА

–  Арма, арма, арма! – 
Иаарҳәны урыҧхьи, да!
– Амра, амра, амра! –
Рылҵит урҭ уажәшьҭа.

–  Арха, арха, арха! – 
Иаарҳәны урыҧхьи, да!
– Ахра, ахра, ахра! 
– Рылҵит  урҭ уажәшьҭа.

–  Аӡынаа, Аџынаа, Арынаа! –
 Нбан-заҵәк еивнагоит. 
Урызхәыц, уажәа анынаа –
Иахьакәым уагоит.

1989

АМРЕИ АМЗЕИ

Амра – ҧҳәызбоуп,
Амза – рҧызбоуп.
Урҭқәа аныздыр –
Ҧхыӡ ианызбоуп.

Нас иҟоума,
Убас ҵаны?
Ижәбахьоума,
Дара еицны?

1989

    АЛАСБЕИ АЖЬЕИ

Сара сласба напы адкылан, 
Уа ашәарыцара асырҵоит. 
Уажә инеиуеит саҧхьа игылан, 
Сара сашьҭоуп, иара цоит.

Ус,  шьҭыбжьык ҳлымҳа иҭаҩит, 
Иҭрыст сласба ианабагьы. 
Уа ажьа рыцҳа шәаны иҩит,
Ишәаны  иҩт аласбагьы.

1989

        АМҴАРСРА

–  Ҵииу, ҵииу, ҵииу! – 
Ахьшь акәҷышь агеит.

– Шәииу, шәииу, шәииу! –
Атрышәбыжьгьы геит.

Иама ицон уа иаҵақь,
Агәылацәагь ҟьеит.
– Аҵықь, аҵықь, аҵықь! –
Абџьаргьы ҭдырҟьеит.

Ахы ақәшәан илҭалеит
Ахьшьгьы какәкәа.
Еибарыҩуа еишьҭалеит,
Ирбарц ахәыҷқәа.

Ақәылаҩ шьны ишьҭамзи,
Урҭ анахаххы.
Акәҷышьгьы аҧсы ҭамзи,
Иаақәиҭхеит ахы.

1989

ҲАРА ХАХЬЫӠҚӘА

Сан илыхьӡуп Амра, 
Уи длашоит мраҵас. 
Сабгьы ихьӡуп Ахра. 
Уи ҳихьчоит храҵас.

Хьымца сашьа хьӡыс ҳәа, 
Имоуп, дагьымцоуп.
Сара исышьҭоуп Хьҵыс ҳәа, 
Аҵыс еиҧш сагьыҧшӡоуп.

         1989

         АӠЫРКӘИ

Аӡыркәи хәыҷы, аӡыркәи,
Уани уаби ашьха ицеит.
Нас узеимдауагь закәи,
Аҵых ушалаз уааҧсаӡеит.

Аҵых шьхатәыла илашьцоуп,
Ирлашатәуп уи зынгьы.
Аҵых шьхатәылагь иҵәцоуп,
Аха изылашом уеизгьы.

Дыҟоуп ахра иаҿахаз,
Уи хымҧада даҿгатәуп.
Дыҟоуп агәаҩа иҭахаз,
Убригь амҩа ирбатәуп.

Нас узеимдауа закәи,
Уҧсы ааиҭак, иузхоуп.
Амла уакызар, аӡыркәи,
Уаҳәшьа хәыҷы алу дахоуп.

Сақә-сапыншәагь длагоит,
Ацәа гәыбзыҕ лыбла ихуп.
Алу, уаҳәшьа лымч агоит,
Уи ацхыраара лҭахуп.

Уналыдгыл, ухәы ҟалҵап,
Уҧсы злоу уаҳәшьа хәыҷы.
Крыфан ацәа-хаа шәазцап,
Шәыхқәа нылаҵан ахчы.

Нас иудыруеи, шарҧазы,
Уани уаби шубо ҧхыӡ,
Агәашә иааҭалан лассы,
Удырҿыхар ашәхымс инхыҵ?!

1989

      АҞӘАРААН

Араҵлара гәаҭан иаан,
Афатә иашьҭан аҟәараан.

Абҕьыжә илала еимдон,
Иаҭахӡамыз акы абон.

Инҭаҳа-ааҭаҳауа ицон,
Абла ҵарқәа кәараҵон.

Ус ишнеиуаз:  – Ҟаау! – арган,
Алаҧш нақәшәеит акакан.

Инахыкәшеит, цқьа иабеит,
Иҽырбабеит, иҽырбеит.

Нас инаст, атах нарган,
Аха иҧымҽит акакан.

Аҟәараан ааскьан еиҭах:
– Атах, атах, атах, атах!

Аха ишьҭан ус ицәҟәыншьа,
Аҟәараан ҧшын иџьашьа.

Нас уи ац иныбжьакны,
Иналалт ажәҩан иццакны.

Ажәҩан иалалангьы ицон,
Акакан хәыҷы аҧсы аӡон.

Ианнеи хаҳә дук аханы,
Иноунажьт уи иазырханы.

Иагьшлеиуаз агәы ҭҟьаны,
Ицеит ахаҳә инанҟьаны.

Ицеит, иадҧыххаала ицеит,
Аиуак уаҳа иҟамлаӡеит.

Аҟәараан гьежьуа иҧшаауеит,
Аҟәараан агәы ҧшаауеит...

1989

     АҦСЫЦӘГЬАРА

Аӡыс шкәакәа иамбаӡакәа,
Ажәытә ҵеџьажә иҭашәеит.
Аӡыс шкәакәа – ажьы амцакәа,
Аха, рыцҳа, убас ишәеит...

Раҧхьа иҧсит, нас аҧсы ҭалеит,
Иагьынеиҵнахт абыжьгьы.
Инкыдҧалеит, иаакыдҧалеит,
Аха ашьап амкит џьаргьы.

Хыхь, еибарс аҩызцәа мцози,
Урҭ зегь аҩныҟа иццакуан.

Уажәшьҭа заҵааира имлашьцози,
Иххаӡа аеҵәақәа акуан.

Аҵых хьшәашәа ахьҭа аҿалон,
Џьматәыҩан амза лаҧшын.
Аӡыс, рыцҳа, аҿаҧа аҿалон, 
Абжьы цо аҿыҭра иаҿын.

Ус, акы аҵыџь иаақәххылеит,
Аӡыс, ан акәыз џьнашьеит.
Аха ҿымҭкәа аҽааннакылеит,
Избанзар агәы иажьеит.

Ақәыџьма уа иҭаҧшуа ҿыцха:
– Уарбан? – акәукәу ҭнаргеит.
– Сҭаҳаит?! – аҳәеит аӡыс рыцҳа,
Ҽеирак шыҟамызгьы абеит.

– Арахь уҭыҵ, уара аҧхамшьа!
– Схалоу? – абжьы геит ҵаҟантә.
– Сааины сыҟоуп сара, уаншьа,
Еҳ, иуасҳәахьои заҟантә?!

Ақәыџьма млашь мыҧшит уаҳа,
Иҧа аҿаҵахәы иазцеит.
Иааиуаз, аӡысгьы ианахаҳа,
Илашьцеит, илашьцаӡеит...

Аӡыс уаҳагьы иҟаӡамызт,
Иҧыххааса уи амгәа иҭан.
Аха ақәыџьмагь ҭынч итәамызт,
Абар-абар, уажәы-уашьҭан...

Иҭыҵырц иқәҧон, иҭагәаҟуан,
Аха ус мҩа ҟамлаӡеит.
Уа амши аҵхи еибаҧсахуан,
Иара убра илҭаҧсы иагьцеит.

1989

УАЛЫМШӘАҨ ҬРЫСИ 
УАЛҬАМЫЖЬ ЕДРЫСИ

Ҭрыс дыҭрысны бнала дцон,
Уа амаӡамҩагь кәараҵон.
Убас иуалҳәацәа рацәан,
Убриазын уажә имҩа ҧҵәан.
Ихы дааҩахазар уа Ҭрыс,
Иаҧхьаҵәҟьа дгылан Едрыс.
Уалымшәаҩ уа длеиқәыҧсит,
Аха уалҭамыжь дымҵысит.
– Стәы сҭахуп! – иҳәеит Едрыс.
– Иусҭоит! – иҳәеит уа Ҭрыс.
 – Ианбасуҭои? – дааигәахеит.
Уалымшәаҩгьы дҳәалахеит,
Аха маҷ-маҷ иҧсы иган,
Ҿааиҭит, ибжьы наирган:
– Абас сыздәықәлаз сыццакы,
Са сырхыҵроуп бжь-шьхакы.
Џьа сымтәа, џьара сымҧшы,
Сызныҟәар бжьаха-бжьымшы,
Сгәы иаанагоит – уа снаӡап,
Снаӡар – сгәыхәтәгьы сахьӡап!
Сыӡбахәгьы аазмаҳац џьара,
Аӡә дыҟоуп рҳәеит убра.
Уи ҵабыргызар – дызбап,
Суаҩыцқьара агәра исыргап.

Игәы ҟасҵап, ихы ҟасҵап,
Ихахә сцап, ихаҵкы сцап.
Знык дысзаагар снапаҿы,
Имсхып аҧара еиқәырҽы,
Аха имазар, иара нҵәа?..
Едрыс ҿааиҭит дгәырҕьаҵәа:
– Убра стәы суҭоума, Ҭрыс?
– Маҷк иучҳароуп, Едрыс!
Аҧара сыман уантә сызцар,
Исҭахуп џьаргьы снаӡар.
Дыҟоуп, рҳәеит, ҭакәажәык,
Ҿаҳа-дагәак, бжа-лашәык.
Сгәашаха, сааҧсаргьы акыр,
Аҩны дызбан мап лымкыр,
Уи илымоуп, рҳәеит, ақәны,
Лкалҭгьы сагәӡыр слаҟәны
Ак шилымҭогь џьара аӡәы,
Сышҧаалышьҭри напҭацәы?!
Жәлакыҳәагьы убас иаазгап,
Зыбла наахо ссирс ирбап!
Нас аус ахь снеип сласы.
Аӡынгьы иузымҭо асы
Сгәыла сиҳәан-сичаны,
Ҳаибамкыхыр ҷан-ҷаны,
Исиҭар идгьыл ауаара,
Убас иҭызгап сара аура
Дмаалықьхап аџьныш ибар,
Амала аарҩарак ҟамлар!..
Нас шьыжьык сыбжьы рганы,
Ирур, сгәылацәа ааизганы,
Инадсыртәалап сара ақәны,
Идырмазеирц уа икәыкәны.
Ҽа шьыжьык сыбжьы раҳаш,

          Ақәны исзалырхырц аҳаш.
Уа апап уисуазаргьы – уис,

Абзиа ааурцоуп ҳа ҳазиз.
Аҳаш рышҳангьы иҟарҵап,
Са сыгәҭакгьы абра инаӡап.
Инаган исҭоит аҭуџьар,
Амала еснагь еиҧш симжьар,
Уаҵәы-уаҵәашьҭахь ҳәа смырҧшы.
Аҧара ансиҭагьы еиқәырҽы,
Суалҳәацәагь рразҟы иакып,
Крынхар – утәгьы ноусыркып! –
Абас далгеит Ҭрыс дызҿыз.
Едрыс уи иажәа иазыҧшыз
Асҟатәи хҭыс заҳаны,
Игылаз оумаӡа ичҳаны
Дыччеит убасгьы инароу...
– Узымыччозеи утәы ануоу! –
Абас иаҭеикын уа Ҭрыс,
Ддәықәлеит дышзахәо дыҭрыс.

1989

          АГӘАЛА

Итәан иимбацыз уаҩы,
Дыҧсуан аҳ имаҵуҩы.

Уажә нарцәыҟа зҿы наҳәыз,
Дихагьежьуан аҳҭыҧҳәыс.

Илкуа дақәшәомызт лара,
Илшьҭуа дақәшәомызт лара.

Аҳҭырҧарцәа мхык ларҵон,
Аҳҭыҧҳацәа хәык ҟарҵон.

– Уа-а, ишоурацәоуп, Аллаҳ! –
Ашәшьыра дыҵаиан аҳ.

Аҳкәажә дахьтәаз деикәашәы,
Уа лхы дырҿыгәуан уажәы.

Дыҧсуан аҳ имаҵуҩы,
Аҳҭынра зегьы аҵуааҩы.

Уи дихгәаҟуан аҳҭыҧҳәыс,
Зыблақәа алабжыш хыҳәҳәыз.

Ус, даналага аҧсӡара,
Абасгьы ҿааиҭит иара:

– Абраҟа инҵәоит са суахҭа,
Саҳ имаҵгьы зуада шьҭа?

1989

     АҚӘА

Ахыр-хыр ҳәа
Иауеит ақәа.
Акыр-кыр ҳәа
Иччоит амхқәа.

Ирыхьыз гәныргон
Урҭ иацы.
Иахьа еивыргон 
Урҭ рыҧсы.

Рыбҕа еиҵырхит,
Уажә зегьы.

Рыхқәа шьҭырхит,
Уажә зегьы.

Рыгәқәа ҭәымзи,
Уа ихыхәхәа.
Адунеи ртәымзи,
Уа игәыкуа.

Зегьгьы рбон уа,
Ираз-разӡа.
Рнапқәа рҟьон уа,
Илас-ласӡа.

Аҧсҭҳәа хыҵуан
Шьҭа иҽырбо.
Амрагь цәырҵуан
Рхаҿқәа рбо.

1989

   ААҦЫН

– Ҷырри-ҷит,
Ҷырри-ҷит! –
Изҳәада аҷынҷа
Абжьы архәыҷит.

– Ҵәыр-ҵәыррит,
Ҵәыр-ҵәыррит! –
Ардәына ҧшӡа
Зымҩа иҧрит.

– Ҷыр-ҷыр-ҷыр,
Ҷыр-ҷыр-ҷыр! –

Ажәҵарақәа
Рыҭра рҳаит.

– Оҳ, шьыр-шьыр,
Оҳ, шьыр-шьыр! –
Ааҧын гәырҕьаҵәа
Иаҳзааит.

1989

       АКӘҶЫШЬ

Ҳамӡырха ахьшь нҭасит,
Уи ҧшатлакәны ишьҭасит,
Зегьы рхы ахьхаз иасит,
Аха акәҷышь мҵанарсит.

Уа арцына кар-карит,
Арбаҕьгьы ҟар-ҟарит,
Андугьы дпар-парит,
Абдугьы дуар-уарит.

Ахәыҷгьы дҟыж-ҟыжит,
Агәашәгьы ҿыж-ҿыжит,
Ашьацгьы цыр-цырит,
Аҵысгьы ҷыр-ҷырит.

Ахьшь абна агәы иасит,
Акәҷышьгьы ахы иасит.
Урҭ заҳази избази
Еицыҳәҳәон: – Ҳашҧаӡи?!

Уа арцына кар-каруан,
Арбаҕьгьы ҟар-ҟаруан,

Андугьы дпар-паруан,
Абдугьы дуар-уаруан.

Ахәыҷгьы дҟыж-ҟыжуан,
Агәашәгьы ҿыж-ҿыжуан,
Ашьацгьы цыр-цыруан,
Аҵысгьы ҷыр-ҷыруан.

Ус, уа ицәырҟьа-цәырсуа,
Ҩаҧхьа урҭ еиццәырҵуа,
Ашҭа инҭалт, ҭынхада,
Ани акәҷышь хәыҷы ада...

1989

             АЛАСБА

Ихы иакәыхша илаба хәыҷы,
Ипҟон уи аласба хәыҷы.

Дахьналалаз иахьа амхы,
Иакапануа иара ахы,

Ицәаҳаҳан уа аџьықәреи,
Шафоз иара ихаҭа имбеи.

Нас иааҵәа ахы инҭарҧаны
Дҩахеит, ипҟарц иганы.

Игеит изгозгьы дамырба,
Игеит иахьигозгьы амырба.

Нас иркало илаба хәыҷы,
Ипҟон уи иласба хәыҷы.

Иара ҵәыуан уа иҳәҳәаны,
Ишьҭан ааҵәа ахы ҿаҳәаны.

Са ирыцҳасшьан иара нҵәа:
– Избан, изҭаҿоуҳәаз ааҵәа?

Даҟәымҵуа илаба аҟьара:
– Садырыр исыцҳауеит иара!

1989

   АДӘЫҔБА

Шыҧ-шыҧ-шыҧ, 
Шыҧ-шыҧ-шыҧ – 
Адәыҕба цоит. 
Шыҧ-шыҧ-шыҧ,
Шыҧ-шыҧ-шыҧ –
Абжьы хнаҵоит.

Шыҧ-шыҧ-шыҧ, 
Шыҧ-шыҧ-шыҧ – 
Амҩа уаныҵ! 
Шыҧ-шыҧ-шыҧ,
Шыҧ-шыҧ-шыҧ – 
Угәуҽаныз!

1991

ИХӘМАРУАЗШӘА ЗБОН

Ажәҵыс цоит, иаауеит, 
Итәаӡом, иҧшаауеит. 
Аҳауа еиҩнарффоит, 
Уа  фатәыкгьы абоит.

Иагьаанагоит лассы, 
Нас уа аҧацәа рзы. 
«Сара, сара, сара?» –
Еицҿырҭуеит дара.

«Уа, ишәычҳа, абааҧсы, 
Ҩаҧхьа иаазгоит сласы!» – 
Ажәҵыс цоит, иаауеит, 
Итәаӡом, иҧшаауеит...

Исгәалашәоит схәыҷра: 
Ажәҵыс збон сара, 
Абас убригьы еимдон, 
Са ихәмаруазшәа збон.

1991

     АСААҬ

Ҷиқ-ҷақ, ҷиқ-ҷақ – 
Крауеит асааҭ. 
Ҷиқ-ҷақ, ҷиқ-ҷақ –
Иахьӡом аҧсаатә.

Ҷиқ-ҷақ, ҷиқ-ҷақ – 
Мши-ҵхи ирызҵоит.
Ҷиқ-ҷақ,  ҷиқ-ҷақ –
Аамҭагь цоит...

Ҷиқ-ҷақ, ҷиқ-ҷақ   – 
Иҧшуам бзанҵы. 
Ҷиқ-ҷақ, ҷиқ-ҷақ –

          Шәгыл шьыжьнаҵы!

          1991

АҔБА ШКӘАКӘА

Аҕба шкәакәа 
Амшын ихуп. 
Хылҧа шкәакәа 
Аҧсҟы икуп.

Алҩа шкәакәа 
Рхахьы ихуп. 
Насыҧ шкәакәа 
Рнапы иакуп.

1991

           АӠЛАГАРА

Ҳарҭ ӡлагарак ҳәа ҳазҭоуп, 
Уахгьы-ҽынгьы  иаатуп ашә. 
Шәи ҩежәа шықәса дырҭоуп, 
Ҳаӡлагарахьча Ҳанашә.

Уа алуқәа ҧырны илагоит, 
Сақә-сапынуп жәлар рхәы. 
Уи шәышықәса иаҵх иааигоит, 
Ажәабжьқәаҳәа аџьашьахәы.

Иаҿуп уа арыцгьы аагара, 
Абырсааҭк шылан иргауеит. 
Ақәыҧшқәа аауазар лагара, 
Ашлақәа цәажәара иаауеит.

1991

       АҶНЫШҚӘА

Аҭакар лаҟәны ишьҭалан, 
Зегьы-зегь ирхашын. 
Игәырҕьо аҷнышқәа хтәалан, 
Иархьшәашәон   амшын.

Геи-шьхеи рыкәа иҭалан,
Убас аҵаара иаҿын. 
Игәырҕьо аҷнышқәа хтәалан, 
Урҭ  арҧхон амшын.

1991

       АУАРДЫН

Саб иуардын саҿыҧшны, 
Ауардын хәыҷ ҟасҵеит. 
Сызхара исызбом сыҧшны, 
Убас сгәы азцеит...

Исҭахуп амҿаагара, 
Зегь рылагьы ихиоуп. 
Аха иаҵасҳәои уи сара, 
Сзызхәыцуагь убриоуп.

1991

        АШШАҔЬЫЧ

Ашшаҕьыч хәыҷ, ашшаҕьыч, 
Уара уоума ашша зҕьыч?
Мамзар изурҭазеи хьӡыс, 
Уара абас иҧшӡоу аҵыс?

Умлашьны иумоуа лаӡарак, 
Зны иҟоуҵазма гаӡарак?
Знык ацәгьа анууы, ихаҵа, 
Хашҭрак ааиоуам зынӡа.

1991

      АӠЫХЬ ҬАБЕИТ

Аӡыхь, ахьхьаҳәагьы ицоз,
Рыцҳа, зны иҭабеит.
Кәыркәазы згәы ҟанаҵоз
Зегьы амитә рбеит.

Ӡтараҳәа иааиз шьыжьы,
Аҧҳәызба иныхҵа
Иааҭлыргеит уаҟа лыбжьы:
– Унан, дида хса!

Уи иааҽҧынгылаз аҽы,
Ахара абжьы наҩт.
Адгьыл бгеит ашьапаҿы,
Убас анышәгьы аҩт.

Ус, ашьабысҭагь ццакны
Иаахықәгылт, ишәеит.
Нас, ишгылазгьы ахы кны,
Алабжыш наҿшәеит.

Ашьха-уарбагь ари збаз,
Абраҟа ишанхеит.
Иагьшыџьабоз уи абас
Ажәҩа хьанҭахеит.

Аӡыхь, ахьхьаҳәа ицауаз,
Ма ишҧаҟаз абжьы?
Уажә иҿымҭран аҳра зуаз,
Игылан еиқәышьшьы.

Кәыркәаз зыҧсаҭа ҟазҵоз,
Абас иҧшын зегьы.
Иац уи ахьхьаҳәа ианцоз
Ҿиҭӡомызт аӡәгьы.

1991

         АЦХА

Амшә наҧхьан сасра,
Ссируп уи иабаз.
Иазыҧшын ҳәа аҧсра,
Игәыҕуадаз абас.

Абга астол архиеит,
Иччауа ахы-аҿы.
Амшә нага идыртәеит,
Зегьы ирбо ахаҿы.

О, аӡар ықәын уа,
Рыхәдақәа ҧыжәжәа.
О, ацәҵар ықәын уа,
Убас еиҿыжәжәа.

Абга хлаҧшра ауан,
Ираҳаӡан ахы.
Убасгьы амаҵ руан,
Ирыҵҧыр ршьамхы.

Ажәжәаҳәа акрырфон,
Икыдҵо рыҧсаҭа.
Акы ргон, акы ааргон,
Нас иҧшын еиҭа.

Ус, уа Абгахәыҷы,
Аки ааҭнаргеит.
Аблақәа аарҟәыҷы,
Амшәгьы ҩеихеит.

Абыжьгәаҩа нарган,
Убасгьы ибыбит.
Уа зегьы еибарган,
Абҕьгьы шьҭыббит.

Ргәазхара икәашан,
Аишәахь инеихеит.
Инатәеит еикәшан,
Ҿыцкгьы рҭаххеит.

 – Ацха? – зегьы рзын,
Абгалаџ наҵааит.
Ҿнамҭит Амшә сасын,
Аха алабжыш ааит.

1992

       АХАТӘЫ БЫЗШӘА

Убас ихәмаруеит амшын ҟәанда, 
Ацәқәырҧа акәа уҭанаҳәҳәоит. 
Абжьгьы ҧсыршьагоуп, избанда, 
Уи ахатәы бызшәа аҳәоит.

Аҟармаҵыс уа абжьы ҧымҵәанда, 
Аҵых иалыхәхәа оума аҳәоит. 
Убас угәы хнахуеит, избанда, 
Хатәы бызшәала ишәаҳәоит.

Ашьха арцәажәоит   арҩаш ҧанда, 
Утҟәа ацәқәырҧа уҿанаҳәоит. 
Абжьы уеибанарфоит, избанда, 
Уи ахатәы бызшәа аҳәоит.

1994

  АРБАҔЬ ХӘЫҶЫ

Арбаҕь хәыҷы икада,
Иамырҿыхац иҟада?! 
Иара сааҭуп, иара мроуп,
Иара ахьыҟоу  – иара аброуп.

Кыр-ка-кыу, кыр-ка-кыу! 
Заа акрызурц зҭаху – 
Иамырҿыхац иҟада. 
Арбаҕь хәыҷы икада?!    

1994

АРБАҔЬ-ҶЫШЬ ХӘЫҶЫ

Баҕьа-баҕьа ашьапқәа ргыло 
Уи наҿалан амардуан, 
Зны иныҭгыло, зны иааҭгыло 
Аки-киҳәагьы иҿнаҭуан.

Ишнеиуаз абарҵа инхалеит, 
Азалгьы иныҩналт, абан.
Аха, сишь, аблақәа адхалеит 
Асаркьа ахьгылаз абан.

Абар аџьшьатә: уи иангылан
 Ишнаҵҟьара рбаҕьк ахьҧшу. 
«Уа-а, дызусҭа саҳра  нкылан 
Уажәы  исымызхырц иаҿу?!» –

Ари гәаан уа аҽарчызар, 
Анигь гәаан аҽарчит. 
Ари шнаҵҟьара инаҧшызар, 
Анигь шнаҵҟьара иааҧшит.

Аригьы ыҧеит, анигьы ыҧеит, 
Инеиҿаст: атах-атах! 
Аха асаркьа наҟ ианыҧеит: 
Аҭак – аҭак, аҭак – аҭак...

Уи каҳауан, аха игылон – 
 Еилагьежьуан аблахаҵ. 
Аха игылон, аха ижәылон –
Аарла иакын аҧсы ахац.

Уаҳа акы аазымдыркәа, рыцҳа,
Мчык ҳәа аламкәан уажәы, 
Асаркьа аҧхьа ишьҭамзи ҿыцха, 
Агәы ҭыҵуа, ашьа аҿашәы.

1996

              АНБАН

Анбан, анбан сгәыҟаҵага, 
Аҧхьашьа сурҵеит. 
Ҧхьаҟа ҧшыга, ҧхьаҟа цага, 
Ҩызас уҟасҵеит.

Есымшааира саҧхьа угылан, 
Адыррахь сугоит. 
Ианаасыртуа шәҟәык аанкылан,
Уара раҧхьа узбоит.

1997

              АН

Изымныҟәоз –
Аныҟәашьа улырҵеит. 
Изымцәажәоз –
Ацәажәашьа улырҵеит. 
Крыззымфоз –
Акрыфашьа улырҵеит. 
Аха зныкгьы 
Илымҳәеит уи сааҧсеит.

Сентиабр 22, 1999 ш., 
Аҟәа

     ТЫГӘ-ТЫГӘ-ТЫГӘ
(Аҟабарда жәлар рҳәамҭахьтә)

Угыл, сыҷын, сгәы ҟаҵа, 
Ихәыҷызаргь шьаҿак ҟаҵа: 
Тыгә-тыгә-тыгә!
Дкаҳа-бҕалауа ахәыҷы, 

Аҩны дакәшоит хәыҷ-хәыҷы: 
Тыгә-тыгә-тыгә!
Дивагылан иан дылгоит, 
Ахәыҷы имыч агәра игоит: 
Тыгә-тыгә-тыгә!
Давсит акьанџьа-мышәҳәыс, 
Давсит ашҭа иҭаз аҳәыс: 
Тыгә-тыгә-тыгә!
Ишьҭахьҟа иаанхеит аҩнашә, 
Иаҧхьаҟа иаанхеит агәашә: 
Тыгә-тыгә-тыгә!
Сыҷын, ус аамҭак ҟалап –
Ахара,ахараӡа уагап... 
Тыгә-тыгә-тыгә!..

АШЬАПЫ    ҦШӠА   ХӘЫҶҚӘА
       (Даҕьсҭан жәлар рҳәамҭахьтә)

Ашьапы ҧшӡа хәыҷқәа, 
Ашьапы ҧшӡа хәыҷқәа! 
Ӡаагара ицауан 
Ашьапы ҧшӡа хәыҷқәа, 
Аҩныҟа иццакуан. 
Ашьапы ҧшӡа хәыҷқәа,
Аҩны убас еикәшон 
Ашьапы ҧшӡа хәыҷқәа, 
Убас аҩны икәашон 
Ашьапы ҧшӡа хәыҷқәа!

      АЦӘАЖӘАРАҚӘА
(Ачуваш жәлар рҳәамҭахьтә)

Акәукәу ҿнаҭуеит:
– Кәу-кәу-кәуу! 
Арбаҕь ҿнаҭуеит:
– Кри-ка-кыу! 
Аҵыс иаҳәоит 
Ҩаҧхьа ашәак. 
Аҧсыӡ иаҳәом 
Џьара ажәак.

               АМРА
(Алеқсандр Прокофев иҟнытә)

Амра шеишеи, 
Амра шаша, 
Амра цеицеи, 
Абла ҭшаша –
Ашәаҧшь каба 
Ушәҵа убас... 
Амыш бзиа 
Ҳаҭ убас...

СА  СЫКЬАНЏЬА ЧМАЗАҨУП
    (Валентин Берестов иҟнытә)

Аҵх иҭынчу ҷаҧшьаҩуп,
Са сыкьанџьа чмазаҩуп.
Алахь еиқәуп, ахы акуп;
Уи ашәа хаак аҭахуп. 
Ишәҳәар агәы иахәауа,
Ижәбап шаҟа иахәауа! 

Уи хымҧада ибзиахоит, 
Уи хымҧада ибзиахоит!

      САРА   СХАЛА
(И.Муравеика иҟнытә)

– Бааи, беиласҳәап, ибсырҵап...
– Сара схала! Сара схала!
– Баала,ҿыӡәӡәара ҳаиццап...
– Сара схала! Сара схала!
–  Быхцәы сҳәарын ма сара...
–  Сара схала! Сара схала!
– Крыбҿасҵарын ма сара...
– Сара схала! Сара схала!

АҴӘҴӘА ЗХОУ АӠЫС

Аӡыс хәыҷы иахоуп аҵәҵәа: 
Кыр-кыр, кыр-кыр, кыр... 
Инықәҧалауа, игәырҕьаҵәа,
Иҟалом џьа иакырц.

«Ара иаасырҳәып аҟәардә, 
Ихсыршәҭып аҟәџьал, 
Ана иҧхасырсып аҟәарҭ, 
Исыршәап акәҷар,

Ара исырҵәаап аласба, 
Алагьы агәы ҧжәап, 
Ана исыршәп анду ллаба, 
Зегьы-зегь сыршәап!..» –

             Ацәгьа аурц игәырҕьаҵәа, 
Ицоит агәы шәаҳәо. 
Аӡыс, иудыруаз, аҵәҵәа 
Уцәгьақәа шаҳәо!

Ианвар 10, 2000ш., 
Аҟәа

   АҴАА-ҴЛА

Ибыбышӡа, иҟәашӡа, 
Ауапа-хәа ашәны, 
Иаҧшуа ажәҩан ашҵа, 
Игылами иажәны.

Ҵаауп уа изықәгыло, 
Хыбрарагьы зуа, 
Ҵаауп уа инызкыло –
Аурҭ-бааҧс исуа.

Амахәқәа хьанҭами, 
Усгьы уа иҽырбоит. 
Ацәа хаагьы иҭами, 
Амра ҧхыӡ иабоит.

Февраль 27, 2000 ш., 
Переделкино

   АҲАРАКЫРА

Адгьыл хҩами сыла,
Ачҳара ааҧшуеит.
Аҵлақәа шьхынҧсыла,
Хаҵгылара руеит.

Ахара амра гылоит,
Ахьы-шәахәа ҟьо.
Аҵыс хәыҷы аҧылоит,
Ажәҩақәа еинҟьо.

Аҵаа адгьыл акыми,
Ишьҭоуп илаҳәны.
Аха аҵыс ҳаракыми,
Иҧхахьеит аҩны.

Март 01, 2000 ш.,
Переделкино

 ХӘЫҶЫНЕИ  ГӘАЧЫНЕИ

– Уа мшыбзиа, Хәыҷына, 
Иухәҳама амашьына?
– Иаазгеит, аха амашьына 
Са исзырныҟәом, Гәачына!

–Арныҟәашьа уҵар акәын, 
Нас аахәара уцар акәын!
... Амашьынагьы ҵарада, 
Шьаҿак изцом, ҳәарада!

Маи 25, 2001 ш., 
Аҟәа

      АБЫЗШӘА

Арра ихыган дааит аҧа, 
Ангьы дгәырҕьеит, аха ишҧа. 

       Дхынҳәит лымҳәеи изҳаны, 
       Акыр баны, акыр иаҳаны.

Ҿымҭкәа ҳамҭакы дааҧшит, 
Аха нас днаҧшит-дааҧшит:
– Это что такой, махан?
– Хылҧами, нан, уаб ихан!

Нас уа дҭаҧшуа рымӡырха, 
Ара-амҵахьгьы ихы нарха:
– А это что такой, махан?
– Ҳажә аҧа Хаҿ ами, нан!

Нас амаҵурҭаҿ деимдеит, 
Иибаз – ҿыцбарах ибеит: 
Амарҭақ ибан – дазҵааит, 
Аҟабақ ибан – дазҵааит,

Ибан апырпыл – дазҵааит, 
Аҧхныга кәымпыл – дазҵааит, 
Зегь ибла-ҵарқәа рызхан:
– Это что такой, махан?

Лҧа дихәаҧш-ихәаҧшуа ан:
– Ҳабызшәа ухашҭыма, нан? 
Илҳәаз ссирс ишьан ҵангьы:
– Аҧсшәа нету! – иҳәеит иаргьы.

Амцаҿ уа ахьуарӡы еилашуан, 
Ахаан имбацшәагь дазыҧшуан. 
Аҟьатҟьат ҭыҧеит ус аҭра:
– Аа-а, сыблит! – иҳәеит иара.

Ииуль 29, 2001ш., 
Аҟәа

       САНДУ ЛХЬАА

Ҧасеиҧш, агәыри арахәыци 
Ахьылзеибымҭо, шәазхәыци –
Хьаас илымоуп санду.

Аӡә данцәажәо: лкасы днахо, 
Хәыҷ-хәыҷы ллымҳа дахьаахо –
Хьаас илымоуп санду.

Акәац ахьылзымфо ҳәызбада, 
Лгәалаҟан абраагь дызбада –
Хьаас илымоуп санду.

Аӡә дааҩналар дихаҵгыло, 
Ллаба хәыҷы ахьаанылкыло –
Хьаас илымоуп санду.

Аӡын сынтәа ашьха ианхыҵуа, 
Лара шәышықәса шылхыҵуа –
Аӡбахә лҳәаӡом санду.

Ноиабр 14, 2001ш., 
Аҟәа

               ХАШҬ

Уажә ирҳәо уашьҭан ихашҭуа, 
Ииҳәо ихашҭуа ихаҭагьы 
Аӡә дҳалами, уаҟа Хашҭ ҳәа 
Хьыӡшьарас иаҳҭеит зегьы.

Иблацәақәа аарла еихихит,
Аха ишшазгьы агәра игом.

Имаҭәақәа џьара ишәихит,
Ихашҭит, иахьыҟаиҵа ибом.

«Уа-а, ицама ҳласба иама?!» –
Ишәҟәқәа дрышьҭоуп, аха ибом. 
Уа-а, мариала изеиныриама, 
Ихашҭит, иахьыҟаиҵа ибом.

Акласс аҟны аӡәы инаимда, 
Иацҵаҳәа арҵаҩы дыҧшын. 
Иагьшиҳәоз Дырмит иҩымҭа,
Ихашҭын Иуа итәы даҿын.

Иацы ирҭауа – иахьа ихашҭуа, 
Иахьа иарҳәауа – уаҵәы, 
Амҿы уҳәар –  аӡахьы дашьҭуа, 
Хашҭ ҳәа дҳалами аӡәы.

Зны абгахәыҷы акәытқәа ирчычан, 
Са иуҿасҵап иҳәан азҩа,
Ихы быҕ-быҕуа, даачча-ччан, 
Иганы иҳаит ашьацҳәа.

Игәырҕьаҵәа ашара иаҧылаз, 
Ишьацҳәа ибарц дыццакит. 
Аха ихашҭын уи ахьиргылаз, 
Дшеимдоз ихаҭа дакит...

Декабр 26, 2001 ш., 
Аҟәа



91

АМШ  БЗИА

Уа мшыбзиа, 
Амш бзиа!.. 
Ҳадгьыл ҭынчи 
Ҳаб иџьынџьи –
Хысыбжьыда, 
Ҳажәҩан – шәшьыда...

Ҳамра хьҩажьха 
Иҳанасыҧны; 
Аӡын ҳашьха 
Сыла ихыбны; 
Уа бла қаруа 
Ҳамшын хәмаруа...

Ҳашьыжь шара 
«Уаридадаз»; 
Аҧсны ахшара 
Ҳамҭан даҭаз... 
Уа мшыбзиа, 
Амш бзиа!..

Декабр 24, 2001 ш., 
Аҟәа

РАҦХЬАТӘИ  АСЫ

Ҧала-ҧала, ҧала-ҧала –
Ибыбышӡа асы ауеит. 
«Улаҧала – сылаҧала!» –
Ирыхан зегь агауеит.

            Избахьада ари иахьада: 
            Ахәыҷқәаҳәа – ахәыҷӡақәа. 

Абас ас-ҧалақәа збахьада: 
Ҧшӡа-ҧшӡа, ҧшӡақәа...

Аӡә напыла, аӡә лабала, 
Ишгәарҭоз хара-хара; 
Ҧала-ҧала, ҧала-ҧала –
Уажәы ирызбом рызхара.

Иҟарҵеит уа иара мпылны, 
Иандыршә иҧыххааны ицеит. 
Нас уи идуу сыркәымпылны, 
Амӡырха агәҭахь инаӡеит.

Убас напгьы надыркылеит, 
Уаҳа иамкӡауа хьҭакы; 
Ҩбангьы инеихадыргылеит,
Иахадыргылеит ахы.

Инаганы ахылҧа ахарҵеит, 
Алаба ду адыркит, 
Инаганы аҧаҵа аҿарҵеит, 
Аҭыҭынжәга адыркит.

Аҵаа-Бабаду – нцәахәыми, 
Алаҧш рхуп уа зегьы, 
Урҭ рыхәмарра иалахәыми; 
Иҟам ахьҭа зынӡагьы.

Ҧала-ҧала, ҧала-ҧала –
Иҧырҧыруеит асырҳәқәа. 
«Улаҧала – сылаҧала!» –
Илахәмаруеит ахәыҷқәа.

Ианвар 3, 2002ш.,
Аҟәа

АҨЫ ИАШЬЫЗ  АҲӘЫНАҦ
                                               
Аҳәынаҧ амла иаргәаҟуеит, 
Иахьа иамоуц ҿашәа. 
Аҳәынаҧ ахаҧыцқәа ахуеит, 
Иабаз афоит иҧыжәжәа.

Аҽырхаҵаны ицоит ҧшыхәра, 
Иҩналан аҩны еимнадоит. 
Ус, иахьынкҿалаз акыҕәра, 
Наныкьара, ашыла абоит.

Игәырҕьаҵәа уа инахалоит, 
Убас иафоит, иццакуеит. 
Ус џьара алаҧш нкыдхалоит, 
Изакәызеи: аӡба иакуеит.

Уа абла шәарыцақәа абахоу, 
Абан, иахьҭатәоу аӡы?! 
Инаҿыхәеит, аха аӡы абаҟоу, 
Аҩы иалахеит аҧсы.

Иажәуеит, аха уи заҟәыҵуам; 
Убас амаҷар хаахеит. 
Саҟәыҵп аҳәан – аҧсы аххәыцуам, 
Изымцо аҩы иахахеит.

Зныкыргь иаахыҵт игазҽазуа, 
Ихаршалауа аҧаҵақәа. 
Иҟазма убриаҿгьы иаанҿасуа; 
Иабаҟоу, аҳәеит, ацыгәқәа!

Акаҩ ҳәа иааҭнарҟьеит ашәа, 
Абжьы-хаа харагьы ицон. 

Акәша-мыкәша зегь анцәажәа, 
Лаҧшҵашәара ссирк иаӡон.   
                 
Иара убраагьы изаагылама, 
Ишьҭхысааӡан икәашеит. 
Иаҟьеит иакызшәагьы аҟама, 
Ацгәы иасызшәагь икшеит.

Нас акәашара аарла иаҟәыҵуа, 
Иаанаҧшызар – насҭхагьы: 
Иҽҳәатәоуп ацгәы хырҟәысуа, 
Уахь инаҭрысит иаргьы.

Иатәамбаӡогьы аҧхьа игылан, 
Ҧагьа-ҧагьа абжьы наргеит. 
Ацыгәгьы ҩаҧан, уи аанкылан, 
Наҟ иҧыххааса иагеит...

Ианвар 8, 2002ш., 
Аҟәа

         АИҨЫЗЦӘА

Ҳара ҳацәбати ҳацәҵыси, 
Уа ишеинаало махәи ҵыси, 
Еибарҧшӡауа ҳашҭа иҭами, 
Бзиа еибабо ус рыхәҭами.

Иаха шаанӡа урҭ еидтәалан, 
Рҭыҧқәа аалхны иманшәалан. 
Иахьа шаанӡа иҩеибаргылан, 
Аҧыжә-сыжә аҳаскьын илан.

Арса анраҳҭо дара тәҩасуеит, 
Уи иадеизало аҵаргьы асуеит, 
Аха аҩыза хьчауа ацәҵысгьы, 
Инанашьҭуам џьара ҵыскгьы.

Ацәымҵ асыр – иамҭо ҧсыхәа, 
Ацә ахьчоит абат аҵыхәа. 
Ацәҵысгьы иҟанаҵоит ҧсыхәа, 
Аласба иакыр ҳбат аҵыхәа.

Есҽны рқьафгьы ҿыц иҭалоит, 
Ашҭа иҭыҵны ахкаара иҭалоит. 
Ацәбат хәмаруа иҩаҧа-ҩаҧоит, 
Ацәҵыс хәмаруа икаҧа-каҧоит.

Мап, са урҭ аӡы рыгсыжьуам, 
Сара ами бзанҵы ирыгсыжьуам, 
Сара урҭ аҧшыда инсыжьуам, 
Сара урҭ хлаҧшыда инсыжьуам.

Иахьагь шоуран – ус инсмыжьит, 
Агәашә аартны ашҭа иҭсыжьит. 
Игәырҕьаҵәа убас ишьҭхысит, 
Иеибарыҩны адәгьы иахысит.

Ишнеиуаз аӡмахгьы рбахит, 
Ацәбат ҭатәеит, егьи гәаҟит; 
...Ацәҵыс аӡмах изҭатәозма, 
Аха аҩыза ааныжьны ицозма?!

Ианвар 11, 2002ш., 
Аҟәа

       ШЬЫРИ-ШЬЫРИ

Ааҧын – ахьҭа-цәгьа агеит, 
Иақәнагаҭгьы: шьыри-шьыри! 
Уи убас ҧхаррак аанагеит,
 Ибзиаҭгьы: шьыри-шьыри!

Ааҧын – уа ацәҳәыра агеит, 
Иақәнагаҭгьы: шьыри-шьыри! 
Уи убас еҵәарак аанагеит, 
Ибзиаҭгьы: шьыри-шьыри!

Ааҧын – ҿаҳа-ҿымҭра агеит, 
Иақәнагаҭгьы: шьыри-шьыри! 
Уи убас шәа-хаак аанагеит, 
Ибзиаҭгьы: шьыри-шьыри!

Ааҧын – уа тәанчара агеит, 
Иақәнагаҭгьы: шьыри-шьыри! 
Уи убас крурак аанагеит, 
Ихьанҭазаргь: шьыри-шьыри!

Ианвар 25, 2002ш., 
Аҟәа

ҲАЖӘ  ХЬАРЫДЕИТ

Ҳажә хьарыдеит,
Ҳажә хьарыдеит:
Саб дыҭрысит, сан дыҭҟьеит.
Амшәгьы Дамшәгьы адҵа рырҭеит,
Инарыгӡарц даргь цахьеит.

Сандугьы амаркатыл ҿалҳәоит, 
Рыц еихымсырц агыгшәыг. 
Нан, уца, лҳәоит, 
нан, уҧшаа, лҳәоит, 
Еибганы ижәбандаз уажәык!..

Амра ӡыша ҳкәарагьы амжәи, 
Ӡыда аҟәараш кәараҵоит...
Рҵарбжьы ааҩуеит Амшәи Дамшәи, 
Ашьҭагь дырхазаап, ицоит.

Сан дықәлан днеиуеит ахәызқәа, 
Саб аарлаӡа ибжьы ааӡоит. 
«Уҽуӡар Хьаҧшь, иҽеихом ҳусқәа?!» –
Сара ҳгәаҩа сҭалан сцоит.

Абҩатәы ҵәҵәа, Хьаҧшь иахами, 
Убжьы рга, абааҧсы:
«Кыр-кыр, кырр...» 
Слымҳагь сыблагь уахь ихами: 
«Кыр-кыр, кыр-кыр, 
кыр-кыр, кырр...» –

Сгәы иқәыҩуеит, 
Слымҳа иҭыҩуеит; 
Сӡырҩыр – иҟаӡам акгьы. 
Зны сааҭгылоит, 
Ҽазны сыҩуеит –
Саҧхьаҟа иҟоуп зегьы.

Сан дықәлан днеиуеит ахәызқәа,
Саб ибжьы ахараӡа игоит.
«Хьаҧшь, уцәырҵ, иҽеихарц ҳусқәа?!» –
Абар,

абар,
абар избоит!..

Реиҳа сзықәгәыҕуагь аҵәҵәами;
Кыр-кыр, кыр-кыр,
кыр-кыр, кырр...»
Уи сшазҧшугьы сгәырҕьаҵәами;
Аха иабаҟоу:
кыр-кыр, кырр?

Ҳажә хьарыдеит...
зегь ҳаҿыми
Аҧшаара: иабаҟоу, иаба?
Ассир, ҳгәашәаҿ уажәы иҧшыми,
Иаҵакәашо Хьаҧшь аҧа!..

Февраль 1, 2002ш., 
Аҟәа

   АШӘҞӘЫ-УААРА

Ишҧабзиоу ашәҟәы бзиа, 
Цәымзаркыла ирыҧшаауеит. 
Ашәҟәы бзиа ануп асиа, 
Уажәы-уажәы иазҵаауеит.

Ҳаи, ишҧабзиоу, уара ҳәа, 
Сҩызакгьы дысҭаан ус; 
Сышәҟәы исҭеит ауаараҳәа, 
Игазааит: иауеит аус.

Ицеит мызкы, ицеит ҩымыз, 
Хымыз, ҧшьымызгьы сыҧшит. 

Ииҳәаз шҳәамыз, дышуаҩымыз 
Абраҟа иккаӡа иааҧшит.

Сыҧсы ыфан, шықәсык мҵыцкәа, 
Иара аҧсы аман ихынҳәит. 
Инеихсыршәшәазар абгьыцқәа, 
Аӡәы иҳәашьа: сыбзаҳәит.

Имҵаҵан крифон уи, убама, 
Убас иагеит ахәаша. 
Инапы ҟьашь ӡәӡәаны ирбама, 
Иануп иҭыҿҿа-ҭыҿҿа.

Аган аҟны асахьа ҭихуан, 
Ана аџьшьара, ара азҵаара. 
Анбанқәагьы аарла ианухуан, 
Еилан ирзаазшәа азаара.

Џьара аӡы ақәҭәоуп, 
Џьара аҩы ақәҭәоуп, 
Чанахра изауазма ацәа?! 
Ипаҟә-паҟәӡа ссирк ақәтәоуп,
 Еҳ, далахәмарит рацәа!

Сышәҟәы рыцҳа, избац  акәӡам, 
Акра угәаҧхом зынӡагьы. 
...Ашәҟәы рҵагоуп– ҳаҭыр ақәҵа, 
Уи уааразар – иаҳагьы!..

Февраль 5, 2002ш., 
Аҟәа

           ААҦЫН АШӘА

Скаҧха-каҧха, скаҧха-ҧхаран –
Сымра шашан са сҩагылт. 
Сыҧха-сыҧха, сыҧха-ҧхаран –
Адгьыл дуӡӡа са саҧылт.

Ҳәынҵәа-ҳәынҵәа, ҳәынҵәа-нҵәара 
Иҟаӡамызшәа исырбеит. 
Иаҵәа-иаҵәа, иаҵәа-иаҵәара –
Аҧсабара са иасырбеит.

Ашәа-ашәа, ашәа-ашәа-хаа –
Ҵыси ҳәыҳәи инадсырҳәеит. 
Шәахәа-шәахәа, шәахәа-еимхәахаа –
Адгьыл аргәырҕьан иҳәҳәеит.

Гәаҧха-гәаҧха, гәаҧха-ҧхара –
Зегьы ирзысшарц сыццакит. 
Анхара-нхара, анхара-нхара –
Анхацәа рнапы адыркит...

Февраль 8, 2002ш., 
Аҟәа

ДЫРМИТ ГӘЛИЕИ АХӘЫҶҚӘЕИ

Дырмит Гәлиа кыр дазхәыцит, 
Уаҵә иҟало иахьа ибан. 
Ажәабжь аҩра наҟ даҟәыҵит, 
Зымҩа днахеит ароман.

Ахәыҷқәа рзын ажәеинраала, 
Дҧышәырччауа аҩра даҿуп. 

Нас дырзаҧхьоит бжьы-ҭаала, 
Еиқәлымҳаха иҭаацәа ҧшуп.

Аҳәыҳәи аҵыси, 
Аҵыси аҟызи, 
Аҟызи асыси, 
Асыси аҳәыси,

Аӡыхьи акәареи, 
Акәареи аиқәареи, 
Аиқәареи аккареи, 
Аккареи аҕҕареи...

Абарҭқәа зегьы игәы иҭыхоит, 
Рхатәы рымоуп абызшәа. 
Ахәыҷқәа рышҟагь даарыхоит, 
Еинираалоит оумашәа.

Аидеи Саидеи, 
Саидеи Асидеи, 
Асидеи Фаридеи, 
Фаридеи Рафидеи,

Шьханыҟәеи Дарыҟәеи, 
Дарыҟәеи Базрыҟәеи, 
Лабдаҭи Набдаҭи, 
Набдаҭи Сабдаҭи...

Даарыҧхьаны инеидыртәала, 
Ирхалашауа рхы-рҿқәа, 
Аҷҷа-ҷҷаҳәа жәеиқәыршәала, 
Дырзаҧхьауан ахәыҷқәа.

Дыҟазма абас заҳахьазгьы,
Игәырҕьацәан рыҧсы рӡеит.
Нас иааимырхын дзыҧхьазгьы,
Иргеит,
иргеит,
иргаӡеит.

Февраль 19, 2002ш., 
Аҟәа

  ААШЬАҞӘ ИЗЫ АШӘА

Зегьы изырҳәо аашьаҟә ҳәа;
Дыҟан, рҳәеит, ус аӡәы.
Аашьаҟә – уаҩы џьашьахә ҳәа;
Дыҟан, рҳәеит, ус аӡәы.
 
Шьыбжьаарамҧын дҩагылон; 
Дыҟан, рҳәеит, ус аӡәы. 
Илагьы ҟыууа инаиҧылон; 
Дыҟан, рҳәеит, ус аӡәы.

Ижә нагәарҵыр иаауамызт; 
Дыҟан, рҳәеит, ус аӡәы.
Ааҧын идгьыл цәаҕәамызт; 
Дыҟан, рҳәеит, ус аӡәы.

Аҧхын шәшьырала ихигон; 
Дыҟан, рҳәеит, ус аӡәы.
Аӡын ахьҭақәа гәнигон; 
Дыҟан, рҳәеит, ус аӡәы.

Уа игәылацәа днарҭатәон; 
Дыҟан, рҳәеит, ус аӡәы.
Ара крыф – ана деиҭатәон; 
Дыҟан, рҳәеит, ус аӡәы.

Мцымзар ҵабырг иҳәомызт; 
Дыҟан, рҳәеит, ус аӡәы.
Аӡәы изын бзиа иҿшәомызт. 
Дыҟан, рҳәеит, ус аӡәы.

Аҩы ааибар – дӡааҧсылон; 
Дыҟан, рҳәеит, ус аӡәы.
Иааиҿакәар –  дудыҧсылон; 
Дыҟан, рҳәеит, ус аӡәы.

Аҧсцәаҳагь диҭахӡамшәа; 
Дыҟан, рҳәеит, ус аӡәы.
Дыӡит, дцеит дыҟаӡамшәа, 
Дыҟан, рҳәеит, ус аӡәы.

Февраль 20, 2002ш., 
Аҟәа

       АМААХЫР

Убас амаахыр ҟалеит, 
Рацәаххыра уаркалеит, 
Еиҟәыншәыла ҟанҭалеит, 
Ижьымжәаны ҵаҟа илеит.

Ахәыҷқәа рызгьы еилкаауп, 
Ақырбыҷ еиҧш иара хаауп, 
Ацха агәылҵәҵәаны ицоит, 
Ицоит акәым – икәазоит.

Амыҕ цҳаргьы – ҳамшәалап, 
Амаахыр ссир ҳаҟәшәалап, 
Аха шәгәышәҽаныз уеизгьы, 
Бзиа иабоит уи аҳәазагьы!

Февраль 23, 2002 ш.,
Аҟәа

   АГӘАЛАҞАРА БЗИА

Ҳакәты арцына акәтаҕь аҵеит, 
Ҳакәты арцына абжьы хнаҵеит, 
Иара атәала ажәак аҳәеит, 
Иара атәала ашәак аҳәеит.

Нас агәы алаҟаны убра, 
Аҩызцәа рахь ицеит хара. 
...Ишҧабзиаз есқьынгьы, 
Иҳалшо ҟаҳҵозҭгьы зегьы!

Февраль 25, 2002ш., 
Аҟәа

АЖӘАҚӘА ЗФО АХӘЫҶЫ

– Дад, аҳәыс амӡырха иҭца! –
Абас абду иҟаиҵоит адҵа.
– Бзиоуп! – иҳәан аҷкәын уа,
Зымҩа дтәоит хара дыҧшуа.

Абас ажәа ифоит,
ифоит,

Абас аамҭа игоит,
игоит.

– Нан, аӡаҟынӡа уҳазца! –
Абас анду иҟалҵоит адҵа. 
– Сцоит! – иҳәоит, мап икӡом, 
Аха ианылҳәазгьы дцаӡом.

Абас ажәа ифоит,
ифоит,
Абас аамҭа игоит,
игоит.

– Сыҷын, уҵатәқәа ҟаҵа! –
Абас ан иҟалҵоит адҵа. 
– Уажәыҵәҟьа! – наиҳәан иара, 
Зымҩагь днавалеит убра.

Абас ажәа ифоит,
ифоит,
Абас аамҭа игоит,
игоит.

Мшәан, изимои рыххатәыс, 
Усгьы имоупеи ҟаҵатәыс?! 
Ишаарҳәаз – напы аиркыр, 
Еҳ, ишҧаиқәлоз ҳаҭыр!..

Март 9, 2002ш.,
Аҟәа

          АЧЫҦХЬ

Аҟанҷ хәыҷқәа аус руеит, 
Рылшара агәра рган. 
Аҟанҷ хәацқәа аус руеит, 
Иҵыҵит шьҭа акан.

Нас кыр инаҳәы-иааҳәны, 
Рҭыҧқәа рхиауа, 
Доусы идыргылоит аҩны, 
Абырфын хац ҳауа.

Аха уа амш аацәгьахар, 
Аҟанҷ хәыҷқәа шәоит; 
Адыд-мацәыс аҽарххар,
 Ирҳауа ахац ҧҵәоит.

Ахьаца амахәгьы ааганы, 
Ҳан ачыҧхь ҟалҵоит. 
Афгьы зааиуам уи баны, 
Зымҩа икәараҵоит.

Нас крыруеит игәырҕьаҵәа, 
Абырфын хац ҳауа. 
О, иаҳҧыхьаршәала Анцәа, 
Амаҷ ҳаиқәзырхауа!

Март 13, 2002ш., 
Аҟәа

АХАМАҦАГЬА

Ҳакәты арцына,
Ҧагьа-ҧагьа,
Ныхгыл-аахгыл,
Шьапҵыркьакьа,
Ишныҟәауаз баҕьа-баҕьа,
Сгәы кыдгылеит ҳәа иара,
Наҟ иаҟәыҵит уа аҵара...
Уи ахамаҧагьара иазхәыцын,
Изызкыз аус хада иаҟәыҵын,
Акәытқәа зегь иара гәарҭеит,
Хара имгакәа иара ҟәарҭит.

Уаҳагьы иамыхәаӡо кәтыжәла,
Ихтәалаз аҟәарҭқәа ирыжәла,
Акы арҟыжит,
Акы арҿыжит,
Ак хәыҭ-хәыҭит,
Ак ҟәырҭ-ҟәырҭит.
Ирҿагылаз –
Иаҿагылеит.
Уаҳа иахьтәазгьы иазмыргылеит.
Урҭ ргәы иҵаххызгьы рҳәароуп:
Џьым, аҟәарҭрагь уаҧсахароуп!

Акәытқәа зегьы еилаҟарҟарит,
Баша андугьы дымпарпарит;
Ҳакәты арцына,
Ҧагьа-ҧагьа,
Ныхгыл-аахгыл,
Шьапҵыркьакьа
Ишныҟәауаз баҕьа-баҕьа,
Уаҳа иамырҳәаӡакәан ажәа,

Уа инаҵалкит аӡы хьшәашәа.
Зны иҟыжит,
Зны иҿыжит,
Зны ардәынаҵас иҿықә-ҿықәит,
Аха илуазма, ахы лырҿыгәит.
Ахы ҿышы,
Агәы ҿышы,
Ӡы-хьшәашәала икәабаны,
Мпахьшьы-цқьала ирбаны,
Иноулышьҭын, иҩны ицеит...
Адырҩаҽны акәтаҕьгьы аҵеит.

Март 17, 2002ш., 
Аҟәа

           АШЫМҲА

Дтәан ашәшьыраҿ аҭаҳмада, 
Аҧхын шоура хьанҭазы. 
Ус, дааидгылан уи имаҭа:
–  Бабаду, ианбауеи асы?

Абду дыччо, игәырҕьа хыҵны, 
Ахәыҷы днаго ишьамхахьы:
– Асы ҳзаауеит ашьха ихыҵны, 
Аҵлақәа икарҧсар абҕьы.

Ицеит аҧхын шоурагь ниас, 
Амраца инарбылны ҳцәа. 
«Умҩа бзиаз, умҩа бзиаз!» –
Уи наскьаргон анхацәа.

Ус, ҭагаларагь аакылҟьеит, 
Имарымажа, еикәаҭәы. 

Аџьа аазбаз зегь аргәырҕьеит, 
Ицеит иауын иара атәы.

Абар, иахьааз аӡын хьшәашәа, 
Аҵх духеит, амш иазҵеит. 
Аҧсаагь уаҳа ирҳәаӡом ашәа, 
Аҵлақәагь рыбҕьы каҧсеит.

Аха закәызеи, асы ауӡомеи, 
Амрагь ааҧшит ахәаҿы. 
Асы злауеи, абҕьы каҧсомеи; 
Ашымҳа дазыҧшуеит ахәыҷы.

Март 21, 2002 ш.,
Аҟәа

ИАНЫРҴӘАХУАЗ  ЗЕГЬЫ    РХӘЫ

Иқьафуеит амшә қарымҽа,
Хьачан иаднагалт ахәы. 
Асы ауеит, иасуеит аҧша, 
Аха иҭынчуп иара агәы.

Ацыҕ аҵла агәаҩаҿ хазы, 
Аҧхын иармазеит ахәы. 
Уажә еимаҩны иауеит асы, 
Аха иҭынчуп иара агәы.

Аҳәынаҧ аҭра иҭатәоуп, 
Ҭагалан еизган ахәы. 
Аӡын аҕәҕәамҭа уажәоуп, 
Аха иҭынчуп иара агәы.

Иасуеит аурҭ, аҧшаҕьы  –
Амҩа иқәуп ашшаҕьыч. 
Уи цоит анхаҩы ицахьы: 
«Исызҕьычру, исызҕьыч?!»

Апрель 2, 2002ш., 
Аҟәа

           АРДӘЫНА

Ааҧын ааит игәырҕьаҵәа, 
Амра хааӡа иҧхоит. 
Ирымҧсахуеи зегьы рцәа, 
Амрахь зегь еихоит.

Аҧсаа шәаҳәоит иахьа ҿыц, 
Ма ишҧахаау рыбжьы. 
Ҳамӡырха агәҭан араҿыс, 
Гылоуп еиқәышьшьы.

Уи ақәцәан ҵыҧх уажәааны, 
Ардәынак шәаҳәон. 
Есыхәылҧазгьы иара ааны, 
Ихааӡа оума аҳәон.

Сынтәа сыҧшуп, избаӡом, 
Иҟаӡам џьаргьы. 
Ааигәа-сигәа абжьы гаӡом, 
Игом зынӡагьы.

Издыруада ахьҭа иакны, 
Иашьызар асы? 
Ма хәыҷык ицәҟьа иакны,
Иахыҵзар аҧсы?

Ма иҭаханы уи аҧацәа, 
Иашәызар ашәы? 
Изаҧымлоу игәырҕьаҵәа, 
Ааҧын ссир уажәы?

Ус, снаҧшызар уахь сара, 
Ҳраҿысгьы напҟьон, 
Сардәына аҭыҧаҿ убра, 
Даҽакы ашәа аҳәон.

Апрель 4, 2002ш., 
Аҟәа

АСАХҬАН  ХЫЛҦА

                    Илиа Фониаков ихьӡынҩылоуп

Асас-дахь ҳаҩны даҭааит, 
Аҧсны игәаҧхан уи деиҭааит. 
Изныкымкәан ашәа азиҳәеит, 
Уалахеит сара сыҧсы, иҳәеит. 
Уи ицамҭаз –
ҩаҧхьа еимидеит, 
Уи ҳамҭас –
ахылҧа сиҭеит.

Рыҧсы алахон иара збазгьы, 
Силаҽхәауан иара зхазгьы. 
Ихы-игәы зегь ашәа иазкымзи, 
Саргьы сшәаҳәаҩхар сҭахымзи. 
Асахҭан хылҧа – ҳамҭа дуун, 
Уи ламысын, 
уи патуун.

Убас исыман ҳаҭыргьы ақәҵан, 
Зегьы ирыцкызгьы иара акәӡан.

Аӡын асоура сацәнахьчон, 
Ааҧын ақәоура сацәнахьчон, 
Аҧхын мра-ҕьы сацәнахьчон, 
Ҭагалан ҧшагьы сацәнахьчон... 
Ҳаи, аҩны сантәоугьы исханда, 
Асахҭан хылҧа – апоет ҳамҭа!..

...Ус, аҕа хәымга дҵысыхит, 
Ақәҧарахь сыгәгьы насыхеит 
Зегь ҳаилеиҵеит хыла-гәыла, 
Дишьит сашьа, 
дишьит сгәыла. 
Днеины саб иҩны дыҩналеит, 
Аха ианбанӡа? 
Дшәан дыбналеит.

Аҕа данцоз ҳаҩны ддәылҧа, 
Џьеи инижьрын сара схылҧа. 
Иахьагь сгәы иалоуп иҵәымҕны: 
Ҳадгьыл иқәгылаз иацәымҕны, 
Ахәыҷқәа зшьуаз, саб иҧхеиҵаз; 
Ашәаҳәаҩ ихылҧа ахьихеиҵаз!..

Апрель 15, 2002ш., 
Аҟәа

        АУАСЦӘА

Зны иҩарцеит, зны иларцеит, 
Ҵыхәабаба абгахәыҷы. 
Зны иҧхарҵеит, зны ибҕарҵеит, 
Ала мурақәа ҳхәаҿы.

Мап, иахәаӡом иара кәтыжьда, 
Мыцхәы ихаами акәты ажьы. 
Сыҧхарҵеит ҳәа зус нзыжьда, 
Уажә инатәеит еиқәышьшьы.

Аха дук мырҵыкәа акы аӡбан, 
Ани агызмал, ани нҵәа, 
Уажәы инашәнаҵеит иҩаҵҧан, 
Ахаҿы икнаҳаз ауасцәа.

Нас ашьшьыҳәа иқәаҭалеиуа, 
Ауаса аныҟәашьа ҟаҵо, 
Аа, акәытқәа рышҟа иахьнеиуа, 
Уажәы-уажә ақьышә рыбзо.

Уа акәтқәеи иареи еилагылан, 
Уажәы иҳәуеит амӡырхаҿы. 
Аҧсы ақымқымрагьы аанкылан, 
Иаахаччалоит ахы-аҿы.

Акәты рацәагьы реилачыраҿ, 
Ишаҭахыз иара ҟалеит. 
Алақәа ицәазгьы ашәшьыраҿ, 
Хәыҷы-хәыҷла ихарахеит.

«Аҳы, сыгызмалра усыхәа!..» –
Инамҵасуан ахы ианкны; 
Иаахәыҵыҧшит иара аҵыхәа, 
Уаанӡа ишамаз иҵәахны.

Арбаҕь ҟыжит, алақәа ҭрысит, 
Агызмалра аҵыхәа ҧҵәа; 
Убраҟа иара ацәа иҭадырсит, 
Наҟ иаахырҳәеит ауасцәа.

Апрель 25, 2002ш., 
Аҟәа

           ҔЬЫЧКӘЫР

Еилымгаӡоз амш еилгеит, 
Имбаӡоз аӡбаарра беит... 
Аҕьычра дзаҟәымҵит Ҕьычкәыр.

Агәылшьап ҭыҵит аҳаҧы, 
Амшә ашьцылеит анапы... 
Аҕьычра дзаҟәымҵит Ҕьычкәыр.

Арупап ацәажәашьа аҵеит, 
Аҽада акәашашьа аҵеит... 
Аҕьычра дзаҟәымҵит Ҕьычкәыр.

Ауаҩы ассирқәа ҟаиҵеит, 
Ауаҩы амзаҟынӡа дцеит... 
Аҕьычра дзаҟәымҵит Ҕьычкәыр.

Анапы-мчхақәа уи дааркын, 
Ажәгәара агәашә аадыртын, 
Арахә дрыларкит Ҕьычкәыр.

Апрель 30, 2002 ш.,
Аҟәа

АҞӘА  ИҬОУП   АХЬЫ 

                     Аҟәагьы ахьы ҭоуп.
                                        Аҧсуа жәаҧҟа.

Игәырҕьаҵәа ишынхауа зны, 
Деиҧшхан аҧшаҕьы, 
Аҕа-цәгьа дақәлон Аҧсны –
Аҟәа иҭан ахьы.



115

Ианшәарҭаха рымчгьы акны, 
Дыҧхарсуа иҭрахьы, 
Аҵеицәа ирыхьчон Аҧсны –
Аҟәа иҭан ахьы.

Асасцәа дахьқәагьы еицны, 
Аӡынра агәҭангьы, 
Иахьа иаҭаауеит Аҧсны –
Аҟәа иҭоуп ахьы.

Маи 17, 2002ш., 
Аҟәа

      ЛЫХНЫ АШҬА

Лыхны ашҭа, Лыхны ашҭа, 
Агәырҕьабжь рацәоуп. 
Икеикеиуеит жәҩан ашҵа, 
Адгьылгьы иаҵәоуп.

...Аҧҭа хьанҭыџь хымзи, 
Амшгьы џьабон. 
Жәлар ҭынчра рҭахымзи, 
Рразҟы рчаҧон.

Ианыҟала ак шәарҭан, 
Игон Лыхны абжьы. 
Араҟа гәҭыха ҳәарҭан, 
Ихыҵырц ашәшьы.

Уа абжьуаа реизарагь, 
Саркьалра ауан. 
Наҟ-ааҟ урҭ реиӡарагь, 
Џырҵас иҕәҕәан.

Иахьа ашьха ҕьазҕьазуа, 
Лыхныҟа иҧшуп. 
Иахьа ага цәқәырҧасуа, 
Лыхныҟа иҧшуп.

Иахьа араҟа ныҳәоуп, 
Убас еилыџьџьоит. 
О, иныҳәоуп азыҳәоуп, 
Амрагь уа иччоит.

Лыхны ашҭа, Лыхны ашҭа, 
Агәырҕьабжь рацәоуп. 
Икеикеиуеит жәҩан ашҵа, 
Адгьылгьы иаҵәоуп.

Маи 20, 2002 ш.,
Аҟәа

ААҦЫНРА  АҞАЗШЬА

Ааҧын ҭалеит ҳамӡырха, 
Иаҳзааит еикәаҭәы. 
Зегьы-зегьы ахы рзырха, 
Иахьыгӡо ргәыхәтәы.

Уи аҧхарра ҳзаанагеит, 
Зегь еиланаҳәеит.
Ашәаҳәацәа рыбжьы аргеит, 
Ахкы ссир рҳәеит.

Ҩаҧхьа иҿыхеит адунеи, 
Анхарагь ццакит. 
Хәыҷгьы дугьы уахь еицнеи, 
Рнапқәа еибадыркит.



117

Иссируп ааҧынра аҟазшьа, 
Зегь амра днарбеит. 
Аҳәынҵәраҧшь иахьшыз ашьа, 
Убригь наҟ иарбеит.

Маи 30, 2002ш., 
Аҟәа

 АКӘЫКӘБАА ҲАРГЬ

Зегьы ирыкәшо анапқәа,
Ахыр-хыр ҳәа иауеит ақәа.
Ахьыжь шашьҭаз ҿаҵахәык,
Уажәы аҽықәнакит махәык.

Уа ишыуасҭоз аҵларкәыкә,
Инаханы иаҵәахит аҧықә.
Ацыҕгьы бааӡар ҳәа ишәеит,
Аҵла агәаҩара иҭатәеит.

Аха аҳәынаҧ аҭра илбаа,
Иахаргылан уа акәыкәбаа,
Аккара иҵалангьы ицоит,
Нас изҳәада уи бааӡоит.

Сыбжьы шәаҳаргь-ишәмаҳаргь,
Исхагылоу жәбоума аҳаргь?! –
Иныҵакны ашәакгьы аҳәоит,
Ацәыкәбарқәа аҿанаҳәоит.

Ажәырҭра илалат –
Ажәырҭра илҵит,
Абаарра илалт –

абаарра илсит,
Аӡы иҭалеит –
аӡы иҭыҵит,
Ахәы ихалеит –
ахәы ихыҵит,

Ицоит ихалауа, илбаа –
Иахаргылан уа акәыкәбаа.
Абар, абар амшгьы нҵәоит,
Уа зегь ркьатеиах ҧҵәоит....

Иара неихуеит иццакны, 
Акәыкәбаа ҳаргь ахакны. 
Аха ирыкәзыршоз знапқәа, 
Иҵуазеи ихкәеижьҭеи ақәа?!

Ииун 9, 2002ш., 
Аҟәа

              АМАӠАҚӘА

– Дыҟоумашь аигәышә зымбац?
– Баӡ имбац.
– Дыҟоумашь амҵәышә зымбац? –
– Ӡаӡ имбац.

–  Дыҟоума ауардын зымбац?
–  Мац имбац.
– Дыҟоума араҭын зымбац?
– Жьац имбац.

Уа амаӡақәа ирызҳауеит, 
Иҟоуп шәкы... 

Убарҭқәа зегь аанартуеит, 
Ашәҟәы шәкы!

Ииун 14, 2002 ш.,
Аҟәа

     АҼЫКӘАБАРА

Ан днеины аӡы лырхиеит; 
Таҧ, таҧ, таҧ. 
Иҭахӡамкәан уи дҭаиеит; 
Таҧ, таҧ, таҧ.

Уа асапын иҟаз абеит; 
Таҧ, таҧ, таҧ. 
Агәы ҧшқахан ихәаҭеит; 
Таҧ, таҧ, таҧ.

Убла ихыларгьы ичҳа; 
Таҧ, таҧ, таҧ. 
Уҿы иҭаларгьы ичҳа; 
Таҧ, таҧ, таҧ.

Иҿан алымт гьагьаӡа; 
Таҧ, таҧ, таҧ. 
Аа, дҟалеит дыцқьаӡа; 
Таҧ, таҧ, таҧ.

Мчыла дшаалгоз кәабара; 
Таҧ, таҧ, таҧ. 
Уажә длызҭыгаӡом абра; 
Таҧ, таҧ, таҧ.

Ииун 16, 2002ш., 
Аҟәа

АХӘЫҶИ АКЬАНЏЬЕИ

Сыҷын ублақәа еиқәыҧса; 
Шьышь наани. 
Узыҟои улахь еиқәҵа; 
Хәыхә наани.

Амра халан икаҷҷоит;
Шьышь наани.
Аха уцәар – уҧсушьоит;
Хәыхә наани.

Шьыбжьон ицәоит аӡәырҩы;
Шьышь наани.
Аҵыс шәаҳәоит, уӡырҩы;
Хәыхә наани.

Уара уакәым – схаҭагьы;
Шьышь наани.
Сыцәар сҭахуп еиҭагьы;
Хәыхә наани.

...Ирҿахәмаруа ашәахәа;
Шьышь наани.
Аҩыџьегь ыцәеит иҭахәхәа;
Хәыхә наани.

Ииун 16, 2002ш.,
Аҟәа

МАНЧЕИ  ПАНЏЬЕИ

Дшавагылаз анҷа Манча, 
Дааидгылеит аншьа Панџьа.
О, икыми Манча атапанча,  
Аха уи Манча итапанча, 
Ибаны дынхом аншьа Панџьа.
– Исыҭи, Манча, утапанча! –
Абас иҳәеит аншьа Панџьа. 
Даахангьы Манча итапанча,
 Ииҭар акәхеит аншьа Панџьа. 
Аншьа Панџьа атапанча 
Ааимхны дихәаҧшуа Манча, 
Абас иеиҳәеит Манча Панџьа:
– Иушьыр ҟалоума, абааҧсы, 
Аҵыс хәыҷгьы иахами аҧсы?!.

Ииун 17, 2002ш., 
Аҟәа

          АГАРАШӘА

Сыҷа-ҷына, сҵеи лашара,
Исызҭо мчы ҕәҕәа. 
Угәырҕьо уаҧыларц ашара, 
Уцәонда уҭахәхәа.

Амза лашо зегьы ирхысуеит, 
Абла зегьы ирхуп. 
Ашҭаҿ уаб иҽы хырсысуеит, 
Ҽыҩҷкәын даҭахуп.

Уи хаҵаҵас иҧсы ахҭниҵеит, 
Иҧсадгьыл Аҧсны.

Имыӡуа рахь ихьӡ аниҵеит, 
Дынхеит даҧсаны.

Сгарашәа ҭаами, илаҟәыми,
Уагьагоит утҟәа.
Убаха змауз игәы угәыми,
Уцәонда уҭахәхәа.

Ииун 19, 2002ш.,
Аҟәа

 АҦСНЫ АЗЫ АШӘА

Аҧсынтәыла – аҧсатәыла, 
Аҧсынтәыла – амратәыла, 
Аҧсынтәыла – ашәҭатәыла, 
Аҧсынтәыла – тәылеинҭәыла.

Сара сыҟам схы-сыҧсыҳәа, 
Сара сыҟоуп уара узыҳәа.

Уара умшын  – ҵа-еилашыми, 
Уара ушьха – хара иҧшыми, 
Уара ужәҩан – бырлашыми, 
Уара удгьыл – ччарц иаҿыми.

Сара сыҟам схы-сыҧсыҳәа, 
Сара сыҟоуп уара узыҳәа.

Ара дыҟоуп Нарҭ Сасрыҟәа, 
Ара дыҟоуп Абрскьыл-мыхәа, 
Ара дыҟоуп аҧсуа хыхәа... 
Ара иаҧшәымоу – Анцәа уихәа!

Сара сыҟам схы-сыҧсыҳәа, 
Сара сыҟоуп уара узыҳәа.

Ииун 20, 2002ш., 
Аҟәа

      АҴЫХ ҬЫНЧ

Аҵых ҭынчуп икаууа, 
Иаҧырхагоу ак ыҟам  уа.

Аклаҭ рҽыҵакны абар, 
Аҧацхаҿ ицәоуп акәҷар.

Аӡар ирҿахәмаруа аҧша, 
Ицәоуп еиҧхыӡуа абыҕь-ҿа.

Аҳәарақәагь зҿу цәароуп, 
Ҧхыӡ изҿугьы хыш-цәароуп.

Деиҧхыӡуа акьанџьа хәыҷы, 
Саҳәшьа лхы ылами ахчы...

Акызаҵәык: ҳла ҧхашьоит, 
Иахьак ицәамзи, иҷаҧшьоит.

Ииун 21, 2002ш., 
Аҟәа

    УГӘЫ ҞАЗҴО

Џьара ихало, џьара иҭало, 
Автобус ықәҳан ицоит. 
Ауаа ҭыҵуа, ауаа ҭало –
Уи ргәыхәтәы иахьнагӡоит.

Ус, ҭаҳмадак даасхагылеит, 
Ашырҳәа сгылеит саргьы. 
Нас днеины сҭыҧ ааникылеит, 
Днасыхәаҧшит уи зынгьы.

Ҳмашьына цон иалала Аҟәа, 
Зегь аҳәон иара ихы-иҿы: 
Хымҧада, игәы иахәон, иахәа –
Сгәы иахәон са схаҭагьы.

Ииун 22, 2002ш., 
Аҟәа

     АЏЬЫКАХРА

Иахьа сан аџьыка лхуеит, 
Ауҭраҭыхқәа лыдкыл. 
Лыхцәы аҧарақәа ҵалкуеит, 
Мыцхәы напы рыдкыл.

Сара сан – убас дануп; 
Иргәаҧхоит лкымҭа. 
Аҳаҟьа дгьежьуа дануп, 
Иссирхоит лхымҭа.

Лнапаҿ аҧхныга кәашоит:
Аҕәырџ,

ҕәырџ,
аҕәырџ.
Аџьыка сақәшәа ихәашоит:
Аҕәырџ,
ҕәырџ,
аҕәырџ.

Уи иалҭақәо баргьы идыр,
Ибҭаххоит, баҳама:
Аџыш,
апырпыл,
аҟәындыр,
Аҵыбра,
араҳана...

Лыбла ихыларгьы апырпыл:
Аҕәырџ,
ҕәырџ,
аҕәырџ.
Икәашоит ҧхныга кәымпыл:
Аҕәырџ,
аҕәырџ,
аҕәырџ.

Уа афҩы хааӡа убас игоит, 
Шьыри, агьама збазгьы! 
Сангьы лыбжьы налыргоит, 
Иагьылҳәоит абасгьы:

– Аџьыка зырбзиоугьы акоуп, 
Нан, са аҧышәа сымоуп: 
Хкы-рацәала аҵиаа еилоуп, 
Хкы-рацәа, убри азыноуп!

Ииун 23, 2002ш., 
Аҟәа

      АҞЫЗҚӘА

Аҟызқәа еишьҭалан ицоит, 
Ицоит еишьҭагыла. 
Урҭ ана-ара икәараҵоит, 
Иагоит раҧхьагыла.

Агәашә анҭыҵ дара ҳәны, 
Шьыбжьон еикәагыла, 
Иаауеит хәылҧазы ихынҳәны, 
Иаанагоит ҧхьагыла.

Рымҩа ианыҵшам урҭ акы, 
Уи иагьа ихәахәазаргь. 
Иҟалап раҧхьагыла ахы, 
Ахы убас иҕәҕәазаргь.

Ииун 24, 2002ш., 
Аҟәа

АҬАКӘАЖӘ  ЛЫКӘТЫ

Акәтарцына,
рцына, рцына!
Акәтарцына –
ахазына.
Уи есымша акәтаҕь аҵоит,
Нас ихааӡа абжьы хнаҵоит.
Икар-каруеит,
икар-каруеит.
Ихәмар-хәмаруеит,
ихәмар-хәмаруеит.

Иҵегь иадкыл анапы, 
Иқәсыргылар ашьапы, 
Иаҳзаҵалап, аха ишҧа: 
Акы акәымкәан ҩба-ҩба!

Аҭакәажә абас дазхәыцит,
Аҭакәажә зегьы дырҟәаҵит,
Акраҿалҵон уи лымкаа,
Ахәы лыман хазы иркаа:
Ахәырӡ,
ашырӡ,
ачарыц,
Аџьықәреигьы иара азы,
Зынӡа ихазын иара аӡы,
Иақәлыршәуамызт абыбыц.

Имазеимзи шьыжьхьа, 
Имазеимзи шьыбжьхьа, 
Имазеин убас уаххьа, 
Краҿалҵон лгәы ҭыҕьҕьа.

Арцына ныхгыла-аахгылон, 
Арцына ныҭгыла-ааҭгылон, 
Аҽархәаҧуан,
аҽаргәаҧуан, 
Аҽарҟәазуан,
иҿамҟәасуан, 
ишьацәқәасуан, 
Иаҳәаӡомызт аха ажәа, 
Акы абомызт ахашәа...

Кыршаҿалҵоз хыма-ҧсыма, 
Сишь, закәызеи, акырҵыма: 
Акар-карра наҟ иаҟәыҵит, 

Ахәмар-хәмарра наҟ иаҟәыҵит 
Аха, иџьоушьаша, шәазхәыци: 
Мыцхәы ирчо иахьа-уаҵәы, 
Аҭакәажә уи анлырцәыцәы, 
Ҩ-кәтаҕьк дшазыҧшыз ларгьы, 
Аҵара иааҟәыҵит зынӡагьы...

Ииун 26, 2002ш., 
Аҟәа

    ИРМЕИ  СЫРМЕИ

Еигәылацәоуп, еиқәлацәоуп, 
Ирмеи Сырмеи. 
Избо ирҳәоит еиҳәшьцәоуп, 
Ирмеи Сырмеи.

Рҽеиларҳәоит дара еиҧшны, 
Ирмеи Сырмеи. 
Аҵарагьы рҵоит еиҿыҧшны, 
Ирмеи Сырмеи.

Ашьыжь ашкол ахь еиццоит,
Ирмеи Сырмеи.
Рнап ианырҵогь нарыгӡоит,
Ирмеи Сырмеи.

Ирывагылоуп уа рҭаацәа,
Ирмеи Сырмеи. 
Ирыцхраауеит игәырҕьаҵәа, 
Ирмеи Сырмеи.

Иҿырҧшыгоуп зегьгьы рзы, 
Ирмеи Сырмеи. 
Зегьы ирҳәауеит рыбзарӡы, 
Ирмеи Сырмеи.

Ииун 29, 2002ш., 
Аҟәа

    САИДИ САИДЕИ

Рыхьӡқәа еиҧшуп урҭ зынӡас: 
Саиди Саидеи. 
Ирцәеилагоит цқьа изымҵаз: 
Саидеи Саиди.

Рыхьӡқәа лцәеилагоит ранду: 
Саиди Саидеи.
Рыхьӡқәа ицәеилахәоит рабду: 
Саидеи Саиди.

Рангьы зны ииашамкәа илҳәоит: 
Саиди Саидеи.
Рабгьы ицәеилагар ҳәа дшәоит: 
Саидеи Саиди.

Шәа ишәцәеиламхәан, ахәыҷқәа: 
Саиди Саидеи.
Ргәы иалсып шәҩызцәа хәыҷқәа, 
Саидеи Саиди.

Ииуль 2, 2002ш.
Аҟәа

          АДӘЫҔБА

Сара адәыҕба хәыҷ ҟасҵеит,
Изҳәада иҧҽып.
Амҩа инанысҵан, иагьцеит:
Шыҧ-шыҧ-шыҧ!

– Амҩа сышәҭи, амҩа сышәҭи! –
Иара ҳәҳәоит.
Амҩа арымҭазт – уи хышәҭит, 
Дара ҳәҳәоит.

Уажәшьҭа рыҳәҳәара зҭахыда, 
Баша иҳәҳәоит. 
Игәныргозаргь ирҳәоит хыда, 
Баша ирҳәоит.

Ииуль 5, 2002ш.,   
Аҟәа

          АХЬАҦАРЧ

Ҩызак дҳаман ихьӡын Кьамс, 
Аиаша аҵкыс иҳәон уи амц, 
Насгьы Кьамс 
дазыҵҟьон амҵ.
Зны ҳашцоз хьаҧарчк аабеит, 
Ахьаҧарч зегь бзиа иаабеит. 
Аха Кьамс илаба рхха, 
Уи дназыҭрысит хаха. 
Ҳшазыҧшуаз уа ҳгәырҕьаҵәа, 
Ахьаҧарч ҭалеит уа ацәа. 

Зегьы-зегь ҳиабашьит Кьамс, 
Иҳазҳәоз амц, 
иазыҵҟьоз амҵ. 
Ахьаҧарч агәы ҟаҳҵеит, 
Ахьаҧарч ахәы ҟаҳҵеит, 
Аха уаҳа, 
уаҳа умҧсит, 
Иҟаӡамызшәа аҽарҧсит. 
Иаҭахуп, иҳәан, уа аӡы, 
Кьамс дыҭрысит иааигарцы. 
Иагьақәиҭәеит иааганы, 
Ҳа ҳазыҧшын ссирс ибаны. 
Ҳаҕоу игәра игааит Кьамс, 
Ҳара Кьамс 
ҳаижьазаап амц. 
Ӡымзаап: иақәиҭәеит агаз, 
Амцагь нацреиҵеит убас... 
Ахьаҧарч ыҩт амца акны, 
Ицон, рыцҳа, уи ццакны, 
Исзеиқәырхозар ҳәа аҧсы, 
Иҧангьы иалаҧалт аӡы... 
Иҳаздыруам: иблу, еиқәхоу,
Имҵҧаан ма аӡиас иагоу... 
Ҳарҭ уи уаҳа иҳамбаӡеит, 
Кьамсгьы наҟ... 
ҳнеиҧырҵны ҳцеит.
...Уажә сара ахьаҧарч збар, 
Сыблагь даахгылоит абар: 
Кьамс – иазыҵҟьауаз амҵ, 
Кьамс – иҳазҳәауаз амц...

Ииуль 5, 2002ш., 
Аҟәа

САБ  ИҼЫ

Ақәа ауеит, 
Амра ҧхоит. 
Аҽы ҳәуеит, 
Аҽарххоит.

Саб дцозаап 
Харагьы... 
Аҽархиозаап 
Иара иҽгьы.

Ииуль 6, 2002ш., 
Аҟәа

    АӠЛАГАРАҾЫ

Ахыу-ахыу, ахыу-ахыу 
Алу лагоит, 
Алу лагоит. 
Ахыу-ахыу, ахыу-ахыу 
Аҧш ааргоит, 
Ашыла ргоит.

Ахыу-ахыу, ахыу-ахыу 
Алу лагоит, 
Алу лагоит.
Аӡлагарахьча даутәахыу; 
Ажәабжь иҳәоит, 
Алакә иҳәоит...

Ииуль 6, 2002ш., 
Аҟәа

ҲАРА ҲАЖӘ

Аҧша суеит, 
Ажә ҳәуеит. 
Ақәа ауеит, 
Ажә ҳәуеит.

Акырцх ауеит, 
Ажә ҳәуеит. 
Асгьы ауеит, 
Ажә ҳәуеит.

Итәом, итәа –
Аа, ижәбоит. 
Ахш рацәаны 
Иаанагоит.

Ииуль 6, 2002ш., 
Аҟәа

АМРА ҦХОИТ

Амра ҧхоит, 
Иҟоу гәашәҭ! 
Амра ҧхоит, 
Ишәҭуеит ашәҭ.

Амра ҧхоит, 
Аҵыс шәаҳәоит. 
Амра ҧхоит, 
Ауаа нхоит...

Амра ҧхоит, 
                 Ихым ашәшьы. 

Амра ҧхоит, 
Шәгыл шьыжьы!

Ииуль 6, 2002ш., 
Аҟәа

ХАТӘЫ  БЫЗШӘАЛА

Арбаҕь ҿнаҭуеит:
– Кри-ка-кыу!

Аласба ҵәаауеит:
– Ҟыу-ҟыу-ҟыу!

Аӡыс ҟаауеит:
– Бе-ке-ке!

Аҳәыс хәаауеит:
–  Му-му-му!

Ашьышь ҕәыруеит:
– Ҩаҳ-ҩаҳ-ҩаҳ!

Гач дҵәыуеит: 
– Наҟ-наҟ-наҟ!..

Ииуль 6, 2002ш., 
Аҟәа

АҲӘАЧАХ

Инамҵасын, аҳәа кны,
Алымҳа дуқәа ирынкны,
Аҳәаҭра наҟ инҭадырсит,
Ахақәиҭрагьы нацәдырӡит.

Азныказын иааҿыҿызаргь,
Зны инаҧшызаргь,
Зны иааҧшызаргь,
Хәыҷы-хәыҷла ахы ажьжьеит,
Нас инықәиан аҧсашьеит.

Уажәы иҭаиоуп уи еиҵхәа,
Ицәоуп хәлаанӡа иҭахәхәа.
Иҟам уаҳа агәгьы иаго,
Иадыруеит ахәы шаарго...

Ииуль 10, 2002 ш.,
Аҟәа

ШЬЫРИ, ИСЫМАНДАЗ АНЫШЬ!

Шьыри, исымандаз анышь,
Сыхәмаргақәа наҟ иныжь,
Амшын схылауан сара,
Салагон хара ацара.

Ацәқәырҧақәа ирбарын,
Амшынҳәақәа ирбарын,
Сара снышь шаҟа иласу,
Сара снышь шаҟа иразу.



136

Ҭырқәтәылаҟа сцон сасра,
Ҵыҧхгьы иаҭааз ҳ-Аҧсынра,
Арахь даазгон, уахь ааныжь,
Шьыри, исымандаз анышь!..

Ииуль 11, 200 ш.,
Аҟәа

АМААМЫНИ  АУАҨИ  РЕИЦӘАЖӘАРА

– Уареи сареи ҳаигәыцхәуп, 
Сызлаҟоу сҳәар – имыцхәуп; 
Амаамын – сзыҟои абас, 
Ауаҩгьы – узыҟои абас?

– Иашоуп, ҳаихылҵзаргь аӡәы, 
Стәаны сазҧшымызт уаҵәы: 
Сара сгылеит, са сықәҧеит, 
Сара схьамҵит, аџьа збеит.

Сақәҧеит асыҭәҳәа, аҧшаҕьы...
Скылсит сара ауаҩрахьы. 
Уара утәан – уи азурхеит, 
Умаамынын – ус уагьынхеит.

Ииуль 12, 2002ш., 
Аҟәа

ДҲАМАН  ҲАРА ГӘЫЛАК

Дҳаман ҳара гәылак, 
Дгылауан шьыбжьон. 
Дҳаман ҳара гәылак, 
Кырун иҧсы ишьон.

Дҳаман ҳара гәылак, 
Шьыжьхьа ифон ҳаҩны. 
Дҳаман ҳара гәылак, 
Шьыбжьхьа –ҽаӡә иҟны.

Дҳаман ҳара гәылак, 
Аҧхын ихы хтын. 
Дҳаман ҳара гәылак, 
Аӡын ишьапы хтын.

Дҳаман ҳара гәылак, 
Иажәақәа рацәан. 
Дҳаман ҳара гәылак, 
Ииҳәауаз еицәан.

Дҳаман ҳара гәылак, 
Зны уаҳа дмааӡеит. 
Дҳаман ҳара гәылак, 
Дыҟаӡамкәа дцеит...

Ииуль 12, 2002ш., 
Аҟәа

  АШЬЫНКА

Ашьынкаҕьычра, 
ашьынкаҕьычра; 
Исыцәнарӡит сара сҭынчра. 
Исыдырҵеит сҩызцәа еизан, 
Аҳы, агәы умазар умцан!..

Мҩахәасҭала уахь са скылсит,
Анахь снаҧшит,
арахь сааҧшит,
Ҭынчрамзи, уаҳа сымҧшит.

Ашьшьыҳәаӡа аанда скылсит,
Сналалеит сыҧсы ӡаны,
Сырзыҧшуеит сыҧсы цаны:
Ашьынка – уҧаны узахыҧом,
Акарпыжә – убла узаҟәыгом,
Аҳауаҿ рыфҩыхаа кәазоит,
Игәаҭа,
гәаҭа,
гәаҭа сцоит.
Рыуагь изгари – слаҧшуеит,
Сышҕьычу схашҭны сыҧшуеит.
Ус, схы сҩахазар сара,
Аҧшәма дгылоуп саҧхьа абра...

... Сҩызцәа ҧшуп лбаа аӡаҿы, 
Амра лҭагьалоит хара. 
Сыбҕа ҧҵәо, аҧхӡы сҿашы, 
Шьынка дук аазгоит сара. 
Исыхьызгьы уаҟа исҳәоит, 
Дара зегьы шәаны иҳәҳәоит.
–  Нас, ашьынка ума узлааи? –
Ҿааиҭуеит уа ҳхадагьы.
– Уи уаазышьҭда ҳәа дсызҵааит, 
Сара дсымҭиӡеит аӡәгьы...

Ииуль 24, 2002ш., 
Аҟәа

     АМПЫЛ

Ампыл шьҭыҧа, 
шьҭыҧа ицоит. 
Жьакәараҵа икәараҵоит. 
Ампыл иасуеит ахәыҷқәа, 
Убас еивасуеит ахәыҷқәа...

Иара цоит –
дара ахьӡоит.
Дара ахьӡоит –
икәараҵоит.
Урҭ ашьҭами рыҧсы мшьа,
Иаманы ицоит ижьа-жьа...

Амҩа рчаҧан уажәы ааигәа, 
Дара рнаҩысҵәҟьа, ааигәа, 
Амашьынақәагь цоит ианыс, 
Ампыл уахь икәараҵоит... 
Ахәыҷқәа ашьҭаланы ицоит; 
Аа, амарџьа, шәгәышәҽаныз!

Ииуль 25, 2002 ш., 
Аҟәа

        АӠЫЦӘА

Жәацы ара иауан ақәа, 
Иацы ара иауан ақәа, 
Иахьагьы иауеит ақәа, 
Уахагьы иауеит ақәа.

Аҧсабара агәы ҧнаҵәеит,
Ауаа рычҳарагьы нҵәеит.
Сишь...
...Аӡыцәа ашьхаҟа ицоит,
Ус анакәха, амш еилгоит.

Ииуль 26, 2002ш., 
Аҟәа

АШЬХЫЦҚӘА

Ашьхыц хәыҷқәа 
цоит, иаауеит. 
Ашьхыц хәыҷқәа 
аус руеит.

Аҵла агәаҩаҿ
саб ибеит. 
Днеины ашьапы 
иҿаҟәеит.

Дзалакьысӡом 
шьҭа аӡәы. 
Ҳашьхымӡахь 
иаагоит уаҵәы.

Ииуль 27, 2002ш., 
Аҟәа 

АХӘЫҶ  БАҲЧАХЬ СЦОИТ

Сара – Асҭана Шамба, 
Сыгәҭакы наӡоит. 
Шьыри, уаҵәы ишанда, 
Ахәыҷ баҳчахь сцоит.

Уаҟа ааӡаҩцәа ҿыцқәа, 
Сара сырбауеит. 
Уаҟа аҩызцәа ҿыцқәа, 
Сара исырҳауеит.

Исҵоит ашәа ҿыцқәа, 
Ахәмаршьагьы сҵоит. 

Еихырҧхьо абҕьыцқәа, 
Аҧхьашьагьы сҵоит.

Шьыри, уаҵәы ишанда, 
Ахәыҷ баҳчахь сцоит. 
Сара – Асҭана Шамба, 
Ианысҳәа иҟасҵоит.

Ииуль 27, 2002ш., 
Аҟәа

АНАША

Сан ауҭра ду ҟалҵеит.
Сан еиҭалҳаит,
илалҵеит:
Аџыш
аџьымшьы,
апырпыл,
араҳана,
анаша,
ахәыл...
Адгьыл рнаалеит убас,
Ишыкьны ихалеит убас.
Аха имышьҭыкәа хара,
Аарҩара рыхьӡеит абра.
Ахәыл гылеит аҽырҟәиҭ,
Аџыш амахәқәа лаҟәит,
Араҳанагь машьцахеит,
Апырпыл зынӡа ицахеит...
Акы-заҵәык аџьымшьы:
– Ишәычҳа! – ҳәа игон абжьы.
Аха зымҩа ахы рханы,
Анаша дәықәлеит еиханы.
Иахьцо қьафуроу џьушьап.

Иахьцо лафҳәароу џьушьап.
Уахьгьы икашуеит аҭакар,
Аха,
абар,
абар,
абар:
Аҿаанахеит ақәаршҩы,
Иргәырҕьо
аӡәым,
ҩыџьам,
шәҩы...
Ақәа назыхьӡазгьы абра, 
Уа иналагоит азҳара. 
Анаша шцоз ихьанҭаӡа, 
Ақәа анахьӡа – аҧсы ҭаҵа, 
Иааҭгылан – 
иажәуан азхара, 
Иажәуан – 
иаҿын азҳара,
Ашыш-аанда ахгьы бжьахеит, 
Еицаҟьан ус иагьынхеит...

Ииуль 28, 2002ш.,
Аҟәа

АМЫСҚЬ САПЫН

Ахәыҷы аеҳәа дануп, 
Аӡы иҽаҭаны дгьежьуа. 
Ахәыҷы аҽҳәа дануп, 
Ихы ҿышуа, 
игәы шьышьуа.

Асапын уа иҵәырҵәыруеит,
Џьа дахьӡоит,

џьа икәараҵоит,
Џьара ихалоит,
џьа икәыруеит,
Џьара икуеит,
џьара ицәцоит.

Ҿааиҭуеит днашьҭало еиҭа, 
Иахьхыӡсало иҧырҧыруа:
– Амысқь сапын, иҳәеи да, 
Ас узыҟоу уҵәырҵәыруа?

–  Ҭынч унатәаны уӡырҩыр, 
Аҭак усымҭои саргьы; 
Сыҷын, ус сымҵәырҵәырыр, 
Лассы снырымхуеи зегьы!

Ииуль 29, 2002ш.,
Аҟәа

         АШЫШКАМС

Уи адгьыл иамкуа иалаган,
Ажәҩақәа аанартит.
Ицон уи ажәҩан иалалан,
Иҧрит,
иҧрит,
иҧрит.

Ицон убас агәы алаҟан, 
Амҩагь иахнаҧааит... 
Аха иааҧсауа иалаган, 
Адгьыл ахь илбааит.

Август 3, 2002ш., 
Аҟәа

          АӠЫХЬ

Ахаҳә хәыҷқәа ҧхьаҳәҳәа, 
Иааҵнахын ахы, 
Аӡыхь хәыҷы ахьхьаҳәа, 
Ицоит иццакы.

Џьара иаша иҭалоит, 
Џьара икәараҵоит. 
Зегьы ргәаҵа иҭалоит, 
Аҧсы рханаҵоит.

Амҩа хара иазҟазоуп, 
Ицоит иласны. 
Аӡиас дугьы абасоуп 
Ишалагаз зны.

Август 3, 2002ш., 
Аҟәа

   АЦӘАҞӘА

Ацәаҟәа, ацәаҟәа, 
Уҧшӡои шаҟа? 
Ашәыга ҭаҵәахқәа 
Умои шаҟа?

Аиаҵәа, ашкәакәа, 
Аҟаҧшь, аҩеижь... 
Уаҳа са исмырҳәакәа,
 Сыҷын, иҳәеишь!..

Август 4, 2002ш., 
Аҟәа

      ШЬЫЖЬНАҴЫ

Иухамышҭыроуп бзанҵы: 
Угылароуп шьыжьнаҵы, 
Аус укыроуп шьыжьнаҵы, 
Уццакыроуп шьыжьнаҵы.

Ауаа еилыхоит шьыжьнаҵы, 
Акака ирыхоит шьыжьнаҵы, 
Абзиа ҟарҵоит шьыжьнаҵы, 
Ҧхьаҟагь ицоит шьыжьнаҵы.

Иашоуп ахәылҧазгьы ҧшуп, 
Ахәылҧазгьы акака ирҿуп, 
Аха ируша – рухьеит, 
Аха ирҳәаша – рҳәахьеит.

Август 5, 2002ш., 
Аҟәа

АРҨАШИ АҚДИ

Арҩаш жәылоит, 
Арҩаш жәылоит, 
Арҩаш иаанахәеит ақды.

Анахь иагоит, 
Арахь иагоит, 
Арҩаш ихыми уа ақды.

Акды қәҧаӡом, 
Ақды қәҧаӡом, 
Арҩаш иххалеит ақды.

Арҩаш тәаӡом, 
Арҩаш шәаӡом, 
Арҩаш иагьагеит ақды.

Август 6, 2002ш.,          
Аҟәа

ФЫНЕИ ДАМШӘИ

Фына, 
Фыфына,
Бырфына –
Ахьыӡшьарақәа амоуп Фына. 
Ишҧабзиоу ҳацгәы алеишәа, 
Зынзаҵәык иқәымлац аишәа. 
Инашьҭарҽыло иара аҵыхәа, 
Аҳәынаҧқәа ирнаҭом ҧсыхәа. 
Ҳара  ҳацгәы ҳаҭыр ақәуп, 
Аха Дамшә злашоу лакәуп. 
Фына абар аҧсахы еилалоит,
Фынагь Дамшә абар ибналоит. 
Абар, иахьагьы иазыҭрысит, 
Дамшә уи аҵла иқәнацалоит, 
Фына ццакны амахәқәа ирылсит, 
Аҳааҵә еиҧш џьара иҿалоит. 
Агәгьы ҭыҵуеит Фына рыцҳа, 
Ишыҧшыц иагьыҧшуеит ҿыцха. 
Иазымдырӡо уа иаҭахыуҳәа, 
Алагьы шуеит ахыу-хыуҳәа. 
Митә абазшәа, 
митә аузшәа,
Аҵла иакәшо ишуеит усшәа... 
...Алахәы зныз насҭха игылан, 
Аҳәынаҧ уи афон ианылан...
Август 12, 2002ш.,   Аҟәа

   ЛАГӘИ  АЛАКӘИ

Лагә хәыҷ ирҳәо иаҳаӡом, 
Лагә хәыҷ иқашь ифаӡом.

Днықәкуа уаҟа лшьамхы, 
Инаиқәкуагьы уаҟа лхы,

Анду изеиҭалҳәоит алакә, 
Алакә бзиа ибозаап Лагә.

Уажә алакә дытҟәа дагоит, 
Имбаӡакәа ақашьгьы ифоит.

Анду алакә убас илҳәоит, 
Амаҭа ақашь убас ифоит...

Имбаӡакәа инҵәеит алакә, 
Алакә иҵегь иҭахыуп Лагә.

Анду қашьда алакә лҳәом, 
Амаҭа лакәда ақашь ифом.

Август 13, 2002ш., 
Аҟәа

   КӘУКӘУ

Кәукәу, кәукәу –
Ааҧын мааи. 
Кәукәу, кәукәу –
Аус ахь шәааи.

Кәукәу, кәукәу –
Лаҵароуп.
Кәукәу, кәукәу –
Ҧхьацароуп.

Август 18, 2002ш., 
Аҟәа

        АХЬӠЫДА

		  Сара исҳәаргьы жәохә, 
		  Уара иуҳәаргьы жәохә, 
		  Изҳәалакгьы – жәохә... 

                                Ажәлар рҳәамҭа

Анбанқәа ҭынч ианеидтәала,
Еицәажәауеит ҳәоу еиқәшәала.
Аха ирылоуп урҭ акьаҳәқәа,
Ахәахәақәа,
амараҳәқәа.
Уажәы-уажә дара ирҿаҧоит,
Ируама, ртәгьы иадыргоит.
Иҟоуп измырго зыбжьыҳәа,
Аха идмыртәаӡо ашьшьыҳәа.
Иара аҿымҭра рхы инархәан,
Ахы иқәтәоит, абҕа нархәан.
Сеиҭоуҳәароуп абааҧсы ҳәа,
Са снартәаны – иара ансыҳәа,
Убас иҟоугьы акы азыҳәа,
Абри зыҩуеит –
иара аҽашәоит.
Ҳазыӡырҩып –

иара цәажәоит:
– Са сыхьӡыдоуп,
Са сыхьӡыдоуп;
Ахаргьежь ҳәа хьӡыс исыҭоуп,
Аха изҳәада: са сымчыдоуп,
Сымчыдоуп акәым – сагьҷыдоуп.
Нас иҟамзар сыда ҧсыхәа,
Сызгылоузеи зегьы рҵыхәа?!
Импар-парит,
Имбар-барит,
Имуар-уарит,
Имгәар-гәарит,
Имҟар-ҟарит,
Имҳар-ҳарит;
Еиҭанаҳәеит иара ахы,
Аха иазымӡырҩит акы –
Ирзыӡбом анбанқәа рхаҭа.
Изыӡбоз анбанқәа рхада
А-а ахьгылаз жәак аҳәеит,
Уи иадгылан зегьы ҳәҳәеит.
Уиакәхеит: нас иаанымгылеит,
Инаган Д-ы инаддыргылеит.
Дәы-дәы-дәы,
дәы-дәы-дәы;
Исзықәҵоума, аҳәеит, адәы?!
Изаҳауадаз – иаанымгылеит,
Инаган Ж-ы инаддыргылеит.
Жәы-жәы-жәы,
жәы-жәы-жәы;
Сзеиҧшрахазеи, аҳәеит, уажәы?!
Аҧсы акуа, ианажә аӡы –
Иаддыргылеит анбан Ӡ-ы.
Ӡәы-ӡәы-ӡәы,
ӡәы-ӡәы-ӡәы;

Ишгәеимҭозгьы абеит аӡәы?!
Ирыддыргылеит: Т-ы, Ҭ-ы, Ҳ-ы.
Ишарцәажәазгьы гәашәҭ, аҳы!
Тәы-ҭәы-ҳәы,
тәы-ҭәы-ҳәы;
Инаскьаны инарҳәы-иаарҳәы,
Акакала иашәеит, иазеит;
Зегьы акоуп ргәы намӡеит.
Ирыддыргылеит: Ц-ы, Ҵ-ы, Ш-ы,
Аарла еихыҵуан уажәы аҿы.
Цәы-ҵәы-шәы,
цәы-ҵәы-шәы;
Инаҧшит аблақәа ҵыршәы.
Мап, рызхара ҟамлаӡеит,                     
Уаҳа рыгәгьы аамнаӡеит...
Ахы еиҭаҳәо иара гылеит:
– Шәанаџьалбеит, сыбҕа ҧҵәеит,
Мыч-кәарак сылам, инҵәеит...
Аха баша ажәа ннакылеит,
Зегьы еицҿакны ианаҿагыл:
Иазхоуп, рҳәеит, уҽынкыл!
Убри инаркны аҽҵаҳәаны,
Аус ауан сыхиоуп ҳәаны.     .
Аха аусура аамҭа цахит,
Усда ацәажәара аҧнаҵахит.
Ахаргьежь ҿыц ахы шьҭнахит,
Ргәы ҭшьаауа рыҧсы ҭнахит.
Ипар-парит,
Ибар-барит,
Иуар-уарит,
Игәар-гәарит,
Иҟар-ҟарит,
Иҳар-ҳарит...
Иҧаҧашькны уа ирҿагылеит,

Аха иамуит – иахамҵгылеит.
Уимоу анбанқәа рхада,
Адҵа ҟанаҵеит еиҭа:
Иацышәҵа, аҳәеит, уи аидара,
Икыдышәҵа, аҳәеит, амардара!
Ари заҳаз ҩаҧхьа игылеит,
Инаган Г-ы инаддыргылеит.
Г-ыи У-ыи наҟ еидыргеит,
Амч ирымаз наҟ ирцәыргеит.
Жәаба змаз аидара нарҭеит,
Даҽа зныкгьы алша гәарҭеит.
Гәы-гәы-гәы,
гәы-гәы-гәы;
Иҭынчхазар нас урҭ ргәы?
Дара-дарагьы зны еиҿагылеит,
Аха изҳәада рҽааныркылеит;
Инаган Ҕ-ы инаддыргылеит.
Ҕәы-ҕәы-ҕәы,
ҕәы-ҕәы-ҕәы;
Ианызшәа абеит аҭәырҕәы?!
Анапқәа раҳангьы игылеит,
Аха изҳәада рҽааныркылеит;
Инаган К-ы инаддыргылеит.
Кәы-кәы-кәы,
кәы-кәы-кәы;
Игылан, рыцҳа, уи цәкәыкәы!
Ана икаҳаит, ара игылеит,
Аха изҳәада рҽааныркылеит;
Инаган Қ-ы инаддыргылеит.
Қәы-қәы-қәы,
қәы-қәы-қәы;
Иҳәацәарц аныха амҵа иқәы
Идәықәлоны, иааныркылеит,
Аха изҳәада рҽааныркылеит;

Инаган Ҟ-ы инаддыргылеит.
Ҟәы-ҟәы-ҟәы,
ҟәы-ҟәы-ҟәы;
Абас ианкаҳа, уа ианлаҟәы,
Уи аблақәа ашәшьы рхылеит,
Аха изҳәада рҽааныркылеит;
Инаган Х-ы инаддыргылеит.
Хәы-хәы-хәы,
хәы-хәы-хәы;
Уи азын иҟамлеит нцәахәы,
Уи азын иҟамлеит ҧхьахәы!..
Дара зҵаз акака ракәын,
Дара акака ҳаҭыр рзақәын.
Ари рыҵан жәохә еидара –
Жәохә еидара –
Жәохә хьанҭара;
Жәохә еидара –
Жәохә еидара;
Жәохә еидара –
Жәохә ладара;
Жәохә еидара –
Жәохә хьанҭара.
Игәыр-гәыруан,
Игәыр-гәыруан,
Иҟәыр-ҟәыруан,
Иқәыр-қәыруан,
Икәыр-кәыруан,
Ихәыр-хәыруан.
Жәохә-ҩык рышьҭахь –
Иара гылан.
Жәохә-ҩык цон –
Ирышьҭагылан.
Жәохә-ҩык рыҕәҕәо иара аҽашәон,
Жәохә шьҭыбжьыла дара арцәажәон,

Ирыҵан, рыцҳа, жәохә еидара,
Ирҿан, рыцҳа, жәохә ҩадара,
Ирҭан, рыцҳа, жәохә ладара,
Зегьы акоуп: еихеит, еихеит;
Аха ишыхьӡыдаз ус инхеит...

Ианвар 21-24, 2002ш., 
Аҟәа

МАРҶЫҔЬ

Абна ҳала, 
ҳала, ҳала, 
Ҳала ҳхала, 
ҳҽылахала –
Ҳашнеиуаз аҧсаӡ аабеит, 
Ҳаҵалан аҧсаӡ аагеит, 
Маҭәа хкыла еилаҳәаны, 
Ажәа ҳәаны, 
ашәа ҳәаны,
Иҳагәҭылакны, уа ишаҧыц, 
Ашықәс ҳаҧыларц –Аҿыц... 
...Зегьы иҳалаҵауа аҵәы, 
Марҷыҕь ҳәа дҳалан аӡәы.

Шьапы ссирк аҵаҳаргылеит, 
Азал агәҭа иҩнаҳаргылеит, 
Иаҵакьысуан иара аҭуан, 
Фҩы хаала ҳара ҳарҭәуан. 
Нас ҳалагеит архиара, 
Убас ирыхәаччон иара: 
Мрамзеи Мрамцеи, 
Хьыблеи Хьымреи, 

Хьымзеи, Хьымцеи, 
Расҭеи Кәасҭеи, 
Кьагәеи Жагәеи, 
Никәеи Сикәеи...
...Зегьы иҳалаҵауа аҵәы, 
Марҷыҕь ҳәа дҳалан аӡәы.

Уи иакәшауа рҭыҧқәа нкылан, 
Идырхиарц уаҟа еишьҭагылан: 
Аҵыс иаҵәеи аҳәыҳә шкәакәеи, 
Ала еиқәаҵәеи ацгәы шкәакәеи,
Абгахәыҷи амышәҳәыси, 
Агәыжь хәыҷи аҽадҳәыси, 
Ӡыркәи лацәҟәи арҵу каҧеи, 
Аҧсуа ҟамеи аҧсуа кабеи, 
Аҽеиқәа, аҽыхәа, аҽыз, 
Аҕәра, акәадыр, амаҳмыз; 
Ианыргыло аӡәы имаҿа, 
Ақәцә иазнеигон амзаҿа... 
...Зегьы иҳалаҵауа аҵәы, 
Марҷыҕь ҳәа дҳалан аӡәы.

Адырҩаҽны усгьы ныҳәан, 
Ҳа ҳмазеин уи азыҳәан: 
Ахәыҷқәа зегь ҳаизаны, 
Акакагь ҳарҿын ҳаисаны. 
Ашықәс Ҿыц уа ажәа азаҳҳәон, 
Ашықәс Ҿыц уа ашәа азаҳҳәон,
 Џьоукы ажәеинраалақәа ирыҧхьон, 
Џьоук рыхәмаррақәа ҳдыргәырҕьон, 
Џьоукы ааҟәымҵӡакәан еинырҟьон, 
Аиолка атҟәаны аҿара, 
Уажәы иҳаҧхьон кәашара... 
...Зегьы иҳалаҵауа аҵәы, 
Марҷыҕь ҳәа дҳалан аӡәы.

Еицыкәашон: амшәи аҳәыси, 
Еицыкәашон: абгеи асыси, 
Еицыкәашон: аӡи амцеи, 
Еицыкәашон: амреи амзеи... 
Икәашон рнапқәа еибаркны, 
Аиолка иакәшауа, иццакны. 
Иаҳа-иаҳа ҳгәырҕьа халон, 
Мҵәыжәҩада ҳҧыруа ҳхалон. 
Ус аҧшатлакә абра иҩнасит: 
Аӡәы ҳиолка ашьапы дасит,
Иагьцеит, рыцҳа, уи хбыкьы,
Арҵәаа ааҭдыргеит зегьы;
Ҳәҳәарахеит,
Иҟаарахеит,
Абас ҳгәырҕьарагь харахеит...
.. .Зегьы иҳалаҵауа аҵәы,
Марҷыҕь ҳәа дҳалан аӡәы.

Март 5, 2002ш., 
Аҟәа
 

     АМЫШӘҲӘЫС

Абна илган амышәҳәыс, 
Ауаа рахь аҿы зырҳәыз, 
Уажәы иҭаркын аҧыркы, 
Ирааӡон уа напы аркы. 
Илаша-лашауа рхы-рҿқәа, 
Уи иаҭаауан ахәыҷқәа. 
Иаҿарҵон уа игәырҕьаҵәа: 
Араса, 
акакан, 
аҵәа...

Фатма ишалҭоз акамфеҭ, 
Ҳаи, илыхьхьан акаамеҭ: 
Лнапы убас ицәнакәыкәит, 
Ларгьы дгылозма лҽырҟәиҭ: 
Убас арҵәааҳәа дыҳәҳәеит, 
Иузеилымкаауа акы лҳәеит, 
Лкамфеҭгьы ахара икашәеит... 
Убас даршәеит, 
даршәеит, 
даршәеит...
Иара убри аҽны инаркны, 
Уаҳагь дықәломызт аҧны.

Ари гәазҭаз Фатма лаб,
Баша дмыччазаргь ҟалап,
Днаиртәеит;
иршәеит,
ирзеит,
Лгәы ҟаиҵеит,
лхы ҟаиҵеит,
Ҽынла дылзаҧхьеит ашәҟәы,
Уахынла еиҭеиҳәеит алакә,
Убасгьы ирҭынчит лгәы. 
Шьҭа дазааигазар ҟалап... 
Зегь акоуп уи хьаас икны, 
Уаҳагь дықәломызт аҧны.

Иаууеи, иҳәан, Фатма лаб, 
Дхәыц-хәыцуа иазуа ҳасаб, 
Днатәан, абасгьы иӡбеит: 
Дцан еилаҳәарак ааигеит. 
Ихлыртызар: 
аа, амышәҳәыс, 
Амышәҳәыс – 

акьанџьа-мышәҳәыс; 
Дыршәан зымҩа лҿы зырҳәыз 
Аҧыркы иҭаку ани ахаҭа, 
Азныказ даацәшәеит еиҭа, 
Аха итәан иара аҽырҟәиҭ, 
Ма изҳәада дыцәнакәыкәит, 
Уимоу абызгьы лнарбеит, 
Ишшәарҭамызгь агәра лгеит.

Апрель 1, 2002ш., 
Аҟәа

ШЬХАЛАКӘ ИЗЫҲӘАН АЛАКӘ

Бнахьчак дыҟан,
бнахьчак дыҟан,
Абназын дынцәахәын,
дныхан.
Хьӡысгьы иман уи Шьхалакә,
Шьхалакә далашан алакә...

Шьхалакә зны ус ҟаиҵеит, 
Шьхалакә зны иус ҟаиҵеит: 
Акды шәпақәа неидырҕәҕәала, 
Акды жәпақәа неидырҕәҕәала, 
Инеидырҕәҕәала неидҿаҳәала, 
Инеидҿаҳәала мышәӡахәала, 
Мышәӡахәала инеидырҕәҕәала, 
Инеидырҕәҕәала  – 
ҕәҕәала-ҕәҕәала, 
Атыҩ ҟаиҵан аӡы ихиҵеит. 
Уиакәхеит, акы ахимырҵит; 
Ибна бираҟгьы ахаирсит... 

Аӡы ихиҵеит – 
ихьӡ ахиҵеит.
Хьӡысгьы иеиҭеит уи: «Шьхалакә». 
Шьхалакә далашан алакә... 
Ацәқәырҧақәа ирақәҧо ҕәҕәала, 
Атыҩ цоит аӡы ихыхәхәала. 
Иахьыкҿасуа анакә-аракә, 
Ирманшәало игоит Шьхалакә.

Иҭбаа-ҭыцәуп, 
иманшәалоуп, 
Иџьоушьаша, 
уи иантәалоуп: 
Ацгәи Аҳәынаҧи,
Абгахәыҷи Арбаҕьи,
Ақәыџьмеи Асыси,
Абгалаџи Ажьеи.
Ацәқәырҧақәа ирақәҧо ҕәҕәала,
Атыҩ цоит аӡы ихыхәхәала.
Ана икҿасуеит,
ара икҿасуеит,
Ана иҭасуеит,
ара иҭасуеит,
Ана иҧоит,
ара иҭыҧоит,
Ана иҭалоит,
ара ихалоит,
Анаҟа-араҟа икаҳа-бҕалоит.
Ацәқәырҧақәа ирақәҧо ҕәҕәала,
Атыҩ цоит аӡы ихыхәхәала.
Иахьыкҿасуа анакә-аракә,
Ирманшәало игоит Шьхалакә.

Ацгәы мыжда ачҳа хыҵуеит,
Аҳәынаҧ шәаны аҧсы ахыҵуеит.

Бгахәыҷы мыжда ажәӡы леиуеит,
Арбаҕь шәаны уа игәаҭеиуеит.
Қәыџьма мыжда ахаҧыцқәа ахуеит,
Асыс рыцҳа шәаны игәаҟуеит.
Абгалаџ мыжда ацәа иҭасуеит,
Ажьа рыцҳа шәаны еиҵасуеит.
Ацәқәырҧақәа ирақәҧо ҕәҕәала,
Атыҩ цоит аӡы ихыхәхәала.
Иахьыкҿасуа анакә-аракә,
Ирманшәало игоит Шьхалакә.

«Аха, џьым, иагьа ус акәзаргь,
Аха, џьым, ҳа ҳзыниаз лакәзаргь...» –
Рыҧсы мыждақәа аақым-қымит,
Ирзымчҳакәан иааҟым-ҟымит...
Ацгәы Аҳәынаҧ ашҟа иҭрысит,
Абгахәыҷы Акәты ашҟа иҭрысит,
Ақәыџьма Асыс ашҟа иҭрысит,
Абгалаџ Ажьа ашҟа иҭрысит...
Аха убасҟан исит ҧшак ҳәа,
Аҿаанахеит убас хҿак ҳәа:
Аҿақ,
аҿақ,
аҿақ,
аҿақ –
Ҭынч изнеиуамызт шьаҿак.
Ацәқәырҧақәа убас игылеит,
Еикәамгылеит,
еиламгылеит,
Хаха игылеит, 
хаха ижәылеит –
Убас бжьык ҳәа гон иҭыҩ, 
Аҭәыц иаҩызахеит атыҩ. 
Уи иантәалаз рыҧсы рӡеит, 
Рыҧсы шҭаз ҽырҧсы ҟарҵеит. 

Ацәқәырҧақәа ирақәҧо ҕәҕәала, 
Атыҩ цоит аӡы ихыхәхәала.
 Иахьыкҿасуа анакә-аракә, 
Ирманшәало игоит Шьхалакә.

Урҭ зегьы-зегь рыгәқәа рыхьит, 
Хәыҷы-хәыҷла аҧшагьы еихсыҕьит. 
Аҧша еихсыҕьит – рыҧсы ҭалеит, 
Ҩаҧхьа рылаҧшқәа неишьҭалеит. 
Ацгәы Аҳәынаҧ ашҟа иҧшыхит, 
Абгахәыҷы Акәты ашҟа иҧшыхит, 
Ақәыџьма Асыс ашҟа иҧшыхит, 
Абгалаџ Ажьа ашҟа иҧшыхит... 
Иахьаго амла еиқәынҵәа:
«Уҟоума, – рҳәоит, –  уара нҵәа?» 
Убасҟан ашьхарахь ихысит, 
Иақәырццакны аӡгьы хыҵит, 
Ахатә закәангьы аҧнаҵахит, 
Иабоз зегьы наҧнацахит, 
Џьара ижәылеит, 
џьара икшахит, 
Џьоук арбгеит, 
џьоук архәашахит.
Атыҩгьы уи ахы иҭарҧа, 
Убас ишьҭнахит ацәқәырҧа. 
Акы агымхеит иаанарҳәырц, 
Агантә ашьхаҟа аҿы арҳәырц. 
Ацәқәырҧақәа ирақәҧо ҕәҕәала, 
Атыҩ цоит аӡы ихыхәхәала. 
Иахьыкҿасуа анакә-аракә, 
Ирманшәало игоит Шьхалакә.

Рыҧсы ааивырган – ус имҧшит: 
Инеизыҧшит, 
инеиҿаҧшит.



161

Ацгәы Аҳәынаҧ ашҟа иҧшын –
Иара тәан иааигәаӡаны. 
Абгахәыҷы Акәты ашҟа иҧшын –
Иара тәан иааигәаӡаны. 
Ақәыџьма Асыс ашҟа иҧшын –
Иара тәан иааигәаӡаны. 
Абгалаџ Ажьа ашҟа иҧшын –
Иара тәан иааигәаӡаны.
«Уҟоума, рыцҳа, уаргьы?» –
Абас рҳәахуан уажә зегьы. 
Ацәқәырҧақәа ирақәҧо ҕәҕәала, 
Атыҩ цоит аӡы ихыхәхәала. 
Иахьыкҿасуа анакә-аракә, 
Ирманшәало игоит Шьхалакә.

Мап, изҳәада иҭаҳан ицәоит, 
Амла мыжда дара еиқәыцәоит. 
Арахь рыфатә афҩы хааӡа, 
Убасгьы игоит, ихаҵа!.. 
Ацгәы мыжда ахы шьҭнахит, 
Иҧаны Аҳәынаҧ акырц. 
Абгахәыҷы алымҳа еиҵнахит, 
Иҧаны Арбаҕь уа иакырц. 
Ақәыџьмагьы асаса еихнахит, 
Иҧаны Асыс уа иакырц. 
Абгалаџ анапы еиҵнахит, 
Иҧаны Ажьа уа иакырц... 
Аха убасҟан, 
аха убасҟан,
Хыхь Анцәа ду иабџьар даҵхан, 
Ахысбыжь аиқәара иҭысит, 
Ажәҩан еиқәара дыз-дызит... 
Амацәыс ҩаҧхьа инаҿысит,
Нас ақәаршҩы жәпа аҿыҵит. 
Ҩаҧхьа ихысит, 

ҩаҧхьа ихысит, 
Адгьыл дуӡӡа еиҵахыџ-хыџит, 
Ажәҩан дуӡӡа еилахыџ-хыџит, 
Уаҟа аҧҳал ахы лахазшәа, 
Ажәҩан адгьыл ду иагазшәа, 
Ешьара-еҳәшьара ахашҭуан, 
Убас қәаршҩык ланашьҭуан. 
Ус, хәыҷы-хәыҷла ақәа нкыло, 
Абар, амчрагьы ахьыннакыло 
Акырцх,  аха зынӡа аҧхныга, 
Ага иҭыга, 
ашьха ихәныга, 
Ашьха ихыга, 
ага инага, 
Ага инага, 
зынӡа ирхага –
Еихыҧа-еиҵыҧо,
еихыҧа-еиҵыҧо,
Џьара ишьҭыҧон,
џьара иҧсыфон,
Анапы зыхьӡаз аҟәыбон...
Ус маҷ-маҷ акырцх нкыло,
Абар, амчрагьы ахьыннакыло
Асырҳәы, аха асы еилахҵәа,
Мап, иауамызт бахҵәа-бахҵәа.
Ага иҭыҵит,
ашьха ихыҵит,
Агәы рхаҵо ҩаҧхьа ихысит,
Имацәысит,
еиҭахысит,
Дгьыли жәҩани еиҵахыџ-хыџит;
Аҩысҭаа имчрақәа хымҽи,
Аҧсцәаҳа имчрақәа хымҽи,
Адгьыл ҽа ҧсык азҭаҵа,
Асырҳәы ауан ихьанҭаӡа.

Аҳәынаҧ Ацгәы акәа иҭаршәын, 
Аҩбагь наҟ-ааҟ еибарҧхон. 
Акәты Абгахәыҷы акәа иҭаршәын, 
Аҩбагь наҟ-ааҟ еибарҧхон. 
Асыс Ақәыџьма акәа иҭаршәын, 
Аҩбагь наҟ-ааҟ еибарҧхон. 
Ажьа Абгалаџ акәа иҭаршәын,
Аҩбагь наҟ-ааҟ еибарҧхон. 
Ацәқәырҧақәа ирақәҧо ҕәҕәала, 
Атыҩ цон аӡы ихыхәхәала. 
Иахьыкҿасуа анакә-аракә, 
Ирманшәало игон Шьхалакә. 
Аҧҭа ӡлачқәа жәҩан ихыҵуан, 
Амра лашагь ашьха ихыҵуан...

Маи 8-10,2002ш., 
Аҟәа

             АНИ  АҦЕИ

Еиҧшны амшыни ацәқәырҧеи, 
Уи ихықәтәалан ани ҧеи. 
Рымаҭәақәа шьҭан насҭха, 
Лхәыҷгьы уахь ихы нарха:
– Аҳы, уцан иаагеи скасы! 
Аҿыц ныҟәагь дцеит лассы. 
Аха иааигеит уи лыҵкы.
– Уа, сыҷын хәыҷы, ухаҵкы, 
Акасы, сҳәеит, акасы!... 
Уажә дцаны иааигеит дласы.
– Аҳы, сыҷын, нас уцаны, 
Ақалҧад сзаага иҧшааны! 
Иара дцан ахылҧа ааигеит.

– Ақалҧад! – лшьапы илырбеит. 
Ҩаҧхьа дцеит, акыр деимдеит, 
Ибеит, дгәырҕьаҵәа иааигеит.
– Аҳы, уцаны ублуз аага! 
Иааигеит иҧшааны, агәра га. 
Ҩаҧхьа длышьҭуан, иара дцон, 
Амаҭәа хьыӡқәа илырҵон. 
Ҩаҧхьа длышьҭуан, иара дцон, 
Ахатәы бызшәа илырҵон. 
Ахаҳәра дылала иара дцон, 
Лхәыҷы дыҕәҕәаны длааӡон.

Ииуль 13, 2002ш., 
Аҟәа

        АҲАҚЬЫМ

Ашоура кәыркәаз имитәуп,
Ахьҭа шсылалаз џьшьатәуп.
Нас аҳақьым дысзааргеит,
Сышлыцәшәоз –
бзиа дызбеит.
Уи лыблақәа хаан убас,
Уи лажәақәа хаан убас.
Раҧхьа сымгәа ҭалырҽылт,
Нас сыблақәа дырхыҧшылт,
Лнапы дҩахан ислырбеит,
Сҿы аартны сыбыз лбеит,
Мҳаҵәлагьы сыхәда дҭаҧшит...
Абарсааҭк усгьы дымҧшит,
Зны сналырҳәит,
саалырҳәит,
Зны слыргылеит,
зны слыртәеит,

Аха изҳәада уи слыршәеит:
Уи лажәақәа хаан убас,
Уи лыблақәа хаан убас,
Сгәы ҟалҵеит,
схы ҟалҵеит...
Схьаа ахьцазгьы сымбаӡеит.
Аҳақьым ссирзаап иҟазшьа,
Изанааҭгьы ҧшьоуп – иҧшьа:
Дшихәшәтәуа еиҧш аҭынхагьы,
Дихәшәтәуеит уи иаҕагьы.

Ииуль 22, 2002ш., 
Аҟәа

АМААМЫН  АХАҚӘИҬРА

Амаамын хәыҷықәра иҭысит, 
Амаамын хәыҷы ацәа иҭыҵит. 
Ана иакуамызт, 
ара иакуамызт, 
Мла иакуамызт,
хьҭа иакуамызт. 
Есымша агәы хыхәхәо иҭәымзи, 
Хәмаргалагьы анапқәа ҭәымзи. 
Ирбон рнапы иқәргылан, 
Иргон анапы аанкылан. 
Адәныҟа ицозар, 
аҩныҟа иаауазар, 
Иааҿыҵшәаз ҟарҵон – иауазар... 
Аха аҩызцәа изрыламгылеит, 
Аҽынасҭхан зымҩа игылеит. 
Иҭшәахеит иара аҭыӡ-ҭыҧгьы. 
Аҿынанахеит агәы ҭыҧ-ҭыҧгьы. 

Ахылаҧшҩы инеины иҿаҭәҳәеит; 
Мап, иҳәеит – 
имап иамҳәеит...

Амаамын хәыҷы аҭра иҭыҵит, 
Амаамын хәыҷы ацәа иҭыҵит, 
Ицоит амаамын ҭагә-ҭасуа, 
Ицоит инеиҭаҵ-ааиҭаҵуа...

Нас изҳәада баша ибналеит, 
Ахәыҷ баҳчагь иара нҭалеит. 
Иабеит уаҟа ссиршәа, лакәшәа, 
Абар, уи алаҧшгьы ахьлақәшәа 
Ауаргьала, инеины иантәалеит, 
Игьаларцгьы аҽарманшәалеит.
Наныкьара, уи аҧхыӡ иалаз,
Иҧшахьырсуа аҳауа иалаз...
Аха, мап, иара иахымхәыцит,
Агәы шхьаауаз наҟ иаҟәыҵит.
Ахәмарга рацәақәа ахьгылаз,
Уа ишнеиуаз – иаарылагылаз,
Акьанџьа-маамын абахит,
Ахы шьышьуа,
агәы шьышьыхуа,
Зны ишьҭаҵо,
зны ишьҭыхуа,
Иаҿаҭәҳәеит,
иаршәит,
иаргәаҟит,
Аха ани аҧсы азҭаҵондаз,
Ус иаҭаху азыҟаҵондаз?!
Ус, абарҵа иныҵаххызар,
Абар, ассиргьы уҭахызар!
Иахьынаҧшуа ахәыҷқәа ыцәоуп:

Рыблақәа хҩоуп,
рнапқәа раҵәоуп.
Ашә инахеит,
ашә иаахеит,
Лада илахеит,
Ҩада иҩахеит,
Аха башан –
иахымхәыцит,
Иахымхәыцит,
наҟ иаҟәыҵит.
Нас, уаҟа аҧенџьыр инасны,
Аҧшатлакә еиҧш иара ҩнасны,
Амаамын иамазма ҧшыха,
Инархалт ирҿыха-рҿыха.
Ампахьшьы аршәуа,
Нас ахчы аршәуа,
Шьҭа ицәодаз згәы каршәуа...
Ахәыҷқәа рҿыха-
рҿыха-
рҿыхо,
Ирылан,
иабон
ишыҟа-
шыҟо.
Ахәыҷы цәамхьақәагьы ыҵҟьа,
Имыҳәҳәози гәыҭҟьа-ҧсыҭҟьа. 
Ааӡаҩцәа уа иааҩнаххызар, 
Абар, ассиргьы уҭахызар: 
Ахы иҭарҧо уажәы ахыза, 
Ахәыҷқәа Цәаблаҟы дрылоуп, 
Дара ҳәҳәо рцәарҭа илагылоуп. 
Ас ианакәша, 
ас ианақәшәа,
Амаамынгьы иабан лакәшәа, 

Ишахаз хәыҷык ихылҧа, 
Ицеит аҧенџьыр икылҧа...

Амаамын хәыҷы аҭра иҭыҵит, 
Амаамын хәыҷы ацәа иҭыҵит, 
Ицоит амаамын ҭагә-ҭасуа, 
Ицоит инеиҭаҵ-ааиҭаҵуа...

Ус, ауаа-жәпа ирышьҭагыла,
Инҭалт автобус ааҭгыла.
Нас уиакәхеит зегь еилалеит,
Афырҭын еиҧш иара рхалеит.
Аӡәы ицрасит,
аӡәы ихасит,
Аӡәы ихази,
ҽаӡәы ихази
Ирымбаӡакәа ирыхнаҧаахит.
Хыхь ихалеит,
ҵаҟа илбаахит.
Иҧан абжьында иахьынҳалеит,
Аҽыргьало
ихало-
иҭалеит.
Хәыҷыкгьы иӡыӡыкь данкыхны,
Анапы ихьнашьуан дышьҭыхны.
Убри аҟарагь уи даргәаҟит,
Нас абыз ҭыхны инарбахит.
Амаамынқәа дреиҧшыншьала,
Дабоу здырхуада иҟазшьала;
Иблақәа ихагәҭахь ихалан,
Ҭаҳмадак дахьтәаз ихалан,
Зны даргылеит,
зны дартәахит,
Рыцҳа, убасгьы уи даргәаҟит:

Икаҵкәыр иахасны афатә ҭыхуа,
Џьара ишьҭаҵо,
џьара ишьҭыхуа,
Аӡәы иҿаҵо,
аӡәы иҿыхуа,
Ирылагьежьуа амаамын рылан, 
Автобус аҟны аҳра нкылан. 
Арҭқәа зегь мацәысеимҟьаран, 
Ус, амаамын, шәақьыҭҟьаран,
Иҧан аныҟәцаҩы изцахит, 
Аха уи игәы изымҧсахит... 
Уаҳа џьа днымгылаӡакәа, 
Асветафорқәагь имбаӡакәа, 
Деиханы дышцоз дышьҭхысны, 
Амаамын ихәда ианахаҳа, 
Акы ааилымшаӡогьы уаҳа, 
Аҧсҟы аницәца, 
имҩахыҵны 
Автобус ду ажра иҭаҳаит,
Еилаҳәҳәауа зегь еилаҳаит. 
Урҭ рыцхыраара ахаҭыҧан, 
Амаамынгьы цеит иҭыҧан... 

Амаамын хәыҷы аҭра иҭыҵит, 
Амаамын хәыҷы ацәа иҭыҵит, 
Ицоит амаамын ҭагә-ҭасуа, 
Ицоит инеиҭаҵ-ааиҭаҵуа...

Алша ҧнашәарц даҽа зныкгьы, 
Ишцоз иабеит даҽа ҩныкгьы. 
Аҩны дуқәа ирылахәымкәа, 
Иҳаракымкәа, 
ма илаҟәымкәа. 
Излаҭалоз еихатә гәашәын,
Иахыҧеит ишьҭыууаа аҽаршәын. 

Ашә ианадгыл: иаацых-цыхит, 
Аха ҧшәмаҵас иаанартыхит. 
Ихәноит амардуан иаҿала, 
Ҧшьала-ҧшьала, 
ҧшьала-ҧшьала. 
Ус, азал иахьыныҩналаз, 
Амаамын ашьыжь ибналаз, 
Иабеит, аха ассир абахит, 
Цқьа иабарц аҧарда инахеит: 
Аҭӡы зегьы сахьа мацаран, 
Иазымҧхьаӡо хыҧхьаӡаран.
Абна тоура,
тоура,
тоура;
Аҵла хоура,
хоура,
хоура;
Уа амаамынқәа неихьынҳалан,
Еибаргьало аҳауа иалан...
Ладеи ҩадеи дара иртәымзи,
Насыҧ дулагь дара ҭәымзи. 
Амаамын хәыҷ агәы ҧшаахит, 
Амаамын ҵәыуогьы иҳәҳәахит, 
Амаамын гәырҕьогьы иҳәҳәахит.
 Зегьы-зегь шабоз илакәшәа, 
Абар, уи алаҧш ахьлақәшәа 
Ашәақь акәакь икҿагылаз, 
Аа, ишьҭых иахьыннакылаз. 
Амаамынбжьы уаҟа игазгьы, 
Акы ишазҳәаз агәра згазгьы 
Аҧшәма ҧҳәыс уахь дыццакызар, 
Абар, ассиргьы уҭахызар!.. 
Абџьар лықәырххо иаанкылан, 
Уи амыжда акәакь икҿагылан. 

Абырсааҭкгьы лыҧсы лхаҳаит, 
Агәараҳәагь уа длеиқәаҳаит... 
Абарҭқәа зегь уаҟа избазгьы, 
Лхаҵа шьҭахьҟа дцон убасгьы... 
Уажәы-уажәы ицәыӡуа ихдырра, 
Уи ҭелла иҟаиҵон адырра... 
Амаамын урҭ хыс ишакызгьы, 
Уа идәылҧеит абџьар шакызгьы. 
Аха рҽеибыҭа иакәша игылан, 
Иаргь гылан абџьар аанкылан, 
Аха уи ахархәашьа здырхуадаз?! 
Абџьар бџьарым ухы ианаумырхәа, 
Ахақәиҭрагьы – ухы ианаумырхәа, 
Ҽазны ас уаҳа иузҭахуадаз?!

Август 20-22, 2002ш., 
Аҟәа

А П О Е М А Қ Ә А

  УА МШЫБЗИАҚӘА!

Асааҭ хыцкәа еихырсуа: 
Ҷиқ-ҷак, ҷиқ-ҷақ... 
Уа аҵых цоит имырӡуа 
Џьара аҟәырҷак...

Ҭынч уи акәа иҭалан,
Ицәоуп зегьы. 
Аҵх гангьы сышьҭалан, 
Сзыцәом уеизгьы.

Сзытҟәаз агәырҕьара, 
Сгәаҵа иҭашуп. 
Ахәыцрақәа скыдҟьара 
Ишаҿыц иаҿуп.

Иахьа ҳҵара-еидара 
Ҳалгеит ҳазҿыз. 
Уаҵә амҩа ҩадара 
Ҳанылашт ҿыц.

Имцои џьоук ахара,
Иахәарц ицоит. 
Имырххакәа уиаҟара, 
Иҳәоуп — иҟарҵоит.

Сынрыжьит сара Аҟәа, 
Уи ӡбоуп, иҧҵәоуп. 
Схы араҟа санахәа, 
Изуагь рацәоуп.

О, сыхаара Аҟәа, 
Сгәаҵа иҭашыз, 
Аҕа иигоз иҟәаҟәа, 
Шьоуп иухьшыз.

О, сыхаара Аҟәа, 
Аҧшӡақәа ран, 
Аиааира уахгәаҟуа, 
Узҿыз қәҧаран.

О, сыхаара Аҟәа, 
Алаҧш-хаа ухуп. 
Уа абзиабара акәа 
Уҭаршәны уакуп.

Уа ужәҩан хьыҵәцароуп,
Умза каҷҷоит.
Уа удгьыл ссир ҧшӡароуп,
Умра-хаа ччоит.

Ихәмаруеит укалҭан, 
Ҭынч ацәқәырҧа. 
Аҕбақәа ацәаҳәа алдан, 
Иааиуеит ирффа.

Са раҧхьа уанызба — 
Аџьшьахәы збеит.                   
Гәында-ҧшӡа аҧҳәызба 
Дшызба агәра згеит.

Срықәымшәеи ақьиақәа, 
Араҟа исызҳаит. 
Ара аҩызцәа бзиақәа, 
Ӡәырҩы сырҳаит.

Хәышықәсагь сааӡеит 
Укәа са сҭаршә. 
Џьара ак сымхьааӡеит, 
Сыҟан сгәы каршә.      

Сыҷкәынра иагызгьы, 
Сыҷкәынра иӡҕьыз, 
Абзиабара мцабызгьы 
Аброуп иахьысхьыс.

Ушызбаз еиҧш раҧхьаӡа
Уҟам, ҽакхоит. 
Аамҭа уа ицацҧхьаӡа 
Уаргьы уҿахоит.

Иҵаулоуп уа удырра, 
Уҟазара анхал, 
Иҳауҭоит зегь рнырра, 
Агәырҕьа ҳаҧгал.

Утеатрқәа, укиноқәа – 
Исаҩмыжьуа аҿыц, 
Инеиҵыхуа сшьапоуқәа,
Урҭ сырзыҧшыз.

Ҽнак избо сара Аҟәа,
Ассирқәа зқьы, 
Сара сқыҭан — уаҟа 
Иубом мызкгьы.

О, Аҟәа, уа узыҳәа, 
Сгылоит аӡәыс. 
Исыҧшаап сгәы азыҳәа 
Иумоу ацәыӡ.

Смахәҿақәа неилыхны, 
Саахап уҧеиҧш. 
Унадсырбап ушьҭыхны, 
Узбо зыҧсеиҧш.

Уеихасҳап, уеиҭасҳәап, 
Ҿырҳәала усҵап. 
Ссирзаап игәы иҭаз ҳәа 
Сзуҳәо уҟасҵап.

Иазҳарц умч-улшара, 
Ухьыӡ-уҧшагьы, 
Иаҧызгап уа  ашара, 
Са есымшагьы.

...Асааҭ хыцқәа еихырсуа: 
Ҷиқ-ҷак, ҷиқ-ҷақ... 
Уа аҵых цоит имырӡуа 
Џьара аҟәырҷак...

Сыздыруам, о, иҧхыӡу, 
Ма илабҿабоу?! 
Ҵаны ашәхымс даахыҵу, 
Ма ус избоу?!

Уа ҳгәыла Кәакәала, 
Сыбла даахгылт. 
Уи илымоуп агәала, 
Сагьыннакылт.

Сзымҵысуа са уаҳа 
Ахәыцра сшаӡоз, 
Иаасгәалашәеит уаҟа 
Аҩныҟа сышцоз.

Уа иуыуан, ихәмаруан 
Аӡын аҧша.
Абыҕьқәа архәархәаруан.
 Ишамчыз икша.

Рымахәқәа рхахауа, 
Алрагь қәацон. 
Аҧҭақәа рҽраҕауа, 
Ажәҩан иахьӡон.

Иҵәаа-ҵәаауа аҧшаҳәа 
Итәозма, еимдон. 
Ақәа ауан ахаҽаҳәа, 
Зных иҧсатон.

Аҩнқәа рҟны ана-ара, 
Алҩа хәхәаӡа 
Ирхылҵуа, ахә-анаара
Иазцон хараӡа.

Иналаршәуа, иааларшәуа 
Аҟыгәбыжьгьы гон. 
Аӡымҩас инаваршәуа 
Амҩа сагон.

Абар, ус ихарамкәа, 
Ҳара ҳаҩнқәа. 
Сгәы цон аҭыҧ иамкуа, 
Ицон игәыкуа.

Иамоушәа аҧша агәала,
Ицон игәынқьны.
Снадгылоит Кәакәала, 
Аҭакәажә лыҩны.

Уа ашҭа иаҿыкәыршо 
Аанда цахьеит. 
Аҳәа ықәуп иқәкәашо, 
Убас ирыцҟьеит....

Уи лҧацха шкаҳара 
Иҟоуп, инаан. 
Шьҭа изыҧшуам ахара,
Аҿҳәара аан.

Иазнымкыло ақәаҵәҟьа, 
Уа ишыбгара, 
Иагьрыцҳахәха акәасқьа
Гылоуп убра.

Еимдон иныгәнысуа, 
Аҧша ҵәыҵәы. 
Ҳҭакәажә днахыкәласуа
Иҧылҟон амҿы.

Ҳаҧсадгьыл, о, ашәара 
Иааи ианҭагыл, 
Уа ирықәымкәа еилшәара
Ҳхьырҧар ангыл,

Раҧхьа игылаз дреиуан,
Кәакәала лҧа. 
Раҧхьагь дгыла днеиуан,
Иҧыруа ихҭырҧа.

Сышьҭыхны сааираҳан 
(Џьеи ибла ччап): 
– Ҽак сылымшаргь уаҳа, 
Ухәыҷра сыхьчап!

Сыбла дхыҧшылауа, 
Абас наҳәаны, 
Даахәмарын ҽыла уа,
Ашьац цәыҳәхәаны

Дцеит,  уаҳагь дызбада, 
Ҳаҕа дхәаҽуп. 
Иахьагь ан ҭынхада, 
Лҧа дизыҧшуп...

...Асааҭ хыцқәа еихырсуа: 
Ҷиқ-ҷақ, ҷиқ-ҷақ... 
Уа аҵых цоит имырӡуа 
Џьара аҟәырҷак...

Ашьха ианхыҵ ааҧын, 
Атәы ҟанаҵоит. 
Уа ааҧын иамаабын 
Ахьҭақәа цоит.

Иқәҵын аӡын хьшәашәа, 
Амч-ҿа анырзаа, 
Убас еимырдоит ашәа, 
Игәырҕьан аҧсаа.

О, ишҧассиру сқыҭа 
Ааҧын шьыжьы, 
Иҳаракны ас изкыда, 
Иахылҵуа абжьы?!

Шәҭышушәа инасҧылоит, 
Иччо ахәыҷқәа.
Среигәырҕьан сааҭгылоит, 
Мроуп рхы-рҿқәа.

Ауаҟьан-чаҟьанбыжьқәа 
Ана-ара игоит. 
Башагь рыҽсаҩмыжькәа, 
Сытҟәа сыргоит.

Уажә измада аҧшыха: 
– Аус ашҟа! – рҳәоит. 
Уа аџьа ианарҿыха, 
Адгьыл шәаҳәоит.

Анхацәа неишьҭалоит,
 Рыцәқәа ҵаҳәа. 
Аҳәсҭақәа инарҭалоит, 
Иалдо ацәаҳәа.

Аа, ус снаидгылоит 
Ицәаҕәо саб. 
Икәаҭан ааныскылоит 
Иазуа ҳасаб.

Иааҧсарагь имдауа, 
Снеиуеит сцәаҕәо. 
Уа аҧшыха рымҭауа 
Ацәқәа еиҵарҕәҕәо.

О, акалам иаҩызоуп 
Ацәеиха, избоит. 
Уи уанацәхҟьа усоуп, 
Аган ахь уагоит.

Уа акәаҭан цырцыруеит, 
Иагьцоит ирҧҧа. 
Саб итәоуп, издыруеит,
 Нас уаҳа ишҧа?!

Аха ацәқәа рыцҳақәа 
Ирыхгоит аҿҿа. 
Афырмахьц «рмыцҳакәа» 
Иҟарҵом шьаҿа.

Ани ак, са иаазбазар, 
Аҭыҧ акануоуп. 
Иҵарҳәоит иаазбаз зегь, 
Убас ицә-цәаҕәоуп.

Ус, уа ахахәда ргыла, 
Ацә – адоумбеи, 
Аҧаҭхь-тәыҩа ахаргыла 
Ишааиуаз сымбеи.

Ҳаҧхьаҵәҟьа иаагылеит, 
Ҳашьҭуам, абан. 
Ахәда асыкь аргылеит. 
Ссиршәа ҳабан.

Атәыҩақәа ҵәыршушәа, 
Иҳақәкуа иарххеит. – 
– Уа изакәызеи изҿу-шәа?! – 
Сабгьы дҩеихеит.

Ақәҧара агәы иҭамзи, 
Наҟ-ааҟ ҳаиӡар. 
Иқәҧартә ақьаф ҭамзи, 
Иамуит мамзар.

–  Ҳацә-маҟқәа қьыҧахеит, 
Ирылшаз ҳәатәым.
Ани – бжьарахыҧахеит, 
Саб, ибжьатәын?!

Иҭаҭын цәырган дахо, 
Даҧеиҧшуа амш:
–  Дад, избжьо дабаҟоу, 
Иабаҟоу амч?..

Иара наскьа игылан, 
Уажә иаабыҩҩы.
Игылан амчра нкылан: 
”Даажәг ауаҩы!..”

...Асааҭ хыцқәа еихырсуа: 
Ҷиқ-ҷақ, ҷиқ-ҷақ...
Уа аҵых цоит имырӡуа 
Џьара аҟәырҷак...

Иаахгылауеит сыбла. 
Инасырхьуа сгәы. 
Схәыҷра ахьҭәыз насыҧла 
Ҳабацәа рхәы.

Сыҟан уажә аабыкьа. 
Исҧылт схәыҷра. 
Еҳ, ишҧаҟаз ҧыхьа, 
Иеиҕьын аҧсра...

Рыбжьы-хаа меихсыҕьуа, 
Ӡынгьы-ҧхынгьы, 
Ахьхьаҳәа уа ҳӡыхьқәа 
Цон илакьы.

Неига мҩас уа иҳамаз 
Уажә избаӡом. 
Ҳӡыхьқәа рҿы ршәаҳама, 
Рыбжьы гаӡом.

Иқәырҭәаан уа ахәызқәа, 
Ҳабацәа нхон. 
Убасгьы ишуан аусқәа, 
Акгьы – шәыкхон.

Мшын нырцәҟа ашхәақәа 
Иргазшәа, игәынқьуа 
Иҭацәуп уажә ашҭақәа, 
Иҭацәуп аҩнқәа.

Ҳнышәынҭра рыцҳақәа 
Абна иахьагаз. 
Уа сқьышәқәа срыцҳауа 
Сгылан абас...

Ус, бжьык гәыҭшьааганы 
Уаҟа иаагеит: 
«...Ҳаҧсаҭа цәҳаганы 
Ҳа ҳашәҭынхеит...»

Еимыздон ҳхәы, ҳгәаҩа 
Сзымцо сынхан... 
Идагәан, рыцҳа,  ҳҿаҩа, 
Ҳҿаҩа ҿаҳан...

Сцон уахьынтә аҩныҟа, 
Архаҟа сцон. 
Исхароушәа алтә ныха, 
Акгьы саӡон.

Анаатә еилахынҳәуа, 
Иаҵан аҧша. 
Ақәа леиуан ахырҳәа, 
Ицон ахаҽа.

Сналалт ҳгәыла қыҭа, 
Ссирсгьы иҟасҵеит.
 Разҟы абасгьы изкыда, 
Убас ҧхьаҟа ицеит.

Рынхара, рынҵыра, 
Рдац-ҧашә рҳаит, 
Иеиҵаҩҩы ауааҧсыра, 
Убас ирызҳаит...

Иаҟәымҵуа ақәа изҿызгьы, 
Абар иахьыхкәа. 
Игеит ус хаҵагь-ҧҳәысгьы 
Рашәа абыжьқәа:

– Ҳабнара, ҳ-Асара, 
Ушҧаҟаз, ушҧа – 
Дзыламло ахаҵа ара 
Уқәыц еилаҧа?!

Изламыз хәарҭаҳәан, 
Ҳ-Асара агәы, 
Уҟамлашеи уеиҭаҳәан, 
Уҧшӡан мыцхәы.

Агыгшәыгқәагь араҟа,
Ирымазҭгьы аҭыҧ, 
Аусгьы кны ҳанаха, 
Абаҳчара шәҭып.

Ҳабнара, ҳ-Асара, 
Ҳалоуп уеимгәҳәа. 
Иабаҟоу ухаҵара, 
Угәымшәара, иҳәа!

Ҳабнара, ҳ-Асара, 
Иҭыҵуеит аҧсы. 
Шәах уара, шәас уара, 
Ишәҭыроуп лассы!..

Уа игәазырҳагаха, 
Аус еилашуеит. 
Аӡын-ҧшагь хагаха, 
Иуыууа игьежьуеит.

Исцәымхәларц, ирласшәа 
Сааизар аҩны, 
Сшааиуаз рдыруазшәа, 
Итәан исзыҧшны.

Чара руан ҳгәылара, 
Срымангьы ицеит. 
Уа изуан хаҵгылара, 
Са сымтәаӡеит.

Избазгьы исаҳазгьы, 
Мцаны исыцроуп. 
Ихьаан сгәы иҭахазгьы 
Иреиҳау абриоуп:

Быргк игәы имҟажози, 
Ашәак ааҭҟьар. 
Астол иқәымкәашози
Уаҟа инацәкьар.

Игәыбжьынацәа арҧызбан, 
Уа ишьацәхыртәуан. 
Ихысганацәа ҧҳәызбан, 
Уа иҧырҧыруан...

...Асааҭ хыцқәа еихырсуа: 
Ҷиқ-ҷақ, ҷиқ-ҷақ... 
Уа аҵых цоит имырӡуа 
Џьара аҟәырҷак...

Схахәыжәпа ҧхьаҳәауа 
Сыштәаз аҩны,
Сабгьы абас саҳәауа 
Ҿааиҭит зны:

– Иҟоу гәаҭ, с-бабагьа, 
Аамҭа ҧхьа ицеит. 
Ҳгәыла гәаҟ Даҭагьы 
Аҵара ду иҵеит.

Ҳқыҭазгьы дҩагылеит 
Уи дшьаҟаны. 
Ашкол ҳазиргылеит, 
Ҳабжьаханы

Ҳшыҟаз ҳҵарадаха, 
Ҳразҟы иакит. 
Убас иакит, дад, аха 
Уахь зегь ццакит.

Шаҟаҩыда ҳқыҭан,
Иара изыҧшу?! 
Ахы рыҭан, иеибыҭан 
Дрыхо дызҿу?!

Имчала еиҵагылоит, 
Ҳара ҳҟны аҿар. 
Иныҳәаҿа ныркылоит, 
Ҳҵеи ду есшар.

Алымша диҧазаргьы, 
Амшаҧ изшеит. 
Иаб рыцҳа имбазаргьы, 
Иҵыхәтәа лашеит...

Иҧаҵақәа хыршауа 
Са даасҿаҧшын, 
Саб иажәа хыркәшауа 
Абасгьы даҿын:

– Ауаҩ крыздырлаша 
Ҩызас дырҳа! 
Дад, сажәымҭа ырлаша, 
Исҳәо урҳа!.

...Асааҭ хыцқәа еихырсуа: 
Ҷиқ-ҷақ, ҷиқ-ҷақ... 
Уа аҵых цеит имырӡуа 
Џьара аҟәырҷак...

– Ҧшӡала иаҳзыршала! – сҳәан 
Ажәҩан сназҧшит. 
Сымаҭәақәа ааиласҳәан, 
Уаҳагь сымҧшит...

Мшыбзиа, сгәаҳәара,
Сқыҭа – сгәыкы!
Исоуҳәара, иуасҳәара
Ыҟоуми шәкы.

Са уа уџьабаала
Иааӡоу уаҩуп.
Уҟаларц бзабаала
Азын сықәҧаҩуп.

1959 – 1964

              АҲАҚ

Сан рыцҳа, исмаӡаз збара, 
Еҳ, бразҟы шҧацәгьаз бара. 
Ирҳәоит быҧҳәысхаан ҳәа сан, 
Ааҧын иамакуагь быҧшӡан, 
Быхцәы қамызқәа ҩбаны, 
Ибықәын рҳәеит уа иҧаны. 
Бӡара ҭкааны, быҳәда ҭхәа, 
Бызбаз бгон рҳәеит итҟәа. 
Улаҧш рыхьӡомызт бшьапқәа, 
Изхьымӡоз арбан бнапқәа, 
Бгәы-цкьа бзиабарала ишуан, 
Быбла гәыкқәа хара иҧшуан. 
Ирҳәоит чарак ба базхон, 
Ҧсыс бахан, мраны быҧхон. 
Ахәыҷгьы адугьы ргәы ҟабҵон, 
О, убас бнарылаҵәа бцон... 
Ауаҩы ихҭныбҵон быҧсы, 
Быҟамызт бара бхазы. 
Аха брымбацкәа рызхара, 
Аеҵә шҿыцәаауеиҧш хара, 
Шықәса ҩежәагьы бшырҭаз, 
Зегь аанбыжьит, рыцҳа, абас. 
Сан разҟыда – ҧсыс исхаз, 
Цқьа исгәалашәом бансыҧхаз. 
Ахәмаргақәа шьҭаркәыруа, 
Сныҟәон, рхәеиҭ, скәыркәыруа. 
Иахьҵәыуаз рхы неинҟьо, 
Аҳәса срыман сеимырҟьо. 
Сара иџьшьаны сырзыҧшын, 
Дара аҿын, иаҿын, иаҿын. 
Аеҵә кыднахуан рыбжьы,
Иаҵәахзаарын сымра ашәшьы. 

Крыздыруазма са сгаӡан, 
Сбышьҭан – бызбаӡомызт сан. 
Ҧхыӡшәоуп акәымзар уеизгьы
Уаҳа исгәалашәом акгьы. 
Уажә хәыцрала сеикәаҭәны, 
Зымҩа сыҧшуент снатәаны. 
Аҧсра ианадамха, ишаҧу, 
Раҧхьа дцароуп еиҳабу. 
Аха иныбҵма бара акры, 
Шаҟа икьаҿзеи быҧсынҵры?! 
Амши аҵхи убас еикәшоит, 
Џьара идырхәлоит, џьа идыршоит, 
Ак дыргылоит, ак рыцҟьоит,
Ак ааскьаргоит, ак наскьоит. 
Инаскьоит ибҳәаз — хара инхаз, 
Иҟабҵаз — бара ибҭынхаз
Ҩаҧхьа срыхәаҧшуеит иахьа.
Асеи аҧшыцеи неихырҧхьа,
Бнапы ҳалалқәагь нахьшьы,
Бара ибсыз ампахьшьы,
Аиарҭаларшә, сгаракәырша...
Сгәы ҿыркаауеит есымша.
Иҭаршәны иҳамоуп иҵәахны,
Иҳамоуп ҳаҧсеиҧш иаҳҭахны.
Баамҭа хьанҭа сазгәынқьуеит,
Саамҭа цацҧхьаӡа сбызхьуеит.
Базхәыц шаҟа сбеиҳабу,
Иззы ус са сзы изаҧу? 
Абри самоуп сыхҭакны.
Сан рыцҳа, бара ибызкны 
Ҩымҭа хәыҷыкгьы ҧхаӡа
Изҩыртә анцәа сахьыгӡа.
Уажәы сгәы иҵхауа даҽакуп,
Сцәаҳәақәа ҽаӡәы илызкуп.

...О, аӡәгьы ихеиҵомызт ҵаны; 
Исызҳауеит ҳәа сҧаҧсаны. 
Саб уи иҭахымызт зынӡа, 
Аха изацәцода алахьынҵа
Анрагьы абрагьы сзуны, 
Сиааӡарц акәын иара аҩны. 
Аеҭым-цәа са исхьыкәкәа
Санҵәыуоз сан слызгәыкуа 
Аӡәы сааҟәылхыр сыршәаны, 
Саб дыҧсрын игәы ҧжәаны; 
Лыбла ҵааршәқәа ҵырхәы, 
Сқьышә инықәкшо сара схәы
Аӡә крысҿалҵар сыршәаны, 
Саб дыҧсрын игәы ҧжәаны. 
Сахьрылаз сҩызцәа – ахәыҷқәа, 
Уа сааибар алымт сҿыкәкәа, 
Сымаҭәақәагь ҧыжәжәаны... 
Саб дыҧсрын игәы ҧжәаны. 
Иҭахыҵәҟьамызт уи ҵаны, 
Сара исызҳарц сҧаҧсаны. 
Аха сабду – са сан лаб 
Ҿааиҭит: – Дад, еиҕьзар ҟалап 
Изхыскааша сыҧҳа лцәа, 
Иныҟәызгаша уа уҭаацәа, 
Анрагьы изызуша уҧа. 
Иазхоуп, дад, аӡәы дҳарба! 
Саб акәасқьа зшьапы икхьаз, 
Ианидырцалагь иахьа ас,
Ихыбжа-ҿыбжан ишыҧшыз, 
Уажә аҿынанахеит ҽыц... 
...Исгәалашәоит банааргоз... 
Санду рыцҳа – аҩны еилзыргоз, 
Сналыдкылан: – Кәтит, нан,
Уаха дузааргарцоуп ан! 

Уаҳа мҳәакәа дцеит зымҩа, 
Илҵәахуан, рыцҳа, лгәырҩа. 
Дахьцаз ашҟа схы рханы, 
Саргьы сгылан сшанханы. 
Ҳгәашә инасын алыкә ҿҵәа, 
Инҭибаҳәеит хәҩык аҽцәа. 
Абарҭ роуп бара баазгаз, 
Зныкаҵәгьы зашәабжь мгаз. 
Иааинырслангьы ак ҟарымҵеит, 
Ишыҟарымҵозгьы рымӡеит. 
Аҧҳәызба раҧхьатәи лшьаҿа, 
Дгәырҕьо дазҧшуп есымша. 
Бара ибнаҭаз закә аахоу, 
Изӡаӡом, ихьааит ҳаҕоу. 
Быхцәы аҧарақәа кахәхәа, 
Сара сахьыцәаз сҭахәхәа, 
Иласӡа   еивыгауа   сыҧсы, 
Бнасхагылан шарҧазы 
Узхәыҷыдаҳәа бсызҵааит. 
Убраҟагьы бгәы нҭыҧсааит 
Ианыҟасҵа сара аҭак. 
Сажәа бхы иасит: атах! 
Бныҩнашылеит нас буаҭах, 
Аха бдәылҵит бара еиҭах. 
Абылра иалахаз ацгәы, 
Багьеиҧшын, рыцҳа, мыцхәы. 
Аа, ба бшьаҿа ибзаанагаз! 
Бара ахаҵа зыгәра бгаз, 
Ҧа дышимаз имҳәаӡеит, 
Аха арҵәааҳәа бмыҳәҳәаӡеит 
Бышқәыҧшыз ала бҽырхаг, 
Ибычҳагәышьеит даҽа аахак. 
Уаанӡатәи бгәалагь џьшьатәым,
(Изаҳамҳәозеи уи ҵәахтәым!) 

Иара акыр дахьбеиҳабыз, — 
Ибычҳаит еихарҕәҕәо бхаҧыц. 
Аҧсҭазара ссирӡа, аҿыц 
Шыбҳәоз, абар ибзыҧшыз... 
Аха бара бхы бнаиааи, 
Акгьы бҽаҵабмырхеит, ааи! 
Ҽа ҧсҭазарак ахы бкит, 
Сааӡарагь нап абыркит.
Сарах иаасҳәалак ҟалон, 
Абас ишон, абас ихәлон. 
Уажәы ихамҵаӡо бҳәатәы, 
Сықәҧо снықәлауан адәы. 
Сахьаныдаз са сгәы цәҟьан. 
Сырқьынцыцын, слеишәа цәгьан. 
Бара бсыҵалан сыбжьон, 
Бара бсыҵалан сбыбжьон. 
Хәыҷы-хәыҷла смаршәа куа, 
Бымч-лша зегь насызкуа 
Сааӡарагь баҿын, баҿын: 
Илҵрызеиҳәа бысзыҧшын. 
Шаҟантә изуи абааҧсы, 
Шаҟантә ибҿасҵеи быҧсы?! 
Багьсырҵәыуаз шаҟантәы, 
Изҳәо дарбан уи атәы? 
Исгәалашәоит ҽнак шьыбжьон,
Зегь ҳашәшьыраҿ рыҧсыршьон, 
Сыргәыбзыҕуа сгәы ҟабҵан,
Сбыман акәасқьахьгьы бцан, 
Снаҿабыртәан уа амардуан,
Амаршәа кны ибырҟәыдуан 
Игәхыршәагахан мыцхәы 
Сыбла иҭапапоз схахәы. 
Са сыҧшын иҵбырффоз џьшьа,
Аха ба сыбжьеит, сыбжьа:

О, иангәасҭа ишбырҟәыдыз, 
Сеилашәеит, сгәы цон иҭыҵ.
Иҧахәӡа сқьышәгьы сырчын;
Ишьҭҧаа сбышьҭалеит аҷын. 
Ҳҩыџьегь ҳаҩуа ашҭа ҳҭан, 
Снабыхьӡаны, уажәы-уашьҭан 
Сбысырц, сыҧсахы еиҟәыҷҷон, 
Аха ба быччон, быччон... 
Нас саанкылан схы шьышьуа
Сбыргәыбызҕуан хәыҷ-хәыҷ уа.
Шаҟантә изуи абааҧсы, 
Шаҟантә ибҿасҵеи быҧсы?
Даҽа зныкгьы, хәылбыҽхак, 
Ҳгәыла ҷкәынак, еилыххак, 
Дааҩналт асасцәа шаҳҭаз. 
Аӡәгьы дцәажәон иажәа дас
Аҧсшәа нареиҳәан зегьы, 
Днатәеит, снаидгылт саргьы.
Сагьнықәиртәеит ишьамхы,
 Ицәажәоз инаизышьҭуа схы. 
Аха измадаз урҭқәа хыс, 
Иара иакәын сыбла зхыз. 
Деиҧхьышьшьаауа сиҿаҧшуан.
Ахәышҭаара хааӡа иҳаншуан. 
Иагхауа ацәажәаҩгьы ибжьы; 
Ианаатәоз зегь еиқәышьшьы, 
Ҿаасҭит ус амитә сыхго: 
– Ари иблақәа шеиҧшым жәбо?
Иара убас игәы ннархеит, 
Хгарҭа имоуа ус даанхеит. 
Нас аҧыр-ҧырҳәа амца икны,
Дҩаҵҟьангьы дцеит дыццакны:
Зегьы-зегь иднархьуа ргәы,
Иҧшуан рыблақәа ҵырхәы. 

Ус, абар, ба бааҩнаххын,
(Алабжыш быблақәа ирхын, 
Сара абырсааҭкала избеит). 
Сымҵҧаа амҳарахьы сыбгеит. 
Бара бҵәыуан – са сыччон, 
Сыччон – ба быҧсахы ҷҷон: 
– О, исзеилкаауам узакәхаз?! 
Сара аҷкәын згәы нсырхаз, 
Данхәыҷыз убас ддырдын, 
Даҵашәан саб иуардын, 
Ибла ҭыхны асаркьа ҭас, 
Са исыздыруамызт абас.
 Бҵәыуан бара еимаҭәаны, 
Арахь бсабжьон сыртәаны. 
Шаҟантә изуи абааҧсы, 
Шаҟантә ибҿасҵеи быҧсы?! 
Аха зегь рычҳара баҿын, 
Сареи аамҭеи баҳзыҧшын. 
Уаҳа имыргаӡо быбжьы, 
Сҭартәаны скәаба-сшьышьы, 
Бнапала иҧхьаҳәан схахәы, 
Сыртәаны исҿабҵауан схәы. 
Аҷҷахәа ианҵааз шарҧазы, 
Бара бгылан сара сзы 
Амца неиқәҵа амҿы ҧҟаны, 
Ҳаҩны анааҟала иҧханы.
Ба сбыргылон, сеилаҳәа, 
Крысҿаҵа, сыгәшәа-мшәа ҳәа 
Ашкол ахь схы набырхон, 
Саргь заҵааира даҽаӡәхон. 
Усҟан иҟамыз схахьгьы, 
Иахьа иџьасшьауеит зегьы. 
Мшәан, ацәгьа зуз ахәыҷы,
Дыҵырхуеит џьоук аҟамчы. 

Мамзаргьы убас еиҧш дрыпҟоит, 
Рнацәкьарақәагь нанпыҟҟоит 
Ишәыта-шәытан ихы-иҿы, 
Аха исымбеит уи са сҿы. 
«Иҟалҵозеи, диида хса, 
Аа, дшылыпҟо лҧаҧса?» 
Абас рҳәарҳәагь бацәшәаны, 
Бышсыртәозгьы бгәы ҧжәаны 
Бхаҧыц еихарҕәҕәо ибычҳаит, 
Бсыламкьысҵәҟьеит, аҳаҳаи!
Абарҭқәа бзырҟаҵаз зегьы, 
Ус сгәы иаанагоит зынгьы: 
Баныдан,  рыцҳа, ба бхаҭа, 
Ихаамызт бымра алакҭа. 
Ба бхәыҷрагьы убас ицәгьан, 
Ба быгәгьы са стәеиҧш ицәҟьан, 
Иашоуп, анҧсада ибызҳаит, 
Аха иаахтны ибҳәар саҳаит: 
Ус банымиазҭгьы, зынӡа 
Ҽакхар ауан слахьынҵа.   
 ...Бнапала аҵара сбырҵан, 
Иахьа са сгәыхәтәы сахьӡан, 
Исылшо ахәыҷала акыруа, 
Сҩызцәа срылоуп сгәы ҧыруа. 
Мызкахьы ишәымбар схабар,
Бара бсышьҭалан, абар, 
Аҩны, сшымгәыҕӡо зынӡа, 
Бнасыхҭыгәлоит шарҧазӡа. 
Ирҽеиуа схыза, сыхчы... 
Ус сабҳәауеит: – Ахәыҷы 
Уӡбахә аҳәара даҿуп, 
Угәхьааган амҩа даҧшуп. 
Са агьама смырбакәа аҿа,
Бхы ахыббаауеит есымша; 

Иахьыхәхәазаргь аӡә иҧсы, 
Иаалхны инықәбҵоит са сзы. 
Аҭахызаргь уаххьа шәаҿыз 
Аҩны саннеи, аха ҿыц 
Иныкнаҳан уа ахьурӡы, 
Са сзы абысҭа буеит хазы. 
Шарҧаз ӡаӡа баганы, 
Нырцә аџьықәреи лаганы, 
Ба банҭало ҳамӡырха, 
Сара сыцәоуп сгәы ҩарха. 
Ахыза сықәҳәан ахәыҷқәа, 
Уа инасгәыдҵауа ахычқәа 
Сандыргыло оума сзуны, 
Икнаҳауп абысҭа уны. 
Сеикәаҳәы-еикәаҧса шьыжьӡа, 
Уа амашьына снахьыгӡа 
Бгәы рҭынчынгьы бнахынҳәуеит, 
Снеицҧхьаӡагь абас буеит. 
Абри баҿуп, багьаҿӡан... 
Исыздыруам дыҟазаргь сан 
Уаҳа илылшоз сара сзы?! 
Сара сзын иҭоуп быҧсы. 
Аха схәыцуеит есымша, 
Мшәан сан лоуми са сзыхша. 
Цқьа исмоуз зыбла аҭаҧшра. 
Цқьа схаҿы инымхаз зыҧшра, 
Цқьагьы исзымкыз зыгәбылра,
Сзыхшаз сан лами лара.
Уи лзы ахәыцрақәа сыркуп, 
Сҩымҭа хәыҷқәагь ла илызкуп. 
Урҭ ҵауылоушәагьы збоит,
Ҧхаррак рылоушәагьы збоит, 
Аха рыцҳарак сҭашәеит
Уи самыргылт, самыртәеит. 

Исымҳәартә еиҧшгьы избаӡом: 
Иамуит акьыҧхь сзарбаӡом 
Иаазыҩлак сан илызкны, 
Исҵәахуеит игәцаракны. 
Жәаха сҩымҭақәа еизганы, 
Сыргәылаҧшуан сара аҩны. 
Уа дсацәажәо акәыл-кәҷы, 
Дсыдтәалан саҳәшьа хәыҷы. 
Ус, лаҧхьаҟа днақәацан, 
Днамҵасит аҩымҭа «Сан».  
– Сан илызкуп, шәазыҧшы! – 
Дҩаҵҟьеит илхаччо лхы-лҿы. 
Сара сҟаҧшьӡа снеибакын, 
Илцәызгеит лнапы ааскын. 
Иҟалазеи ҳәа иџьшьауа, 
Лара дгылан дыччауа. 
Иџьшьатәуп, шәазхәыц дасу, 
Ҳҩыџьегь ҳанацәа шхазу 
Уи илыздырӡом зынӡагьы. 
Аҧхынразын есқьынгьы, 
Ахаа-мыхаақәа еизгауа 
Уи ҧсшьараҳәа дызгауа, 
Сан лаҳәшьа шлакәу иахьагьы, 
Уи илыздырӡом зынӡагьы. 
Ахәыҷы-мыҷқәагь неизакуа, 
Илылахәмаруа, илызгәыкуа,
Ҩыза дусгьы дҟаҵаны, 
Алакәқәа рыҧсы рхаҵаны 
Уа илазҳәауа дыртәаны, 
Нахьхьи са саншьцәа рыҩны, 
Санду шлакәу иахьагьы 
Уи илыздырӡом зынӡагьы. 
Апатрет икыду аҭӡаҿы,
Агәыкра аныҧшуа ахы-аҿы, 

Шаҟа дыҧшӡоузеи ҳәауа, 
Дызусҭа ҳәа дзызҵаауа 
Са сан шлакәу иахьагьы 
Уи илыздырӡом зынӡагьы. 
Ахәыцра гәарҭа узаанагоит, 
Уарҵәыуеит, зны угәы ҭнагоит 
Иҧсхьоу агәакьа лпатреҭ. 
Аха уи сара исымбеит 
Ҳаҩны, арамка иҭасаны. 
Аха зџьыба иҭаҵаны 
Мыцхә пату ақәҵан измоу, 
Аӡәызаҵәык сара соуп. 
Шәахәаҧши нас ҳара ҳҿы, 
Абар, илхаччо лхы-лҿы, 
Лыбла хаарақәа ҭыџьџьа 
Иахькыду са сан лаҳәшьа 
Лпатрет дуны иҟаҵаны, 
Арамка бзиа иҭасаны. 
Зынгьы гәыҵхак насзаауеит: 
Дабатәида, сазҵаауеит, 
Сара сан лаасҭа ари, 
Дабаҭахыз бымҳәари? 
Мшәан сан лакәын аҩны адац, 
Бара раҧхьа банахьӡаз 
Иҟаз ахәыҷгьы ҟазҵаз, 
Уаҳагь иахьымӡакәа ицаз. 
Аха ибыҭатәым гәыбҕан, 
Иҟабымҵеит ус ибҭаххан. 
Лпатреҭ цәырыбгар аҩны, 
Ахәыҷкәа зегь еизыҩҩны 
Дызусҭа ҳәа илызҵаауеит. 
Убри азыҳәан ус баауеит. 
Ираҳар дызусҭоу бҳәаны,
Исцәыхьшәашәар ҳәа бшәаны,

Бара уи аҵәахра баҿуп.
Са сыҧшуп, баргьы быҧшуп.
Сара згара сырҵысуаз,
Сара згарашәа сҳәауаз,
Нас атаатира зсырҵоз,
Ашьҭахь хәмарра сызма ицоз,
Уахгьы-ҽынгьы сзызгәыкуа,
Са сашьцәа, саҳәшьцәа хәыҷқәа
Исцәыхьшәашәауа иҟалар,
Иалшоит усҟан сеилагар!
Саарбар илашо зхы-зҿқәа,
Сыхәда иахьынҳало ахәыҷқәа,
Иҩагылазар сыхьӡ зшьо,
Уажәы-уажә сызнықәуа иччо,
Ҧыҭрак санымцало аҩны,
Ҳпатреҭкәа зегь еизганы
Ирылалауа згәы ҧшаауа,
Данбаауеиҳәа исызҵаауа
Исцәыхьшәашәауа иҟалар,
Иалшоит усҟан сеилагар!
Бара ибымҳәаӡеит, ибӡеит,
Иаҳҳәап, иашан иҟабҵеит.
Аха аамҭагь ықәҳа ицоит,
Аамҭа атәгьы ҟанаҵоит.
Макьана ихәыҷқәоуп азоуп,
Ари ахҭыс ҳаҩны измаӡоу.
Рхала еилыркаарц урҭ зегьы,
Рызҳара баҧшуп баргьы.
...Арҭқәа зегь ҟазҵо са сзы,
Буал исыду сшәаразы
О, издыруазар сықәнага,
Схы сшамеигӡо сыгәра га!
Сан, сыҧхыӡаҿ исасуа, 
Сара сзыҳәан анра зуа 

Анҧса лыхьӡхалеит бымбои, 
Акрылхароума бымҳәои?! 
Мап, ахара зду са соуп, 
Сазхәыцит, ишәоуп, изоуп. 
Абриаҟара зуа сара сзы, 
Сан ҳәа сызламҳәеит бзанҵы. 
Бара бысзымҧсахит сан, 
Хьаак цәырҵит, хьаак цан. 
Аха бара бҭыҧан лара 
О, илыллыршаз аҳәара 
Хымҧада акыр ихьанҭоуп,
Сгәаҵа ҧсраҽнынӡагь иҭоуп. 
Ан гәакьа лыҧсахра ӡәыр 
Илшаҵәҟьозар, сан, идыр, 
Ла лоуп хымҧада изылшаз. 
Бгәы иалымсын, сан сзыхшаз, 
Сагьаҭамзааит бара бҿы, 
Сан рыцҳа, зныкаҵә бааҧшы, 
Агәбылра зцу ааӡароуп, 
Бзиа избогь убри лоуп. 
Сара сзын иҭоу зыҧсы, 
Саргьы сыҟоуп лара лзы. 
Иахьа инаркынгьы иҧхаӡа 
Сан ҳәа шласҳәауа хаҵа!

1960 – 1965

           АӠЕИБАФАРА

                      I

Мықә еизароуп, иахьа ауаа 
Шаҟа ргәыҵхои иахьаауа. 
Қыҭацыҧхьаӡагь амҩа иануп. 
Ҷкәыноуп, ҭаҳмадоуп, ануп – 
Зегьы ирымоуп аҳәатәы, 
Аха акы акәым – мбатәы. 
Иқызықызуеит арха, адәы, 
Заҵааирагьы иҭәуеит, иҭәы. 
О, урҭ рычҳа шаҟароузеи, 
Шаҟа ргәыҕрақәагь хароузеи?! 
Зегьы иреиҳаҭгьы рылша, 
Рнапы анышьҭырх еикәырша. 
Аха инеиуеит рҽынкыло, 
Рычҳа анхыҵоуп урҭ ангыло.
Уажә аӡә дыҵҟьеит деилашы, 
Далагылазшәа аӡыршы:
–  Иааҳзыруа зегь ҳақәнагоуп, 
Ҳа ҳуасақәоуп, дара бгоуп. 
Ҳажәа – ҧсажәоуп, ацәа – ҳцәоуп, 
Ҳанзеидымгыл – ҳабҕа ҧҵәоуп!..
–  Уара убҕа еснагь иҧҵәан, 
Уабду рыцҳа дагьеицәан, 
Унапы ҟьа иҳәеит Анцәагьы! –
Уи дирбыжкит даҽаӡәгьы.
Аӡә деиҭаҵҟьеит, аӡә дыҳәҳәеит,
Аӡә ар, ҽаӡә амажәа иҳәеит. 
Џьоукы ирылшом, уаҳа иҧшуам, 
Аха ҽа џьоукых ируам. 
Анаҟа аҕыу ааилдыргоит, 
Ара аҕьыра ртәы иадыргоит. 



201

Иеилаҭыруеит иахьа ауаа.
—  Сишь, абан уи дахьаауа! — 
Дахьтәаз дҩаҵҟьеит Бигәаа Ҳәиҭ.
Зегьы-зегь уахь иаанаҳәит. 
Ахәы иаақәххит уа иҽы,
Абан, иеиҩырҿа иҟамчы, 
Днадырбалеит уи дкахәхәа 
Амра ицәырҟьаз ашәахәа. 
Аҧсуаҵасла Џыр деиқәшәоуп,
 Иарҧысымҭагь – абыржәоуп. 
Ихшыҩ ҵар хара дарҧшуеит, 
Жәлар русаз деилашуеит. 
Иҽы дзықәтәоугьы – лаҳәахӡуп,
Ҽым уи – шьабысҭа ласуп. 
Аҕәра иахоит, ахәда ҭҳәоуп. 
Аҵыхәа еиларшә иҿаҳәоуп.
Ҩызцәасгьы ицуп – игәы згәу, 
Иара имҩоуп даргьы  зқәу. 
Уи шьхауаҩуп,  ашьха аҧа, 
Иара деиҧшымкәан ишҧа?!

                        II

Џыр аизараҿ ажәа анирҭа, 
Ирибарҭомызт ауаа аҧшырҭа. 
Дыззымдыруаз – изҵаауан, 
Дыздыруаз – иҿынҵәаауан. 
Уи убас дахьыҟаз азы, 
Ҽа џьоукых ирфон рыҧсы. 
Дгылан иаргьы дкьалантарха, 
Илаҧш иныҵжь Мықә арха 
Даарылаҧшит, ибжьгьы геит, 
Жәлар игылазгьы аацәқәырҧеит, 
Нас аҭынчрагьы аҳра ауит, 

Акаҩ-акаҩҳәа дцәажәон уи. 
Аха, аф зысша, уаҟа аӡәы 
Џьоукы ирылеиҵон аҵәы. 
Урҭ Џыр иажәақәа ргәы иаст, 
Аууы рыхгеит, атрышә иаст.
 Аха дцәажәон уи дшаҿыц, 
Жәлары иреиҳәауан ҿыц 
Лакоба иажәақәа Бзыҧ:
«Ма ҳанхароуп, ма ҳаҧсып!» 
Ҵлаҳәысҭакгьы аббы ихган, 
Деихан давалеит аган.
 Иусқәа маншәалан ицартә, 
Ахәаџьагь илахь иӡатәт. 
Апапажәгьы данбарбар, 
Идгылаҩцәа ҳәҳәеит, абар!
Аха дцәажәон уи дшаҿыц, 
Ажәлар иреиҳәон аҿыц. 
Нахьхьи аҵыхәан иеилалт, 
Аҽышьҭнахит аҕьал-пал. 
Аха идырласит, имҧшит, 
Ирулак абжьы рхәаҽит. 
Уи иҩызцәа Ҭемыр, Амтон 
Иахьгылаз рыблақәа еимдон 
Ҧҳәызбакгьы ахаа-цәа лхьыкәкәа
Џыр изын лыҧсы ҭыкәкәа, 
Дышихәаҧшуаз ус дынхеит,
–  Уннан! – абриак азлырхеит.
 Иара даҿын амца  аркы, 
Ишырчаҧаша уа аразҟы, 
Иагьшреиҳау уа амчқәа зегьы 
Аидгылара – уаҳа акгьы. 
Аусқәа шыҟаз зегьы ирдырт, 
Аҿар игылазгьы еилаҭырт, 
Ргәы еибафеит, ргәы еицҳаит
–  Ҳара ҳахиоуп, аҳаҳаи!.. 

Иабду лашә инапы кны, 
Арсоу хәыҷгьы деибакны 
Дгылан дыҧшуан, аха ишҧа?
 Арсоу – Џыр иарҕьажәҩа иҧа
Илымҳа кыдҵан данӡырҩы, 
Наскьа игылаз анхаҩы 
Илаба шәақьзарц иҭаххеит,
–  Баба дукәхшоуп! – иҳәеит.

                        III

Алаф рҳәоит, еибаргәырҕьоит, 
Ражәа иасуеит, аҵәца еинырҟьоит. 
Урҭ ирызгәаазшәа, абан, 
Ацыҧхь аршәуеит аҳардан. 
Аҧхьа иныркылеит акака, 
Аҧшәма нас ифазшәа агага
Иаразнак днеиҵапатеит,
Ахәыцрақәагь неихаҧеит.
Игәалашәеит: уи жәаха
Очамчыра, уа инҵәаха,
Жәлар ззыҧшыз аиҳабы,
Раҧхьа ианимих инапы,
–  Шәқыҭаҿ иҟоузеи? – ҳәа дҵааит. 
Дырмит уаҟа игәы нҭыҧсааит.
–  Издыруазеи? – дааибакит, – 
Ҳқыҭа Еқәыҧ иҧацәа иркит. 
Акрыздыруагь дара роуп!
–  Ҽазны иумҳәан, ҧхашьароуп!
 Ишаадыруа, насгьы ишаҧыц, 
Шәқыҭаҿ уара ушеиҳабыц! – 
Абас иҳәан днагьежьит. 
Дырмит илацәақәа чит, 
Иқьышә леиит асаара, 
Иаапкын ихалт азаара. 

Ихәцәгьы иныҵаххит иҧсы,
Ус иҳәеит, нас, ихазы:
«Мап, иеиҕьыҭгьы хара аҧсра,
Ма Џыр, мамзаргьы сара!»
– Ааи, иазхоуп, уара, абри аус,
Азыҧшра аҭахым уи ус! –
Дцәажәоит уи уажә деибакны,
Амца иҿықәлан, иҧсы акны.
–  Уаҳа ҳамҩагь имкразы, 
Наҟ даҧыргатәуп лассы!
–  Уахак иҧсы ҭаз, уаҵәы 
Абџьар еиҵабаак ҭарцәы 
Ҳаҧсы даҳҭап! — аӡә дыхәмарт, 
Аҳҭырҧарцәа ҽаӡә дмақарт.
–  Иашоуп, ус иҟаҵатәуп, 
Кәтык ашьреиҧш иҧхьаӡатәуп 
Ҳа ҳ-Баҭалбеи изыҳәан уи! – 
Ҽаӡәых дымлафыр имуит. 
Аҧшәма дҧышәырччо дыҧшын, 
Дара аҿын, иаҿын, иаҿын.
Ус, Ҭорҟан инапы рххо, 
Аҵәца дҩахеит иҿаҧхо:
–  Бзиала иукит, Дырмит ҳҭахы, 
Ҳамҭас иацуп Џыр ихы!.. 
Еибарччоит, зегь еибаргәырҕьоит, 
Илафуеит, аҵәцақәа еинырҟьоит. 
Аҵх еилаҳанта рзыҧшуп, 
Агәеиқәаҵәақәа рқьаф иаҿуп.

                      IV

Ажәҩан ҵармақьа иаҿыкәкәа, 
Иеилахҵәан иауеит ақәа. 
Аҧшагьы амитә ҟанаҵоит, 
Ихагахан иаауеит, ицоит. 

Зегьы-зегь ахьҭа ианаркырц, 
Ус, иаакылыххуеит акырцх. 
Нас инеиҵыхуа акасы, 
Ҧаҟьа-ҧаҟьа иауеит асы.
Ӡынрак ҳәа аҧсабара иаҭоуп, 
Фырҭынуп, ҷыхьуп, ихьҭоуп. 
Амзагь цәырҟьан – иаанаҧшы, 
Наҟ иаҵәахуеит ахы-аҿы. 
Ирхашҭхьоу Абаажә ахәы, 
Иагьыҧхьакырҭоу мыцхәы 
Иахьеибырҳәаз рхаҭақәа, 
Абра еизеит рхадақәа. 
Згәы ҭынчым аҵых лашәуп, 
Аҵых акоукоу уапа ашәуп. 
Иакәшан иахьтәоу ацәашьы, 
Зегьы ирхыҩуеит Џыр ибжьы. 
Уи ахҭысқәа неиҿиршәшәоит, 
Знык ихиҵәоит, жәантә ишәоит.
 Ашьшьыҳәа, ибжьгьы неиҵакуа, 
Зегьы ириҭоит уа адҵақәа. 
Аҽқәа ахьгылоугьы адәахьы, 
Хаха ирылҟьоит аҧшаҕьы. 
Уа аҟарулгьы игәиҽанны, 
Дгылоуп акы дазыҧшны. 
Ус, уи бжьыкгьы илымҳа иҭаст,
 Иныҵак атрышәгьы даст. 
Абырсааҭк ицәеит ацәашьы,
Аҳра ауан уажә аҧша абжьы.
–  Уарбан иааиуа?
–  Сара соуп!
–  Уара уарбан?
–  Сара Арсоу! 
Дыџьшьауа Абаажә ахәаҿы, 
Иааикәаҕҕеит ахәыҷы. 

Иаргь раҧхьа Џыр днеизыҧшын, 
Игәы ҭамгыло абас даҿын:
– Ар иман дҳақәлеит   Дырмит,
Сабду иааикәшан дыркит. 
Илаҳашьҭаанӡа ухы хырҧа, 
Дааган дҳаҭ рҳәеит уҧа.
 – Дад, сҧа дыҟаӡам аҩны... 
Убасҟан Дырмит дыҳәҳәаны, 
Иҟьеит ишимчыз иҟамчы. 
Аха имгаӡеит, рыцҳа, ибжьы. 
Нас,   амца   нажәҵан  ҳаҩны,
Дыргеит сабду дҿаҳәаны...— 
Иааилагылт зегь рхәы-ржьы. 
Џыр дааигәыдкыл ахәыҷы, 
Абырсааҭкгьы адҵа ҟаиҵеит, 
Нас аҧшатлакә еиҧш иагьцеит. 

                   V

Амра ҭашәеит, аҧсабара
Хәыҷы-хәыҷла ацәқәырҧара
Амҵәыжәҩақәа  неикәаҧсеит,
Гәыбҕанс иоуҭозеи, иааҧсеит.
Амитә зымшыз иахьа аҧсаа,
Дроуз џьушьап алыҧсаа,
Уаҳа рыбжьык уаҳаӡом.
Мап, ус мацарагьы ицом.
Зегьы ирымдан, абжьы рҿыц,
Ишҳаҳац еиҧш, ишаҿыц,
Ишеиннаҟьац ахаҳәқәа еинҟьо,
 Ҕьаџьыр леиуеит иблаҟьо. 
Анаҩс, амахәқәа рҵысуа, 
Уажә лашьцароуп аҳра зуа. 
Аха ахәларагь иазыҧшызшәа, 

Уи иаргәаан, уи иаршызшәа,
Ақәаҭра ҧнажәазшәа ахҿа, 
Ақәа дәықәлеит ахаҽа. 
Анаҟа-араҟа аҩар ҧсаҟьоит, 
Абахә иалҟьа ахаҳәқәа ҧҟьоит. 
Иазыҧшызшәагьы ари ақәа, 
Ҕьаџьыр иахылҟьеит агәгәа. 
Алашьцара уа иҳантоит, 
Дгьыли жәҩани еиманадоит. 
Уаҧхьа-ушьҭахь унаҧшы, 
Убла иҭакыз аҵәыршы, 
Акы убашам – еилаҧа, 
Аха ианыршәлан амҩапа, 
Инықәырҧала, иҽы ныҟәцо, 
Ҳа ҳфырхаҵа абар дахьцо. 
Днеиуеит аҵых дала, дхәыцуа, 
Ақәоурагьы шьҭа иаҟәыҵуа, 
Аҧҭа ҽыҭқәа неилыҩруеит, 
Мап, урҭ иҵегь адыруеит, 
Аҧҭа реимҟьара анаба, 
Ҳауа цқьала ахы-аҿы рба 
Амза хыхьынтә икаҷҷоит. 
Еҵәақәакгьы кәалкәаџьоит. 
Аиҩхаа рцәажәо иҽы ҧырӡоит, 
Игәгьы каршәны аҩныҟа дцоит. 
Аха аҩысҭаа дыблаҟьо, 
Абна дылоуп ицқәа ҟьо. 
Абар, иагьаалҟьан џьоукы, 
Икәшеит абџьар неиҿакы:
 – Еи, уарбан, уаагыл, узымцеит! 
Ихыст, аха акгьы изахьымӡеит. 
Арҵәаа ҭиргеит ишәақьҭҟьаран, 
Уиакәхеит, мацәысеимҟьаран, 
Аҵых далҟьеит дыцҳафыруа.

Дназдыххылазгьы акы идыруа 
Дзыҟалама, иабџьар имҟьеит, 
Аха уи дишьырц иҭымҟьеит, 
Ҧсыӡак аҩада иҩеихык 
Рҿынаирхеит уаҟа ҩ-хык. 
– Ҳзеибамдырӡеит, агаӡа! – 
Уа дахьгылаз дҭыггаӡа, 
Ихы изымдыр даақәацеит 
Ҭорҟан, иабџьаргь имбаӡеит. 
– Усҭ ушәақь! – ҳәа    инаииркит 
Џыр, нас имҩахь дыццакит. 

                       VI

Адәыкрынқәа март азыҳәа, 
Ҳара иаҳтәуп, шьҭа шәласыҳәа, 
Абна, аккарақәа қәырҵоит, 
Раамҭа ааит, ртәы ҟарҵоит. 
Аҵых цоит. Хаҳада-џьшьада 
Ицәажәо арҩашқәа рыбжьада 
Ак уаҳашам. Аха игылан, 
Ашьха дуқәа рхы неидкылан, 
Ак еибырҳәоит. Ага акалҭ 
Уаха шәыбла ҵарк ахалт. 
Абна еилачыра агәы еисуеит, 
Арҧарцәа аҭоуп, исасуеит. 
Џыр дгәаҭеиуеит, џьа дызгылом, 
Игәы ҭыҧоит, игәы ҭагылом. 
Уи иҩызцәагьы убасҵәҟьа иҧшуп, 
Хаҳада аҵых царц иаҿуп.
Урҭ зегь абла ҵарқәа рхоуп,
Зегь амшын ахь рхы хоуп.
Аҽқәа ахьгылоу раҕәра иахоит, 
Рхы илахоит, рхы иҩахоит. 
Амшын цәқәырҧақәагь еижәыла, 

Иҧхеибаҵа,   ҵых-лашәыла 
Амца рҿыҵҟьо инеиҿаххуеит, 
Иуаҩымуеит, иҕыҕуеит, 
Ицҳартә убас ибааҧсуп. 
Аха  агәыҕра  дуқәа  зцу 
Аканџьа қәҧоит бҕарҵахьы, 
Ишасуагь анаатә, аҧшаҕьы... 
Иааиуеит иалҳәан ацәаҳәа, 
Ахы нақәк ага аҧшаҳәа. 
Иагьа игәырҕьо урҭ еиниап!.. 
Иахьа хымшуп Арсоу иаб, 
Дыҟан Баҭымҟа дцаны, 
Дзызцазгьы ааигоит иҽӡаны. 
Аканџьа, иалҳәауа ацәаҳәа, 
Иаанагозеи, нас ишәҳәа?! 
Ажәлар ирҭахуп ача, 
Ажәлар ирҭахуп аџьа, 
Ажәлар ажәагьы рҭахуп, 
Ажәлар ашәагьы рҭахуп, 
Ажәлар амҩагьы рҭахуп, 
Ажәлар амрагьы рҭахуп. 
Ааи, абарҭ зегь ирхадоу, 
Бџьаруп уажә аканџьа иҭоу. 
Иааиуеит иалҳәан ацәаҳәа, 
Иахьазҧшу ага аҧшаҳәа. 
Иаацәылашеит. Рҽааидкылан, 
Амра ҿыц дара идыргылартә, 
Џыр иҩызцәа аныхиаха,
Раҧхьа днагылеит: – Ҧхьаҟа!

                   VII

Аҧсабара зегь аныруеит, 
Аҧсабара зегь адыруеит. 
Иамам баша ацәалашәара, 

Агәырҕьара, ма агәыҧжәара. 
Урҭ зегь акака ирызҳәоуп, 
Иаҳәеит – ус анакәха иҳәоуп. 
Аҧҭа хьанҭақәа ашьха ихыҵит, 
Аҧҭа ӡлачқәа ага иӡхыҵит. 
Џьара еиҧылеит, џьара еилысит, 
Џьара еилалеит, џьара еилыҵит, 
Џьара еиҿаҳаит, џьара еилаҳаит,
 Џьара икаҳаит,  џьара иҭаҳаит, 
Џьара иҭалеит, џьара ибҕалеит, 
Џьара ихалеит, џьара иххалеит, 
Џьа еицәхасит, џьара «ихәмарит», 
Џьа еиҿасит, џьа имақарит.
Амҩагь днарбазшәа имацәысит, 
Уи ҟаитанҵас жәҩан иаҿысит. 
Адыдгьы анапқәа еиннаҟьахит, 
Аҵықьҳәа ихысны афы ҭҟьахит. 
Адгьыл дуӡӡа еиҵахыџ-хыџит, 
Аха изҳәада амчра хырҽит. 
Ҩаҧхьа ашьхақәеи агеи нмыжьуа, 
Руапа аҿацәқәа уахьгьы еиужьуа 
Ашьха ҧҭақәа ага иҭаҳаит, 
Ага ҧҭақәа ашьха ирхаҳаит. 
Ҩаҧхьа игәыргәырт, имацәысит, 
Ҩаҧхьа инақәырццакны ихысит. 
Дара аҧҭақәагь ахьеиҿаҳаз, 
Иаанхеит рсасақәа шраҳаз. 
Амцабз рыбжьҟьан илакьуа,
Уа џьоук хьаҵит игәынқьуа
Ари збаз аапкит аҧша,
Урҭ ирыҵалт амч еизша.
Аҧҭа ласқәагь неизнацеит,
Иаҧнацеит, иҧханаҵеит

Ирылагьежьт, аус ауит,
Ақәаршаҩы шәпагь анаруит.
Ианарузгьы ус имҧшит,
Аӡкәа хыҵт, аҩар кашит.
Аҧша гәаҟуа игьежь-гьежьы,
Иахнаҳәарц иаҿуп ашәшьы.
Мрагылара ҵлашаауеит,
Мрагылара  ашәаҧшь  аауеит.
Амреи аҧҭақәеи еилаҧоит,
Ҩ-мчык еидыслан еиқәҧоит.
Агәгьы ишҭамыз ацара,
Аӡын хьаҵит уажә абра.
Ас-кәамҟьақәагь ӡыҭны ицоит,
Акакаҷқәа адәы қәырҵоит
Иаҟьоит амра ашәахәақәа,
Уахь ихоуп зегь рнапқәа.

                     VIII

Абар, игылеит ҽа мракы, 
Изырлашауа ҽа мҩакы, 
Аиашахь ҳазгауа ҳарҧшны, 
Ҳдунеи лашеит абри аҽны. 
Уаҩ дызмыхәаӡоз аҕа, 
Аҽны ҳагьилгеит дҭарха. 
Ҳцалартә абзиа ҳаҿны, 
Ҳдунеи лашеит абри аҽны 
Уаҳа хысбжь мгарц зынӡа
Аҽны ҳхыст аҵыхәтәанӡа, 
Ҳцалартә ҳагәҭакы ҳазҧшны, 
Ҳдунеи лашеит абри аҽны. 
Уаҳа ахақәиҭраз дымқәҧо, 
Иҧхыӡгьы алабҿаба ибо, 

Идмырбо ауаҩ ихәы шаны, 
Ҳдунеи лашеит абри аҽны. 
...Ҩ-мчык ақәҧара иахьаҿыз, 
Аҧсреи абзареи ршьа ахькашыз, 
Аҧсгьы ааивнагеит адәы, 
Аамҭа аиоурц ахатәы. 
Ана бџьарк ахылҩа цоит, 
Уа ҽыкгьы аҕәра шьҭаҳәазоит. 
Аҕәиҵибыжь, ақьыбжьы – 
Аҵыхәтәантәи рымч еиҧшьы. 
Ус, сишь, абар ашәабжь гоит, 
Ашәаҳәа ассир – угәы ҭнагоит. 
Аиааира ду ашәа аҳәоит, 
Аиааира ду ажәа аҳәоит. 
Иааиуеит ашьаҟар, аҽцәа, 
Ирымаӡамкәа ҵыхәаҧҵәа. 
Ирхаҧырҧыруа абираҟ, 
Иагьеиҧылауеит наҟ-ааҟ. 
Раҧхьагылагь ҿааиҭит:  – Џыр, 
Даажәг, иаҳҭахуп ҳнеиҿаҧшыр. 
Убасҟан хәдаҟа еицырхашьшьы, 
Зегьы ирыхәлашәан рыбжьы, 
Еишәара-еиҵараха, еиқәҧсы, 
Уа дрыман иааиуан аҧсы. 
Иуапа дахьылаҳәаз Џыр,
Ишыцәгьараз зегьы ирдырт. 
Рхылҧақәа рхых, еиҵаҕәҕәа
Инеихагылеит еицрыхәхәа. 
Ҽазныкгьы блала днеимда, 
Ҿааиҭит уа нас рхада: 
– Ухы зқәуҵаз аус нагӡоуп, 
Умран ҳгәаҵагь уҭаӡоуп... – 
Уи иажәа ашьшьыҳәа даҿын, 

Ажәларгьы шыҧшыц иҧшын. 
Џыр дахьышьҭаз ихаҟны, 
Арсоу дгылан деибакны. 
Уи илабжышқәа иҿажжы, 
Ихалоз амра даназҧшы, 
Ибон, иалахан иҧсы, 
Ацәаҟәа ишажәуаз аӡы.

1960

       АКӘТАҔЬ БЫЛГЬОИТ

Амза шанхеит иахькыдыз ианақәша, 
Аҵар ашәа рҳәоит акәылкәыҷы. 
Анапы ҧшқақәа са сыхәда ианакәша, 
Сааҧшит, саҧхьа дықәтәан ахәыҷы.

Иара иакәу џьушьап измоу амҩа,      
Шаанӡа дгылан сырҿыхо дысхоуп:
–  Угыл, мамзар уаҧхьа игылоит, амра, 
Амашьына уцәцоит угыл, иазхоуп?

Ҭаха сымҭо исықәихын уа ахыза, 
Иркәымпылит уи сшьапахьы иган. 
Ҳаит, сцәалахеит, ассир уҭахызар, 
Сҽагьеиласҳәоит ажәжәа-ҧҧа сырган.

Ҳахьча-еишәа хәыҷы аҽҳәаҿ иҳаргылан, 
Иареи сареи ҳаидтәалан краҳфоит. 
Сымҩа иныҳәан ҳаб ахпыҿ аанкылан,
Дҩахан, аҵагь аҭуан иаирбоит. 

Ахәыҷгьы, нас дааскьа дансыдтәала,
Уа са сзыҳәан имазшәа маӡас,
Изҳәо-изымҳәо, дныҳәо иара итәала,
Иара итәала иагьижәит хәыҷҵас.

Счамаданқәа шьҭыхны амҩа икылга,
Ҳа ҳаихәмаруа амашьына ҳазҧшуп.
Уи уажәы-уажә иқьышә хәыҷы агәылга,
Инапқәа сыкәыршо сыгәӡра даҿуп.

Ибла гәыразқәагь уа снархыҧшылоит, 
Икеикеиуа ажәҩан еиҧш ицқьоуп. 

Аӡә ҳанимбогь – алабжыш рыхшылоит, 
Аӡә ҳанимбо – убас илакҭа цәгьоуп.

–   Ишсоуҳәара, ҳамҭас ҳәа са сзыҳәа 
Иааумгаӡои ашәҟәы, ани аҳәыҳәқәа зну? 
Аҭак ацынхәрас сиазҵаауеит ашьшьыҳәа:
–  Саанӡа анбанқәа зегьы уҵону?..

Исҵоит ҳәа иҿы ааихихуан, имырҳәакәа 
Амашьынагь агәыргәырбжьы аагеит. 
Арныҟәаҩ,  иахьа заҵәык смырҳәҳәакәа,
Иааникылеит, ишьхәагь наирбеит.

Дыҧшуан ахәыҷгьы иблақәа ҭырхахан, 
Уи лаҧшыла снаскьеигон акры. 
Инапы шәҭышқәагьы иҟьон дырҩахан, 
Ус дынсыжьт, ицон ҳмашьына ҧры.

Сара мыцхәы сиҿҳәароуп, идыруеит, 
Убри азын сизалхуам иаргь иҧсы. 
Сгәы акы аналоу аҟыҧыҳәагьы иныруеит,
Сырччара иҽазкуа днатәоит хазы.

Ҳа бзиа ҳшеибабо еишьцәаҵас акәым. 
Ҳаибабоит ишеибабо ани ҧеи. 
Уи игарашәа анысҳәоз хашҭра сзақәым
Сагьаӡӡеины раҧхьа схы сымбеи.

Дсыман уа зны акәырҷыжь даныртәала, 
Шьыбжьонла аӡыҧшаҳәахьы дызгон. 
Дҕамшь ахьлеиуаз аҧаҩқәа ирынҭәала, 
Аныҟәара ашьҭахь аӡсашьа исырбон.

«Сара исылымшаз ма абри илшандаз!» – 
Ҳан дыхәмаруеит, иаргьы изҳауеит. 

Ҳаби иареи еицгылоит уа ашамҭаз, 
Са сангыло иашәабжь саҳауеит.

Ҳарахә агәашә иҭцаны инаскьеицоит, 
Урҭ ахьаҧшхагь риҭом дҵәи-ҵәиы. 
Даагьежьны аҳәарақәа ахкаара иҭеиҵоит, 
Агәашәгьы алаҿеиҳәоит аӡарҵәиы.

Дыҟоуп ацәқәа ахьҵарҳәауа адәы аҵыхәа, 
Уаҟа аҷкәынцәа акәаҭан идыркуеит.
Аха ииааиуеит, иахьизамҭауа ҧсыхәа, 
Даргәаауеит, дҟаҧшьшьӡа деибакуеит.

Дара ихлафуеит, уимоу рыҧсы аныршьо, 
Иеиқәа ишьхра далагоит аӡәгьы. 
Иарах дгылоуп уа иҽырҵәыуа, иҽырччо, 
Аха дырҧырҵны дызцом уеизгьы.

Сынтәа ҽҵыск ҳазиит, уи ихьӡ ахырҵан, 
«Искәабо иҟаландаз!» — даҿҳәароуп. 
Дыҩуа дашьҭоуп, иазҳауеит иаргьы ссирӡан, 
Еснагь дызҿу аӡбахә аҳәароуп.

Бзиа ибоит уи Дҕамшь, ацәқәырҧа еиҩыхуа 
Есышьыбжьон дагьхылоит дыӡсо. 
Ҳарха, ҳабна... сара сызмоу схыхуа, 
Иаргь ашарҧаз урҭ роуми дзызцо.

Бзиа ибоит  уи иҩызцәа хәыҷқәа дрыла,
Ианыхәмаруа ҳаҧхьа адәы ахьықәҵоу.
Дхәыҷуп, аха шьҭа  идыруеит зегь рыла,
Амҵәыжәҩақәа саргь абраҟа ишсоу.

Урҭ амҵәыжәҩақәа саарган  иахьа Аҟәа
Ауаарахьы скылсырцгьы сеихеит.

 Аха исыздыруам уи џьа аус иахьахәа. 
Аҵара саналга убра сынхеит.

Исыздыруам саб ари ахҭыс дшаҧылаз, 
Аха деигәырҕьазшәа иччеит иқьышә. 
Амала инаҩсҵәҟьа илабашьа ахьгылаз,
Даҽа зныкгьы хыла иаст анышә.

Амшқәа цоит акәаркәашьа ианышәшәоушәа, 
Амш иҿыцу аутәгьы рацәахоит.
 Сабгьы џьеи иаҳирбап аус дацәшәоушәа. 
Аха аамҭа цоит — иара дхьанҭахоит.

Уи сашьеиҵыб диқәгәыҕуеит лымкаала, 
Сара дызласеиҧшымгьы рацәоуп. 
Уи сашьеиҵыб дихәаҧшуеит бла-хаала, 
Иҟаиҵогь дшаҧыло дгәырҕьаҵәоуп.

Дахьыҟам иабыкәу: ҿаҩоуп, ҩыҵоуп... 
Ҳара ҳҿы ҩызара рзиуеит зегьы. 
Избанда сашьа аихымца даҩызоуп, 
Саб дахыццакуеит уи изҳарагьы.

...Ҳмашьына цоит саман иҭагәҭасуа, 
Ус, ашәишәиқәа уа ҳамҩа ркуеит. 
Ҳмашьына абжьы цазаап, атрышә дасуа,
 Урҭ аҧырцо арныҟәаҩ дыццакуеит.

Ҳашцо ҳнавалоит Хымжәажә лынхара,
Иаалыртуеит, рыцҳа макьана аҩнашә.
Аха илызҭада уа анхара агәаҧхара,
Аа, агәашә дахьылагылоу Хымжәажә.

Шықәса ҩеижәа раҧхьа уи дшаҿыз еиҧш,
Рымҩа ныҳәо, ичҳауа уамажә...

Шықәса ҩеижәа, мшаҽны дшырзыҧшыз еиҧш,
Иахьагьы дыҧшуп, рыцҳа, Хымжәажә.

Ан илааӡеит хҩык убасгьы ахшара, 
Аӡә дубар — духашҭуан аҽаӡәы. 
Раб драҧгылан, иаҵагыл шьыжьшара 
Иахьа иахьӡон — иҟарҵаша уаҵәы.

Ус, аибашьрагь агәашә иааҭашылеит, 
Ан дныҩныҵәаан лыбҕа аҿаҩ аргеит. 
Аб дахьгылаз уа адгьыл иҵаҽылеит, 
Аха иҷкәынцәа, мап, уи димырбеит.

О, исгәалашәоит еибашьра урҭ аныргоз, 
Еизыҩҩит зегь рыуацәа-рҭахцәа. 
Ҳусҳәарҭаҿгьы иҵәыуа анацәа ирхыргоз, 
Ишыхнымҳәуаз рдыруазшәа рҧацәа.

Ажәҵар рыҭра ишхыҧраауеиҧш инрыжьит, 
Аҩны изааӡаз, абз ргеит иаҿых. 
Шҭагьы-гәарагь рылацәақәа еиқәрыжьит, 
Ахшара ахьцоз иргеит алах-ҿых.

Ус, ашәҟәы ааит аиҵыбӡа дҭахеит хәа, 
Аусҳәарҭаҿгьы еимаркит аҳәара. 
Ус, ашәҟәы ааит аиҳабӡа дҭахеит ҳәа, 
Нас инахеит аҳәара аҿҳәара.

О, игәагәон, ихәломызт амшеикәшара,
Ианыхәлагьы ашара харахеит...
Ус, ангьы абгьы ирбеит уи амш лашара,
Аха уаҳагь рыхшара рымбеит.

Дагьҧсит аҭаҳмада урҭ изхымгакәа, 
Лыҧсы ҭагәышьоуп, рыцҳа, Хымжәажә, 

Лгәыҕра хәыҷгьы иауам ус даанамгакәа, 
Иаалыртуеит,  рыцҳа, макьана аҩнашә.

...Снеиуеит амашьына аансыжьын Аҟәа, 
Амши аҵхи иргәылҟьа ҳдәыҕба цоит. 
Аҭәаҟәа, аҭәаҟәа, аҭәаҟәакәа еиқәырчаҟәа 
Алымҩаныкгьы аихамҩа қәырҵоит.

Сҽаҧхьа ицәырҵуеит ачарҭа џьоуҳаруа, 
Акаршәра зегь уи ахоуп бласы. 
Иагьыцәқәырҧоит мшыншәа, игәырҕьа-хәмаруа, 
Инҵәаӡом, ҳа ҳцоит аха ҳласы.

Ари адгьыл ду аҭоурых убла ахызар, 
Уагьыртҟәозар ахәыцрақәа узаа: 
Уи злаиааиз алаӡара уҭахызар, 
Уааины абарҭ акаршәрақәа урызҵаа:

Уара аҭынчреи аиҩызареи уҭахызар, 
Иузҳарц азын думамкәа лыҧсаа: 
Узгәыдзыҳәҳәалауа агәыҭбаа уҭахызар, 
Уааины абарҭ аӡиасқәа урызҵаа!

Амаӡа ссирқәа угәаҵа иҵәахызар, 
Уагозар уи абзиабара уахыҧсаа: 
Адгьыл аҧшӡара еиқәзырхо уҭахызар, 
Уааины абарҭ аҵаа-ҵлақәа урызҵаа!

Анаҟа-араҟа иааины сыбла ихгылеит,
Аибашьра иазыннажьыз аҭҳәаақәа,
Ҧыҭракоуп, анаџьалбеит, иеинылоит,
Урҭ ачарҭа ианырҵаз аҳәаақәа.

Абомбақәа ахькаҳаз  анышә иҭнажааз,
Хәыҷы-хәыҷла акәаҭан-шьхәа иадыргеит.

Аҧсҭҳәысҭра зыхьыз ихеиҧш еилҟьашааз,
Аҭабиақәагь ана-ара иҭабгеит.

Уи аҭабиаҿы акәзар саншьа хлаҳәада, 
Ашәҟәы ахьиауаз ихы-иҧсы еиццаны. 
О, згәы иҭажьыз зегьы зҿы иззарҳәада, 
Зынбан хьыр-вырқәаа аарла еицҵаны.

Санду рыцҳа уа амӡырха дакуамызт, 
Аарла исгәалашәоит убас схәыҷын, 
Санду рыцҳа аӡәы инапы иалыркуамызт:
–   Ашәҟәы ааишьҭит сызкәыхшоу Кәҷыр!

Дыҩуа дцон агәарабжьара дыбжьала, 
Иара ахьылкыз дацәшәон иҟәҷыр. 
Лыбжьы ҭрысуа даҿымзи лҟазшьала
–  Ашәҟәы ааишьҭит сызкәыхшоу Кәҷыр!

Ҳгәылацәа рашҭагь ла дынҭашылоит, 
Ахәыҷгьы дылҧылауеит дҷыр-ҷыр.
–   Нан, лассы баҳзаҧхьа, сгәы ҭаҽылоит, 
Ашәҟәы ааишьҭиит сызкәыхшоу Кәҷыр!

Иеицарсаӡа абҕьыц ҩежьгьы неиҵылхуеит,
Ҳарҭ зегь ҳагәқәа ҵыс-ҵысуа ҳаҧшуп.
Анбанқәа еицҵо акакала инанылхуеит;
 Нас ажәақәагь неихшьало даҿуп:

«...Аҵеџь изжыз сахьымӡеит ахагыла, 
Џьара ак наган ахы иҭашәырҧа. 
Ахәыҷы дшәыцәҭашәоит, нап идышәкыла...» 
Са соуп дызҿу – раҧхьатәи иаҳәшьаҧа.

«... Уаҩҵас сахьымӡеит сара ҳҽы абжьаха, 
Данақәшәыртәа — ицеит ахы дҭарҧа. 

Акы имыхьааит! – ҧхыӡ дызбахьеит ҧшьаха...» 
Са соуп дызҿу – раҧхьатәи иаҳәшьаҧа.

«...Аихаҧсыхәқәагь ицәышәҵәахла, амарџьа, 
Аҳәаза имкааит – данылар ҳамҩапа, 
Ҳласба ицҳауеит – иаздырӡом ахәмаршьа...»
Са соуп дызҿу – раҧхьатәи иаҳәшьаҧа.

Саншьа рыцҳа  дыкәҧон абџьар нкылан, 
Иааикәырша абомбақәагь ҧжәон. 
Арахь, сара схымҵӡо ибла сыхгылан, 
Аҩны сахьтәаз ак сыхьыр ҳәа дшәон.

Исгәалашәоит, еибашьра уи даныргоз, 
Шьыжь иҧхьеит уаха ҧҳәыс дааигоны. 
Аҭаца дааргеит, о, уаа мыжда ирхыргоз, 
Ашьыжь дцеит иҧҳәыс аарла дбаны.

Уи х-салам шәҟәызаҵәык раашьҭыха 
Аибашьраҟынтә аарлаҳәа дахьӡеит. 
Зегьы-зегь убас иагьҳаҭ агәҭыха, 
Дыҟамызшәа длыбжьахәаша дцеит.

Аамҭа еиқәаҵәан, ицон ауаа налаӡ, 
Иҧҳәысгьы шықәсык аарлаӡа илгеит. 
Ҽнак санду уи луада дахьыныҩналаз,
Лҭаца дгьало дшыкнаҳазгьы лбеит.

Аибашьра еилгеит,  амра ҿыцгьы гылоит, 
Ҩаҧхьа аҧсҭазара аҿиара иаҿуп. 
Санду мшаҽнеиҧш агәашә днылагылоит, 
Дшыҧшыцгьы мраҭашәарахь дыҧшуп.

Аӡәы  синымиеит ма ихабар аазбаз ҳәа, 
Сара стәала кырӡа сымчгьы сшәеит. 

Аӡәы-заҵәык уа ҳгәыла иоуп исазҳәа, 
Иара убригьы  мчылаҵәҟьа исырҳәеит:

 – Керч,  ҳааилагьежьт ишеибафо алыцәҳа, 
Лаҧшҵашәараз џьысшьеит уи зынгьы: 
«Аа-а, Кәҷыр уоума, Кәҷыр рыцҳа?!» — 
«Аа-а, Џьота!»  — иҳәагәышьеит иаргьы.

Дыҟан ихы инаркны амца ихысны, 
Имаҭәақәагь ишәын  абжа ибылны. 
Уи акәхеит, ҳабжьарагьы ибжьахысны 
Наҟ-ааҟ ҳаман ицеит ибырны...

...Уажә аабыкьа сан лаҳәшьа иаалыгхан, 
Аиашазын акыргьы  ҳлыршәеит. 
Ус, зегьы ндәылца, дныхтәалан лыбҕа, 
Сара снаган лаҧхьа сналыртәеит.

Нас абасгьы ҿаалҭит уи даацәажәан: 
—  Сара шьҭа хара  сышзымцо збоит. 
Амала уҿы иҭумхын иауан-иашәан, 
Сара уара заҵәык угәра згоит.

Ҭхьына аӡә дыҟоуп: аа ижәлагь-ихьӡгьы... 
Кәҷыр  итәыҳәа идыруеит зегьы. 
Иарбан сашьа изын исыхьуа исмыхьцгьы, 
Аха сара исоумҳәан акгьы...

Сан лаҳәшьа дазыҧшым ссирк ҟаларҳәа,
Ишылдыруагь даҿуп лхы лжьарц...
Ааи,  аеҳәшьа лашьа дшыҧсы анларҳәа,
Илыҵыблааит, рҳәоит, амыжда ашьац...

Ишыхьанҭазгьы уи амҩа ҽнак санылеит,
       Сҿагьынасхеит иааиқәысҳәалан сгәы.

Аха, ааигәа саннеи — ахәы саақәгылеит. 
Сшьамхы сазымго сгәы еисуан мыцхәы.

Аҧшахьы суан, амшын иӡаалон амра. 
Аҧсаа рашәа-хаа адунеи иахьӡон. 
Ерцахә, хыла иҵзыҧссо жәҩан ҵамҵамра, 
Арҩашқәа шәахха иаҿахәаша ицон.

Сыбла иааҵсыжьт уи инхара-инҵыра: 
Ишьхымза баҳчеи қәаҵеи еибазыркыз, 
Ирахә-ишәахә, уа избаз, ауааҧсыра... 
Аныхәаҩ бзиагь дызныҳәом убыс...

Ивыршьааз, ихаршҭуа игәы иҟажозшәа, 
Ашла уажәы иҧхьарца ирҳәацәон. 
Убас иаирҳәон — иаргьы дацкәашозшәа, 
Имаҭа иакәу, иаҧхьагь аӡә дкәашон.

О, иҟалап ус маӡа мчык сагазар, 
Абрыскьыл ибжьы ааҿыҩт  ашьхарҧы: 
«Ижәдыруаз, шәымч зқәымхо ак ҟалозар, 
Саргьы убасҟан сҭыҵуеит аҳаҧы!..»

Сыззааз иазҵаара сзымгәаҕьит снеины, 
Сҿаасхеит  ашьшьыҳәа шьҭахьҟагьы. 
Иҟам рхьаа сагоз нас сыргәаҭеины, 
Гәыҕра кәицқәакгьы акызааит џьаргьы...

... – Москва! – аҳәоит арадио ҿааихак амҭа, –
 Ҳазааигәахоит, аҩызцәа, Москва! 
Москва – ҳара ҳаҧсҭазара аҳамҭа, 
Акупеиқәа ҳарҭыҵуеит ҳаццакуа.

Зегьы ижәдыруеит: Москва ҿыц инеиуа 
Ақыҭа ҷкәын ишанхара атәы:

Уи агәырҕьагь дыхнаҵоит дҧеиҧеиуа, 
Зегьы ибароуп, иҧсы ҭәуам, иҭәы.

Зегьы ижәдыруеит: Москва ҽнак мацара, 
Шаҟаџьара иаҧсахуа ахаҿра. 
Аашә шықәса идыргылон ахьыҵәцара,
 Нас иарбан узыхьӡо, узхәаҧшра?!

Сара издыруеит саб дышсыҵашьыцуа, 
Уи дызхьымӡо крызбеит, кырҟасҵоит. 
Шаҟа акалендаргьы абҕьыцқәа аныҵуа, 
Сашьеиҵбгьы сызхьымӡо дахьӡоит.

Сара издыруеит: уи дкалышь-малышьуа 
Дышдәықәымло, дагьшиҵамхо аӡәы. 
Сара исцәынхаз — иара ишыбжьеимыжьуа, 
Сиҵашьыцуа дшыҟалогь уажәы...

Москва аӡиас хәыҭ-хәыҭла акы аҳәозар – 
Аҧсҭазараҿ аҭынчра цәқәырҧоит. 
Ахықәаҿ снеиҩеиуа сгәы шәаҳәозар. 
Саргьы араҟа саҧшәыман схы збоит.

Исгәалашәоит: ара ҳпоет даван, 
Иқәыҧшымҭаз ашәа ссирқәа аҧҵо. 
Арантә ибон Кәыдры еибахеибафан. 
Ацәқәырҧа ишагоз  ажәытәра аҧцо,

Дазшәаҳәон Кавказ нхыҵ-аахыҵгьы,
Аламыс ду шрымаз уаҟа қәкыс.
Аҧсуаа ҳабацәа, наџьнатә аахысгьы,
Аиҩызара ахә шыршьоз зегь рыҵкыс.

Ашәа рзиҳәон уи ҳа ҳашьха ӡышқәа. 
Урҭ рылыҧха, рыцқьара, рҟазшьа. 

Ашәа рзиҳәон уи ҳа ҳарҩаш ҭрысқәа, 
Иаргьы илан урҭ зегь рҟәырҷа...

Саҧхьа ахәыҷы дрыдтәалоуп аҳәыҳәқәа,
Дара лықәпапоит – лара дыччоит:
– Уа шәысҭыҳә, шәысҭыҳә уара, шәысҭыҳәқәа! –
Хыхьынтә   Кремль аеҵәа рхаҷҷоит.

Москва ҳгәыҕырҭа уа иухылҵуа аҧхара, 
Адунеи ду  аҵыхәанӡа инаӡоит. 
Аҵаа арӡыҭуеит, иаршәҭуеит аҧсабара, 
Амчымха ддауаҧшьны дҟанаҵоит.

Иахьа адунеи аҿар зегь рхаҭарнак, 
Ҧштәы-рацәала еиҧылауеит Москва. 
Ҿароуп уаҳагь иҟоузеи уҳәап азнак, 
Анапы разқәа еиҧылоит еизгәыкуа.

Москва иадыруеит уа аҿар анеидгыла, 
Дара шракәу уаҵәтәи амш зытәхо. 
Москва иадыруеит урҭ аӡәыкны иангыла, 
Адунеи ду шыргогь еиқәырхо.

Ишаҭахымхо, мап, Чапаевраагь уаҳа, 
Матросовраа ахымца ршәаҳауа, 
Ахәыҷқәа рҿаҧхьа адунеи аҵамло гәнаҳа, 
Шьха ӡыхьҵас ишыцқьахо аҳауа.

Освенцим аконцлагергьы иҭыҵыз,
О, зыҧсы еиқәхаз ирхыргази урҭ, 
Џьоукы рзыҳәан имҳәазаргь иҿыцыз, 
Схәы-сжьы аргылеит, ҳаизыӡырҩып Курт:

–  Адгьыл былуан аҿҿаҳәа амца ацралан, 
Ажәҩан иахьынҳалауа амцабз цон. 

Аҧсра, ма абзара ҳәа ахымца ҳалан, 
Аӡә дкаҳауан, аӡә дцон, аӡә дҳәазон.

Ҳцон ҳныгәнысуа, уаҟа атҟәацәа ҳаман, 
Арахь имцар аауазма иццакны. 
Абар, уажәшьҭа Днепр аӡиас ҳаван, 
Сара рышьҭахь сгылан сабџьар кны.

Амла иаганы ирылӡааз рымч еизыргон, 
Еихьыжәжәа ржьы ааҧшуа маҿа-маҿа. 
Алуқәагь рышьазшәа ршьаҿа еихыргон, 
Аҧсра ашҟагь еихыргон уи ашьаҿа.

Саҧхьа игылаз  аҷкәын зхәы ааинышәшәылоз, 
Сышҟа убас блақәак ҳәагь ааирҧшит. 
Ма дагьшҧақәҧоз уи иац ҳа ҳанжәылоз, 
Уажә сгәаҵаҿ ак ҿыхеит, ак ааҧшит.

–  Уыҩ! – сҳәеит са снаидгылан ашьшьыҳәа, 
Днепр ахь блала амҩагь неисырбеит. 
Уиакәхеит, иааизиган уи илаз мчы ҳәа 
Дҩарылууаан, ишьамхы иҽаиргеит.

Аха дгәазҭаз ишькларҵеит ахымца,
Автомат ахы арыҧхт қәыршыҩҵас.
 Зегь акоуп дцон, днеит ахықә аҟынӡа, 
Дынхықәгылан, дагьыҧеит деиҵас.

Уи ацәқәырҧа ашәырҵаақәагь дрылсуан, 
Хланҵы, нас дхаҵәрыло имч ишәон. 
Саргьы ихысуаз срылагылан схысуан, 
Схысуан – ахы иқәшәарҳәагьы сшәон.

Иагьиқәшәеит, дагьымцеи дынҵаакәкәала, 
Дхаҵәрылт, аха дзыӡсомызт жәҩаҭых. 

Уажәшьҭа ақәҧарагь ицәыхьанҭан ҕәҕәала, 
Нас имаҭәақәа аиҭеит наҟ ишәых.

Цнапыкла уа ақәҧарагь даҿымзи, 
Дахьынҳалон изҭодаз ҳәа ахәыц. 
Ҳа ҳтәқәа хысуан, иччауа изыҧшымзи, 
Ус, изнапыкгьы аусура иаҟәыҵт.

О, издыруадаз закә мчу дыӡхызгаз, 
Аҟәараҿы дышьҭамзи уи дыҧсны. 
Ааи, дышьҭан, зегь рыхшыҩгьы иахызгаз, 
Ихаҧыцқәа ипартбилеҭ рыбжьакны.

Уажә ихьаҵны инеиуан уи ихагылаз, 
Ибла иабоз агәра игомызт аӡәгьы. 
...Убри ихаҵара амҩоуп са сызнылаз, 
Убри аҽны скоммунистхеит саргьы!..

...Са схәыцуан: ҧсҭазарас иалухызар 
Иҵәиҵәиуа ашьха ихалауа амҩапа, 
Уара аҭынчра аиааирацгьы уҭахызар, 
Раҧхьа узхылҵыз удгьыл бзиа иба!     

Са схәыцуан: аиаша умч-лша азкызар 
Ахәахәа уаҿагылозар уқәҧа. 
Уара аҭынчра аиааирацгьы уҭахызар, 
Раҧхьа узхылҵыз ужәлар бзиа иба!

Са схәыцуан: зегь рымч акака иазкызар, 
Наҟ аган ахь уамгакәа ацәқәырҧа, 
Уара аҭынчра аиааирацгьы уҭахызар, 
Раҧхьа узанааҭ – уус бзиа иба!

Иахьа адунеиаҿы акәтаҕь былгьозар, 
Аҿиараз амра иацҟьозар ашәшьы, 

Иацы абџьар зкыз иахьа ажәла иҟьозар, 
Аҭынчразы игароуп зегь ҳабжьы.

Адунеи  зегь   анапы разқәа ахьӡозар, 
Уи ҽнакала баҳча ссирны ишәҭуеит.
...Москваҟа санцоз дәыҕбала сцозар, 
Сгәы саҧасуа ҳаирпланла схынҳәуеит.

Са хымҧада шьҭа ҩеидарак шьҭысхуеит, 
Иҭаларҳарц ашәҭышқәа ҳдунеи. 
Ус, сыҩнашә абҕьыц авҵоуп, иааиҵысхуеит: 
«Ҳаузыҧшуп, ушааз аҩныҟа унеи!»

Сгәы нҭыҧсааит азныказ сымч мырхакәа, 
Хәыцра хәашьқәак ааингьы исхаҧеит. 
Нас ашырҳәагь сҿынасхеит снымхакәа, 
Сзазҵаарызҳәа уаҳагь уаҩ дсымбеит.

Ҳамҩахыҵырҭаҿ такәаамҭагь сгылан, 
Аҧҭақәа аҿаҳәуан ашьха цаҕь-цаҕь. 
Ус, даахаҵәин, уа имашьына аанкылан, 
Арныҟәаҩ дҭыҵны иҿааихеит са сахь.

Уи илахь еиқәҵангьы исеиҳәеит аҧсшәа, 
Ак шыҟалаз шьҭа издырит саргьы.
 Амҩан ҳахьцоз, џьарагьы днавс-аавсшәа, 
Аха исеиҳәеит иааҟалаз зегьы...

...Шьхацанымзи, иааит арахә рныҳәа,
Урҭ драҧызарц ҩаҧхьа идырҵеит саб.
Сашьеиҵыбгьы уахь дигарц даниҳәа, 
Игәы ҟаиҵеит ажәазаҵәкала: «Ҳцап!»

Рааҧсара ашьха ҳауа иагеит инахан, 
Ахьшьцәа ҧырҧыруа иҟарҵеит аҭыҧ. 

Ахәҷы дыҧшуеит иблақәа ҭырхахан,
 Иибо џьеишьоит, игәы цоит иҭыҧ.

Уи шьыжь арахә гәарихуан еидцалан, 
Иҧхьон акаҧкаҧ бжьгьы хараӡа. 
Ашьхарҧаҿ, нас анаҟәоуӡы иҧсалан, 
Аха иреиҕьишьон зегь ахшырца.

Ҽнак уи иҩыза хәыҷгьы иаргьы еицҭыҵны,
Аӡәи-аӡәи еибаркуа рнапы,
Арҩаш ҧагьа ирсны, агәаҩа иҭыҵны,
Иазцеит гәҩарас иркхьаз аҳаҧы.

Уи здыруаз, инеихьаз даара дмаҷын,
Мра абахьазма ахаан иҵлашәха... 
Уахьынҭалоз уа аџьаҧҳаны ҭажьын, 
Аҧсҭазара хәшәыркны дцеит аҕа.

Уахь иагьцалон урҭ ахьчалагь рыцны, 
Аха макьана ирҳәомызт уи атәы. 
Ус, џьоук рзын ҩаҧхьа аибашьра рҿыцны, 
Аҳаҧы аҩнуҵҟа иҧжәеит мбатәы...

Ашьхақәа агәыҭшьаагабжьы нарҿыҩит, 
Аныҩбыжь цон иахылҵуа абыжьқәа. 
Ахьшьцәагь рцәа акалашәан зегь ыҩит; 
— Аа-а, иабаҟоу, иабаҟоу ахәыҷқәа?!

...Сналалеит исзымбаӡо са сқыҭа, 
Уи еснагь ххьарахәыцла ихырҷоуп.
Сара снеиреиҧш сқыҭагь зызгәкыда, 
Аха иахьа иамоу ҽа ҟазшьоуп...

Абар, сгәанаҭеит Марыхә ҳа хлацәгьа, 
Амшә иаҩызоу иацтәи аласба. 

Уи иашьҭахх ицәырҟьоз иара уаҵәҟьа, 
Сашьа хәыҷы дызбаӡом, дызба.

Ҳашьхақәа рҟны аҕа хәымга даанкылан, 
Ишьамхы азырсыз иӡыӡыкь данкны, 
Уажә еиҵаҕәҕәа ҳамӡырха иҭагылан, 
Аҭаҳмадцәа рлабашьақәа кны.

1961

                      АБГАҚӘА РЧАРА

                                    1

Амра ҧхоит — ихәыҵаҧхоит.
Ақәа ауеит  – ихәыҵапҟоит,
Уа ацырақәа ҧаҟьаӡа
Асгьы ауеит иҧагьаӡа. 
Хаз аҧша-заҵә хагаха,
Ашьхахьтә исуеит агаҟа.
Амш-цәгьа рхахьы иаамгакәа, 
Уа ачара руеит абгақәа. 
Абга ҧҳәыс дагоит, рҳәеит, 
Ҭыџьҳак даанагоит, рҳәеит, 
Амаҷ аҿгьы инымгылаӡеит, 
Ачараҳәацәагь рыларҵеит, 
Иаауа ҵаул-чароуп ҳәа,
Иҳамоу гәырҕьа-ччароуп ҳәа, 
Ҳгәырҕьагь шәагымхароуп ҳәа. 
Изаҳаз уа ари ачарагьы, 
Иҟарҵеит аџьшьарагьы. 
Џьоукгьы иркит уи хьаас ҳәа, 
Заҟантә иаҳзаахьааз ҳәа 
Абга еимала-еиҿалаха. 
Ахәыцра ду рҽалахал, 
Ицәажәоит иҟаҳҵаша ҳәа, 
Ирымоума тәашьа ҳәа! 
Амшә ахьтәаз уа иҵыззеит, 
Изыргәырҕьеи, иҵызцеи?
”Ҳуҳәоит, дад, адәы-ҩадаа,
Ҳхәарҭам, дад, ухшыҩ-ада!
Уара ҳчара уахуп, рҳәеит,
Ҭамадас уаҳҭахуп, рҳәеит.” –
Абас ажәа анырымҵеи,

Заа агәы аҽанырымҵеи.
Нас ишҧыкәу имгәырҕьакәа!
Уажәшьҭа ачара еиҧмырҟьакәа,
Имҩаҧнагоит гьамала.
Ус рымҳәазҭгьы амала,
Ицозма уи еиламгакәа!
Аҟазшьа рдыруан абгақәа.
Аҩа ыфо, аҽазыҟаҵо...
Чароуп амшәаз иҟаӡо!
Абгахәыҷгьы шнаҵҧара
Иаҿын уаҟа ак аӡбара:
”Унан, сара ирыланҵәаз,
Аҧсцәа сымоуп гәылацәас,
Иануҭаху иҟоума?!
Иҟазаргьы иухәоума?!
Сара счараҿ абгақәа
Иауаах џьара ак аамгакәа.
Иаарымгеи бызныжәқәак ҳәа,
Иара убасгьы қыжәқәак ҳәа,
О-о, ицыцаш мацараха...
Зегьы ирфеит ачара-хаа,
Уажә игәырҕьоит абгақәа,
Аҳы, уца шьҭа ак намгакәа!
Баша иауҳалоу ҳаламыс!
Абашаз – уи ҳаламыз!
Ҳаи, сышҧақәхеи ҧсыхәада?!” –
Абла хкыга аҵыхәа ду
Уаҟа инашьҭарҽылаӡан,
Ицоит абна аҽылаӡан. 
Акы ахьыҟоу, ани аҩсҭаа. 
Изҳәада ус иаҩст ҳәа! 
Абгалаџгьы ахәыҵагәа 
Иааныркылт ахәыцрақәа: 
Исылшозеи ҳәа алақәагь 

Неиқәнаҧсеит, агәалақәагь 
Азнык иаазҵысын, аха... 
Ицеит ахы ахьынахаз...
Зыҧсра ааз ҳамбакәа ҳәа, 
Ҳхынҳәуам ак аамгакәа ҳәа, 
Еивасит ақәыџьмақәагь. 
Ргәырҽанҵа, ахьча, уџьмақәагь! 
Ачара руеит абгақәа,
 Инеиуада ак намгакәа?! 
Абга ҧҳәыс дагоит, рҳәеит, 
Ҭыџьҳак даанагоит, рҳәеит. 
Ирымоума тәаха ҳәа! 
Сасгьы-ҧшәымагьы: –
                               Шәаха! – ҳәа 
Зегь акака ирышьҭами, 
Амҩа ианӡоугьы рышьҭа ами! 
Ирымҧыхьашәогь иаҳауеит, 
Иҟалозеишь, иаҳауеи!

                      2

Амра ҧхоит – ихәыҵаҧхоит, 
Ақәа ауеит – ихәыҵапҟоит, 
Уа ацырақәа ҧаҟьаӡа,
Асгьы ауеит иҧагьаӡа.
Хаз аҧша-заҵә хагаха,
Ашьхахьтә исуеит агаҟа.
Амш цәгьа рхахьы иаамгакәа
Ачара руеит абгақәа.
Урҭ ргәарҧ еилыхароуп.
Зегь акака ирыхароуп.
Акәара ахьыкҿагьежьуа, 
Мышә ду ацәа иҭагьежьуа,
Ахы нарыҭо ирылами, 

Уахьҧшлакгьы игылами.
Абгаҭыҩрагь хьшәашәаӡа,
Уа абгасса меицәажәаӡо
Ак рыман илхәыҵапҟоит,
Ҽа џьоукых – ҽак хәыҵыргоит.
Рымҵа  дрыцқьан аҵлақәа,
Бгак абгалаџгьы ацлабуа
Акәац ахьеиҿырыҟьҟьо,
Ирҳәоит шаҟагь ҧырырххьоу!
– Дад, заҟа чуан рыцырҵеи? –
Наҟ, урҭ амца рыҵарҵеи,
Џьоукгьы нархагылашәа,
Ицәажәоит рхы еидкылашәа.
Аҵәы иахаҿаҳә ӡарҵәила,
Ашьарақәа ҽҳәарҵәиуа,
Итәоугьы аҧхӡы рылхәаҭа,
Абз азыҳәа ирыхәода!
– Ҳагхар ҳамшә алеишәақәа
Шәымдыруеи! – ҳәа, аишәақәа
Ааргарц џьоукы агәылара
Ицоит, ицоушәа қәылара.
Џьоукгьы рҿуп атәарҭақәа,
Крыфаншьҭахь ацарҭақәа,
Урҭ уажәнатә игәарҭахьеит,
Ихыдоума, хы-арҭахьеит.
– Дад, ачара – гәырҕьароуп,
Шәшәаҳәароуп, еинышәҟьароуп,
Шәшьацәхыртәуа шәкәашарами,
Уи ҿарами, лшарами,
Урҭ аҩбагь лашарами! –
Бга дук ахы рылакуа
Акәацжәцәа, рылақәа
Ихыҧшыло аҽырқьиашәа, 
Иҭнарҟьоит: ҟиа-уиа ҳәа,

Ақьаф анакәха, ани агызмал,
Иҩыҵшәазар иагызма!
Абга рашҭа еилыхароуп,
Зегь акака ирыхароуп.
– Сишь, дааргоит аҭаца! – ҳәа
Бгак абжьы ианнаҵаҳәҳәа,
Зегь ахьгылаз: ”Сишь!” – рҳәеит,
Иааит абар шәыҧшишь, рҳәеит.
Ак иаҿызгьы, игылазгьы 
Амаҵуцәа ирхагылазгьы 
Инеилажьны иркыз уа, 
Ишзахәо ала ирласуа 
Уахь ицоит. Аҭыҩрагьы 
Џьоук ҭыппит ишыҩрагьы,
Ицәақәазгьы гылақәан, 
Иаатаҧ-таҧит рылақәа. 
Ашҭаҿ зегь еижәылауеит,
Аҭацаагацәа ирҧылауеит.
Иргәыҵататагь аҭлаҩа, 
Аҭацаагацәагь аҵла-ҩа 
Еижәылауа ианамҵала, 
Џьоукы рҧылахт авҵала:
– Уа, даҳшәырба ҳҭаца! – ҳәа.
Аха аркәашага иаҵаҳәҳәа,
Ус, иааҭдырҟьеит акиҳәа.
Ҩыџьа еивасит афиҳәа.
– Уа, шәаарых аҟамақәа! – 
Ашәа, аццакра амакуа,
Бгак аҧшәмацәа ианрылаҟаа,
Иаацырцырит рылақәа. 
Иҟалома ҳҵас иагыжьны: 
Аҟама-еиҿакша иаҵыжьны:
Аҭаца шнаргоз абгақәа, 
Иаарҿагылеит абга-нхәа. 

Иныҳәоит абжьы халаҵан, 
Абгарыжь ажьынҵәры алаҵан
Аҳәиҵәхәа уа иақәнаҧсоит,
Ҵаҟа абга-сса рҽақәрыҧсоит,
Рҽақәрыҧсоит, рыҧсгьы ақәырҵоит.
Ирыҵахазгьы абжьы аркалоит.
Аҭаца «амҳара» иҩнаргалоит,
Ачашәгьы ахы инықәҧҽуа. 
Игылоуп Мышәгьы рыхәаҧшуа.
Нас, иаацәажәан абгақәа, 
Бгалаџ хәыҷык аамгакәа 
Ируазма, ашьамхы иқәыркуеит,
Ҧыҭрак ашьҭахь иқәырхуеит.
Ак ашәырхуа, иашәырҵауа, 
Ахаҵкгьы камыршәӡауа 
Аҭаца ашҟа иҩнеибагәоит. 
Уи рбарц џьоукгьы неибагоит! 
– Ишҧабзиоу – иаҳауеи!.. –
Идәылҵуеит – иҩнаҳауеит. 
Уа агәарҧ уахьынҭалауа, 
Инеиуа рыдыҧхьалауа, 
Абгадуқәа еидтәаланы, 
Хазы аҩы ыжәуа еидҭәаланы,
Ахаршә иасны ирылырхуеит,
Хпыҿк аадыркны, –
                            ирымырхуеит. 
Ахаршә-шәацәа рыцҳахәха, 
Еихамгыло рыцхахәқәа, 
Ахпыҿ ианҩах – ирхарахоит; 
Иаҧсышәагь мацарахоит.
Бгалаџк ахы ахаанха, 
Акәаҧ рацәа наархо, 
Асаҟәа иахьадтәалаз 
Иаҩуан аҧшәма иахашәалаз. 

Мышә, инкылан аҧшәмара, 
Иаҿын уажә ахаршә-шәара. 
Мап, изҿыҵәҟьаз цәажәаран, 
Иҟазма ажәа хьшәашәаран: 
– Шәа шәыхьӡ-ҧша гәамҭакәа 
Са сышҧавсуеи, аҳамҭақәа 
Исылшаз амаҷ, аҳәеит, 
Уахак шәалаҭхаџь, аҳәеит! 
Харшәс абнацәқәа нышьҭарҵон,
Харшәс аҽацәқәа нышьҭарҵон, 
Харшәс қаблакгьы иаахауан. 
Урҭ зегь рылаҧш аахауан. 
Иаанагазгьы џьаршьауан, 
Ажәа иаҳәазгьы џьаршьауан. 
Иара зҿызгьы цәажәаран, 
Иҟазма ажәа хьшәашәаран! 
Иахьакыз, уа агәы ыфауа, 
Ахпыҿгьы ацыҧхь ҭыҧауан. 
Қәыџьмак аарылҵт ашырҳәа: 
– Са ишәасҳәап аиашаҳәа. 
Дад, ари ҳаҭырқәҵароуп, 
Изҳәо ари ҳаҧырҵыроуп, 
Ҳҵас-бааҧс наҟ иҳалыжәг ҳәа,
Дад, иахьаҵәҟьа иҳалышәца!
Дҳамбароуп изшаҭаз ҳәа! 
Мышә ныҟәеит ишаҭәаз ҳәа!
Ҳазлеилахәу ари акәызма?!
Ҳҩызарагь ҧгара ақәызма?!
Ҳаибабара нҵрадамыз!
Шәақь-блала ҳгәаҭамыз!
– Иеигымхароуп, ура, рҳәеит.
Ҳа ҳхәыҷра – шәа шәдура, рҳәеит,
Ус, абар, уа иҿыхаӡа                      
Абгахәыҷы, зеиҧшыҟаӡам                

Ӡнаашә-кәҷышьк аҿыҵакны,
Ишзахәо ала ирццакны,

Зегь ахьгәырҕьо хьаада,
Абга рашҭа иахьааҭал.
Аха анеиха амҭакәа,
Мышә ду ани гәамҭакәа
Инхозма, илаҧшықәҵаны
Иаацәажәт ақьышә иқәҵаны,
Анс Мышә ажәа анынааха,
– Ҳаи, иаҳәазеи, нына! – ҳәа
Зегь акакагьы ацырҳәон.
Мышә ччон – егьырҭ аҵаҳәҳәон.
Бгак аарылҵны ихәыҵаҧжәо, 
Уи инаҧылт иҵыхәаршәшәо:
– Уа, кәҷышь ссирк акит! –
                                          иҳәеит
– Иахьуазаап аҟит! – аҳәеит. 
Акәҷышьгьы ахәы алпыпит, 
Мышәгьы абжь ду ҭнарбыбит.
Уи иаҳәоз зегь ацырҳәон, 
Абгахәыҷ зегь аҵаҳәҳәон. 
Иаргь цон ахы ацәымыҕха,
Агәала ама иҵәымыҕха.
Акгьы рхахьы иаамгакәа,
Ркьатеиах ҧҵәон абгақәа.

                      3

Амра ҧхоит, иҧхоит, рҳәеит, 
Ақәаура агәаҧхоит, рҳәеит, 
Ацәаҟәа аҽарххоит, рҳәеит, 
Асы ауеит, иауеит, рҳәеит, 
Ага-ҧшагь аауеит, рҳәеит, 
Ашьха-ҧшагь аауеит, рҳәеит, 

Амш-цәгьа ҟалауеит, рҳәеит. 
Абга ҧҳәыс дагеит, рҳәеит, 
Ҭыџьҳак даанагеит, рҳәеит. 
Амаҵ-уаа млагоит, рҳәеит, 
Абгахәыҷы еимдоит, рҳәеит, 
Харшәс иагаша абом, рҳәеит, 
Ҩысҭааракгьы абом, рҳәеит, 
Аха усгьы итәом, рҳәеит, 
Ачара еилагоит, рҳәеит. 
Ирҳәоит, иагьа рҳәоит, рҳәеит. 
Мышә, инкылан аҧшәмара:
– Иаашәырццак ахаршә-шәара! 
Џьоукгьы: – Абри шәшаҿыз,
                                               рҳәеит,
Ҳамлашьит ҳшыҧшыз, рҳәеит.
– Аҳы, шәкәацқәа,
                             шәбысҭақәа! – 
Абжьы гоит ахы рызҭауа. 
Ачуанқәа амца рыҵарцеи, 
Ҩаҧхьа ирҿыцны ирыҵарҵеит. 
Амҳаҧкәа, амысҭхәагақәа
Шьҭырхуеит уиазы анагақәа. 
Алҩагь жәҩан аҽалаҵо, 
Ицоит есааира аҽалаӡо. 
Атәара анырҳәа, – ура! – рҳәеит, 
Уи ауми ҳгәадура, рҳәеит. 
Ирҳәеит рыбжьы ныҵакуа, 
Аҵлара рхы ныҵакуа. 
Еилашуеит ачара ду, 
Изфо иарҭоит хәшьара ду. 
Ацхаҟәа ржәуеит ҩыжәгала, 
Еиҧмырҟьакәа еимыжәдала!
– Мап, иаҳҳәап абас! – рҳәеит,
– Ачаҟәа ҟьала иазхаз! – рҳәеит. 

Нас аҧшәма нахыкәшауа, 
Кыраамҭа ажәа хрыкәшауа,
Уи ахьӡ мҳәо аҵыхәанӡа
Иахьгылаз еиҩыхәаӡа,
Ҿыц иаҵозшәа аныҳәашьа,
Иажәит Мышә аныҳәаҿа.
Ҳагьазҧшын абас, рҳәеит,
Ҳа ҳ-Мышә ҭамадас, рҳәеит.
Ура, ура, ура рҳәеит,
Иҳагмыз уа удура, рҳәеит.
Дарбан Мышә ду иамбаша,
Иаахырхәалон тәамбашақә. 
Уа алафқәа нарылаҵо, 
Иаҳәалакгьы рылаӡо, 
Мышә ахаҿы итәан, аха 
Ибыҭәҳәырӡа, ишанаха. 
Ицәажәон нас игыланы, 
Аныҳәаҿа аанкыланы: 
– Дад, иаажәып аҧаҭхь ала, 
Шьашә зхылаҧшу ҳааҧхьауа,
Иахьа абра ҳаидызгалаз, 
Рныҳәаҿагь аанызкылаз,       
Ишәҳәо абзиа рыгымхо, 
Ишәзымҳәо абзиа рыгымхо, 
Рыхәҩы ҧацәа рыҵаҩҩы, 
Рыхҩы ҧҳацәа рыҵаҩҩы, 
Хәаа-заа мзаҧуа рыхьӡала, 
Ианзаҧыхгьы ахыхьчага 
Акьаламырзақәа аархәауа, 
Рымҩа цо инархәа-аархәауа, 
Мыркатыл рызҿарымҳәо,  
”Шәаҿашәеит ҳшьацҳәа!” –
                                        рымҳәо, 
Ажьаӡа азыҳәа ирыцҳамкәа, 

Ақәылараҿы ихьысҳамкәа, 
Идоумбеиха ирылаӡаз 
Амч, Сасрыҟәа ирылеиҵаз!.. 
Уаҳа аҳәахагь амҭакәа, 
Згәы иахәаӡаз абгақәа:
– Ура, ура! – иаҵаҳәҳәон, 
Аҧхьа изҳәаз зегьы ацыҳәҳәон.
– Уа, жәҩахырла еимыжәдала, 
Иззымыжәуагьы ишәҭала... 
Аҩы ржәуеит аҧаҭхь ала, 
Ачаҟәала... Раҧхьа уа 
Иаанызкыло  хырхәаны 
Иажәуеит, нас аҽырхәаны. 
Ашәада ачара гьамадоуп, 
Ашәа агәырҕьа иамадоуп.
Ҳаит, амарџьа, шәас, рҳәеит. 
Иаҳҳәарызеи ашәас рымҳәеит. 
Акы ааҭдырҟьеит, иацырҳәеит, 
Иззацымҳәаз — наҵаҳәҳәеит.
Иаагаз-ҽаззаргь азныказ, 
Имкәашакәа ауазма нас, 
Ажәҩахырқәа хьысааӡа, 
Иаақәлеит Мышә ду шьҭхысааӡан. 
Уи абҕьыжәгьы шьҭнарбыбит, 
Шәа зымҳәозгьы иҭнарбыбит, 
Хәыҷгьы-дугьы еинырҟьаӡеит. 
Уаҳагь уи ааиҧымҟьаӡеит. 
Иналаршәны ишьамхгылауа, 
Икәашон ахра нкылауа. 
Абжьы-рацәа еиларҵауан, 
Абжьы-рацәа еиларҧсауан. 
...Убасҟан ажәырҭ илхауа, 
Иахьымнеиц ҳәа нымхауа, 
Ахьымӡҕ агәы иҵәымыҕха 

Иалан, ахы ацәымыҕха 
Уа абгахәыҷы  карахан,
Ицон амҩа еидарахан. 
Шаҟантә алақәа ашьҭаши, 
Шаҟантә аҵыхәа ашьҭаҽи, 
Шаҟаџьара иҧхарҵазеи, 
Шаҟаџьара ибҕарҵазеи, 
Ҿаҵахәыҳәа акрақәызма            
Аҧсы рцәагон акәымзар?! 
Ақьышә ҿрыҧса надкыло, 
Абар уажә иахьнадгыло, 
Аҵыхәтәантәи агәыҕырҭа, 
Ахьымӡҕ мыжда ахыхырҭа. 
Аҧсы мырқәацакәа, нас 
(Ани ус имцакәа, нас!) 
Ҟәарыл дук инамҵасит, 
Башахеит, инамҵаӡит. 
Нас убас иҟыжт, аха 
Алақәагь ҭрыст, иркышт аха 
Ахьыҧшырҭа   рауама! 
Сышҧақәшәеи ҳәа ауама, 
Ицоит аҵыхәа ашьҭаҽуа. 
Иашьҭоуп алақәа ашьҭашуа. 
Аӡәгьы дхысит аҧхьа, аха... 
Ала цәырҟьеит аҧхьаҟагь, 
Нас икәараҵоит, аха 
Иабанӡацои, ицоит аха. 
Аҧсы   ианақәҧш   агызмал, 
(Ани ҩысҭаара агызма!) 
”Уф, саниазар шәымшала, 
Ишәызназгоит   сымчала 
Ала-млашьқәа ҳамҭас ҳәа!”
Сахьцогьы цқьа ирбандаз ҳәа, 
Амаҵуаркәа ашьҭаршуа, 



243

Аҵыхәа ду ашьҭарҽуа,
Есс, ачара илажәлауеит. 
Иахьеилашуаз ажәра уа, 
Мышә быҭәҳәыруа ишыкәашоз. 
Уи  зегь  ргәы шаҟажоз, 
Изқәымгәыҕуаз иақәымшәеи, 
Ацарҭаҵәҟьагь иақәымшәеит.
Уа ашәара ду иаҵақьы,
Маҳәы мыждагь, ҭацагьы, 
Сасгьы, аҧшәымагь, гәылагьы,
Зегь неилажь хла-гәылагьы, 
Ачара хаа анхьынаха 
Ицон  рхы  ахьынахаз, 
Уажәык ҳарцәынханда ҳәа, 
Ҳаҧсгьы ҳзеиқәырханда ҳәа. 
Алҩагь жәҩан аҽалаҵо         
Ицон, есааира аҽалаӡо.
Аҧша тәеит ишымтәаӡоз, 
Ақәа хкәеит ишхымкәаӡоз.
Уа ацырақәа ҧаҟьаӡа
Асгьы ауам иҧагьаӡа. 
Зегь рыҧхо ихәажажаӡа, 
Амра ҧхоит ишашаӡа.

1968

      АБНА АЛЫМҲА

      Аҧсы дхынҳәит

Аҵых ҭынчуп. Амза гылан, 
Абырлаш ҧсаҟьо,  икаҷҷоит. 
Жәгараа, рҩызцәақәак рыдкылан, 
Уи иацлабуа икәалкәаџьоит.

Ашәыр ҵлақәа рхы неихьыршьуеит, 
Инеимырхуеит рнапқәа. 
Абаҳча хааӡа иҧшахьырсуеит, 
Ацәа иалоуп иҭахәхәа.

Ихамышҭыкәа алыкә шылаз, 
Агәашә хәыҷаҿ надаада, 
Уа мызк аҧхьа зшәаџь ҭашылаз, 
Уажә дааҭалеит ихаҭа.

Иара убраҟагь уи дааҭгылан, 
Иблақәа зегьы ирыхьӡеит. 
Ашәҭыцқәа ҿыхны аҧша иҧылан, 
Иааиахәмарны икәараҵеит.

Абаҳча шәҭыш напырхахеит, 
Иҧхыӡызма, мшәан, иабоз?! 
Аҩнгьы гәырҕьан ахы иҩахеит, 
Иара изыҳәан ишџьабоз.

Абарҵа   дныҵалан дааҭгылеит, 
Игәгьы ҭыҵуан аҭҳара. 
Днеин, уа аҭӡы иҽнадикылеит,
Аҭынчра иауан аҳра.                     

Ус, закәызеи абжьыҳәа иааҩыз, — 
Аҧша рхы  еиннаҟьеит махәқәак. 
Уажә дзыдгылоу аҭӡы анаҩыс 
Иҧҳәыс дыцәами дҭахәхәа.

Дгылоуп, аха игәы ҭагылом, 
Абырсааҭк хәыцракгьы дагоит: 
”Мап, уи сара ак сызлыдкылом, 
Сшыҧсугьы бзиа сылбоит!..”

Ажьы ахьуазшәа, ашә днас-насит, 
Ишьҭахьҟагь маҷк даанаҳәит. 
Дыцәамызт  уи, ллымҳа  иҭасит, 
Дҩаҵҧеит, иаачҳангьы дӡырҩит.

Ҩаҧхьа анҿааиҭ, лыбжьы  гәҩаран: 
– Уарбан?
– Бысцәымшәан... сара...
Арҵәаа ҭлыргеит... дҳашҳатәаран. 
Уаҳа илықәмызт қәацара...

Аҧша, амахәқәа еилаҳәо-еилыхуа, 
Абаҳча иҵан ирқәац-маца.
Аҵыхгьы, амҵәыжәҩақәа еиҵыхуа, 
Иагәыҵанаҳәҳәон шә-маӡак...

   Ашәы шкәакәа 

Баҵагылан ашьыжь-шара, 
Ашҭа бҭыҵуеит быццакы. 
Иҟалозар, о, сылашара,         
Сара сбазҵаауеит акы?!

Ирабҳәозеи шәгәарабжьара 
Бахьыныбжьало  уажәы?

Ишҧазыбуеи ариабжьарак 
Бҽылаҳәан ибшәыз ашәы?

Ибыдҵәыуалоз ан, шьыжьыла,       
Бара беиҧш  ашәы зхьыкәкәа, 
Уажә бналыдҟьа бцоума мчыла, 
Еибамҟажози шәыгәқәа?!

Уи ажәрацәгьа дзыруазыруа,
Лҧа-заҵәи бхаҵеи еицҭахеит.
Зегьы абасоуп иагьшырдыруа.
Нас ишҧабуеи, бҳәалахеит?

Ирабҳәозеи, ма бахьнеиуа, 
Бҩызцәа, аусаҿ ибзыҧшу, 
Банырбалак маӡа илеиуа,
Зылабжышқәа згәы иҭашу?

Быччап ма  ибызгәамҭаӡакәа, 
Акыр-кыр быбжьы хҵаны.
Лафк  бҳәап ма  хы-амҭаӡакәа, 
Зегьы урықәгәыҕроуп, ҵаны!

Усҟан уа ашәы бааннакылап,           
Аҧырқьҳәа   амцабз набыхҟьап.
 Бгылазар – бтәап, бтәазар – бгылап, 
Ишҧасыхьи ҳәа бгәы ҭҟьап?!

Шьыжьымҭануп, ашҭа бҭыҵуеит, 
Багьыҟалеит уамашәа. 
Маҷкгьы бааҩнахеит, сбызхәыцуеит, 
Изакәызеи бхы иҭашәа?!

Ҵкы-шкәакәала аҩны бдәылҟьа,
Бхаҵамҧҳәысзар нас, аҳа! 

Ба бхы  иҭалазшәа амыргәырҕьа, 
Уа гәылагь-злагьы идырҳа!

Бхаҵамҧҳәысзар – бнарыҧгыла, 
Иагьеилазгаз жәлар рҭоуба, 
Иҧсы ахьҭеиҵәахыз хықәкыла, 
Бнарыҧгылан идырба!

Сишь,  закәызеи,  бымҩа  нагоуп, 
Бышцац еиҧш усурагь бцоит. 
Ашәгьы бшәуп,  аха уи шкәакәоуп, 
Быҩнуҵҟагь ҩ-гәык еиқәҧоит...

             Абна  алымҳа

Ирҳәоит абна иамоушәа алымҳа, 
Маӡак ныҟәызгогь џьара,
Иҿы анааихих – игәаҿы инымха, 
Раҧхьа иаҳауеит ҳәа иара.

Сақәшаҳаҭуп, алымҳа амоуп, 
Аблагь ахоуп – зегь абоит. 
Абна – ари амаӡа аноуп, 
Иагәыҵаҳәҳәангь иаанагоит.

Иара абзиа – ҳара иҳаҭан,    
Ацәгьа ҵәахуп ахазы... 
...Абна,  уҭыҧқәа  иреиҕьыз  гәаҭан, 
Аӡә дузнеит дуҵәахразы.

Иагьа бааҧсы урықәшәахьазаргь, 
Ҳара ҳзыҳәа ухы уҭахын. 
Иагьа бзиа ҟауҵахьазаргь, 
Абна, абри ауаҩ думҵәахын!

Усымбароуп сыбла ухгыло, 
Уиҿагыл абас ҳәаны. 
Уиҵаҧҵәа амахә дназықәгыло, 
Уаҟа арҵәаа ҳәа уҳәҳәаны.

Дахьылатәоу, аҧша,   улас, 
Унеи дҟьаҟьаӡа дыхты! 
Уи дцәыругартә алша улаз, 
Умҧшын, дықәырха адәыхты!

Ажәлар аҧсра иахьаҧыло, 
Уаҟа еилазгаз аҭоуба, 
Уӡы ижәырц, арҩаш, данхықәгыло, 
Уҟаӡамызшәа уҭаба!

Ашәа еимыздо ҵыси ҳәыҳәи, 
Ашара иалоу зыҧсы, 
Иҟалозар, маҷк шәысҭыҳәи, 
Шәашәа рыцҳауп иара изы!

Абна, дрыцҳаумшьан, думшаҭан, 
Уара иумаздаз зыҧсы! 
Абна, иреиҕьу уҭыҧ иҽаҭан, 
Абналаҩ дуоут лымҳасы!..

          Ан луазбыжь гон

Ишҧассиру ари ахәы-ҧшӡа, 
Аҵар шәаҳәоит   игәырҕьаҵәа. 
Ахәыҧшӡа иқәгылоуп иқәыҧшӡа, 
Лыҷкәын иеиҭеиҳаз аҵәа.

Ан, лыҩнапык налгәыдкылан, 
Аҵәа-амҵа блала деимдон. 

Аҧсаа игәырҕьоз рашәа  аанкылан, 
Аккаҳәа луазбыжьгьы гон:     

– Сара иахьагьы избеит ашара, 
Еҵәала иахагь ажәҩан ҵҟьан. 
Цәгьала иқәхаз агәышшара, 
Сызургои, сажәымҭа цәгьан?!

О, изымбаша уаҳа  ашара, 
Дгәырҕьарц иҳәамзаарын  уан. 
Ҳҽазыҟаҳҵон уара учара, 
Аҩсҭаа даҳхыччозма, нан?!

Сҭаца сыҩны дыҩнагыла 
Ианбазбо ҳәа сылзыҧшуан, 
Ҳашҭа иҭалаз ус ҽырххыла: 
”Ди,   еибашьроуп!” – иҳәеит, уан! 

Ҳаззыҧшыз учара ауха, 
Учара абаҟаз – еибашьра уцон. 
Уара избац уакәӡамшәа уҟан, 
Ҳара ҳҵәыуон – уара уччон!

Убасҟангь сҵәыуон, сара агәаша, 
Уара уччо суҟажон, нан! 
Уаҳа ахаан имыччаша, 
Дыччарц ма дыҟоума, уан?!

Ҳла, аҵәа-амҵа инужьыз иҵәыуа, 
Уара иумааӡаз ишхәыҷыз, 
Аҩныҟа имнеиӡакәа иҟыууа, 
Амла иагеит ишузыҧшыз!

Ухьӡырҳәага, уҽыхәа  Кәыкәла, 
Аҵәҩан иахаҳан ианҧсы, 

О, ишҧасзымдыри, са  қәыхәла, 
Амра шҭашәоз сара  сзы?!

Уҧсӡы аналҩыз ҳара ҳҳабла, 
Уан ианылхабгаз аҽны, 
«Радедала» уашҭа изҭамлаз, 
Агәашә  дҭалеит лыхәда  хҽны!

Нан, уи хаҵа  дымцаӡакәа,  
Ҽнакала убас деибахеит.          
Нан, лыҩныҟагь дымхынҳәӡакәа, 
Ҳҩыџьегь аҩны   ҳаҩнахеит!

Сашҭаҿ   уҧсыбаҩ сымандаз,
Уара усымоушәа збон, нан! 
Ма  иунышәнапуп ҳәа ак збандаз, 
Угәы   снапы нықәсымшьуаз уан!

Лыҧсымҭазгьы улымбаӡакәа,
Лыблақәа хылҩома уан?! 
Улабжыш лгәы иқәымҧсакәа, 
Уан  дызжуада,  сыҷкәын, нан?!

Аҧсы дырҿыхо, абза  дыргәаҟуа, 
Акка-ккаҳәа уи гауан... 
...Иҩыза иан луазбыжь уаҟа 
Абна алымҳагь иаҳауан...

Ашышкамсқәа реибашьра

Иккаӡа ишеит. Амра гылеит, 
Иаҟьоит аҳәиҵәҳәа ашәахәа. 
Еснагь еиҧш игәырҕьо иаҧылеит, 
Абна-тоура агәы хыхәхәа.

Абна алымҳа,  ибҕа надҵа 
Дтәан уажә аҵла ашьапаҿы. 
Дтәан ашьшьыҳәа, игәы раҳаҭӡа, 
Акгьы аҳәомызт ихы-иҿы.

Ус, иаҧхьаҵәҟьа, ихаха-чахо
Ашышкамсқәа ааҭыҵт рыҭра. 
Уа акы иаахо, ҽакы инахо, 
Ихабы-хыцуан дара.

Ас еиҧш амш акыр иаҧсоуп ҳәа, 
Иаарыхуан рнапы еикәырша. 
Аџьа зшоугьы ҳара ҳзоуп ҳәа, 
Иара иадырҵон рылша.

Ус, иахьааз ҳәа рымбаӡакәа, 
Аҕацәа  рықәлеит еицрыхәхәа. 
Аха ирҧылеит имшәаӡакәа, 
Дара шмаҷызгьы, рҽырҕәҕәа.

Атах-сахҳәа иааидыххылан, 
Иеибакуан урҭ бҕарҵахьы. 
Аха  ианрыдыҟьҟьалак,  хыла 
Ишиашоу ицон аӡахьы.

Ихыџхыџуан, аха ибгомызт, 
Уаҟа  ашышкамсқәа  рдунеи.
Аха аҧшәмацәа рымч иазгомызт, 
Нас маанала хәык имхәнеи.

Иназдыххылауазгьы   бҕарҵон,
 Рымч аазықәхоз хьыжәжәаны. 
Аҵахь уа раҕацәагь ларцон, 
Шьҭахьҟагь  иҩуан  ишәаны.



252

Хыхьгьы ирхалт измаз амҵәыжәҩа, 
Аха ицомызт ишәаҟьа. 
Иқәҧон урҭ иеибыҭан рыжәҩа, 
Иларышьҭуан илбааҟьҟьа...

Абна алымҳа, ибҕа надҵа
Дтәамызт аҵла ашьапаҿы. 
Дыҟамызт игәгьы раҳаҭӡа, 
Узаҿаҧшуазма ма  ихы-иҿы?!

  Шьханыҟәа ашьхаҟа дцоит 
        
–  Уажәшьҭа уа сҽы аанкыл, баба! –
 Шьханыҟәа ибжьы наиргеит.
–  Уажәшьҭа абраҟа шәаагыл, баба! – 
Даахьаҳәын, абасгьы иҳәеит.

Ирыцҳахәха иаҧхьа игылан 
Аҳәса, аҭакәажәцәа, ахәыҷқәа, 
Абри данца, аҕа даанкылан, 
Дҭаирхаҵәҟьошәа изыҧшуа.

Шьханыҟәа шәышықәса дырҭысит, 
Ерцахә иамазкуа ихахәоуп. 
Аха ашықәсқәа дрызмырдысит, 
Адауаҧшь иеиҧш  дагьыҕәҕәоуп. 

Уи хны иқыҭа дахагылан, 
Зны ашьха дшамаз еиҧш аҳас. 
Иахьа дандәықәла имҩа нкылан, 
Днаскьаргон уа иназаҳаз.         

Ашьшьыхәа даарылагылеит,   
Дрылаҧшуагь ҿааитит абас:

– С-бабараа, аамҭа  бааҧс ҳҭагылеит, 
Ижәбоит закә шәшьу иаҳхаҧаз?!

Ари адгьыл – идгьыл башам, 
Рыбла ҭнахуеит аҕацәа. 
Аха усҵәҟьагь уи рызгашам, 
Рхы ахҭнырҵоит аҧацәа.

Ҳҵеицәа гәымшәақәа иҿагылеит, 
Урҭ аӡәгьы дхьамҵит, аха...
Ҳашьхақәа  иқьышә рхықәикылеит, 
Ҳқыҭа далаҧшуеит аҕа.

Нас стәарыма шәышқәса схыҵт ҳәа, 
Иаамҭам акәымзар – иахәҭан. 
Схы кашәом макьанагь схыст ҳәа, 
Уа исзымдыруа хаҳәҵәҟьа шьҭам.

Ианамуӡах – хык ныскылап, 
Ихьӡуп ҳадгьылаз аҧсра!.. 
Шьханыҟәа ҧыҭрак ус дгылан, 
Нас: – Сҽы шәаах! – ихәеит иара.

Ҿымҭӡо, илабжышқәа хыҵуа, 
Иыҳәоз шә-блак ныжьны дцон. 
Шьханыҟәа иажәақәа хысуа, 
Абна алымҳа иҿгьы инаӡон...

   Ҵхыбжьон игылаз амра

Мраҭашәара ашәаҧшь аҿыцәо, 
Ихәлеит ашьшьыҳәа илеихашәы, 
Аҧсабара аҿымҭра ахыҵәо, 
Ицәырсысуан уа уажәы.

Ажәҩан ҩычо аеҵә кыдын, 
Идырлашарц адгьыл, амшын... 
Аха амзахь урҭ рхы кыдын, 
Ианбагыло ҳәа  иазыҧшын.

Ус, ашьха аҧынҵа иаақәгылеит 
Хәылҧы-еҵәа лашаӡа.
Аҧыжәарагь ааннакылеит, 
Хара иҧшуан ихәажжаӡа.

Зны иалаго, зны иаҟәыҵуа, 
Атыҩарҩар абжьы гон. 
Дтәан абналаҩ, дынкахәыцуа. 
Дытҟәан гәырҩакгьы дагон.

Ибзиаҭгьы иразҟы дамжьар,    
Уи азҧшрак игәы ҧнаҵәеит. 
Сишь, дыҵҧеит, дагьахеит иабџьар, 
Ихарамкәагь амахә ҧҵәеит.

Иҧхәыс лакән  – дналҧыххылеит:
– О, баазгазеи, мшәан, уаха?
Лара ашьшьыҳәа  лҽаанылкылеит,
Имҳәакәан усҵәҟьа хаха...

Агәырҕьеи аҵәыуареи деимаркуан, 
Уи ауп иагьзылзымҳәо акы.
– Иҳәа, балга, бсыламхәмаркәан, 
 Ирласны иҳәа, быццакы!

– Иахьа ҳаицны аус ахьаауаз, 
Ашьыбжьон аҧхӡы ҳхьыҵәҵәа, 
Исызгәамҭаӡакәан, исхьаауа...
– Ибамхаҳәама, бара нҵәа?!

– Исхьаауа, мап, уи сҳәауазма,
Схаҧыцқәагь  еихасырҧсит... 
Аха   исықәлашьцан иаразнак... 
Абраҟа... абра уи дҵысит...

– Дызусҭда, бара иҵысыда? 
– Ҳҩыџьегь жәашқәса ҳаззыҧшыз!.. 
...Уи акәхеит, акрахзырҵыда, 
Ҵхыбжьон амра гылеит ҿыц...

Инагәылҧхеит уи аҵх-еиқәара,             
Иаргь мчык дымҵҧаа дагеит.     
Зыҧсы ӡангьы ицоз уа акәара,                    
Ахьхьаҳәагь  абжьгьы  нахгеит.

     Нас Анцәа дыҟам  ҳәала 

Дқәықәма-шәықәмаха ан еиҭамҳәа, 
Ддагәаӡа лыҩны дыҩноуп. 
«Мап, сҽаҵасырхар сыхәҭам ҳәа, 
Ари уаҩ дызшьуа гәырҩоуп!..»

Иццакуа аусҵәҟьа ашьап аҵых, 
Уаҟа ианеиҭанакуа аҧсы, 
Ҿарҳасымҭакгьы ыҟам аҵых. 
 Шықәсык ыҟоуп лара лзы.

Жәантә уаха дахьышьҭоу дгылоит, 
Жәантә иалыркуеит акәаҷаб. 
Имаҭәақәа аалгәыдылкылоит, 
Еидылкылоит зегь еиқәҷаб.

Игәаҭо акакала дырхысуеит. 
Убарҭ рыла лгәы лҟажоит. 



256

Ацәылашарагь ашьха ихыҵуеит, 
Анцәа иџьшьоуп, абар ишоит.

Акәасҭҕақәа рхы ахьеиҿалкуа, 
Лҩак нархылҵуеит ихәхәаӡа. 
Нас илыкәлыршоит ашьалқәа, 
Илыхәҭамкәан, аха дхәаӡа.

Ҩаҧхьа ахәыцрақәа днарҭалоит, 
Урҭ минуҭк даанрыжьуам ан: 
«Угыл сҳәан, унаҳәны ушьҭалоит,
Уцә, усырҿыхаӡом,  нан!»

Нахьхьи, Урыстәыла агәы-шшара, 
Наӡаӡа ицәаз иҭахәхәа, 
Зыда длымамыз лыхшара 
Абас диацәажәон ан дгәыкуа.

«Ашә заасыртуагь уара узыноуп!» 
Днахан аҩнашә аалыртуеит. 
Ашьыжь ҳәа, ишьыжьы хазыноуп 
Иалаҟоу изыҳәан, дыҧшуеит.

Есышықәсеиҧш еиҧынкылан, 
Уи лымхырҭа зегь лаҵам. 
Илаҳәҳәоугьы баша игылан, 
Макьана ҽага арбаӡам.

Убас еилаҳаӡеит уи лгәара,   
Иуашәшәырахҽит лца ашьапы, 
Ақәыцқәа ирзыҧшуп арҟәара, 
Зегьы  ирҭахуп   анапы!..

Ус, дыҭрыст илымбаӡакәа, 
Лыблагь агәра лымгаӡеит. 

Дгылан лаҧхьаҟа дымцакәа, 
Аха лышьҭахьҟагь дымцеит.

Дыҧшуан, ицон лыгәгьы ҭыҧан: 
Анапы згыз лгәашә анажә, 
Иахьеилаҳаз уи ахаҭыҧан, 
Уажә иҿыцӡа иҿан агәашә.

Лыџьымшь ӡатәуа ан аҿаҭан,
Дааҟәынд-ҟәындит маӡала: 
«Исзыҟеиҵеит сзеиҧшраз гәаҭан 
Нас Анцәа дыҟам ҳәала!..»

   Аҵх амаӡа амш иаҳәоит 

Иахьа иҟоузеи хәа амра ангылоз, 
Аӡага-баагь даганы,                            
Уа аҧҳәыс бырг лакәын  иуҧылоз, 
Ақыҭа зегь еимданы.            

Уи лыҧҳа-заҵә, еибашьра илыҧхьан
(Дҳақьымымзи, даҭаххеит!) 
Данырга, ан гәаҟ лгәы лымҟьан, 
Хгарҭа лмоуа дааҩнахеит.

Дызхаанхаз азаҵәра гәаҭан, 
Ҵарада идырыз аҧҳәыс, 
Хаҵагь дабаҟахыз, даҭан 
Ҳара ҳқыҭа напхгаҩыс.

Аус шьҭылхит гәырҩа хҽыгас,
Абасгьы ааилон лхаҿы:
«Иудыруеи нас еибашьыгас 
Акы илыхәаргьы схәыҷы?!»

Ашьыжь лаҧхьа уаҩ дызгылом, 
Илзеиҧшуп иахьеи уахеи. 
Дшәом, аказы дузынкылом, 
Уи аџьаҿы  дыҕәҕәахеит.

Лаҧхьа агәаҟраҿ уаҩ дызнеиуам, 
Лаҧхьа узнеиуам амхаҿы. 
Дхаҵамҧҳәысуп, иаабац дреиуам, 
Амца аҿықәуп лхы-лҿы.

Измада ҳәа ашара азҧшыха, 
Ла лзын иҟам ҵых лашәы,   
Уа ақыҭа зегь заа ирҿыха, 
Абар, дахьааиуа уи уажәы.

Ҧшьаала ахҵысҭа даахагылеит, 
Ҧыхьа ала лҧыло игәыкуан. 
Уаҳагь дхымҵкәа лҽаанылкылеит, 
Амхырҭа лҿаҧхьа илацәҟәуан.

Лыбла шәарыцақәа шнеиуаз, 
Илызгәамҭакәан дааҭрыст, 
Аџьықәреи уа иҟато иҩеиуаз 
Нахьхьи, адура ианахыс,

Даршанхеит лхы-лгәы иҭамыз, 
Лқьышәгьы иаақәххит хаха: 
«Мшәан, иац хәылбыҽха ирашәамызт, 
Израшәада нас иаха?!»

Дшыҧшуаз лыбла еихмырсыҕьӡакәа, 
Деимлаҳәа хәыцрак дакит.
Лҿыналхеит уаҳагь дымҧшӡакәа, 
Уа  лӡамҩагь  аалбыҕ-быҕит...    

    Аҕьыч ихы акы ықәуп 

Зегьы ишрымоу еиҧш алагарҭа, 
Алгарҭагь рымоуп убыс. 
Иахьак зынӡа илмоут ахгарҭа 
Илмоут абна алымҳа иҧҳәыс.

Издыруада закә еидараз 
Сынтәантәарак уи дызҵаз?! 
О, шаҟагьы илзыхьанҭараз 
Иҵәыуа данлыцҵәыуаз цас?!

Ианааидтәалоз лаҕырӡыла, 
Иааимдан зегьы днарызҧшы, 
Лыблақәа хылҩон касыла — 
Амца аҿамтәоз лхы-лҿы.

Дзакәызеи баргьы  ибыҧхаз ҳәа, 
Лхаҵа данирҽхәоз аӡәы, 
Лҽеихәлалгәон сара хаас ҳәа... 
Ари иахьа, ари уаҵәы...

Аха иахьак зынӡа дыхҭаркит, 
Дыҟазаргьы лгәы лҽанҵа, 
Мап, изҳәада ҩ-гәык деимаркит, 
Иахьа акы датәын зынӡа.

Аҳәаса ҿых ахәыҷқәа иахьнаргаз, 
Иарымхны илфан хыс имкы.
Аҳәса хәыҷқәа дыркит хәмаргас: 
– Анцәиныс бшалаҟоу акы?!

Лара дахьтәаз амца лхысит, 
Лхы, лшьапы дааимнадеит. 

Лылабжышқәагь налыцәхыҵит, 
Ари зегь уа ссирс ирбеит.

Шьыбжьон уи лкаҵкәыр, афасаат, 
Иаалыҟәнылҳәалан аӡәы: 
— Ди, иҳамбаӡакәа ибыцлазаап! – 
Иналылалҵеит уаҟа аҵәы.

Лара дахьтәаз амца лхысит, 
Лхы, лшьапы дааимнадеит. 
Лылабжышқәагь налыцәхыҵит, 
Ари зегь уа ссирс ирбеит.

– Нан, есымша сымч сызшәома, –
Ҧҳәыс быргк диҳәауан аӡәы, – 
Џоук реиҧш ҵыхла сзырашәома, 
Схы соушәыжьроуп, нан, уаҵәы!

Лара дахьтәаз амца лхысит, 
Лхы, лшьапы дааимнадеит.
Лылабжышқәагь налыцәхыҵит, 
Ари зегь уа ссирс ирбеит.

Дыҵҟьеит нас лкасы нкылан, 
Дагьцон илзаазшәа азаара. 
Лҩызцәа зегь лышьҭаҧшуа игылан, 
Иагьрызцәырҵуан азҵаара.

Деиҵақьуа дцоит, лых лыгәҩароуп, 
Дыҵоуп  абнара ҵлашәы: 
«Шьҭа иазхоуп, зегьы сырбароуп, 
Уахаҵәҟьа исшәысхуеит ашәы!..»

            Аша-еҵәа 

Аҵых ҭынчын, абна ҭынчын, 
Иагьгылан бҕьык мырҵысы. 
Абна еснагь аҭынчра аџьынџьын, 
Уи ауп иахазҵазгьы аҧсы.

Абна иамаз зыкәа иҭаршәны, 
Иззымдыруаз уа зхатә ҧеиҧш, 
Дшаҟьон, дызтәозма игәы каршәны, 
Абылра иалахаз  ацгәеиҧш.

Амза   игылаз  рыбжьагылан, 
Адура еимазкуаз ҩ-хәык. 
Абналаҩ иҩнуҵҟа иеиҧылан, 
Бҕарҵахьы иеиқәҧон ҩ-гәык.

Ҩ-дунеик иара деимаркуан, 
Ма иҟалома еиҭаханы.
Ҩ-дунеик иара дрыбжьаркуан, 
Ихы изаамгеит инапаҟны.

Нас ашьшьыҳәа иабџьар дҩахан, 
Иагьнадикылеит ихы. 
Анацәкьыс хәыҷы  иакын  уаҟа
Ауаҩытәыҩса иразҟы.

«Гаӡароуп!» – иҳәеит ашьшьыҳәа, 
Наҟ  иагьҭеиҵеит аҭыҳәҭеи. 
Днатәеит иҟаӡамкәа ибжьы ҳәа, 
Днатәеит иҟамкәа иҳаидеи.

Иагьабаҟаз уаҳа  алшара, 
Ихы иазиуан уа ҳасаб: 

«Жәашықәса сизҧшын ахшара, 
Сашьа дыҟам, уаҳа саб...

Изыҧсоузеи сыбла хызҩар, 
Сыбназҵазгьы уи ахаҭоуп. 
Иахьа излаҟоу ала сыҵҩа, 
Са сҷан уаҵә аӡә дахатәо...

Аха сшымгәыҕӡоз исҿагылеит,
Ианбыкәу санаҿашәаз?..»
Дгылеит, дтәеит, деиҭагылеит,    
Иурҳәозеи уаҳа ажәас? 

Ицәылашон. Ақыҭа ҿыхон, 
Шарҧазтәи ацәашьқәа акуан:
Хәыҷгьы-дугьы ашара рыхон, 
Зегь аус ахь иццакуан.

Аҵәымҕ агәы иалнаршәозшәа, 
Иқәыҧсычҳауан абна ахәхәа. 
Аҧшагьы  ссирӡак  ранаҳәозшәа,
Еимнадон архақәа, ахәқәа...

Уа ақыҭа амҩаду данылан, 
Дцон абналаҩ, ихы кны. 
Аша-еҵәагь нахьхьи игылан, 
Изыҧшуан аҽҳаракны.

1970

АҞАМА ЗҾЫҴАКУ АЛА

Ашьха хажәаақәа еикәаргыла, 
Аҵых акәа иҭанаҳәҳәоит. 
Арҩаш-заҵәык аҳра нкыла, 
Урҭ, агарашәа рзаҳәоит.

Хәылҧы-еҵәа уа ишап-шапуа, 
Игылан,  иаҿуп аҧхара. 
Аеҵә хьыблақәа ирацлабуа, 
Ахьча иҳәымца ҧхоит хара.

Иҿымцәааӡо ақыдқәа еиҿажьуп, 
Иаарыкәыршан аҵых  дыршоит. 
Аеҵә реиҧш аҧырҕқәа ҽҳәажьуҧ 
Ибылуа аҵыхәтәанӡа илашоит.

Ашьха ҵхы-ссир каууа, иҧшадан, 
Ак ҵысуазаргь – маӡала. 
Иҽҳәатәоуп уа амца рҽаҭан, 
Аарцә – ахьча, нырцә —  ила.

Аҧсаса   насҭха ихырсысуеит, 
Иналаршә џьмақәак жаҳәоит. 
Шьтәак измыцәо аҩызцәа ирысуеит, 
Изысыз  –  гыларц иҩеихоит.

Ахьча дтәоуп уа дынкахәыцуа, 
Ага гәхьааигоит цәгьала.
Уи дтәанаҵы ҳәа ихырҟәысуа, 
Хәыҷык  хнацәаауеит ала.

...Иҩагылт нас, аҧшәма изхәыцуа, 
Арахә рышҟагь иара неит. 

Ахьчагь уахь аҧшра даҟәыҵуа, 
Икаба ааҧиртлан днаиеит.

Аха дзыцәом, аха дзыцәом, 
Ибзиабара, игәбылра, 
Игәы дҭыҵәом, игәы дҭыҵәом,
Ибла  даахгылоит лара.

Деихышәашәо, аҭыҧҳа-ӡӡара, 
Лыџьымшь ҟаитанқәа кахәхәа... 
Знык уи лыхәаҧшра мацара, 
Умҵарсны уагоит утҟәа.

«Сыҩны  быҩналар бышәҭышха, 
Амра иамакны блашо, 
Сани саби ражәымҭыҽха, 
Ибыргәырҕьап ргәы ҟажо...       

Ахәылбыҽха сааҧса, скара
Санааҭало ҳамӡырха,
Бара, быблақәа рҭыҧхара
Зегь схадыршҭып, сгәы азырҳа...   

Хьрыҧс дышбыхәаҧшуагь дуазыруа, 
Иаабҟәымгаӡо бла-ҵырхәқәак... 
Зегьы здыруеит, зегьы здыруа,             
Аа, иаанхеит, абааҧс, мышқәак!..»

Ичарагь  дназхәыцит  ахьча, 
Игәы ҭыҧон, игәы ччон.  
Нас  иҽнылеиҳәеит   акәахьча 
Дыцәарц, ахьча-ла ҷаҧшьон.

Амза   гылан   ахра   иахысуан, 
Ахьы-раӡын ахьырша. 

Арҩаш ықәсны џьа иҭахысуан, 
Абжьы мҵарсны ицон аҧша.

Акаҧкаҧгьы  аҳәынҷеит   аҵых, 
Иааҩӡом  ахарантә  абжьы. 
Ицәеит аҵых ашьапгьы аҵых, 
Сымчра   шәысҭап   ҳәа шьыжьы.

Ажәҩанаҿы аеҵә шап-шапуа      
Иаҿуп, иаҿуп  аҧхара.
Аеҵә хьыблақәа ирацлабуа,
Ахьча  иҳәымца ҧхоит хара.

Ахьчагь,   ишьхатәыла  ицәырӡуа, 
Уа ҧхыӡк дагоит даҟәганы. 
Џьоукгьы ибоит ицәырҟьа-цәырсуа, 
Аха акгьы  ибом  еилганы.

Ус,  днеихуеит  дәы-ҧшӡак дықәлан, 
Шәҭы-хкылагь иқәҵоуп иара.
Убарҭ дагьшрылаз  длыхҭыгәлан,
Иоуҧшәыл дналыдгылт абра.

Ашәҭ-шьыҵәрақәа еизылкуа, еизылкуа…   
Дгәырҕьаҵәа ишҟа иаалырххеит, 
Днаҭрыст, аха изымкуа, изымкуа...
Нас   деихеит, деихеит, деихеит…

Лара  лӡамҩа   дкыдхо,  дкыдхо... 
Дзыҳәҳәо-дзымҳәҳәо  акы даҿын... 
Урҭ   есааира  еиҟәыҭхо,   еиҟәыҭхо... 
Инарыбжьаҳаит  нас амшын...

Игәы рҳаны дҩыҵҧеит  ахьча,      
Зегьгьы ааимидеит уи блала:      

Иибац иҵаршәын уа акәахьча,
Иибац иаҧхьа итәан ала.  
             
Аҿҿа аарыҵгеит  ихаҧыцқәа, 
Идырт  иҧхыӡ акы ишазҳәаз. 
Еихьыс-еиҧысуан акәицқәа, 
Ҧырҕқәакгьы  цахьан  иҽҳәаӡ.

Ахрақәа   алашара  рҿықәлоит, 
Дшыгәаҭеиуаз ахьча уа.
Дыргьыжь   дналабжьаны ддәықәлоит,   
Иаргьы   издыруам   дахьцауа:

— Уҟәышыз, Дыргьыжь, суқәгәыҕуеит, 
Дыргьыжь,  арахә  убла   рхыз!.. 
Иаздыруам,   аха игәбзыҕуеит,
Ас аиҧырҵра заҭахыз...

Днеиуеит ахьча арҩш  дырны:
«Ашьха-лҧха сырахә  хьчала!..» 
Уи мҩа-харак дшықәло дырны, 
Днаскьанагоит  иара  ила.

Нас даақәгылан уа каҵәарак, 
Иқыҭа далаҧшуа  даагылт. 
Ихьанҭыџьӡа  лҩа-еиқәаҵәарак
Шахажьызгьы ибла ихгылт.        

Идырит арыцҳарагьы ааины  
Ига-қыҭа ишахаҧаз. 
Уи ацәаныррақәа ииааины 
Дыҭрыс дагьдәықәлоит абас.

Ахьча-ла ықәгыл акаҵәара, 
Агәы ҵәыуа аҧшра иаҿын.  

Иацәыӡаанӡагь иара   ицәаара, 
Аблақәа еихмырсыҕь  иҧшын.

Ахьча днеиуан дахо, ҧыла, 
Уи иҟоу аилкаа иҭахын. 
Мап, иҭынчмызт агатәыла, 
Еилаҳанто  ашәшьы хын...

...Дыргьыжь арахә ирхагылан, 
Ма хыс иамазма ҽакы. 
Ирхагылан  амчра аанкылан, 
Дшырхагылаша хьчакы.

Уи иамбакәа ҵыс ҧыруамызт, 
Ҧҭа зхыломызт иббаӡа. 
Ахрахь арахә  цар ауамызт, 
Иаарыҧгылауан  маӡа.

Ахәылбыҽха иама игәарлон, 
Инҭацалан нас рыҭра, 
Аб-шьтәақәа инарықәмақарлон, 
Иааиҿаххуан азын дара.

Уаха шаанӡа  аҭыҧ иакәшон, 
Ацәа иамкырц уи зынгьы 
Иналаршәны ишуан, ус иақәшон, 
Иаҳа агәы ҕәҕәахон иаргьы.        

Иҟан, рыцҳа абас мацара, 
Аха, абар, ахымш рыҽны,   
Дыргьыжь ықәгыл ахра ҵәцара, 
Уа иҵәыуан агаҟа иҧшны.

Ахьча дцеижьҭеи, акаҵәара 
Алаҧш ахмырҧаӡо  иахын. 

Аха   иабомызт  џьара  ицәаара, 
Игәыкуан, убас даҭахын...

Иадыруан: мап, инижьуамызт,
Уи  деибган   ирахә   абас.
Уаҳа иҧшыр – агәы иауамызт,
Уиакәхеит –  иҧеит еиҵас.

Ицон  аҩныҟа  амҩа   шьҭыхны,
Иахыууа атыша ҵлашәы. 
Уи дагьықәнаҵон деихыхны 
Инаҧгылаз абыржәы.

Ицон, рыцҳарак даниазар, 
Дагьаниеит ауп абааҧсы, 
Дсыхьчароуп ҳәа,  ааи, уи иаӡар, 
Дахьчоит,   иқәнаҵоит   иҧсы!..

...Ақыҭа иналалт, иадырит 
Ахьча-ла иҟақәаз закәыз. 
Аха иазымдырт, иаауазырит, 
Абарҭқәа ҟазҵаз закә гәыз?!

Дыргьыжь ааҭаххит аҩны ашҭа, 
Иара  уаҟаҵәҟьагь  иаагылт 
Изымнеикәа уи аҩны ашҟа, 
Асахьақәагь абла ихгылт:

Уажә  иабахьаз   аҩны   абаҟаз, 
Игылан алахь еиқәыршьшьы. 
Згәы аартны ауаа ирҧылоз  уаҟа,   
Ашә  ҿыж-ҿыжуа  игон   абжьы.

«Ас аӡәы иҿаҵахәы  иҿырхуа 
Збахьада?!»   – ҳәа агәы ҭҟьаны,

Ахәыблы  иқәтәан, уа аҽырхәа            
Ацгәы рыцҳа шәаҟьаны.     

Еиҵхәаа аҩаршьҭра иҭаиан Мура, 
Ахы ашьапқәа ирынҵаны. 
Иаҟәыҵхьан уи зҿыз аҟыура, 
Иаҟәыҵхьан  уи амч цаны.           

Абла ихгылоз   ихлымӡаахны, 
Зегь ацәа иҭакӡо, игәаҕьы... 
Дыргьыжь   неиуан   агәы ҧсахны, 
Илахьышәышәхаз аҩнахьы.

Инеины ахчныза  инахагылеит, 
Аҭак аҳәозшәа ала азҵаара, 
Раҧхьаӡа акәны,  ажәа  ннакылеит, 
Амца иҿыцәаауаз абра:

«Абрскьыл, Анцәа иҽимырбакәа, 
Сицәигазар  шәара   шәзы, 
Шәсыхьчеит ахьҭа шәамыргакәа, 
Зегьы сагьыжәгеит жәласы.

Абиҧарақәагь анеиҿыҵуа,
Аҧхьа са сыргоит зегь уа. 
Анхара иалагогь ҿыц  уа,
Са соуп илҩаҵә ахы зкуа.

Шәышықәсала сицын ахьча, 
Ахара  дырҧшуа слашон. 
Сиҩызан,   иҟәысцон  ахьҭа, 
Ҳаицәажәауа аҵых  ҳаршон.

Аҧсуаа сара рҭоуба салан, 
Ес-ҩажәа сыхьӡ рҿакын. 

Аҕа   дрықәлар  —   рыгәҭа салан, 
Уи сагьикәшон, имҩа кын.

Ианиааиуаз ргәырҕьа хыҵуа, 
Урҭ рхы-рҿқәа лашаӡа, 
Аҟәҟәаҳәа џьы-мҿыла схысуа, 
Сырҧылауан схәажжаӡа.

Иахьа сымцахаара дырцәеит, 
Џьоукы исықәырҭәан   аӡы. 
Сыҧсҭазара   аҵыхәтәы   ҧырҵәеит, 
Аӡәгьы  шәыҟами, абааҧсы?!» 

Ааи, абас уи аҧсы ахыҵны, 
Ихьшәашәаӡа ишьҭан абра. 
Дыргьыжь  еиҵаҕәҕәа   инахыҵны, 
Иааннажьит ахәышҭаара.

Ашьшьыҳәа ашҭа  иқәлан иааиуан,
Уи ахәцәы акы иҵнакаауан.
Сишь, агәыҭшьаагабыжь ааҩуан, 
Наскьа аҳәарақәа ҟаауан.

Иџьашьатәым  уи уахь  еихазар, 
Арахә – абла анхтыз иабаз...
Насгьы иудыруеи уи  дыҟазар...
Ала неиуан агәы аҧас.

Инҭаххызар уаҟа ажәгәара,       
Ҧыхьа ара  аҧсҭазара  ҭәын.
Уажә уи   иахатәан   аиқәара,
Уажә ара илалабатәын.        

Ҳәарақәак тәан изымгыло, 
Рыбла алашара цаны. 

Џьоукгьы ршьапы  иазнымкыло 
Иҧшын,   гәыҕрада   ҵаны.

Ажәқәа,  агәаранҭыҵ   игылан, 
Рычыргәқәа цон иҧшьаны... 
Дыргьыжь  гылан ахы нкылан, 
Иабақәоз  ссирс ишьаны.

Ус, алымҳа ак ҭаст еицамкуа, 
Аӡлагарахьгьы амҩа абоит. 
«Индырҵәама уаҩ дахӡамкәа, 
Аха иудыруеи, быжьқәак гоит...»

...Аҵыхәа ырқьақьа,  агәышҧы ргылан, 
Гәырҕьаралагь агәы ҭәы, 
Ааҵәа иаҵаз аҧшәма иҧгылан, 
Ицахьази уахь заҟантәы!..

Уажә инеиуан, амҩа аҧыхьа, 
Аҵлақәа ирхарҧан ашәшьы. 
Урҭ, мшыншәа ицәқәырҧон ҧыхьа, 
Иахьа игылан еиқәышьшьы.

«Мап, исырымҭеит аҧсыха,
Аарла сымшқәа сыҧхьаӡон»... –
Иахьалахаз аихаҧсыхә уа 
Ҵлак  алабжыш ҭыҩры ицон.

Аӡлагара  инадыххылеит, 
Башан, дыҟамызт аӡәгьы. 
Аха имышьҭыкәа иааннакылеит, 
Аума аҿыҵҳәацәон иаргьы:

«Ахьы-напқәа  сҭадыргылеит, 
Имҩахыргеит са сзы аӡы. 

Саргьы сеигәырҕьан саҧылеит, 
Уи иагьсханаҵеит аҧсы.

Анхаҩ иҧхӡаша наҧхьаҳәо 
Иахьа акриуан –  са слагон. 
Дгыларц   уаҵә аус  игәаҳәо 
Уаха дыцәан – са слагон.

Са сахьтә згәы нханы ицодаз, 
Аӡәыр  исҭозма ҳәатәы. 
Зегь акоуп –  зегь ирыхьӡодаз, 
Исзеиқәыжьын лагатәы.

Ирыман абыргцәагь еизарҭас,
Ажәабжь рҳәон еикәшаны. 
Иахьа иҳәон уаҵә џьара изцарҭаз, 
Џьоук цон рыбз еибаҿаны.

Уаҳа аӡә дмааиӡауа са сышҟа,
Ацақәа шгылоу еиҵақьы... 
О, исзыҧшызи сажәымҭыҽха,      
Индырҵәама мшәан зегьы?!.»

Алу  дуқәа  уаҟа еибафоит, 
Иҳәҳәан ахаҳә рлагоит. 
Ахьча-ла ықәгьежьаан еиҭаҧоит, 
Инаскьацыҧхьаӡа агәы иагоит.      

Иара цоит, аха имышьҭӡакәа, 
Алу бжьы  ашьҭоуп,  иаҳауеит.
«Мшы-еиқәаҵәа абас исмырбакәа, 
Наҟ  сҭабгандаз,   иаҳауеи!..»

Дыргьыжь неиуан амҩа шьҭыхны, 
Иҵыууаа абнара ҵлашәы. 

Уи дагьықәнаҵон деихыхны, 
Инаҧгылазгьы абыржәы.

Ицоит иаман ашьҭа изхылаз, 
Агәгьы иааҵачуеит аҧсы. 
Адәҳәыҧш аҿы, аҭыҧ ахьгылаз, 
Иагьынкылҟьауеит лассы.

Уи еснагь убраҟа ианнеиуа, 
Мыцхә  игәырҕьауеит  иара. 
Адәҳәыҧш иқәла, ибажәгәалеиуа 
Иаҧылоитаз ахәыҷра.

Ахьча абраҟа ибеит уи каршәны, 
Аха давысны дымцеит. 
Ахьча иҳәымца акәа иҭаршәны 
Абраҟа  Дыргьыжь иааӡеит.

Аҭыҧ-ла арахә ирхадами, 
Иазҳауан игәы азырҳа.          
Иара Дыргьыжь ахаҭами, 
Лара бзиа дизырба...

Абра наскьа рыҩны гылан, 
Ларах дааиуан маӡала. 
Аласба ыргәыбзыҕ, илгәыдкылан, 
Есс, узцозаргь уцала!

Дашьҭан, даҧхьон,  уи дгәаҭеиуан, 
Изгазеи ҳәа иҧсахы  ҷҷон.
Ара днеиуан – ана днеиуан...       
Ларах – акыр-кыр дыччон.

Лбжьы лыргон – изқәиҭӡамыз, 
Иаҳауан, аха дажьон...

Дахо дцон иахьыҟаӡамыз... 
Ларах – акыр-кыр дыччон.

Иара ноужь  –  ла даацәырҵуан, 
Иагьибон  –  игәы аҧсашьон.           
Аха игәаҵа ак цәырҟьа-цәырсуан... 
Ларах – акыр-кыр дыччон.

Мап, иссируп ахәыҷра амшқәа, 
Иахазыршҭуагь ыҟам мчы. 
(Иара   убасоуп  ишахамшҭуа, 
Зны  иақәшәаз Хьрыҧс иҟамчы...)

...Нас, убри аҩны ашҟа иаҭаххазар, 
Инаҿаххырц уажә ала. 
Иҟамлои  ахьчагь уа  даанхазар, 
Лара ак шлеиҳәоз маӡала.

Ааи,  хымҧада инаҿаххыроуп, 
Иагьцоит, ахлымӡаахгьы абоит. 
Аҩынқәа ахьгылаз  —  рацәаххыроуп, 
Алҩа еилахынҳәуа иҳантоит.

Аџь-хажәаа   амӡырха   иҭагылаз, 
Ишгылаз иаҧылт аҧсра. 
Абар, аҧшәма иахьааихагылаз, 
Дыргьыжь шышаҟьоз абра.

Ашьа иҵыҩр, имгаӡо ибжьыҳәа, 
Игәы ҭаҧҽы, ихы  ҭаҧҽы 
Дкажьын, иблақәагь ашьшьыҳәа 
Иаахитит, ала дазҧшы:

—  Дыргьыжь, иуҧылоз дабаҟоу... 
Сыҧҳа илылгеит... уаҳа акгьы...
Еилнаргазеи, ма ахы абахоу?          
Иаздырӡом ахаҭагьы.

Ашҭа  иҭҟьоит зыҧшрак  ҟамҵакәа, 
Абар, адәҳәыҧш ааиҩнашоит. 
Аха ишнеиуа  –  уаҳа имцакәа, 
Инышьҭафҩышәан иааикәҟьашоит.

Нас, хәыҷы-хәыҷла аҽынкылан, 
Иааҵаруеит игьыжь-гьыжьны. 
Ахьча-ла еиҵаҕәҕәа ирхагылан, 
Хҩык аҿаҧхьа ишьҭан ишьны.

Иамбацызт асгьы еилаҳәашьа,                
Реиқәа ҭбаақәагьы знапқәа ҭхәааз, 
Рсарақьажәқәа... Иамам ҳәашьа, 
Уи иадырит иштәымуааз...

Ус, уи абла зымҩа инаршәын, 
Иагьааҭрысит  уа уажәы. 
Абар,  ассир, насҭха икаршәын 
Ахьча иҟама – ашьа аҿашәы.

Абла хәашьит, агәы ҭыҧеит, 
Игәыҭшьаагахан  иҵәааит. 
Иакӡамызшәа  нас ишьҭыҧеит,
Аҧшәма иҟама хәыш шьҭнаҧааит.

Иаагьыжьы-хынҳәит еиҵасны: 
Имҩа ҧҵәазма, имҩа шьҭан. 

Иазырхама, ицартә  имҵарсны, 
Ишынаихьӡара уажәы-уашьҭан?!

Ус, иабеит уи адәы аҵыхәа, 
Арҧыск иабџьар ҭарс икны, 
Адгьыл аҽеиуатәуа иҽыхәа 
Дышцоз  агаҟа   дҧырны.

Иагьыҭрысит амҩа шьҭыхны, 
Аҟамагь ашьа аҿашәы 
Иаҿыҵак, дагон деихыхны 
Инаҧгылаз абыржәы.

Иҭыҵәраауа аблақәа, ашьа зхылаз
Аӡага-баагь иаганы,
Тышаз, жраз...  —  иназқәыххылаз,
Ицон ирхыууаа еибарганы.

Уи  еиҧшын игәааз  алым, 
Алым изцәырга иаха зҧа. 
Амч   – уи иазнымхӡауаз малын, 
Ҧшрала  адоумбеи ахаҭа.

Дыргьыжь неиуан, амҩа аҧыхьа
Ҩнык ҳәацәо митә ҟанаҵон  –
Амцабз  акәшон алҩа  иаҧыҟьа... 
Зегь  абарҭан  —   иара   цон.

Икәадырыз ҽык  кьыр-кьыруа, 
Иахьцоз аҕәра шьҭаҳәазон. 
Дыргьыжь уажә  аӡы иахьыруа,
Зегь абарҭан – иара цон.

— Нан, уқәҧеит ианаҭахха ҳәа... 
...Ҵәҩанкгьы абыца узахаҵом... — 
Ан лмыткәмабжь гон аккаҳәа... 
Зегь аҳауан — иара цон.

Агәаҟрабыжь аҳра  аанкылан, 
Зегьынџьара игон, игон... 
Дыргьыжь  неиуан  ашьҭа ихылан, 
Инаскьацҧхьаӡа  агәы иагон...      

...Ахьча-ла аакылххит ага, 
Иагьаалаххит аҟәара, 
Абла ихгылеит агәыҭшьаага: 
Еиҵақьызқьызуан  жәлара.

Рыхқәа рықәжьны џьоук гылан, 
Анцәа диҳәауан аӡәы... 
Инеиуан уа амшын ихылан 
Аҕба-емҵәаҩ ага ҭарцәы...       

Сишь, убасҟан   иааҩит:   –   Дыргьыжь...
Дыргьыжь,  арахә...   ухынҳәы!.. 
Ҳҵаарым:  изыбжьыз дадырмашь, 
Инеиуан алабжыш ҭыҳәҳәы.

Ус,  уи Хьрыҧс   иоуп, днаҧыххыла, 
Иҟамчы-еиҩырҿагь  неиҟьеит. 
Аха Дыргьыжь  исит уа хыла, 
Уи дакзамызшәагь дышьҭҟьеит.

Уиакәхеит, иууаӡа еиҵасын, 
Џьоукгьы уи џьшьаны иазҧшын, 

Ацәқәырҧара хыла иласын,  
Ахьча-ла  нхылеит амшын.

Ахьча амазгәыҭ дадҿаҳәалан, 
Дыхәцәырххо, мчыла дааҳәы, 
Ҩаҧхьа ҿааиҭит игәы еиқәҳәалан: 
—  Са саауеит... уара ухынҳәы!..

Нас, имцакәан, уи аанхама, 
Есымша иҳәатәы ханаҵон?! 
Мап, иаҿыҵак ахьча иҟама, 
Аҕба иашьҭалан ицон...

1971,
Переделкино

             ХӘАА-ЗАА

                     I

Алашара жәыло идәықәлан, 
Алашьцара ҧханаҵоит. 
Ашьхақәагь агәырҕьа рҿықәлан, 
Даҽа ҧшшәык рханаҵоит.

Иҳәыцы-мыцуа дара еицҿыхоит, 
Аҧҭа касышқәа рхыршәа. 
Аҧсҭазара убарҭгьы ирыхоит, 
Иаццоит ршьапы еиқәыршәа.

Алашьцара џьа изнымгылеит, 
Ицоит ихьагәгәа хәыҷ-хәыҷы. 
Ахра кьышәкьышәра иаақәгылеит,
 Ус, ашьабсҭа-ӡыс хәыҷы.

Уажә ахраҵәцара узықәгыло, 
Изакәу удырма, џьым, уаргьы?! 
Абрантә амра шаша ангыло, 
Уара уаҧхьа избом аӡәгьы!

Ааи, абрантәи зегь убарҭоуп, 
Аха, ишызымӡо уа уныс, 
Идыр, аҳаракыра шәарҭоуп. 
Сшьабсҭа-ӡыс угәуҽаныз!

Ахра иқәгылоуп агәы ҷкәынӡа, 
Атәыҩа хәыҷқәа ҵар-ҵарӡа,
Агәышҵа   хәыҷгьы   ҕраҷкәынӡа, 
Абла ҵарқәа раз-разӡа.

Урҭ аблақәа инархыххылоит, 
Азхара иазымбаӡаз ан. 
Нас алабжышқәагь нархылоит, 
Иагьҵәыуеит агәы ҧшқахан.

Уи ианарҵон уа ахыхьчашьа,          
Крахьафаша, иахьажәша аӡы, 
Ишаҧшааша аҭыҧ мырҩашьа,
Иагьшахӡыӡаалаша аҧсы.

«Шьыжьык инҭыҵит ахала,
Сшыннамыжьцызгьы бзанҵы,
Итҟәацызшәагь ахаҳә бҕалан,
Бжьы цәгьак ааҩит такә анҵы.

Сара сыҧшын сгәы ҭамгыло,
Исзымдыруа сахьцара.
Сан рыцҳа сыбла иныхгыло, 
Иахьагьы сазҧшуп сара.

Ианаасгәалашәо, абыржәыҵәҟьа 
Исаҳазшәа иакуеит сыҧсы, 
Слымҳа ҭызшьааз уи абжьыцәгьа, 
Сгәысҽануп сара уиазы!»

Ашьабсҭа хәыҷ ықәгылоуп ахра, 
Алабжышқәагь наҿыжжуеит. 
Иқәгылан, уа ахра аилаҭәахра, 
Агәы каршәны хара иҧшуеит.

Илаша-лашо игылоит амра, 
Ахра иавҵны игьагьаӡа. 
Ари амра ахаҿы шамшамра 
 Зегь еигәырҕьауеит цәгьаӡа.

Ашьхақәа иҿыцны рҽеиларҳәоит, 
Ахь-лых ршәырҵоиҭ кәылӡыс.  
«Еи, шәыбжьы шәҩахо шәцала!» – рҳәоит
Арҩашқәа еиқәҿырҭуеит иҭрыс.

Акаҧкаҧгьы ашәа арҿыцит, 
Абжьы еиҵнахит игәырҕьаҵәа. 
Ашьабсҭа-ӡыс агәы еиҵыҵит,
 Иаахыбза-аахыбзааит ацәа.

Мап, игылам уи уажә баша, 
Имгәырҕьои, агәгьы ҟаҵоуп: 
«Еҳ,   изааӡарызеи  аиаша, 
Аҧсҭазара акыр иаҧсоуп!»

Ус, шьауардынк уа ицәыс-жьысуа
Ашьшьыҳәа иааҭыҵт аҭра. 
Ашәахәақәа еихьыс-еиҧысуа, 
Зегьы ирхысуан уажә абра.

Илахҿыхӡа аҧсабара гәырҕьоит, 
Шьхатәыла ҿыхеит шьыжьы. 
Арҩашқәагь еицлабны еинырҟьоит 
Аҧша имҵнаҧаауеит рыбжьы.

Ашьауардын акуеит амла, 
Алаҧш рыхнажьуеит зегьы. 
Амла ианакуа иабом амрагь, 
Даҽак аӡбахә ҳҳәом уеизгьы.

Иҧрит амҵәыжәҩақәа еиҵыхуа, 
Уи аазбо зегь рыҧсы рӡоит. 
Ицоит заҵааира аҽышьҭыхуа,  
Абла ҵәыршқәагь кәараҵоит.



282

Ажәҩан ӡыжь ду иазуа аҳра, 
Ишцоз аблақәа ҵархәы, 
Сишь, закәызеи, абар, ахра 
Иахьықәгылоу аҿаҵахәы!

Ашьауардын агәамч ҭалоит, 
Еиҳагь аблақәа ҵархоит. 
Аҽааикәаҧсан хыла иҭалоит, 
Абар, абар, иҭанархоит.

Иара гылоуп агәы каршәны, 
Иаргәбзыҕуеит ашәахәа. 
Уи хәыцракгьы акәа иҭаршәны, 
Ихааӡа иамоуп итҟәа.

Иҧшқарахуп, рыцҳа, игәнаҳауп, 
Акгьы аздырӡом, наҟ уаҟәыҵ! 
Мап, ашьауардын уа иҧсцәаҳауп, 
Еихнахырц иагуп ахәыц.

Аха убасҟан аҧша мҵасит, 
Акәтыҿарҳасрагь ахмырҵ. 
Ашәарах уа алымҳа иҭасит,           
Иҵәааит: «Иулгеит, уаҧырҵ!»

Ашьабсҭа-ӡыс агәы ҭыҧеит, 
Зегь адырт ахшыҩ еимҟьан. 
Ахьыу арган ганха иҧеит, 
Ашьауардын цеит иахҟьан.

                          II

Аҧҭа хьанҭақәа ашьха ихыҵын, 
Ибылгьо ишцоз игәынқьуа, 

Иааҵыр-ҵыр мацәысны ихысын, 
Афы ыҵапҟеит илакьуа.

Ма иаҵагьежьуазеи аҧша ҳәа, 
Уаҳа азымчҳазт иахьа ақәа,
Аҿаанахеит уаҟа ахаҽаҳәа, 
Ицоит абнара иахьыкәкәа.

Аҧсҭа-гәаҩа ҭылашьцамхеи, 
Зегьы ирыхьӡоит анапқәа. 
Амшцәгьа уа аказын еиҵамхеит, 
Абырсааҭк иагеит итҟәа.

Ашьабсҭа хәыҷ ахаҳә иқәгылоуп, 
Аҵла хажәаа ашьапаҿы. 
Агәаҽанҵа ахәыцрақәа ирылоуп, 
Уи аныҧшуеит ахы-аҿы.

«Ашәа-ӡыӡа сцәа-сжьы иахысуеит, 
Са убасеиҧш исымоуп гәык, 
Сҽысзынкылом, сычҳа хыҵуеит, 
Ишакәым џьа иҧҵәар махәык.

Абас аҧсҭазара зҭахыда,
О, исиҭазеи лахьынҵас?!
Абас симшарауази, хыда,	
Симшарауаз ма зынӡас?!

Ашьауардын ажәҩан иалоу, 
Еснагь уи иазызуа аҳра, 
Иуасҳәашан са сыгә иалоу, 
Уаасзыӡырҩи маҷк сара.

Уара умҵәыжәҩақәа џыр лыхуп, 
Иацназго абла-ҵарқәа ухоуп. 

Иаауҭаххаз шьаҧхыцла ишьҭыхуп, 
Дара бџьаруп, дара бҕоуп.

Уара ажәҩан уалоуп сыҧсы ҳәа,
Уаҳагь умшәа, умҧхашьа,
Рыбла ааурҧшуам ухазыҳәа:
Ашьабсҭа хәыҷ, аӡыс, ажьа...

Иаҳҳәап, ажәҩан узазымцаргьы 
Иумоуп адгьыл ахаҭагьы.
Ажәакала, иаҳҳәаргьы-иааӡаргьы,
Уара урылахәуп зегьы.

Нас аҧсҭазара зишазеи,
Џьа иацҵо, џьара еиҵакуа?!
Са суазҵаауеит: исиҭазеи?
Акызаҵәык: ашьапқәа!

Дара урҭгьы азҳаха рымҭа,
Ишсыҵаз икат-като,
Исыҧдырхеит сан насыҧда,
Сан иҭымҵәаӡо сгәы иҭоу.

Уи сымазҭгьы: иҩны ацашьа,
Ҳшеивагылаша наҟ-ааҟ,
Аҽыҵәахышьа, агәҽанҵашьа...
Зегь снамырҵоз, аха иааг!

Абас сышҭынхадаз дырны,
Сара исызкашәеит аҧша.
Саншәарҭаз иара ааузырны,
Исзаанагеит ахыҧша...»

Ашьабсҭа хәыҷ ахаҳә иқәгылоуп,
Аҵла хажәаа ашьапаҿы.

Агәаҽанҵа ахәыцрақәа ирылоуп, 
Уи аныҧшуеит ахы-аҿы.

Иауеит ахаҽа-ахаҽаҳәа, 
Амахәқәа хьырхәауа ақәа. 
Ма изакәызеи иаҵоу аҧша ҳәа, 
Еиннаҟьоит ацлақәа рхқәа.      
  
Иааҵыры-ҵырны имацәысуеит, 
Адыд анапқәа еиннаҟьоит. 
Инақәырццак апҟаҩҳәа ихысуеит, 
Ҵла-ҩакахь афы блаҟьоит.

Адгьыл ду еиҵахыџхыџуеит, 
Мап, уи усс иакым аҧсҭа. 
Ақәа иазҧшын – агәаҟычуеит, 
Икыднаҵоит аҧсаҭа.

«Исымаӡам макьана аҧышәа, 
Ахра кьышәкьышәра сазцартә. 
Сара абраҟа аҧсҭа санышәап, 
Нас иаабап зегьы-зегь сҵар».

Агәаҽанҵа, уа ахы надҵа,
Игылоуп аҵла ашьапаҿы. 
«Еҳ, санбаҟало сраҳаҭӡа?!» — 
Абриоуп иаҳәо ахы-аҿы.

Ақәа икыдхаҽо хымкәаӡаргьы, 
Иахьчоит аҵла, агәы ҟаҵоуп. 
«Аиашаз, иаҳҳәаргьы-иааӡаргьы,
Аҧсҭазара акыр иаҧсоуп!»

Ус, қәыџьмак ааҭыҵт аҭыҩра, 
Амыш бааҧсгьы усс имкы. 

Иааҭыҵт фатәык ишазыҩра, 
Нас иагьҭрысит иццакы.

Илалан инеиуеит абна, 
Агәы цхлымуеит уи мыцхәы, 
Аха, сишь, иааҵашәеит абла, 
Аа, абар, аҿаҵахәы!

Иакырц изқәымгәыҕуа иаҧылаз, 
Ишнеиуаз аҧсы ӡаны, 
Уа   махәык  иахьнаҕрагылаз, 
Иҳәҳәеит, рыцҳа, абжьы хҵаны.

Уиакәхеит, уаҟа аҧша мҵасит, 
Акәтыҿарҳасрагь ахмырҵ 
Ашәарах алымҳа иҭасит, 
Иҵәааит: ”Иулгеит, уаҧырҵ!”

Ахьыу арган абна иасит, 
Ашьабсҭа хәыҷ калаӡа. 
Аха изҳәада ақәыџьма хьаҵит, 
Аа, абар иахьӡоит, иахьӡа.

Ус, абахә ианхықәххыла — 
Ашьабсҭа нырцә инаӡеит. 
Абгагь ыҧеит, аха хыла, 
Хыла атыша-ҵлашә иазцеит.

                     III

Ахаҳә ссақәа еилыхуа, иҧхьаҳәҳәа, 
Аҵа зегь кеикеиуа аӡыхь, 
Ишәаҳәо илеиуеит ахьхьа-хьхьаҳәа, 
Изаҳахьада абыжьгьы еихсыҕь.

Ианааиуа ааҧын бла қаруа, 
Зегьы иршәырҵоит зқьы хкы. 
Иашәыц ашәуп, аӡыхь хәмаруа 
Ишцац ицоит иццакы.

Аҧхын аӡқәа ҭабо иӡуеит, 
Иара цоит игәырҕьаҵәа. 
Ианҵаауа ауарқь ахылҵуеит, 
Ихнаҵәоит аҧхын унацәа.

Быҕькаҧсан абҕьы рацәами, 
Хьҩежьлагь ихҟьами зегьы. 
Аӡыхь амҩа — мҩа иаҵәами, 
Иазхымҩаӡеит уи акгьы.

Аӡын зегь анҭаҳәҳәоу сыла, 
Аҵлақәа ангылоу иқьуа, 
Инызкылода аӡыхь уа мчыла, 
Ишцац ицоит илакьуа.

Имақарызгьы: ”Уҵыхәа ҧысҵәап!”
Башоуп илшаӡом акгьы. 
Избанда ирацәоуп уа аҩызцәа, 
Иара абна ду агәаҿгьы.

Абри аӡыхь иагьаахықәгылеит, 
Уажә ашьабсҭа-ӡыс хәыҷы. 
Уи абраҟа аҽааннакылеит, 
Иагьашьцыларц хәыҷ-хәыҷы.

Иахьа убас иҟан ашоура, 
Аҧхын амра ланарҟәит. 
Ишахьчозгьы абна тоура, 
Зегьы-зегь ҧшын рҽырҟәиҭ.

Ашьабсҭа аӡыхь инӡаагылеит, 
Ахгьы иҩаха иҧшит зымҩа. 
Нас ақьышә нӡаанакылеит, 
Иажәит раҧхьатәи аҿамҩа.

Иҭрысуа ишдәықәыз иахьак  уа, 
Аҽаарыхь, ҩаҧхьа инахәа, 
Инҭыҵын, нас аҽыҧхьакуа 
Инықәгылеит ауахәа.

«Ишынсыжьыз еиҧш ахра ҵәцара, 
Наҟ инсыжьит аҧсҭагьы. 
Издыруада ҭынч аҧсшьара, 
Абра исоур шьҭа саргьы?!

Урҭ инсыжьыз — баша инсыжьма, 
Инсыжьит сыҧсы рхьыхәхәа. 
Сара суазҵаауеит ақәыџьма,
 Сыҧсы анызга сгәы рыҕәҕәа.

Уара узын ибзиоуп ацәгьа, 
Уара узын аҵых лашоит.
Цәгьак анааҟоумҵа уахаҵәҟьа, 
Изҳәада ҭынч иуршоит?!

Иаҳәа ццышәуп уа ухаҧыцқәа, 
Акы анаарба ижәпахоит.
 Иназлаҟацазгьы ушьапхыцқәа, 
Ишрылаҧсу уа иҭахоит.

Ацәҵарақәа рхы иамырхәа, 
Иугоит ицәгьоуп ухыҧша. 
Абриоума изуиҭаз Сасрыҟәа, 
Инацәкьыс хәыҷы амч-алша?!



289

Нас аҧсҭазара зишазеи, 
Џьа иацҵо, џьара еиҵакуа?! 
Са суазҵаауеит: исиҭазеи? 
Акызаҵәык: ашьапқәа!

Абас сышҭынхадаз дырны, 
Сара исызкашәеит аҧша. 
Саншәарҭаз иара аауазырны, 
Исзаанагеит ахыҧша...»

Ашьабсҭа ауахәа иқәгылоуп, 
Иакыуп иҩахан ахгьы. 
Ихааӡа ахәыцрақәа ирылоуп, 
Агәаҽануп иаҳагьы.

Абна иныҵалт аҧша хәмаруа, 
Игәкы-ҵәыкуа, иразӡа. 
Ибҕьеибарлацәҟәуа, ихәархәаруа, 
Рыҧсы еивыргоит зегь ласӡа.

Аҧсаа гәырҕьоит, ирҳәоит ашәа, 
Абнагь иахарҵоит аҧсы. 
Ишцац ицоит аӡыхь хьшәашәа, 
Ҭакаргьы ыҟам иаразы.

Ашьабсҭа-ӡыс иагьа ишәаргьы, 
Зегь ахашҭуа агәы ҟаҵоуп. 
«Иагьа ушәаргьы, угәы ҧжәаргьы, 
Аҧсҭазара акыр иаҧсоуп!»

Аха убасҟан аҭра иҭыҵуа, 
Убри ауахәа инахьҳәаза, 
Ацәа иҭыҵуа, иеиҭеиҵыҵуа, 
Аҿаанахеит аҳәаза.

Имқәацаӡо ашьабсҭа гылан, 
Агәы ҭәын уажә ихыхәхәа, 
Асахьа ссирқәа абла ихгылан, 
Убарҭ иагьрыман итҟәа.

Аҧсы ӡауа аҳәаза неины, 
Уи амариа иназыҧшит. 
Аҽаарқьақьа, аҽырмазеины, 
Абар, ашҳам наҿыжжит...

Аха ҵыск рыбжьаҷырҷырит, 
Ашәарах уа агәаҽанҵа. 
Ашьабсҭа ак шыҟаз адырит, 
Иагьабеит, иааихьан зынӡа.

”Аа, шьашә иҭарблыша сафеит!”—
Аха абырсҭаак ианласы, 
Иеиҵасын, иууаӡа еиҭаҧеит, 
Уажәыкгьы еиқәнархеит аҧсы.

                     IV

Ахра ҵәцарақәа жәҩахкыла,
Рҽахьааидыркылаз абра, 
Урҭ зегь Ерцахә нархагыла, 
Иагәыҵаҳәхәа иҧшуп хара.

Ашьха уарбақәа нархалоит, 
Акьышәкьышәра дуқәа ирхыс.
Арҩаш жәылақәа нарҭалоит, 
Атыша ҵлашәқәа ирҭахыс.

Ашьхақәа амра шырхацеиуа, 
Ус, иааимахәлан уа лассы, 

Акырцх ҧсахноуп ақәа шлеиуа,
Убригь аҧсахуеит асы.

Ҩаҧхьа иаархалашоит амра, 
Зегьгьы аҩычоит иҧшӡаӡа. 
Иҧшыхәуеит ажәҩан   ҵамҵамра, 
Ашьха ҳауагь ҿацаӡа...

Знык уи налбааздаз гәырҭәыла, 
Ишьамхы ҵаруп, игәы ҿоуп. 
Изланнажьри нас шьхатәыла, 
Еиҳаракгьы уи иазшоу?!

«Сара схынҳәит уара ушҟа, 
Саауцәуршәазаргь зназы. 
Са сыҧсы алоуп уара ушьха, 
Урҩашқәа ирылоуп сыҧсы!

Исызҳауазаргь агәамч сыман, 
Сара исыман уа уҟазшьа, 
Сара исылоуп, сара исылан, 
Уара исылоуҵаз ашьа!

Сыҽумаздеит, са сынхароуп, 
Сара сышьхақәарҿ абра. 
Сҭахозаргьы абра сҭахароуп, 
Уаҳа, мап, даҽаџьара!»

Ашьабсҭа хәыҷ ықәгыл ахра, 
Амра ҭашәара иазыҧшуеит. 
Изхызгаз абырсҟак гәаҟра, 
Ахәыцракәа еиладыршуеит.

«Еҳ, аҧсҭазарагь, афасааит. 
Аҧсра сышьҭнахуазар хыс, 

Ашьауардын сымҵҧаа сафааит. 
Аҳәазажә сафар аҵкыс...»

Ахра иқәгылоуп агәы ҷкәынӡа, 
Агәаҽанҵаны, иҕәҕәаӡа. 
Еилыбзаауа агәышҵа ҕраҷкәынӡа, 
Атәыҩақәа хәхәа-хәхәаӡа.

Ашәахәақәа еихьыс-еиҧысуа, 
Зегьынџьара рҽырхьыгӡа, 
Ахра ҵәцарақәа иахьырхьысуа 
Рааныжьра рҭахым зынӡа.

Иҿацаӡа ашьха ҧшагь ҿыхан, 
Инеиҧынкылан исуеит. 
Ахәылҧаз ҳәа уа зеиҧш ыҟам,
Уажә шьхатәылан исасуеит.

«Угәы унархьыргьы, иҟанаҵаргьы, 
Иааури, зегь рышьхәа еивҵоуп. 
Аиашаз, иаҳҳәаргьы-иааӡаргьы 
Аҧсҭазара акыр иаҧсоуп!

Сара исоуит уи аҧышәа, 
Сан иснарҵашаз зегьы. 
Сара агәаҟрақәа сырнышәан, 
Схы рысымҭеит зынӡагьы.

Ашьауардын жәылауазар, 
Ицҳаражәҳәауеит аҧша. 
Агыгшәыггьы қәылауазар,
Аҧша иагоит ахыҧша.

Аҳәазажәгьы маӡа икшозар, 
Ма ҵыск угәуҽаннаҵоит. 

Еснагь угәуҽанны уцозар, 
Амҩа иаша уаннаҵоит.»

Ргәы каршәуп, ашьхақәа ҭынчуп, 
Иагьгылоуп рыҽҳаракны. 
Ашьхатәыла аҭынчра аџьынџьуп, 
Адунеи анаба инаркны.

«Ашьауардын џьаргьы иҧшыхәуам
Гыгшәыггьы ыҟам, ҳәазагьы...
– Ашьабсҭа гылоуп игәыҕуа, – 
Уажәшьҭа исыхьуам акагьы!»

Асахьа ссирқәа абла хыркуа 
Иҧшуеит, ҧҭакгьы  цоит аҽша. 
Убасҟан ҵыскгьы мырҷырҷыркәа,
Иагьмырцҳаражәкуан аҧша,

Аҭынчра зхыҵәоз шьхатәыла 
Шыҧшыз уа хәыцрала иҭәы, 
Хәаа-заа абжьы геит митәыла,
Ааи, иалаҟаҭгьы митәы!

Ашьхақәа ршьапҧынҵа иқәгылеит,
Ишыҟаз зегьы еиқәышьшьы.
Арҩашқәа рыбжьы ааныркылеит, 
Ишгац игон  хәаа-заа абжьы.

Уи ҭаҳәҳәон ахрақәа рлымҳа, 
Иахьцоз уа инапыршьышьы, 
Зегьы ирыхьӡон џьара ак нымха,
Ишгац игон хәаа-заа абжьы.

Шьхатәыла шәа-ӡыӡо еигәныҩуан, 
Аҧҭақәагь ҧшын рҽырчы. 

Зегьы ргәы иҭашьуа инархыҩуан, 
Ишгац игон хәаа-заа абжьы.

Ашьауардынгьы заа иҿыха, 
Изымҵасыша ҧхыӡ иабон. 
Ақәыџьмагь  иамазма  ҧшыха, 
Тыша дук иҭыууаа ицон.

Ашьабсҭа хәыҷ — сыбзиабара, 
Уаҳа ишәаӡомызт уажәы. 
Мыцхәгьы изырҧшӡоз аҧсабара, 
Ишьны ишьҭан ашьа аҿашәы.

1972, 
Переделкино

        АИБАШЬРА

                      Саншьа Кәҷыр  Паҷкәариа изкны

     Амца зҿыҵуаз ауаҩы

Ҩыџьа еимырдоит «Уаридада», 
Наҟ-ааҟ ирҳәоит иеисаны. 
«Уаридада» — уаха изҭада, 
Агәырҕьа ду   аҧҵаны?!

Ан илҭами, жәымҭа шкәакәа, 
Уаха лгәы ҷкәынхеит еиҭа. 
Дымҩасызҭгьы абри лымбакәа, 
Лажәра цәгьамхоз, ҳаҕеиҭа.

...Илзымдырӡо дзыхдырҟьаз ҳәа, 
Лхаҵа дҧах уахык дыргеит. 
Илзымдырӡо бџьар анҭҟьаз ҳәа, 
Џьоук ахымца дадыргеит.       

Хы-шыкәса илшәын ашәеиқәара, 
Илацәажәодаз ишәаны?!
...Абар, иахьа лашҭа-лгәара,
Агәырҕьабжь  ҭыҩуеит иашәаны!

Адунеи  дыззықәу лҧа-заҵә, 
Уи уаха аҧҳәыс дизаалгоит. 
Адунеи илзықәу лҧа-заҵә, 
Уаҵәы дышәҩыкхан дылбоит...

...Ан, иеибыҭан ҩажәа ҽыхәа, 
Ҩажәаҩык ахацәарҧар, 
Иршәылҵан ҩажәа кәымжәыхәа, 
Иҽыжәлымҵази! Уажә абар...

Ашҭа ианҭал аҭаца дрыман, 
Ахысбжькәа рҧылт еишьҭаххы. 
...Уаҟа шьҭа аркәашага аҧшәыман, 
Ирҵаруа зегь ршьамхы...

Бабаҟоу, ҳан, бҳаркәашароуп?! — 
Аҭацаагацәа ирылҩит бжьык. 
— Бгәы ҳалал ҳчара арлашароуп!.. — 
Иаалыхеит, дагеит мчык...

Дҧырны дкәашон жәымҭа шкәакәа, 
Аинҟьацәагь амца  адыркит... 
Аха убасҟан, дҳамбаӡакәа, 
Ҽуаҩык ҳашҭа дааҭаххит...

Иҽеиқәа   ихон, игәгьы ҭыҵуан, 
Шәа-ҿахҵәала ашҭа анҭацәы, 
Ан дналыдгылт, амца иҿыҵуан: 
— Еибашьроуп, иҧхьоит уаҵәы!..

   Изеиҧымлаз реиҧырҵра

Иеиҧырымҵыр – иамам ҧсыхәа,
Ҩ-ҳәыҳәк иааиқәшәаз шьыжьы. 
Ажәҩан саркьа нахьхьи аҵыхәа 
Иҳанто иаҵаҳаит ашәшьы.

Анасыҧ ашәахәа рхылҵуеит 
Иныҩнало  знапы еибаркны, 
Иахьа изеиҧымлаз иеиҧырҵуеит, 
Аҭаца-уада, уара уҟны.

Аҩыџьегь рыхқәа рҟәны игылан, 
Ирымамызт ҽырҵысы. 

Рыблақәа алабжыш рыхгылан, 
Рыгәгьы икылахон рыҧсы.

Ус, иара ашьшьыҳәа ихы дҩахеит, 
Ҽа знык дибар иҭахын... 
Лыхцәы ашьыҵәра ҧшқарах днахеит, 
Лыблақәа ашәа-ӡыӡа рхын...

Иҵыс-ҵысуаз лыжәҩақәа нкылан, 
Зынзаҵәык лқьышә дагәӡит... 
...Аҳәса-хәыҷқәа дәылҵны игылан, 
Уи дыҩнеижьҭеигь такә ҵит.

Даадәылҵит гәырҩа дук даҵан, 
Џьара игәаҵаҿгьы дгәынқьуан... 
...Илыурыз,  аҭаца  – дҭацан, 
Акызаҵәык  деиҵақьуан...

Мшәан, абриазоума изеихылгаз, 
Лара раҧхьатәи лшьаҿа?!
Абзиабара ҵыхқәа илхылгаз, 
Абри  амш аума илыздырша?!

Анасыҧаз зашҭа дҭалаз, 
Уа илзынижьит агәырҩа.
Зуада аҧсҭазаараз дыҩналаз,
Аа, дныжь дахьцо зымҩа.

Даҽазнызҭгьы  ашьамҩа иангылаз, 
Џьеи длышьҭрын абас хазы... 
Аха абар уажә даанызкылаз, 
Акызаҵәык — акасы...

Ҿааиҭит быргк згәы оума ҭажьыз:
 — Дад, ишыдыдуа қәа ауам!..

Насҭха ачара қыдқәа иеиҿажьыз 
Уаҟа   иҿыцәаауа ибылуан... 

Ахылҧа шкәакәа кәаҧ иаҵәа

Иҭәын ҳара ҳусҳәарҭа ашҭа, 
Аха заҵааира ауаа еизон. 
Абра рҽеизган, афронт ашҟа, 
Афронт ашҟа аҵеицәа цон.

Ус, саншьа иҽеиқәа ӡыӡымкуа, 
Ишьацәқәысуа митә ҟаҵаны, 
Амҩаду даанылт дазымкуа, 
Дыҟамзи иқьаф ҭаҵаны...

Ашкол гәашә данаадыххыла, 
– Чоу! — иҳәеит уи, иҽгьы ҭҟьеит.
Аа-а, уажә дасит шырҳәоз хыла, 
Иакӡамшәа наҟ инахҟьеит.

Нас абарҵа ҳарак дхалан, 
Днеиҩеит  апҟара-пҟара... 
Ҿааиҭит хәыҷқәак имҵахалан:
—  Абра исҵон саргь аҵара...

...Сара сҩызцәа рнаҩсшәа сгылан, 
Иара иахь сыҧшуан сшыҧшыц, 
Еимларҕәҕәа схылҧа сгәыдкылан, 
Уи сан лаҳәшьа исзаалхәан ҿыц.

Сан лаҳәшьа са сзын данымзи, 
Аеҭым сгәы   ҟалымҵоз... 
Уи акәаҧ иаҵәақәа анымзи, 
Исхасҵон џьара санцоз.

Абар, ус дахьаасыдгылаз 
Саншьа, иварҧало иҽы. 
Аа, ҩаҧхьа сахьгәыдикылаз, 
Иҟамчы хәмаруа инапаҿы...

—  Сгалаџ хәыҷ, уара ухәыҷ қьиоуп, 
Сцап ухылҧа схаҵаны. 
Сҭахом — уара унапы   бзиоуп, 
Саап аҕа-цәгьа дҭарханы.

Схылҧа исыркит жәа мҳәаӡакәа, 
Исымбаӡакәа сқьышәгьы чит. 
Дҧышәырччо иаргьы ихамҵаӡакәа, 
Наҟ ишикыз днагьежьит.

Ицон еибашьра, рашәа  икаҩуаз, 
Аҳәса арҵәыуан иаҳагьы, 
Кыраамҭаӡа, урҭ ахьнеиуаз, 
Схылҧа рылзбаауан саргьы.

”Аа, сыҭшәыжь, сыҭшәыжь, схәаҽит!”

Хәыҷгьы-дугьы ҽнак ҳаизырган,
Уа ҳара ҳҳабла агәҭаны,
Аигәышә, аҽага, ажыга цәырган, 
Ҭыҧк аалаҳхит ҳаимданы.

– Абраҟа аҭабиа аажуеит! – рҳәеит, –
Ишьҭыхуп убас аплан, 
Мамзар аҕа ҳаишьуеит! – рҳәеит, – 
Иаахылар аҳаирплан!..

Хыхьчага-баак ҳнадгылазшәа, 
Убас аус нап аҳаркит... 

Ҳашьҭахьыҵәҟьа аҕа  дгылазшәа, 
Убас ҳмыругақәа ццакит...

Анаџьалбеит, аҧсы ҵааума, 
Иҵааӡоума убас аҧсы?! 
Краауан,  иаҳзыҧшызшәа аума, 
Аҭыҧ ҳаурц зегь хаз-хазы.

Анышә зырбгозгьы, иҭызгозгьы –  
Амыругакәа зегь ццакын..
Зымч иагозгьы, инанамгозгьы –
Зегьы-зегь аус ркын...

Ашьац ықәҵан, амаҕ еиҭаҳа  – 
Аӡә дыҟаӡамызшәа абра, 
Ирҳәарызеишь хәа шьҭа уаҳа, 
Ҳакәаҕҕа ҳаагылт ҳара.

Насҭхашәа абан, санду дгылан, 
Иныҵакшәа абасгьы лҳәауан: — 
– Аӡәаӡәала зегь ҳлеиваргылан, 
Ҳаҧсы шҭоу ҳажәжуама, нан?!

Ус: – Аҕа иҳаирпланқәа  хылеит! – 
Ишҳарҳәаз еиҧш, адҵа ҟарҵеит. 
Уиакәхеит, зегьы аҭабиахь ҳжәылеит,
Ҳа ҳхәыҷкәамзи, раҧхьа ҳцеит.

Џьаҳаным ҳалҭадыргылеит,
Крызбода, снаҧшит,  сааҧшит.
Ауаа жәыло, ижәыло, ижәылеит...
– Аа, сыҭшәыжь, сыҭшәыжь, схәаҽит!

–  Иаачҳа, умоурахәах мыӡааит!.. – 
Аӡә дыҳәҳәеит, аха саргьы:

–  Сыҧсуазар – адәаҿы сыҧсааит!.. – 
...Аҳәса ҵәыуан еиҵақьы...

«Еибашьроуп, узҳа лассы!»  
 
Ҳҭаца, ашара даҵагылан, 
Аклаҭ лыжәҩа иҭарҧаны, 
Аҭаҭынырҭахь лаҧхьа  сгылан, 
Дызгон амҩа лырбаны.

Аҭаҭын ҿыхуа аӡаӡа ҧхьаҳәо, 
Дгьежьуа даламзи санду.
Уи даҳҧылт абас наҳаҳәо: 
— Бааигама, нан, аҩнду?!

Санду лажәақәа аухәмаргаз,
Ус еиҧш уи аамҭа лымбеит.
Жәохә мыш рзын  аҩнду инаргоз,     
Хәымш рзы усура даазгеит.     
                    
Убри инаркны шаанӡа дгылон, 
Саргьы сырҿых шарҧазы... 
Аха сзалҵуамызт, днасхагылон:
—   Еибашьроуп, узҳа лассы!..

Ачеи хырхуан, аӡыхь харамзи, 
Сара срыман сӡаагаҩны. 
Аҧҳал мыждагь са исаҟарамзи, 
Сыжәҩа икыдын ихьыҩрны...

Исиааиуан, сылабжыш  хаддылон,
Арахь зегьы азҧшын аӡы...
Схацәа  днықәҧшыр  – ла дысҧылон:
—  Еибашьроуп, узҳа лассы!..

Дпылтыҟсаӡа хаҵак дҳалан, 
Снаҧшыр – лааигәара дызбон. 
Длафуан ибыз дахьынҳалан, 
Лара рыцҳа лгәы дагон.

Зегь ахьтәаз ма иахьынеидгылоз, 
Дҩарылҵны днатәон хазы.
–  Ибыхьзеи? – лнапы анныскылоз:
–  Еибашьроуп, узҳа лассы!..

Аҧошьҭаныҟәгаҩ  ҳаизыҧшымзи, 
Ргәы ҵысуан зегь наиҿаҧшны...
Џьоук рзыҳәан уи дымшымзи, 
Ла лзы дшьапыдан есҽны...

Хәылбыҽха деишәара-еиҵара, 
Даауан ирҵәиуа лкасы... 
Слазҵаар – илҳәац амацара:  
– Еибашьроуп, узҳа лассы!..

Аб дыкҿаҵа аҧа дырҵәыуан 

Амш гәагәон, аҵых ццакуамызт. 
Уаҩ-быргк дыҟан ҳа ҳхәаны, 
Иӡбахә  ҳәаны аӡгьы ржәуамызт, 
Дырнықәуан  уи   иахәаны.

Аҧсҭазаара аҧышәагь иман,          
Уи ахара иҧшуаз уаҩын. 
Шықәса ҩажәа абра даҧшәыман, 
Шықәса ҩажәа   дхантәаҩын.

Ашәҟә еиқәаҵәақәа агәырҩа иаҵан, 
Ианааргоз аҵеицәа рҧсӡы, 

Уи  аҧсӡы иҵәахуан игәаҵан, 
Рхаҭақәа иҵәахуан хазы.

Дыхха-ччо рҭаацәа дырҧымлоз, 
Данрывс  – дҵәыуан деиҵақьы. 
Шәаџьк  аацҧхьаӡа игәы   иҭамгылоз, 
Дак налҧсаауан есқьынгьы.

Уахык   агәашә  иаалагылеит! 
Абри ауаҩ, даман   иҽы. 
Дҕьаҵәы-ҕьаҵәуа иҧҳәыс диҧылеит, 
Аха еилгомызт иҿы.

Дааҽыжәхны дышдырхамчамуаз, 
Иблақәа аахитзаргь зназы, 
Уаҳа   алымшакәа, имч иамузт, 
Ашьшьыҳәа иааихыҵт иҧсы.

Илахан икьаҿ ааҧдыртлазар, – 
Шәҟәы еицарсак иџьыба иҭшәеит. 
Илахан ашәҟәы аахдыртлазар, – 
Даҽа зынгьы абраҟа иҳәҳәеит.

– Уан ажәымҭацәгьа,  лхы дасааит, 
Уажәшьҭагьы иҭоума сыҧсы?! 
Ҳҧазаҵә ақәҧараҿ дҭахазаап, 
Хаҵа уҟами, сшьы абааҧсы?!

Ҳаҵәҩаншьап наҟ иҭабгама, 
Сыҧшқа, схәыҷы, сгәыҕырҭа! 
Уаргьы ҳаргьы ҳадунеи бгама, 
Аӡы ҩеима, џьым, ҳаҩнаҭа?!

Агәашьа лхы анылҟьарц дазыҩуан, 
Ан дизҳәынҷомызт аӡәы... 

Аб дыкҿаҵа аҧа дырҵәыуан, 
Аҩнаҭа ашә акуан уаҵәы...

Иахьа избеит аибашьра закәыз

– Уа, Манча дааит рҳәеит, Манча!.. – 
Ҳгәашәаҿ хәыҷык ибжьы геит. 
Манча дицыргеит са саншьа, 
Ҳашҭаацәаз зегь уахь ҳаихеит.

Хәыҷгьы-дугьы дрымдыруази,
Уахь ицодаз шаҟаҩы?!
Уи мҵәыжәҩадагь дымҧыруази,
Иеицырдыруаз кәашаҩын!..
 
Ашҭа агәҭа  иҭагылаз анҷа, 
Ибҕа надҵан ашьапы, 
Дахьтәаз дгылаӡомызт Манча, 
Ус  иааиҵихуан  инапы.

Иан дгылан аарла лҽынкылан, 
Иҧҳәыс  лабжышла дхәаҽуан. 
Иӡыҕә-ӡыҕәӡа ихәыҷқәа гылан, 
Ҳаб иакәхарушь ҳәа изыҧшуан.

Аҧсшәа иаҳәан зымҩа игылоз, 
Рылаҕырӡқәа ргәы иҭаҧсон. 
Игәырҕьаҵәа урҭ блала ирҧылоз, 
Иарах аҧыш-ҧыш дыччон.

Ус сшизыҧшуаз, сылаҧш нақәшәеит 
Икәырҷыжь ахьгылаз насҭха. 
Схәы-сжьы игылаз аҧхӡы нақәҭәеит, 
Иеиҕьын сыҵапҟар хагәха...

Мап, иҩшьапыкгьы имаӡамызт,
Дҧагәаӡа   дықәтәан аҟәардә. 
Уахьихәаҧшуаз усс икӡамызт, 
Шьҭа шәазхәыц ихигаз шәарҭ!

Изцыз акәашара аҧшӡара, 
Аҕа изынижьит ишьапқәа. 
Уажә иҳәон  –  ииҳәац мацара:
 – Аџыр иаҩызоуп снапқәа!..

...Ааи, саншьа дымцар ауамызт, 
Ҧҳәысс иааигаз димбакәа, ус... 
Аха мап, са исыздыруамызт, 
Иахьанӡа аибашьра закәыз!..

...Зны аҭабиаҿ схәаҽуан, иауамызт... 
Аби ҧеи реицыҧсрагь – ус... 
Аха мап,  са  исыздыруамызт, 
Иахьанӡа аибашьра закәыз!..

Уаа, дызусҭа ари арҧызба?!

Аџыр еиҧш, иҭәон аихаӡагь, 
Аамҭа убас абжьы аргеит... 
...Ҧҳәыс дыззымгаӡоз ахаҵагь, 
Хаҵа  изымцаӡоз дигеит.

Иҟалеит уа убас ачарагь,           
Агәаҟрақәа зымҩа иҧхьац. 
Рҽазыҟарҵозшәа ариабжьарак, 
Ҳҳабла-уаа  зегь дмырхиахьаз.

Арҧарцәада, абыргцәа рнаҩыс, 
Иҿаҟәаӡа итәан ахәыҷқәа.

Аа, ус, аркәашага ахькаҩыз; 
Шәас, амарџьа, шәгәы шәырҕәҕәа!

Аҿаҳа дыхәцәырххон уаҟа, 
Дшәаҳәарц иҭахын, афаст! 
Егьи, излеиниҟьоз абаҟаз, 
Цанапыклагь аишәа даст.

Дкәашарц акәхап, ацыркь дгылан, 
Аха даарҧеиҧшит зназы... 
Быргк иҧсы ихәцәы иҩыҵагылан: 
Аат, уаҩ шәыҟами, абааҧсы!..

Ҧҳәызбак дышьқьыруа дыхиаалан, 
Ус, даақәлеит уаҟа дкахәхәа. 
Акәашара убас данаалан, 
Иқәкьысӡомызт лшьапқәа.

Аха уи дзыркәашо дабаҟоу,           
Лара ҟадыџьгьы дҧыруан...
Абыргцәагь неиҿаҧшит уаҟа: 
«Угәы ианаму – ушьапгьы иауам...»

Ус, арҵәааҳәа арҧыск даацәырҟьеит, 
Мацәысеимҟьаран — дласы... 
Аинҟьацәагь убас рҽырҟьеит, 
Иҭалеит ашәагь аҧсы...

Убас диркәашеит аҧҳәызба...
Уахь иҧшуан  зегь шанханы:
– Уаа, дызусҭа ари арҧызба,
Иахьанӡа иҳамоу инханы?..

Ианалга, дымцакәа дныҵҧан,
Ихҭырҧа ааихихит,  дыччон... 
Арҧыс дабаҟаз  – дыҧҳәызбан, 
Хаҵамаҭәала дкәашон.

   Сара санду — ҳара ҳан

Баҩ-хьаак дакит даазқәылаз, 
Уии лареи рнапқәа   еилахеит. 
Џьара днеиуам: дҭахыз, дгәылаз – 
Лара лзын зегь харахеит.

«Анаџьалбеит, лассы ишандаз?!» – 
Шықәсык ыҟоуп аҵх ла лзы. 
Дыбҕарҳәҳәауа ацәылашамҭаз, 
Ашә даалагылоит зназы.

Амза кыдхалт ажәҩан ашҵа, 
Иҧшшәыдан абла ҭаауеит. 
Нас  дымҧшыкәа днықәлоит ашҭа, 
Акы дашьҭоуп, дыҧшаауеит...

Иахьак лыбҕагь аалзеиҵыхуам, 
Ҩаҧхьа акы ықәҳахт лыхәдаџьал. 
Жәантә  иеилалҵахьеит аҵыхәа, 
Хынтә илыкәыршоу ашьал. 

Лылаҧш ашҭа-гәара иахлыжьуеит, 
Акакала, лхы ларҟәы... 
Нас ажәгәараҿ арахә ҭлыжьуеит, 
Аҳәақәа ирылҭоит рхәы...

Аӡлагараҿ ааҵәа инлыжьыз 
Аалгарц днеиуеит дыццакны. 
Иҵыҩрын уи аимаа илышьаз, 
Илыргылоит амаршәа кны.

Лҿыналхауеит леигәышә  шьҭыхны,
Иац иҧылҟоз амҿахьы.
Цас иауашәа, амчрагь шьҭыхны,
Иаалыҧгылоит аҧшаҕьы...

Лусқәа, изыцло рхыҧхьаӡара, 
Ирыгхошәа лбозаргь зназы,
Дырҿуп   илықәлашьцо  мацара,
Дырҿуп иааивыго лыҧсы...

Дагьзырҟәаҵуам,  ус рхала 
Ахәлара иаалцәагоит зегьы. 
Дтәоуп  акәаҷаб лымҵахала, 
Иныҵакны дықьуеит зынгьы.

Нас ашәҟәы изылыҩуеит уаҟа
Лҧа-заҵә – иаҿагыло ахы; 
«Нан, сара аҕьараҳәа сыҟоуп, – 
Аҳаҳаи, усцәымшәан   акы!..»

Аҭаца дҵәыуа дкәашон

Ашәоуп аус абҕа ҧызҵәо, 
Амчрагь ламызҳәо зымҩа. 
Аха ишҧаҟалои, аҩызцәа, 
Аус ианацла агәырҩа?!

Аҳәса ачеи радқәа ирыбжьала, 
Ҧсеиҭакра шьыбжьон ианхыҵ,
Ҭакәажәык дналагеит  ҧшьала, 
Ассир шылбаз иаха ҧхыӡ...

Даҿын илҵозшәа ҿырҳәала, 
Аха уи лмырҳәакәа, абар, 
Иахьаауа  арҭмаҟ   аҽхьынҳәала, 
Ҳа ҳҧошьҭаныҟәгаҩ иҽкәар!

Рҽырмазеи иаамҵагылт аҵла, 
Изҿыз ражәа аҵыхәа ҧҵәа. 

Зегьы-зегь ргәеисра  иацла: 
«Иаҳзааигазеишь ари нҵәа?!»

Иҽы аҕәра ааҿеикын Мачагәа, 
Ҳҭаца иналықәикт ихы: 
– Дад, ибысҭом бымкәашакәа!.. – 
Инап ашәҟәы акын, иакы...

— Нан, иахьак данаа ҳмыршәакәа,
 Бзыргәырҕьашагь ашәҟәы анаа, 
Бзымкәашозаргь бҳакәа-шәакәа!.. – 
Дыркит илысны Ахәанаа.

Дыҧхашьон уи, жәаҳәарада, 
Аха   илыхәомызт акы. 
Еинҟьарада,  шәаҳәарада 
Убас даақәлеит дыццакы...

Знык скәашоит ҳәа даанымгылеит, 
Адарыҧхра убас дахыст... 
Амра илыхәаҧшуаз ааҭгылеит, 
Аҵыс-мҩас уа имҩахыҵт...

Дкәашон, дкәашон, даҟәыҵуамызт, 
Арахь дцон уи деиҵақьы...
Дзыркәашоз – зегь ҳзазхәыцуамызт, 
Мап, ҳзазхәыцуамызт зегьы...

...Уи ишәҟәгьы анарҳә-аарҳәыха 
Азҭодаз, усгьы аҳәауеит:
”...Мап, исмоуит уажәгьы аҩыха, 
Иҳажәлеит, уашьҭан  изыҩуеит...”

Абомбақәа ашәҭқәа ршьаҟьон  

Санду  дшааиуаз афархь даҵа,           
Ҿаалҭит агәашә ахь днаҧшын: 

– Уаа, сымыш зысҭаша, сҭаца, 
Иаҳзаабгаз дарбан, џьым-џьым?

Иқьышә иқәкны иҧсы ахаара, 
Длыман дааиуан уи хәыҷык. 
Ларгьы убасеиҧш дааҧсан даара, 
Илыламызт уаҳа мчык.

Иҩны-маҭәаз, ҳаса-масаз –
Ак аалхәарц, иахьа шьыжьы 
Аҟәа дцан, аха ишылмаӡаз 
Даҿын иныҵак лыбжьы:

– Иааиуан аҕба амшын ихылан, 
Иазааигәахон асқьала...
Ҳара ҳгәы ҭамгыло  ҳгылан, 
Сарак сгәы ҵысуан цәгьала...

Аҕба иҭамзи  аарла  еибыҭаз, 
Амца  иалҵыз  ахәыҷкәа.
Иагьаныдаз, иагьабыдаз, 
Иҭакәаҳан рхы-рҿқәа...

Иааихьан, ҳрыцҳара ианиаша, 
Ус, зегь акаамеҭ аабеит. 
Ҳаирпланк  аҕба аҽамариаша, 
Абомбақәа  лаҧхьыттеит.

Аха иҟалозма уа иххалан, 
Амшын  рыцҳа илбаанадон... 
Абомба ҧжәон – амшын халон, 
Ахәыҷқәа ирбаз аицәа рбон...

Изҳәада уи  аҿы иаанҿасит, 
Аҕа иҳаирпланқәа лаҟәӡа... 

Аҕба рыцҳагь аагаз-ҽазит, 
Алҩагь ҩалҟьеит ихәхәаӡа...

Ахәыҷқәа амшын ихыҧсалан, 
Урҭ еиқәдырхарц ауаа цеит... 
Маҟҿаҳәара саргьы салан, 
Сара абри иҧсы сахьӡеит...

Санду ҿаалҭит: – Митә ҳзыҧшызаап, 
Аха шәымшәан, шәгәы шәырҕәҕәа!
 ...Ахәыҷгьы амца хааӡа иншызаап, 
Дахьтәаз дыцәахьан дҭахәхәа...

       Агәырҩеи агәыҕреи        

Аибашьра ду амца ашыра 
Анапқәа   есааира   ирацәахон.
Аибашьра ааскьацҧхьаӡа, ашәшьыра 
Иаҳа-иаҳа еиқәаҵәахон.

Убас лҽылыҧсахит ҳҭаца,
Аҟәантәи даазар аҽны... 
Деиҵаҕәҕәа еидара дук даҵан, 
Уи дагьаман лыхәда хҽны...

Уаха шаанӡа дшыбарџьеиуа, 
Дмыцәаӡакәан иаалыршон. 
Аха уи ҳлырдыррын џьеи уа, 
Ишылҟазшьаз еиҧш деикәҟьашон.

Уа аламалагь дцәажәаӡомызт... 
Ахәыҷ уи лахь дышнеиуаз зны, 
Ашә даалахеит, дылбаӡомызт, 
Убас дҵәыуан деиҵақьны...

Дҵәыуан лхаҵа ишәҟәы лгәыдкыла, 
Иара дшанха дӡырыҩуеит:
– Иабаҟоу исоуҳәаз хықәкыла, 
Иабаҟоу «уашьҭан   изыҩуеит?..»

Усаҟалак зҳәо снаиҧыларц,               
Амҩа саҧшуп, уаҩ дсымбеит. – 
Изымчҳакәа  ахәыҷы дахьгылаз 
Убасҟан арҵәаа ааҭиргеит.

Даашьҭыхны дылгәыдлыҳәҳәалеит, 
Дылкын убас дырҕәҕәаны... 
Аха изҳәада ахы еиқәылҳәалеит 
Ахәыцра, дызгоз  дытҟәаны?!

«...Збаха смоукәа ахымца иаҧылаз,–
Дхәыцуан, – уӡбахәк смаҳаӡеит...» 
...Убасҟан уа ахәыҷы илгәыдкылаз         
Днапҟьан, лхәыцрақәагь цеит...          

Дыкны дгылан згәыҕра ҿыцхаз, 
Ари аеҭым деиқәзырхаз, 
Хаҵа дзымбаӡакәа иҧҳәысхаз, 
Хшара дызмоуӡакәа инхаз.

Уи дгәыҕран дылгәдыршәылан, 
Иҧхарра лцәеижь аҽахьнагӡон... 
...Нахьхьи хара аҧҭақәа еижәылан, 
Ҳашьхақәа ирхибаҳәа ицон... 

1974, 
Комарово

АҔБА ШКӘАКӘА

    АИҦЫЛАРА 

Ишлымамыз аахәаха 
Шәҵатәык са сзы, 
Сан иахьа Аҟәаҟа 
Дцеит шарҧазы.

Сеимаадоуп, сеимсыдоуп, 
Сеиқәа ҧыжәжәоуп... 
Сгәыгәҭажьуп, лахь сыҭоуп, 
Сшыҟоу оумашәоуп...

Кыр шагугь ахәлара, 
Амҩа саҧшуп. 
Саҿым сара ахәмарра, 
Аусқәа сырҿуп.           

Аҳәарақәа ҭаха уа             
Исырҭом азы,
Аведра сынҭаҳауа 
Ирысҭоит аӡы.

Ҳаандақәа шкаҳара 
Иҟоуп зегьы. 
Алахара, аҩахара 
Саҿуп саргьы.

Ҳгәашә сахьнадыххылаз, 
Саман ицеит. 
Саҿуп исыргыларц – 
Сымч мхаӡеит.

Алабжыш абахәо, 
Баша исҿыжжуеит. 

Саб рыцҳагь дабаҟоу, 
Уи деибашьуеит.

Иҟамзаара ҳнырит 
Ҩынгьы-бнагьы. 
Саб иџьабаа здырит 
Уажәшьҭа саргьы.

Мап, саҿым ахәмарра, 
Аусқәа сырҿуп. 
Егьагым уа ахәлара,  
Амҩа саҧшуп.

Ус, агәырҕьа аасхалеит,
 Иансаҳа бжьык 
Сангьы агәашә дааҭалеит, 
Длыцын хәыҷык.

Ашьшьыҳәа снарҧылеит,
Уи сицәҧхашьан, 
Иаргь уаҟа дааҭгылеит... 
Аха дааччан,

Сан инаҳаҵалҳәеит: 
– Нан, шәеибадыр!
– Адгәыр! – уи инациҳәеит, 
Сара: – Кадыр!

   АИБАДЫРРА

Уи иӡбахә шаанӡа 
Ҳҳабла иахьӡеит. 
Ухьаҧшны уааҧшаанӡа 
Сҩызцәагь еизеит.

Уа  рнапқәа неиҵыхуа 
Ианеибадыр, нас 
Иҳаиҳәарц ихы-иҵыхәа, 
Дналагт абас:

 – Сара сиит аӡиас 
Нева-ҧшӡа ахықә. 
Мыцхәы иҟаза бзиаз 
Саб   ихьӡын   Хыгә.

Ҳаалон ҳара Аҧсныҟа
Ес-ааҧынра.
Аҧсныҟа – аҩныҟа
Ҧсшьара, крура...

Зегь рыла иҽеибыҭан 
Сабду Алоу, 
Даҳзыҧшын ақыҭан, 
Ашьха аҧны, Доу.

Са зегь сыҧсы рылоуп, 
Уа сабду иҩны. 
Сара аҩызцәагь сымоуп, 
Уа ирацәаҩны.

...Сазыҧшын убас еиҧш 
Ааҧын сынтәа, 
Сабду иахь сшаауазеиҧш, 
Саарц сара еиҭа.

Уи изыҳәан иеизыскуан: 
Ахаа, акәыкәбаа... 
Сҩызцәа мап рцәыскуан, 
Ампыл мыҵҧаа

Ианцоз. Иус аҟны
Саб данҭацәы,
Дааит акы иҩыҵракны:
– Ҳдәықәлоит уаҵәы!..

Аҵых шкәакәа адәныҟа 
Ҭынч исасуан. 
Сгәы сыхон аҩныҟа, 
Сзыцәом, иауам.

Ишыҭаауаз сылацәа,
Сишь, сааӡырҩит: 
Аҧшәмацәа, агәылацәа
Уа иааилаҩҩит.

Зегьы-зегь еигәныҩуан,
Арадиогь хаха 
Игәыҭшьааган иҭыҩуан:
– ...Дҳақәлеит аҕа!..

    АИБАШЬРА

Иалаҳаит ҳақалақь
Абомбақәа ҧжәо.
Урҭ ахьынкаҳалакь,
Адгьыл шьҭыжәжәо.

Ҳцон   ҳаанымгылакәа, 
Хыхьчара ҳцон. 
Аҩны еихагылақәа 
Ҳҿаҧхьа ихәашон.

Ахан хьыҵәцарақәа 
Рынасыҧ цәгьан. 

Абаҳча ҧшӡарақәа 
Рҩынтын, ицқьан.

Пушкин ибаҟа амҵа, 
Ашәҭ еиҧынчы 
Иахьыҟаз, уаҟа амца 
Ахысуан зегь шьы.

Иашәын ашәеиқәаҵәа 
Аӡынтәи Ахан, 
Хыхь илаҳәеиқәаҵәан 
Аҳаирпланқәа ахан.

Уа ақалақь аҧшӡара
Шықәсыла  иҿиоз,
Иаҿын уажә ақәӡаара –
Ҽнакала имцоз...

Ихамлози ацҳақәа
Уаҟа иҧжәаны.
Еихамгыло ҳацхахәқәа, 
Ҳнеиуан ҳшәаны.

Ахымца  уышьҭнахуан, 
Уықәҟьа  ушьапы.
Уа аӡәы  ихы ихнахуан, 
Ҽаӡәгьы инапы...

Ани-ҧеи ҳаицәҟьалан,
Хазы-хазы ҳцон.
Ашьаарҵәыра ҳалан,
Амца ҳахьӡон...

– Ҳадгьыл, хәыҷгьы-дугьы
Аӡәкны шәазгыл! – 

Дҳаҧхьон Пиотр Дугьы, 
Иҽышькыл дангыл.

Изҳәода ҳшыҟақәаз, 
Зегь ҳаццакуан... 
Арахь — ахы-ҧҽыхақәа 
Ҳамҩақәа ркуан...

Ус сҿаҧхьа ҕәҕәалашәа
Иҩынтит зегьы.
Уиакәхеит, исгәалашәом
Уаҳа акагьы...                        

АҔБА ШКӘАКӘА

Амшын Еиқәа ҕәҕәала
Игәаан еисуан.
Амшын-гәы ихыхәхәала
Ҳаҕбагь аауан.

Ҵәаҟьоушәа уи хымзи,
Иқәҧон имҵысырц.
Иқәҧон, иаҭахымзи
Ишзахәо иласырц.

Амшын ду алеишәа
Цәгьан, имитәын.
Аҕба ҭәын кәапеишәа,
Хәыҷыла иҭәын.

Иршәымызт-ирхамызт,
Амла иагон,
Ажәалаҵәҟьа ирҧхамызт,
Аҕба иаанагон.

Шьҭа ҳгәы ҳамыргакәа,
Амшын еикәаҧсон.
Иаауан аҕба шкәакәа,
Иархангьы ицон.

Ус, аҷнышқәа ҳҧылеит,
Уаҟа иласны.
Са сахьтәаз сҩагылеит,
Издырит Аҧсны.

Сыбла ихгылеит Аҟәа,
Агәырҕьа сагон.
Сагьҭаршәын уи акәа,
Сгәаҳәара збон.

Ус, аҕа иҳаирпланқәа
Ҩынтуа иаахылт...
Ҳагәқәа рыҭра иамкуа,
Зегь ҳааилагылт...

Абомбақәа каҳауан,
Ҳҿаҧхьагь амшын
Уа асаса араҳауан,
Рыхәаҽра иаҿын...

Аха еихсыҕьуазма,
Урҭ еиҧхьытта...
Еҳ, усҵәҟьа ҳахьуазма
Икамҳар ҳагәҭа?!

Нас уаҳа изымцакәа,
Ҳаҕбагь аанҿаст...
Нас уаҳа ахмырҵӡакәа, 
Ҳаҕба газ-ҽазт...

Смадаҕь-мадашәауа, 
Салан амшын... 
Иара сыҧнашәауан, — 
Сақәҧарц саҿын...

Аха сымч мырхакәа 
Сылбаанадон. 
Саргь, уи азмырхакәа, 
Ҩаҧхьа сықәҧон.

Башан, сымч сылнахит, 
Слеиуан скакәкәа. 
Ус, амшын саалырхит 
Аӡәы инапқәа.

  НАПЕИЛАҦСА

Адгәыр  ҽымҭӡо дгылан, 
Ҳаҧшын ҳаргьы,
Ҳаблақәа ирыхгылан 
Иааиҳәаз зегьы.

Аибашьра-мца далсит, 
Алҩа ихачы... 
Амшын-цәқәырҧа далҵит 
Ари ахәыҷы.

Дгылан уажә ашьшьыҳәа, 
Ибла ҧшаауа. 
Имыргаӡо ибжьы ҳәа, 
Игәгьы ҧшаауа.

Даныдан, дабыдан — 
Ицәыӡит зегьы. 

Дрыцҳахәха деибыҭан 
Иара уажәгьы.

Иашоуп, уи иахаҵәҟьа 
Сан дылкәабеит. 
Аха изыбзиахашаз 
Акгьы лымбеит.

Уажә инымаалаӡо, 
Уи акы ишәын.
Иажәагь ак налаҵо,
Убас игәы шәын...

Ҳалабжыш ҳахәлаҵәо, 
Ҳгылан ҳаргьы... 
Ус, сҩызцәа, ҳақәлацәа 
Еибарсит зегьы.

Ишцазеиҧш иаразнак 
Иааит иццакны, 
Напыдагь иаауазма,
Акака кны.

Иааит, инаган ирҭеит:
Аиқәа анап-хьаҽ,
Шьаҵалагь деибырҭеит,
Ишәырҵеит акьаҿ...

Деиларҳәеит  убас еиҧш, 
Убас деиқәдыршәеит... 
Адгәыргьы уажә ҧасеиҧш 
Маҷк ихы ибеит…

Иманы уа агәалақәа 
Зымҩа дшыҧшыз...

Дҟалеит игәы алаҟан,
Дҳадгылт аӡәыс...

      АХӘМАРРА 
       
Ҳаҽуп ҳара   «аибашьра» — 
Ахәмарра   цоит. 
Ҳаҿуп ҳара аибаршра, — 
Амца аҳаркӡоит.

Ахәыҷқәа зегь ҳаизаны, 
Ҳҽеиҩшан наҟ-ааҟ, 
Ахәыҷқәа зегь ҳаисаны, 
Ҳхысуеит: ҟәақ-ҟәақ...

Ҳагранатқәа – хаҳәқәоуп, 
Ҳшәақьқәа   –  лабоуп. 
Ҳаижәылоит ҳаиҧхыҳәҳәо, 
Адгәыр дхадоуп.

Ахысрак ааихсыҕьуам 
Сҿаҧхьа  автомат.
Снеиуеит, акгьы сыхьуам, 
Ус, сымч зегь наҭ,

Гранатала ахымца 
Аҿышәҭа сшәаҳаит...
– Шәхьамҵын аҧсраҟынӡа, 
Исҳәаз шәаҳаит! –

Адгәыр  ибжьы  каҩуеит, 
Заҵааира ишьҭых, 
Ҳаҧхьа дгыла днеиуеит, 
Иаҳәа-ццышә ҭых...

Уа мгәацәха иҳәазозгьы, 
Дгылеит уажәы. 
Зыҽӡо шьҭахьҟа ицозгьы, 
Джәылеит уажәы.

Ҳәаҭыхла ҳаилалоит,
 Ҳхьамҵуа наҟ-ааҟ... 
Ахысбыжьқәагь халоит: 
Аҟәақ, аҟәақ...

Анаҟа аӡә дхаҵҵала 
Дкаҳауеит, дхәуп... 
Ҽаӡәгьы фырхаҵала 
Дцарц иҭахуп...

Ҳаҕацәа инҵрадахаз 
Шьуп иҕәҕәаны. 
Ҳаҕацәа  – иаҵахаз
Гоуп итҟәаны...

– Абасоуп ишеибашьуагь,
Адгәыр даҿуп, –
Абасоуп ишеибарҧсуагь, 
Ирзуҳәап: еиҧшуп!

Аха иузеидкылаӡом, 
Ишәасҳәап иззы: 
Икаҳақәаз згылаӡом
Уаҟа бзанҵы!

   АҚЬАЧАҚЬ

Дҳаман ҳара гәылак, 
Илыхьӡын Адқьа.

Дыҟан ҳгәыла ихәылак, 
Лажәымҭа цәгьан.

Лҧа-заҵә ихабар ҳәа 
Ыҟам аахҵәа. 
Сыҧсы шҭоу дызбар ҳәа,   
Диҳәон Анцәа.           

Ашьыжь дҵәыуо дгылон, 
Агәашә ахь дыҧшын. 
Дҵәыуо аҵх даҧылон, 
Ҩаҧхьа даҿын...

Адгәыр ҿымҭӡо дгылан, 
Даниба Адқьа. 
Дгылан ихы нкылан, 
Длызхәыцуа  цқьа...

Алабжыш дахәаҽуан, 
Ан лыҧсы акын. 
Адгәыр уи длыхәаҧшуан, 
Нас дааццакын,

Агәашә аарты, дынҭалеит 
Уи лымӡырха... 
Ани-ҧеи реиҧш еидтәалеит, 
Рыхқәа  еизырха...

Иара убас цәажәара 
Ссирӡак даҿын. 
Ангьы лыгәжәажәара 
Ныжь дизыҧшын...

Уиаҿы днымгылакәа, 
Адгәыр дҩеихан...

Ихарҵомызт лылақәа 
Ирбауаз ан...

Дыхәмаруан ҟазаҵас, 
Ари ахәыҷы. 
Дыхәмаруан хаҵаҵас, 
Иқьышә хәыҷқәа рчы...

Уа алемс иныҟәашьа, 
Иахашьа аҭҭын, 
Ишанхашьа, ихыхәашьа, 
Исаса аиртын...

Уи убас акы ичақьуан, 
Алемс бызшәа иҳәон, 
Убасеиҧш дқьачақьуан, 
Убасеиҧш деимҳәон...

Зегь ссирын уи ииуаз, 
Изҳәада дҧхашьон?!
Уахгьы-ҽынгьы иҵәыуаз 
Ангьы дыччон...

АМҾЕИДАРАҚӘА

Ҳрыцын ҳарҭ аџьмақәа,
Игәархны иҳахьчон.
Ирызкаҳҿон  аџь-махәқәа,
Аҟанҷ реиҧш ичон.

Ахәмарра ҳалагарц
Ҽнак уа ҳшаҿыз,
Адгәыр дааҳадгылт –
Зааира ҳаҧшыз.

 Зегьы-зегьы ҳааизиган, 
Уи игәы иҭаз
Ҳаиҳәарц, ибжьы ааҭиган, 
Дналагт абас:

– Шәихәаҧши,  ани ҳгәыла
Ашла Махаз
Дажәит рыцҳа гәыла 
Иҧа дышҭахаз...

Шәлыхәаҧши, Кәакәала. 
Аҩны дыҩнахеит.
Дзазымиааит лгәала,
Аҳәира дагеит.

Мыч кәарак лылаӡам,
Мкыд, шәылзыҧшы,
Уи илызкыдгылаӡам
Хьышьаҵәк амҿы...

Заҟаҩгьы ирҭахыда
Ацхыраара? Мап,
Амшқәа ҳашьҭрым хыда,
Иҳалшо ҟаҳҵап.

Ҳахәмарра аанкыланы,
Ишәасҳәогь абриоуп!
...Ҳарҭгьы ҳааидгыланы
Еицаҳҳәеит: – Ҳахиоуп!

Уаанӡеиҧш шьҭа ахәмарра
Ҳамамызт хыс.
Ҳазҧшымызт ахәлара,
Ҽакын ҳзызкыз...

Аҟанҷ реиҧш, ҳаџьмақәа
Уаҟа крырфон
Зегьы-зегь аџьҩақәа 
Ҧаҳҟарц ҳаимдон

Иахьҳамаз агәҩарақәа. 
Ҳрыцклаҧш кыргьы, 
Аџь-мҿы еидарақәа 
Еизаагеит зегьы.

Ахәылҧаз ҳаџьмақәа 
Аҩныҟа уа ицон. 
Ҳа ҳазҵаз ҳаџь-мҿқәа 
Мкыд лахь иаагон...

    АИҦЫРҴРА

Аамҭа хьанҭамзи, 
Амшқәа гәагәон. 
Зегь агәырҩа рҭамзи — 
Уи  аҽарҕәҕәон.

Ҽеи ҳәа акы рҳәауамызт 
Уа саб ишәҟәқәа. 
Рыӡбахәк  ҳаҳауамызт 
Адгәыргьы итәқәа.

Иабду ишҟа, ииашоуп, 
Сан илыцҳаит... 
Макьаназы ибашоуп,          
Уахьтә аӡәгьы дмааит...

Аҕа мцала дҳасуан, 
Аҕа дааскьон. 

Ҳа ҳаибашьцәа хьаҵуан, 
Ҳхәыҷра наскьон.

Ишәаҳәозгьы, иҵәыуазгы 
Уа ргәы амца акын... 
Ирҳәозгьы, ируазгьы — 
Аибашьра иазкын...

Адгәыр ҿымҭӡо дтәамзи, 
Имазишь хыс?! 
Уи ихәыҷра хьанҭамзи, 
Ҳарҭ зегь ҳаҵкыс!

Ицон амш ашьшьыҳәа, 
Ицон, игәагәон. 
Имыргаӡо абжьы ҳәа, 
Уа ақәагьы хкәон.

Амш амчра амҵәеит ҳәа 
Ахәлара ааскьеит... 
Ус, абар, арҵәааҳәа 
Адгәыр дыҳәҳәеит.

Иабду ҳгәашә дааҭалеит, 
Ижакьа иҿачы. 
Уи днаигәыдхахалеит 
Дыҩны ахәыҷы.

Исымбацызт уи аҩыза, 
Иџьасшьон саргьы, 
О, иҵәыуон аҩыџьагь 
Уаҟа еиҵақьы...

...Ашьыжь днаскьаагон, 
Зегь ҳаизаны.

Уи ицара  хьаагон, 
Ҳаҧсгьы ӡаны.

Зегь ҳгылан ҳаҧшымзи,
Иаргьы днаскьон.
Анапҟьара ҳаҿымзи,
Иаргьы днапҟьон.

Ианаҵәах ахәызқәа, 
Ҳарҭ ҳааилагылт.
– Аҳы, аҩызцәа, ҳусқәа!.. –
Раҧхьа снагылт...

1975

         РАСАЦ АҴАНБА

                      I

Археи ҿаҩеи уа инархыҩуа, 
Шарҧазык ахысбыжь геит. 
Хәыҷи дуи зегь еигәныҩуа, 
Ажәабжь ҿыцк иааимнадеит.

Диит ауаҩы. Инеихазҳаша, 
Абиҧара рыхьӡ-рыҧша. 
Уажә дырбарц ргәы аззырҳаша, 
Аҳәсақәа неиуеит ианша.

Ан, деимда дахьгәыдыркыло, 
Уажәы-уажә иналхаххуеит. 
Дызбарц аӡҟы инеихагыло, 
Даашанхан, лҿы дакуеит.

Уа аӡәгьы дыҟаӡам хәыҷы ҳәа, 
Уи лҩызцәагь инадлырбоит. 
Имырҳауҳаукәа, нас ашьшьыҳәа, 
Ацәарҭа аарҳәуа еимдоит.

Изааӡари, маҷкгьы ишәазаап,
Ус, сишь, абар аразҟы: 
Ацәарҭаҕәы ахы дыбжьашәазаап, 
Дбылгьан дышнеиуаз аӡҟы.

                    II

Дӡышӡа дахьтәаз аҭаҳмада, 
Дцәажәауан ибжьы нароу:
– Ҵеикҳәа дҳауит, иеиҧш дызмада, 
Ҧсыӡоуп дадраа, дзаҟароу.



331

Иҟан рхәеит расац гәымшәак, 
Уа зегь иреиҵаз акы. 
Ҽнак аклаҭ иахьҭаз икылшәан, 
Амҩа инықәлеит иццакы.

Џьара иҭалеит, џьара ибҕалеит, 
Зны аӡы ирт, ҽазны ихнаҵеит... 
Ус, ҳәынаҧ дук абла адхалеит,
 Иакит, иампыҵшәаны ицеит.

Иахьӡон — иацәцон, аҧсы еилалан 
Ишашьҭаз ицеит, ицаӡеит. 
Ус, расац уа ҩнык иҩналан, 
Уи ацгәы иаҿанаҵеит...

...Абыргцәа еидтәалан еимырдоит, 
Ахҭысқәа зеиҧш ҟамлаӡац. 
Ахәыҷгьы Аҵанба жәлас ирҭоит, 
Хьӡысгьы ихырҵауеит Расац.

                      III

Уа асаби цәамҭхаа анихала,             
Зны иаҧшәымоит, зны исасуеит. 
Уа иҵысуеит агара ахала, 
Агара ахала иҵысуеит.

Адыргә-дыргә, адыргә-дыргә амшуп, 
Ихиаалан ицан иаауеит. 
Иуҳәап уи згауа доуҳа мчуп, 
Асаби ибла ҭаауеит.

Знык ихы иҟьар уи дахьгароу,
Адыргә-дыргә нырцәынӡа ицоит. 

Ҩынтә ихы иҟьар уи дахьгароу, 
Адыргә-дыргә аарцәынӡа иааӡоит.

Ус, агәыла ҧҳәыс дааҩналоит, 
Агара ахала иҵысуеит. 
Лыблақәа лхагәҭахь ихалоит, 
Аҭра иҭыҵыртә лгәы еисуеит.

Мҩак лбом даахьахәны дцартә уа, 
Дгылоуп   рыцҳа, дшанханы. 
Шьҭахьла-шьҭахьла, лылахь ӡатәуа, 
Нас дагьдәылҟьоит деиханы.

                   IV

Дахьнеилак иара даҧшәыман, 
Агәыла ҷкәын Лар Џьансыхә. 
Даҽа ҟазшьа ҷыдакгьы иман, 
Иҧсы аҿҳәаран аихаҧсыхә.

Аӡәы иҿаҧхьа данцәажәозгьы, 
Уи акәын имаз ӡбахәыс. 
Мариа иахьимҧыхьашәозгьы, 
Давсны даузцахуаз ус.

Уажә абар аҩны дааҩналеит, 
Ишиҟазшьоу еиҧш деилыхха. 
Уаҩ дыҟаӡам, ибла адхалеит, 
Ацәырҭаҕә иҵаршәыз аиха.

Ҽазны деиҕьым — иман дцароуп, 
Амыжда, излахаз иҧсы. 
Ихы иаирхәо — еимгеимцароуп, 
Иагьаашьҭиҧаауеит дласы.

Ус, агара абжьы-цәгьа ахыҩит:
 — Ҳаиха абоугои, џьым, ҳаиха?! 
Аҕьыч иигоз кажьны дыҩит,
Ашҭа дыҭҟьа дцон деиха...

                    V
Уа мшызҳа-ҵхызҳа изҳароуп
Аҭаацәа ас аҵеи данроу. 
Иаргьы аҕаџаҳәа дцәажәо дгароуп! 
Арахь ҧсыӡоуп дзаҟароу.

Уа зхала изырҵысуа згара, 
Ашәакгьы иҳәоит инароу. 
Уажәшьҭа ихоит аҧсабара, 
Арахь ҧсыӡоуп дзаҟароу.

Инапқәа нхәыҵиган ашьшьыҳәа, 
Игараҟәҟәақәа ааҧырты, 
Дгарҵын, имыргаӡо ибжьы ҳәа,
Днықәлеит аҧхьаӡагь адәы.

Ма аныҟәара усс икыма, 
Ашәҭышқәа имҩа қәырҵоит.. 
Ашьыжь баша дыццакыма, 
Уи зегьы дрыхьӡарцаз дцоит.

Ан дааҩналоит ихәы аанкылан,
Аа, иахьылбауа мбатәы. 
Дныҩныҵәаауеит дагьааҭгылан:
– Дышҧаҳхылҵи мыхшатәы?!

                      VI
Уа ахәыҷқәа даарылагылеит, 
Ҽнак, ус Аҵанба Расац. 

Ачча рызнымкыло иҧылеит,
Уажәадагь уи дрымбаӡац:

–   Шәанаџьалбеит, даҳзааит амбатә, 
Даҳзааит, – рҳәеит, – акьынҿаа. 
Ари иҩыза адунеи дамбац,
Иара алакә аҿгьы шәыҧшаа.

–  Уа, кәаталеи-хачача, – иҳәеит,
Аӡәых илаҵауа аҵәы.
–  Уа, хәарсалеи-шьҭаҕача, – иҳәеит,
Датәамбаӡакәан ҽаӡәы.

–  Ари аҧелуан, ари аихиаа, – 
Дҵәылхуа иааикәшан игылт.
–  Уа дызусҭада, ари авҵиаа, 
Аҵан ықәҵын – аҵан дгылт.

– Ари, дадраа, дмиӡац, – иҳәеит, –
– Дагьымшәыц! – аӡә ибжьы ҭҟьеит.
–  Сара – Аҵанба Расац, – иҳәеит 
Сагьихьеит, џьым, сагьышәхьеит!

                    VII

Ахәыҷкәа ашшуан рхы еидкылан, 
Ашьынка рҿеиҵомазт Едгьы. 
Арахь, ашықәсан иеидгылан, 
Иара ицхраауан зегьы.

Ус, даарыдгылт дрымбаӡакәа, 
Абар, Аҵанба Расац. 
– Абра шәысзыҧшы шәымцакәа! 
Ирҳәоз игәамҧхеит зынӡас.

Уа дыҵатәан Едгьы иқьала, 
Блаҵарыла иуҭра ихьчоит. 
Ус, закәызеи, акалҭахьала, 
Шьынкак хыҵны ахала ицоит.

Днаҧшызар, ашырҳәа дгылан, 
Ауразоуроу џьара аӡә дҭам. 
Ашьынка ныҟәо ицоит ихылан, 
Ма иладарам, ма иҩадам.

Иблақәа инапы рыхшьыла, 
Иҿы ахьираҳаз инханы, 
Едгьы ирӡыӡауа хәаа-бжьыла, 
Дцон аҩныҟагь деиханы.

                    VIII

Ахәыҷы дҵәыуеит акьыжыҳәа, 
Лыкьанџьа аҵеџь иҭашәан. 
Дагьрыҳәауеит: – Цкьа шәҭаҧшы! –  ҳәа, 
– Уа ибызҭаагоит, бымшәан!

Уаҟа ашаха иарҭом ҭаха, 
Иамура акьанџьагь заҟа?! 
Аӡә ҿааиҭит: – Иаазгоит аха, 
Аха иҭалода ҵаҟа!

Ус, абар дахьаарыдгыла,
Расац иҟақәазгьы ибеит.
Дназыҧшуа аҵеџь ахагыла:
– Арахь шәаах! – ибжьы нагеит.

Днеины аӡтага дынҭагылан, 
Иара ашахагь днахьынҳал, 

Аҵахь ддәықәырҵоит даанкылан, 
Али-ҧси рыла дагьхалт. 

Дыччон уа зыкьанџьа ааигазгьы, 
Зегь икәшан Расац дыркыуп. 
Ус, уи ҿааиҭуеит абасгьы: 
– Аҵеџьгьы арыцқьара аҭахуп!

                       IX

–  Нарҭ Сасрыҟәа зегь ириааиуа, 
Ииааиуа диҧшаарцаз дцоит. 
Ирашь иҵахыс — анышә иаҩуа, 
Археи ҿаҩеи инарыхьӡоит.

Днаидгылоит Бжаҩа-Бжаӡа, 
Алакәгьы ибоит лабҿаба. 
Уа аеҵә кыдызхуаз ахаҵа, 
Дымчыдахеит, аха ишҧа?!

Ацәаҕәаҩ Сасрыҟәа днаган 
Анышәгәал даҵаҵаны данца, 
Нарҭаа ргәымшәа уи дархаган,
Баша иҽираапкит зынӡа.

Адауы ихәыҷқәагьы дырмыхәа,
Дрымамзи дҟарҵан кьанџьас...
Абас ихьит Нарҭ Сасрыҟәа,
Атәамбара аниоу ҟазшьас... –

Иажәа аахиркәшауеит абасгьы,
Ашла иажәа, кыр иаҧсоу.
Дҧышәырччо ҿааиҭуеит Расацгьы:
– Инҵәаӡом еиҳау-еиҵоу!..

                      Х

Иахьа ныҳәоуп, ааҧын ныҳәа, 
Лырцәааи ҩырцәааи абри аҽны, 
Еиндаҭлан аҧхьахә азыҳәа, 
Аркьыл иасуеит рыҽшаны.

Ус, аӡә дцыркьуа, ижьы имцакәа 
Дыҟам, дагьықәҵуеит адәы. 
Ихаҭыҧан Расац дымцакәа 
Иуазма, иҳәҳәоит: — Мыхшатәы!

Иеидшылаӡон уа аҧелуанқәа, 
Ибҕа изааиҵыхызҭгьы аӡәы, 
Ишьҭазаргь иагьаҩ аҕламқәа, 
Ихьӡара иҟан уаҵәы.

Ус, еиндаҭлоз Расац дрылкәрааит, 
Аа, аркьыл инапаҿы.
Мап, дрылкәрааит акәым уи дрылҧрааит, 
Ихьӡода ма ашьамхаҿы.

Уаҳа аӡә имч аамырхаӡакәа,         
Ишеихьыс-еиҧысуаз, абан. 
Ауаагь шыҳәҳәоз иҧымҵәаӡакәа, 
Амбагь ган, аиааирагь ган.

                     ХI

Зегьы-зегь агәырҕьа рҿықәуп, 
Ишҧагәыку ма рхы-рҿқәа. 
Аҵиарқәа адәы-иаҵәа иқәуп, 
Иахьа идырыҩуеит аҽқәа.

Уа аҳауа иалаӡсо аҵыхәа; 
Лырцәаа рҽыҩ аҧхьа ицоит. 
Ҩырцәаа ҳәҳәоит – иҭҟьоит рҽыхәа, 
Лырцәаа шәаны рыҧсы рӡоит.          

Абар, аҵыхәтәантәи акәшара, 
Аҽыжәпа ирылҟьоит ус акы. 
Ҿыц иабазшәагь адәы-шшара, 
Убас инеиуеит амца аркы.

–  Шәанаџьалбеит, ҳҽыҩ иахьӡоит! – ҳәа,
Лырцәаа рыбжьы ухы агап.
–  Уа-а, шәыҧшы, ҽыҩ-ҷкәында ицоит – ҳәа
 Ҩырцәаа ахыччоит, – иалам, мап!

Актәи аҭыҧ уи иааннакылоит, 
Аха уаҩ дақәтәамкәа? Иҟамлац! 
Сишь, ус акәадыр даангылоит, 
Аҽыҩ-ҷкәын Аҵанба Расац.

                   ХII

Аџьар рыгәҭа деишьхныккала, 
Инапы ауы, ишьапы ауы, 
Ҽнак Расац абырсааҭкала 
Дибеит иеиҧшыз адауы.

Днаидгылеит – иеибадырит, 
Наҟ-ааҟ рнапы еибаркны. 
Иеидызбалазгьы — еилаҭырит, 
Ирзыҧшуеит џьшьахәыс икны.

Уа изеиҧырымҵуа еидыҕәҕәала, 
Игылан аҵани адауи. 

Иаацәырган Расац игәала, 
Абас дагьиацәажәон уи:

– Џьым, уа уахьнеилак уаҧшәымоуп, 
Зегь рыбла уаахоит мыцхәы. 
Аҭеиҭыҧш умоуп — насыҧ умоуп... 
Аха уи дникылт адауы:

– Са уск аахацсыркыр – усоуп, 
Иара аҧхьа – сара сырбоит. 
Уара урбаанӡа – ирбо уусоуп,   
 Уи ухьӡ ахарагь иагоит.

                         XIII

Акы еиларҳәоит, аҽак хдыртлоит, 
Шаҟа еидыркылои, шаҟа?! 
Уаҵә ашарҧаз ашьха икыдлоит: 
Аҩа, аҧсаса, ашьамаҟа.

–  Саргьы сыжәга, – иҳәоит Расацгьы,–
Акы сшәыхәап, шьҭа схәыҷым! 
Аха аб иамеикит абасгьы:
–  Уара уҭыҧ абраауп, џьым!

Дҕьаҵәыҕьаҵәит: – Сыжәга, иахәа, 
Иалыхәхәа иалоуп сыҧсы!
–  Даагап, – рҳәеит, – џьара дҳахәап! – 
Ахьшьцәа гылеит иара изы.

–   Наҟ шәиҟәаҵ, хәыҷы џьшьатәыми, 
Даагар – хракы даҳцәагоит. 
Иаргь аӡар реиҧш дыхьчатәыми – 
Имуит аб, итәы иагоит.

– Шьҭа ҳахиоуп! – рҳәан ишьҭалеит, 
Ашарҧаз амш рзыҧшын. 
Расацгьы маӡа дынҭалеит, 
Зымҩа игылаз ахәырџьын.

                   XIV

Ашьхацамҩа уа зегь ҧнашәан, 
Иаарылыжжит такә анҵы. 
Ахьшьцәа еиқәҿыҭуа инеицәажәан, 
Абар, еиҭаркуеит рыҧсы.

Изааӡари, зегь аргәырҕьеит, 
Уи рнубаалоит рхы-рҿқәа. 
Арахә ахьтәаз адәқәа хырҟьеит, 
Аҧыжә-сыжәҳәа иҳәуеит аҽқәа.

Агәыжьқәа ирықәырхын реидара, 
Ирыҧхны амахәқәа ирыхшьын. 
Зегьы ирнырт нас аҩадара, 
Шьха ҳауалагь ирҩышьын.

Крырфеит, хмаҷырқәакгьы еимырдеит, 
Рыҧсы анааиҭаркқәа зегьы, 
Амҩа иқәларцгьы рҽеибырҭеит, 
Бзиа инаскьахьан даргьы...

Ус, бжьык раҳаит, иазыҧшӡамызт: 
— Уа шәхәырџьын аанхеит, шәхәырџьын! 
Ихьаҧшзар, аӡәгьы дыҟаӡамызт, 
Ахәырџьын уа амахә иахшьын.

                    XV

Абахә дуқәа ахьааиҿагылаз, 
Ашыш-цҳа Багада ихуп. 

Аа, уажә урҭ ахьааннакылаз, 
Ацҳа хыхуп, амҩа куп.

Амаҭәахә шьҭоуп нырцә инаган, 
Ирымазҭгьы – аус адыруеит. 
Ҕәы-заҵәык хуп еимадаган, 
Уа унықәгылар – итаруеит.

Ҵаҟагь Кәыдры агәы ҭагылом,
Убас ицоит иццакы...
Ахьшьцәа рырахә рзынкылом, 
Арахь иҟам ҽа мҩакы.

– Аӡә ддәықәаҳҵап шахала, – рҳәан, 
Аҧсреи аӡреи дрыбжьакуп. 
– Аӡә ддәықәаҳҵап хәдаҟала, – рҳәан,
Хаха-хымыш даҭахуп.

Аб дгәырҩо ҿааиҭит абасгьы:
–  Расац даагар акәын, џьым?!
–  Ара сыҟоуп! – иҳәан Расацгьы, 
Ихы ааҭирҳәҳәеит ахәырџьын.

                     XVI

–   Уа-а, иаарылҟьо ӡәыр уҟоума?!
Уи хьӡык имҳәаӡеит зынӡас. 
Аҭыҧ аӡә дыҵҧан дцазар — аума: 
Уи иаҧхьа днеихьеит Расац.

–  Аҳы, иаарылҟьо – мҿеидарак?! 
Агәаҷ афатә ирхиауеит.
Сишь, иаҿалан уа амардара, 
Ус, амҿеидарагь аауеит.

–  Аҳы, ирылҟьо – арҩаш ҭкәыцәаа,
Ҳаит, ӡыда иҳахьхьан иакәым! 
Ус, закәызеи, ахра еиҩыцәаа, 
Иаҵсны иаауеит агәыгәым.

–  Заа арахә ргәархра ицода? –
Ҿааиҭит аӡә иус даҿны.
Ус, ее иахьнеиуа, иҟазҵода? 
Аӡәгьы дубом унаҧшны.

Бзиа дырбоит, зегь иқәгәыҕуеит,
Расац   шьхауаҩуп убас.
Аб дыҧхашьо ихгьы ибыҕыхуеит,
Данаауаз уи дахьааимгаз.

                   XVII

–  Хәлыбзиақәа! – Бзеира убааит! – 
Аҭыҧ дааҵалеит аӡәы.
Гәыла хьчак длафырц дырҭааит, 
Дзаҵәызар акәхап, дзаҵәы.

Уаххьа зфозгьы неихаҵгылан:
–  Ишәырӡәӡәа, дад, инапы! 
Аха дгылан уи иҽынкылан, 
Дагьихәаҧшуан зегь реиҵбы.  

Дҧышәырччо ҿааиҭуеит абасгьы:
– Уаргьы угылар акәын, џьым!
–  Са сгылоуп! – иҳәеит Расацгьы,
Иӡамҩа хәыҷқәа ааирчын.

Аишәа дахыҳәхәаӡом – лакәуп, 
Ари иҩызаҵәҟьа димбац.

Аӡәгьы иҳәоит: – Ари хәыҷ шьахәуп, 
Ихьӡуп Аҵанба Расац.

Асас дыччо иҭыҧ аанкылан,
 Блала иааимидан зегьы:
–  Уа, хазы дшәыртәа изыргылан 
Ахьча-еишәагь асаҟәагьы.

                  XVIII

Ибла ахьысит акы ацәаара,
Аҭыҧ иныҵыҵыз Ҭкәыҷы.
Ус, иаахшәан уи акаҵәара, 
Иҭалан иааиуеит хәыҷ-хәыҷы.

Уи илахь инапы адкылан:
–  Шәанаџьалбеит, аа абҕаб! 
Дааиқәҟьашан, ашәақь аанкылан:
–  Аҧсра аахьазар – иҳахәхап!

Деиҩаӡо днеиуеит акыргьы, 
Иара ҭалан илбаауеит. 
«Мап, ихәарҭам сыццакыргьы, 
Сара сызцои – иара аауеит!»

Иблақәа хиҩеит, ихитит, 
Еилганыҳәан акгьы ибом. 
Аҭыҧ ахь даахьаҳәны ҿиҭит: 
– Уа-а, шәыҧшы, схагәра згом!

Аӡә даанымхеит, акрыздырша, 
Еибарсынгьы инеит убас. 
...Абҕаб атәыҩақәа хырша, 
Даҵалан дааиуан Расац.

                   XIX

Аҳәымца згәыҵаку ҵхеиқәароуп,
 Рҩашбжьымзар ак гом зынӡас.
– Уара иубаз, дад, ҵангәароуп, 
Ахьча иҳәон, дыҧшын Расац.

– Адунеи иазнан иқәын аҵан, 
Иатәамба џьеи узцарын. 
Иҟан раамҭа иафырхаҵан, 
Ршьамхгьы рыблақәагь ҵарын.

Уа ишашьҭаз аҽацә дыргылон, 
Ахш ацәырӡауан аҽа. 
Адоумбеи шцоз иааныркылон,
Аеҵә кыднахуан рыхҿа.

Ирҿагылоз хьамҧшуа икарцон,
Адоуцәа рҿаҧхьагь дара ҕәҕәан.
Арахь аҭырас иқәла икарҿон,
Урҭ убас иуаа хәыҷқәан.

Қьафла ишыҟаз – ҳа ҳауп, рҳәеит,
Дара рыдагь уаҩ дҟамлеит.
Ҳа ҳамч – амчқәа иреиҳауп, рҳәеит,
Убасҟан зегь хыбгалеит.

                XX

 Иҟалеит иамбац аҧсабара,
 Ахаан иамбацыз ҟалеит.
 Хыхьынтә илеит ахьтәы гара,
 Асаби даман илеит.

Уа игәырҕьаҵәа иаҧылеит аҵан,
Ахәыҷы кьаасыбжь раҳауан.

Аҵан уи драаӡон дфырхаҵан,
Иаргьы мшызҳа изҳауан.

Амшқәеи аҵыхқәеи неишьҭалан,
Арҩаш иаҧыҟьан ицеит.
Зны ахәыҷы абду ихы дынҭалан,
Абасгьы азҵаара ҟаиҵеит:

– Избоит зегьы ириааиуеит аҵан,
Аха изыцәшәозеи уеизгьы?
Даақәыпсычҳан ашла игәаҵантә:
– Амца, уаҳа мап акгьы!

...Ахәыҷы ааӡара ”пату” изақәын,
Дныҵаба дагьцеит лассы...
...Анцәа дыззыҧшызгьы уиакәын,
Иаируит абымба-сы...
 
                   XXI

Арахә хагахан идәықәлеит, 
Иеибарҟаауа митә ҟарҵоит. 
Аҧсҭа-гәаҩаҿ амышә рықәлеит, 
Ацәхәда аҽықәжьны ицоит.

Ишааиуаз ахықә иаахықәххылеит, 
Аҵықьҳәа ахысбыжьгьы геит. 
Амышә каҳаит — иагьацгылеит, 
Ахысбыжь ахьгаз иеихеит.

Ари збаз Расац дымшәакәа, 
Ахаҳә днаҵаиеит, абан. 
Амшәгьы уаҩ даҧыхьамшәакәа, 
Илаихыҩрит аббы ахган.

Ианылеихыс – деиҭахысит, 
Ахыкәмаҷиара иарбаны. 

Амшәгьы даҽа ҧсык ахыҵит, 
Аха ихьаҳәит ибыбны.

Иааиҿагылт – иаҳәызбагь дахеит,
Аҿынаирхеит, дымҧшит.
Амшәгьы баша ашьапқәа ирҩахеит,
Иара уаҟа илеизҟәыҿит.

                XXII

Амра ахалашоит шьхатәыла, 
Абжьы хнаҵоит акаҧкаҧ. 
Арҩашқәа лбааҟьоит еижәыла, 
Ахра иаақәыххуеит абҕаб.

Ашьыжь дгәарҵуеит арахә иман 
Аа, уажә дгәырҕьаҵәа дахьцо. 
Шьхатәыла дамоуп даҧшәыман,
 Расац уа зегь ирыхьӡо.

Уи дахьхало – уаҩ дызхалом,
Ҵысшәа дласуп – ҧша дагом. 
Хра даҿысуеит – џьа дыбҕалом, 
Зегь збо – иара дибом.

Ҳаи анырҳәа – раҧхьа игыло, 
Ма ихьӡода данласы. 
Иҿызхуа шәарҭак ианҭагыло, 
Далыхәхәа далоуп рыҧсы.

Ихьӡ-иҧша шьхатәыла инхама, 
Гатәылагь иахьӡоит абас: 
– Уа, ассир шыҟаиҵаз шәаҳама, 
Ҳаҵан – Аҵанба Расац!..

1983



347

               АБНАЛАРА

                       I

Игәырҕьаҵәа аҧсабара анҿыха, 
Мрагыларахь иаанаҧшит. 
Ишҭакугьы, измада аҧшыха. 
Агыгшәыгқәагь ааҿыҿит.

Ақәыџьма ыҵууаа иҩагылан, 
Иааҭагьежьит уа аҧыркы. 
Абжьас аблақәа ашьа рхылан, 
Иныҩныхәааит амца аркы.

Абаҩқәа алаҧыҵәҵәауа алым, 
Иҩыҵыззан — ҩаҧхьа итәеит. 
Алым усгьы ццакра ауалым, 
Агәы анааҧжәагьы иҧжәеит.

Мап, шарҧазы аҧшыха змада, 
Еибаргәаҭеиуеит зегьы. 
Ус, даацәырҵуеит аҭаҳмада, 
Рхәы даҵалан деиҵақьы.

Аты-ҧшқа аблақәа ҟәыс-ҟәысит, 
Ардәына ахышә ахь еихеит. 
Арупап уа ацәҳара иаҟәыҵит, 
Ашьауардын ажәҩа арххеит.

Ирыҭо дааиуеит аҭаҳмада, 
Доус изыҧҵәоу иҿаҵахәы. 
Ажәжәаҳәа ифо, аҧшыха змада, 
Инеизыҧшуеит лахә-лахәы.

Уи дшааиуаз зегь ргәы ҟычуа, 
Днадгылауеит Қарымҽа. 
Иара мыждагь аҽмырҭынчуа, 
Имҵакәашоит есымша.

Иахьак зынӡа агәы алаҟами, 
Урҭ еиҧылеит, аха ишҧа?! 
Иаргьы убас иҧсы алахами, 
Ибоит алакә лабҿаба.

Раҧхьа цыгәхыршәҭ ҟанаҵахит, 
Уи ҿыц инарбозшәа алша. 
Нас аҧхьатәи ашьапқәа шьҭнахит, 
Иаатәырҿаҿан Қарымҽа.

Ишьҭхыс кәашараҳәа инықәлеит, 
Аха убас аҽырхханы. 
Уа иблақәа ихагәҭа иқәлеит, 
Аҭаҳмадагь дшанханы.

Уи быҭәҳәыруан, итәырҿаҿон,
Зны иқамсон, иқарымҽон. 
Гхак аургьы инеиқәнарҽаҽон, 
Ишьҭыкәымпылны икәашон.

Уаҳа изымчҳакәа аҭаҳмада, 
Ҿааиҭит игәырҕьа анхыҽҽа: 
— Зызхара узбахьоуҳәа иҟада, 
Уа, Қарымҽа, Қарымҽа!

Уара уцәырҵра — гәазырҳагоуп, 
Уӡбахә иацуп ахьӡ-аҧша. 
О, укәашара — уи ршанхагоуп, 
Уа, Қарымҽа, Қарымҽа!

Сгәы урҷкәынуеит аҭаҳмада, 
Уара уанызбо, есымша, 
Суцкәашон, аха аха змада, 
Уа, Қарымҽа, Қарымҽа!

Амшәгьы нас амч ҿыц азцәырҵит, 
Иалашыҩк амца анаркӡеит. 
Игәы шхьаауаз иаргьы днаҧырҵит, 
Аха, рыцҳа, ашә аимыркӡеит...

                      II

Уа амашьына ақалақь иалсит, 
Иҟәарҽаруа, имыццакӡо. 
Иалсит, нас уи ацәагь иалҵит, 
Аҿынанахеит амца аркӡо.

О, амҩагьы арахәыц иаҩызоуп, 
Насгьы ажьеиҧш икәараҵоит. 
Ҧхьаҟа иҟоу ҿаҩоуп, ҩыҵоуп... 
Иаргьы снаӡандаҳәа ицоит.

Аныҟәцаҩгьы игәы иаҧыҩуеит, 
Харагьы ицахьеит иаҧас. 
Иашәабжь амашьына иахыҩуеит, 
Амҵәыжәҩақәа аман абас:

– Са сзықәтәоу арашь сазҟазоуп, 
Абашазгьы сгәы ҧнажәом. 
Уи ахьсымоу — са сфырхаҵоуп, 
Аламалагь сузыршәом...

Ус, даацәырҵын уа ҭаҳмадак, 
Иласны дҩахеит инапы.

«....Аҭаҳмада – уаха змада,
Сара исзыҧшуп ашьхарҧы!..»

Амҩа кәараҵо ахра иаҵоуп, 
Амашьына игәы ҧнажәом. 
«...Уа уахьсымоу – са сфырхаҵоуп, 
Аламалагь сузыршәом!..»

Ус, дылгәыдкыл ҧҳәыск лыхшара, 
Ҳгаҳәа дҩахоит лнапы. 
«...Баха сымам, сылашара, 
Сара исзыҧшуп ашьхарҧы!..»

Амашьына цоит агәгәаҳәа, 
Абыжьгьы аҧсахит уажәы. 
Ус, инҭалеит аҧсҭа-гәаҩа, 
Иныҵалт абнара ҵлашәы.

Ашәа шиҳәоз кыр дымҩасит, 
Ирашьгьы игәы данаргом. 
Ус, дахьтәаз ахыб аӡә дасит, 
Уссгьы имкит, агәра игом.

«...Сузыршәом...» – шиҳәоз деиҭасит, 
Даагылт амҩа цәыҳәҳәаны. 
Амшә днаҿаҧшит, дшәан деиҵасит, 
Зегь кажьны дцон дыҳәҳәаны.

                     III

Абна инылалеит ашьшьыҳәа, 
Итәаа-маауа Қарымҽа. 
О, игозеи аҧсаатә рыбжьыҳәа, 
Махәык арқәацом аҧша.

Абна тоура мшыншәа еиужьуп, 
Уи шыцәқәрҧауагь ҳәатәым. 
Аҵла-напқәа убас еилышьуп, 
Урҭ дызрылалом атәым.

Ахьа-ҵлақәагь ахьа рҿажьуп, 
Амахә хьыдхәақәа зазоит. 
Уа инарымҵалаз — дыҭхаџьуп, 
Аа, иахьа-уаҵәы икаҧсоит.

Лахьхьи арҩаш џьа иҭахысуеит, 
Ҵаҟа акәара-ҷча шәаҳәоит. 
Ҧҭа ӡлачыкгьы ахра ихыҵуеит, 
Ерцахә асы аҿанаҳәоит.

Икьыҿы-мыҿуа амшә ахьнеиуа, 
Убас игәырҕьоит, аха ишҧа?! 
«Абна, сызмаз сыргәаҭеиуа, 
Ушҟа схынҳәит уара уҧа!»

Ҩ-ҵлак еидныҳәало иҿыжит, 
Аџь шьаҭажәгьы аақәацеит. 
Хьажьыкгьы гәырҕьаҵәа иҟыжит, 
Уарбакгьы ҵәҩанҵәыҟа ицеит.

Уажә арҩаш ахь ӡыжәра инеиуеит, 
Ибыҭәҳәыруа Қарымҽа. 
Амҩа иқәҵо ҵыск гәаҭеиуеит, 
Амахәқәа ирнахоит аҧша.

Ус, уи аҧаҩ ианхықәгыла, 
Ахаҳә ҵәырҵәыр зымҩа иныжь
Иқәҟьан арҩаш иазцеит хыла, 
Агәыз аалнаргеит аӡыжь.

Ҩ-мышәҳәыск уа ихәыҵагылан, 
Иччон ркьатеиах ҧҵәо. 
Қарымҽагьы аӡыжь ихылан, 
Иааиуан асырӡ аҿаҵәо.

Уажә иаргь аччара иаҿымзи,
Егьырҭгьы ссирс иҟарҵеит.
Кыраамҭагь ус иазыҧшымзи,
Нас ран ахь ирыма ицеит.

       IV

Амышәҳәар ираҧгыла инеиуеит,
Уа Мышәмаргәи Қарымҽеи.
Амҩа дырбо ирхагәаҭеиуеит,
Ҵыс-ҕра хәыҷыки аҧшеи.

Урҭ рысас шьыжьхьак аҿарҵоит,
Цхаҟәак агьама адырбоит.
Шьхымӡак рбар хланҵы иҭарҵоит,
Убри азыҳәан уажә еимдоит.

Ус, закәызеи, рылаҧш нақәшәоит,
Ашьхыцқәа рус иахьаҿу.
Ашьхыц рыцҳақәа амитә иақәшәоит,
О, ирдыруандаз ирзыҧшу.

Мышәмаргә еихан аҵла икыдлоит,
Зегьы азыҧшуп имлашьуа.
Амышәҳәарақәагь алаф хдыртлоит,
Рқьышәи рыбзи неихьшьуа.

Мышәмаргә аблақәа кыдхало,
Иартаҧ-таҧит ихҩа-ихты.

Абар, аҿышәҭ иахьадкнаҳало,
Амшәӡахәа зхаршәу ақды.

Амшә напыла уи инагәҭасит,
Иаагьалан, аҟәақ аахгеит.
Амшә аагәаан – ҩаҧхьа инасит,
Иаагьалеит – адунеи бгеит. 

Уи лалыбган хланҵы иҭалеит,
Аблақәа ацыҧхь рхыдды.
Амшәҳәарақәагь ачча рхалеит,
Зегьы ирхыччауан ақды.

Уажә, аа, Қарымҽа аҵла ихалоит, 
Баҩ алаӡамшәа иласӡа. 
Амаршәа кны акды иахьынҳалоит,
Иаамыргьалакәан зынӡа.

Ашьшьыхәа анапгьы неиҵыхны. 
Уаҟа аҿышәҭ иныҭнашьит. 
Уаҧсҵәык асаранџьгьы ҭыхны, 
Игәырҕьаҵәа инаҿнашьит.

Ус, ашьхыҵә хәа рҿаархеит, баба,
Аҿышәҭгьы убас иҭпыпит... 
Иркит Қарымҽа иалапапа, 
Иакыз аушьҭны ибыбит...

Амшәқәагь ирыжәлеит хакәыла, 
Рыблакәа ҭырхуан икны. 
Уаҳагь иҟамкәа уа ркәыкәылах, 
Ишзахәо ицон ибыжкны.

                       V

Амшәқәа арҩаш иныҽҧынгылеит. 
Иҳақь-ҧсықьуа, иааҧсаха. 
Аха абраагь урҭ знымгылеит, 
Аӡ рыҽналарыжьт хаха.

Руак аӡаҵа иазцеит хакәыла, 
Ҽак ашәах харчыл ихалт. 
Наҟ-ааҟ еилыст цәқәырҧа гәыла. 
Зегь рхашҭын, рыҧсы ҭалт...

Абаҩ днарбарцы аҭахызшәа,
Аӡы иаалҵын Қарымҽа
Қдык аҧшаан уа нымҩахыҵшәа,
Иаман инхылт еиҩырҽҽа.

Раҧхьа ҩнапык рыла инкыла, 
Хакәыла аӡаҵахь ицеит. 
Иалҵәрааит азнапк иқәыргыла.
Зегьы-зегь ссирс иҟарҵеит.

Нас иҭыҵны иарҭеит амҩа, 
Ақди иареи рхала еизныжь. 
Абла хааӡа ирзыҧшуан амра, 
Иҧышәырччон ҵаҟа аӡыжь.

Ус, иагәҭасны иныхнаҵахит, 
Ихыкәымпылаауаз ақды. 
Иақәиан цыгәхыршәҭ ҟанаҵахит, 
Арҩаш ацҧхьқәа ҭырдды.

Иҩеиханы, ақды инангыл уа, 
Аҽааиҵнахит Қарымҽа. 

Ашьапқәагьы ирыҵаркәымпылуа, 
Иагьынхылеит еиҩырҽҽа.

Асаашьақәа рҟаза иарами, 
Аӡаҳрагь шатәыц иатәын. 
Уа амышәҳәарақәеи урҭ рани. 
Иаарбоз зегь џьашьатәын.

Нас иааҭыҵит, амҩагь нарҭеит, 
Аҵааҧсара аӡы ахьыҵәҵәон. 
Ус, амышәҳәар ссирк еицгәарҭеит, 
Ркьатеиахгьы убас иҧҵәон...

Мышәмаргә абз аҿы иҭагылом,
Ашьхыц ахьацҳаз ичын. 
Иахан иагоит — иазынкылом,
Имцабызха зымҩа ихшьын.

Қарымҽа ашҟагь иаанаҧшызар, 
Алацәақәа убас иҭчаан. 
Амышәҳәаргьы аччара иаҿызар, 
Ирхалт азаареиҧш ирзаан.

Ахы-аҿы зегьы иқәлан амца, 
Иаргь абас агәра днаргон: 
– Цқьа сыблақәа ирбомызт мамзар,
Иҵегь ассирқәа шәсырбон!..

                        VI

Илаша-лашо ахра ихыҵуеит, 
Амза абырлаш ҧсаҟьаны. 
Арҩаш агәгәаҳәа иҭахысуеит, 
Абахә дуқәа ирыбжьҟьаны.

Ҧшак ҿыхьҭаӡа исуеит игьаман,
Амҩапа цоит инархә-аархә. 
Уи инанылоит аҩызцәа аман, 
Аҧышәа ду змоу Мышәмаргә.

Нас иабацои рҭыҩра ааныжьны,
Аҵхыбжьон иабахоу рхы?! 
Аҧшаӡа ахьҿоу алапҟьа еилышьны. 
Иаҭаауеит лбаа амхы.

Инеины ашьшьыҳәагь инадгылоит, 
Иааиҿаҧшит рыблақәа ҭраа. 
Қарымҽа аиҳабра ааннакылоит
— Иҟоу шәасҳәап, гаӡараа!.

Иҳахьуа сеидру, усс имкыкәа,
Ҳаҧсы азыцәгьахар амхы?! 
Иҟоу гәаҳҭап, ҳмыццакыкәа, 
Иҳақәкума хәаа-заа ахы?!

Инеины ахҵысҭа инахагылоит, 
Аҧсы ӡаны, нас иааласын 
Анапгьы иҩахан иааннакылоит: 
Уи иаанагоит: «Шәымҵысын!»

Иара мыжда неиуа, инеиуа, 
Џьара бҕьыкгьы мырқәаца, 
Уа избозар ҳәа хьчак иеиуа, 
Инеиит, аха ааигәаӡа.

Ахы инархәан аҧша ҟьала, 
Иналагылеит амхырҭа. 
Аа, абар, амхыхьча иқьала, 
Аа, абар, иара ихаҭа.

Аха, сишь, уи дыцәоуп, дыцәа, 
Ихы инапы инанҵаны. 
Хәаа-заа мыжда, ахәда ӡыцәа, 
Гылоуп агәаҽанҵаны.

Уи уахагьы имжәыкәа дыҟам, 
Агарашәа аҳәоит аҧша. 
«О, зеиҧшыҟам, о, зеиҧшыҟам!» 
Иҩыҵыззеит Қарымҽа.

Инеиуа, ииеиуа, инеихагылеит, 
Аха, рыцха, даамқәацеит. 
Хәаа-заа мыждагь ааннакылеит, 
Шьҭахьҟа шьаҿак ҟанаҵеит.

Ахьча, аҧхыӡ ҳәа ссирқәак дрылан,
Ус, дагьыҵҧеит дыццакны! 
Уа ибыҭәҳәырӡа амшә ихагылан,
Ихагылан иабџьар кны...

                  VII

Икьыҿы-мыҿуа амҩа ианылеит,
Иахьа ргәалаҟан мыцхәы.
Ус, закәызеи, инахагылеит 
Уа ирзыҧшыз аҿаҵахәы.

Ашьжьымҭан зегь акуан амла,
Ажәӡы мыждагь нарҿажжит.
Аха ажәжәаҳәа уи инахамла,
Уа аки-аки неизыҧшит...

Афатә ҳәа шьҭамзи хкы-хкыла,
Иац аныҟәацәа ирцәынхаз.

Нас урҭ неины инахагыла:
”Мап, ҳахьынӡаҧшыз иазхаз!”

Иагьынархалт ажәжәа-ҧҧаҳәа,
Инарыхгеит нас аҟәыҿҿа. 
”Шәанаџьалбеит, ари жәба!” – ҳәа
Шҭоҧк иҩахеит Қарымҽа.

Иаҿыҵакын уа аҟыр-ҟырҳәа,
Аҧсеилахара ахы инархә,
Ҳаи, зегь ажәуеит сымццакыр ҳәа,
Ус, инаҿаззоит Мышәмаргә.

Хәыҷгьы-дугьы ашҭоҧ еимырдон,
Зегьы ирылан игьежьуа.
Уа ссирк азыҳәа рҽеибырҭон,
Зегьы ирылан ирҩышьуа.

Имышәҳәысума, имышәқьарума – 
Еилалеит, абҕьыжә шьҭыббит.
–   Иа-аи-ру-ма, шу-гьа-ру-ма! – 
Иазымчҳакәан ак быбит.

Иаақәлеит Қарымҽа абыҭәҳәыргьы,
Уа асаашьақәа ҟаҵауа.
–  Аӡәы иаҳмыхьроуп амашәыргьы, 
Шәнеила сҳәатәы хаҵауа.

Ӡәыр дыҟазар ҳа иаҳҧырхагоу, 
Арахь дааган дысшәырба. 
Ҳа иаҳҧырхаган – ус ихагоу, 
Исыркып уа ихажә хырҧа.

Абҕьыжә шьҭыҵуа ихагьежьылон, 
Мшәи мышәҳәари қарымҽон. 

Уа еилахәашь асаба хчылон, 
Мышәкәашара зегь кәашон.

Имышәҳәысума, имышәқьарума – 
Аҟәарҽарра урҭ аҿын. 
– Иа-аи-ру-ма, шу-гьа-ру-ма! – 
Абна анцәахәы дхылаҧшын.

                     VIII

Ацха ссирми – ухы узынкылом, 
Уа амла мыжда уанакӡо. 
Аха, дадраа, акы иузадкылом, 
Аҧшаӡа ахш алыҵәҵәа ианцо.

Ахьа цәҟәыншьоит – ҭынч узгылом. 
Ианкаҧсо убла аш ныхҵо. 
Аха, дадраа, акы иузадкылом, 
Аҧшаӡа ахш алыҵәҵәа ианцо.

Амшәшымҳа амахә иазынкылом, 
Ицхарпан ҵаҟа ианлаӡо. 
Аха, дадраа, акы иузадкылом,
Аҧшаӡа ахш алыҵәҵәа ианцо.

Амза каҷҷоит,  ҧҭақәак хыҵуеит, 
Ахрақәа ирхаҵо ахҭырҧа. 
Уа арҩаш ҵауылк иҭахысуеит, 
Амшәқәа анылоит амҩапа.

Ишнеиуа аандагь инадгылоит, 
Ахьхьаҳәа ицәажәоит амхы. 
Цқьа игәарҭароуп, рыҽныркылоит, 
Қарымҽа ирнаҭоит ахы.

Уажә ашьшьыҳәа, аладахьала, 
Иара неиуеит изаҵәны. 
Сишь, закәызеи, ахьча иқьала, 
Ус игылоуп иҭацәны.

Ҩаҧхьа бзиа инеиуа, инеиуа 
Убас иҧшыхәуа инаҧшуеит. 
Ҭынчроуп, уа зегь зыргәаҭеиуа, 
Аҧшаӡагь   ахш   аҿыжжуеит.

Ишыӡрыҩуаз алымҳа кыдҵан, 
Уи абас ахы иҭашәеит: 
«Ахьча дкасцан иҭыҧ дыҵцан, 
Уаҳагь дықәымлауа дшәеит!»

Нас ахҵысҭа инахагылеит, 
Даҽа знык аҧсы ӡаны,
Анапгьы аҧхьаҟа иннакылеит: – 
Аҳы, шәсышьҭал шәласӡаны!

– Уа, иҳамоузеи Қарымҽаҳәа, 
Жьынҵәрык уҿаҳҵап уаҵәы! — 
Амхгьы иналалан аҿҿаҳәа, 
Ирфон аҧшаӡа рҕәыҵәы...

Ус ажәҩан иаҵаҳәыз аҧҭа, 
Амза карҷҷауа инеимҟьеит. 
Аҵла ақәцәахьынтә ҧсгахак амҭа, 
– Аҵықь-аҵықь! — хәаа-заа ҭҟьеит.

Амшәқәа азныказ иааилаҭырит, 
Нас рхы ахьхаз инеихеит. 
Мышәмаргә иахьыз ҳәа азымдырит, 
Наӡаӡагь абра ишьҭахеит.

                         IX

Ҳамшә аҵәымҕ еиҧш агәы иалан, 
Иаха арыцҳара изыниаз. 
Агәы ҧшаауа амрахәага ицәиалан, 
Ахәыцрақәагь иркит иас:

”Абар, азал ду ҭәуп кәапеишәа, 
Уажә зегь ахәаҧшуеит ацирк. 
Агәырҕьа ихуп иаазыҧеи-ҧеишәа, 
Ҩаҧхьагь иазыҧшуп уа ссирк.

Ус, амҩаҧгаҩгьы даақәгылан, 
Насыҧла ихы-иҿы лаша, 
Аччабжь иеиқәымтәоз аанкылан: 
– Уажә ицәырҵуеит Қарымҽа!

Иҟалеит убас аинҟьараҳәа, 
Аҭуан  агон иҵжәаны. 
Уаанӡа ицәажәоз аҕьараҳәа,
Ақьачақьгьы дцон дшәаны.

Шә-лашаракгьы цәырҟьа-цәырсит, 
Маҿа-маҿа асцена ша. 
Цыгәхыршәҭла мацара ицәырҵит,
Зегь ззыҧшыз Қарымҽа.

Аҭел иахьнымҳалар ауазма, 
Иагьықәгылт амаршәа кны. 
Ацҳагь арҭан ачаҟәа азна, 
Ус иакын иҳаракны.

Ҽа хкыкгьы акит алашара, 
Иара гылан аҽарҽеит. 

Нас икәашеит мышәкәашара,
Ибыҭәҳәырт, иқарымҽеит.

Абар, асцена аҽыҩ ықәлоит, 
Афы ахьымӡауа иццакны. 
Қарымҽа ашьҭалан идәықәлоит,
Иагьҽыжәлоит амаха кны.

Зегьы-зегь ҳәҳәаны иеинырҟьон,
Иагьреихырхәауан иара. 
Ахәыҷқәа мышәгәырҕьа игәырҕьон, 
Ирызбомызт рызхара.

Ҩаҧхьа аҩшьапык ирықәгылан,
Убас иакәшеит иццакны... 
Аглобус иахӡыӡаауа инкылан, 
Уи гылан иҳаракны...»

Ус, уа агәазхара иамбаӡакәа 
Иаалҵит, иҳәхәон амышәҳәар.
 — Уа-а, ҳашҧанхеи крымфаӡакәа?!. 
Ак налагон — ак наҳәҳәар....

                     X

«Уа ухы инархәан аҵх еиқәара, 
Насгьы уақәгәыҕны ушьамхы, 
Унеины унақәлоит аџьма-гәара, 
Аха иузыҧшузеи? Ахы!

Аҧҭа ианхырҩа мза-каҷҷара, 
Унеины уналалоит амхы. 
Исоуит шуҳәо гәаҧхачара, 
Аҵықьҳәан иҭҟьоит ахы.

Абна агәҭагь уи дануҿаҳа, 
Акгьы иухәом ашьамхы. 
Ҽакгьы уақәымгәыҕын уаҳа, 
Уа узы имазеиуп ахы!..» —

Абас ихәыцуа, аа, иахьнеиуа 
Мҩахәасҭала Қарымҽа. 
Иашьҭоуп, амла иаргәаҭеиуа, 
Амышәҳәарақәа неихҟьаша.

Ишнеиуа ахьа-ҵлагь инықәлоит, 
Амахәҭақәа убас иаршәшәоит. 
Хьҩежьны игәылыҩр ахьа дәықәлоит, 
Ҵаҟа амышәҳәар ирыҟәшәоит.

Ирыҟәшәоит нас рыҧсы қымқымуа, 
Ишамҵажьугь урҭ еимдоит. 
Ахьа ацәақәагь усс иркым уа, 
Избан акәзар имлагоит.

Ус, закәзеи, алақәа ҵарит, 
Иркызаап амшәқәа рыфҩы. 
Даҽа зныкгьы даамақарит, 
Урҭ ирышьҭаз ауаҩы.

Қарымҽа ахьықәыз иҭрысит,
Ишәан иалыбгангьы илеит. 
Амшәҳәарақәа ччаны ирысит, 
Акьатеиҧҵәага ҟалеит.

– Алақәа ҳакәшеит, шәанаџьалбеит, 
Шәара шәыччоит, гаӡараа?! 
Иҳәҳәеит: — Ус анакәха, ҳалгеит, 
Шьҭа ҳабацари ҳара?

Иеилагьежьит, иеилаҭырит, 
Амца рыкәшауан аҽша. 
Ахы ахьархарыз азымдырит, 
Абылра иаҿыз Қарымҽа.

                     XI

Иеилаҳанто аҧҭақәа хыҵит, 
Аҧша-бааҧсгьы ус имҧшит. 
Идыдит, иақәырццакны ихысит, 
Аҳәынҵәа-қәагьы кашит.

Аҵх-лашә аҧсабара иахаҳаит, 
Нас амшын еиҧш ицәқәырҧеит. 
Џьара игылеит, џьара икаҳаит, 
Аҧсҭазара убас иқәҧеит...

Иаацәылашеит. Аҧшахьы асуан, 
Игәыҟаҵагаха, иразӡа. 
Иахьа, абар  ацирк еиҭаҵуан, 
Амҩагь иқәлон шарҧазӡа.

Ус, зегь шгәеиҭоз аҭаҳмада, 
Днаҧшызар ассир ибеит. 
«Уа-а, ари аҩыза шана збада?!» 
Аха иблагь агәра имгеит.

Днеизар игәырҕьара аанкылан, 
О, ишҧеиҭаху ак иҳәар... 
Қарымҽа агәашә илагылан, 
Иавагылан уа амышәҳәар.

1983, 
Гагра

               АШЬАҾА

                                Владимир Ҧачлиа изкны

                     I

Адгьыл ҿыхеит, ажәҩан ҿыхеит, 
Ишәаҳәоит аҧсааи ауааи. 
Уа аҧсҭазара ҿыцны ирыхеит, 
Ааҧын гәырҕьахәгьы анааи.

Адәыкрын хәыҷы ахы иҩахеит, 
Иаргәыбзыҕын уа ашәахәа. 
Раҧхьаӡа акәны инапырхахеит, 
Иқәҵо инархысырц адәқәа.

Аҟармаҵыс хәыҷгьы уи ихнахит, 
Ашәа ссирк аҧҵаразы. 
Раҧхьаӡа акәны абжьы еиҵнахит, 
Ауаа ргәы иазцаразы.

Башоуп ақәҧара анеихсыҕьгьы, 
Иаҿагылаз жьа-жьо игоуп. 
Раҧхьаӡа акәны иин аӡыхьгьы, 
Аа, амшын ахь амҩа гоуп.

Ааҧын датҟәан — имчгьы еизигоит, 
Иахьа ссирк игәаҕьрацы. 
Раҧхьаӡа акәны ишьапгьы еихигоит, 
Ахәыҷ зегьы дрыхьӡарцы.

                     II

Зегь зыгәхьаау џьа дызгылом,
Ҳаи, Анцәа хьымӡҕ иумырган! 

Дыҩуа дишьҭоуп, лгәы ҭагылом, 
Дыҩуа дишьҭоуп ахәыҷ иан:

– Абарбанџьиа еиқәуҵан – уалҧеит, 
Иуҵахыст аҟәақгьы арган. 
Аҧырҕ укәа ишҭашәоз узгәамҭеит, 
Ак ухьыр, ишҧазуеи, нан?!

Уқәлоит зны аҵла ахаҩаӡара, 
Акьышәкьышәрак агәра умган. 
Сымш, уа игәоуҭоума улаӡара, 
Ак ухьыр, ишҧазуеи, нан?!

Аалӡга анхыҵ, ақыдқәа шьҭыхуа, 
Ма изакәызеи иара аҧан, 
Уара еихуҵәауеит жәҩаҭыхла, 
Ак ухьыр, ишҧазуеи, нан?!

Уҧан – уыууаӡагь уеиҵасны,
 Ҳҽыццышә унақәтәан, абан, 
Ҧшатлакәшәагьы уцоит умҩасны, 
Ак ухьыр, ишҧазуеи, нан?!

                     III

Ҭагалан ҽаҩрала аҽархәан, 
Инеиҧынкылан изҿу қьроуп. 
Ицоит амшқәагь мхәар-чаркәан... 
Иара изын иахьа ааҧынроуп.

Ихьҩежьхан абҕьы каҧсахуеит, 
Аҧсаа рашәагь шьҭа ихароуп. 
Раамҭа анааи урҭ ҳрыҧсахуеит... 
Иара изын иахьа ааҧынроуп.

Ашьхақәа ҽа оупак ршәылоит, 
Изҿугьы ҳәынҵәра еибаркроуп. 
Амшынгьы ҽакала ижәылоит... 
Иара изын иахьа ааҧынроуп.

Ахәы инхыҵуа, агәаҩа инҭало, 
Имҩа ицо убас ихароуп... 
Уи даными игәы ачча ҭало...
Иара изын иахьа ааҧынроуп.

Амра ангыло жәҩан кеикеиуа, 
Ашәарҭа еснагь ихароуп. 
Аҧхьаӡа, аа ашкол ахь дахьнеиуа, 
Иара изын иахьа ааҧынроуп.

                       IV

Шьхатәыла зегь аҳра нкылан, 
Аҳәылыҳәа иауеит асы. 
Зны асду шауаз иеимагылан, 
Иауеит ишьҭаршәуа акасы.

Аҧсабара аҵалеит аидара, 
Амчыдақәа ргәы ҭнаҟьоит. 
Ацхырааҩ иҳәоит уа аҧсабара, 
Ана-ара аҵықьҳәагьы иҭҟьоит.

Арҵаҩгьы амӡырха дааҭалоит, 
Амца аҿықәҳәҳә ихы-иҿы. 
Аха, абар, агәырҕьа ихалоит, 
Абаҳчаҭрахь уи данҧшы.

Нас имбацшәа ахәыҷқәа уажәада, 
Иааизган азҵаара иҭиуеит: – 

Анҭ ҳлимон-ҵлақәа зыршәшәада? — 
Дарах, иџьашьа еиҿаҧшуеит.

Асеигәыдҵара иаҿыз аанкылан, 
Аха изҵаара аҭак маӡоуп. 
Володиагь урҭ дрылагылан, 
Аха џьеи иҳәарын: «Са соуп!»

                    V

Иахьа ныҳәоуп, зыҩны итәода, 
Аҽқәа дырҩуеит Ҧақәашь. 
Анаџьалбеит, аҧхьахә згода, 
Ани арашь, ари арашь?!

Инеидымгылац шырҳәо, иҵҟьоит, 
Адгьылгьы рҽеиуатәны ицоит. 
Ршьапы мацәысқәа амца рыҵҟьоит, 
Ари ласӡоит, ани ҧырӡоит.

Џьоукгьы рыбла иабом лашара, 
Џьара агәҭа иҟоуп иззыҧшу. 
Абар, аҵыхәтәантәи акәшара, 
Аҧхьахә згогьы иарбан ҽу?

Ус, аҽыжәпа ҽыҩк нарылҟьоит, 
Зегь ааныжьуа, аха ишҧа?!
–  Аа-а, дызусҭа? – аӡәгьы дҩаҵҟьоит,
–  Уа-а, д-Ҧачлиоуп, Дыгә иҧа!

Ҭаҳмадакгьы уи диқәныҳәан, 
Инеиҵихт абас ибжьгьы:
–  Жәлары уеицгәарҭарц азыҳәан, 
Краамҭа уимбароуп аӡәгьы.

                      VI

Есышьыжь уи ҳаҩны иҩналон: 
– Уа шьыжьбзиақәа! – ҳәаны.
Есышьыжьгьы амш ҳаҧнагалон,
Уаҟа агимн арҳәаны.

Алакә лабҿабахоит! – ҳаргәырҕьон, 
Иаршанходаз шаҟаҩы?! 
Акаҩҳәа ашәабжь аҩны идәылҟьон, 
Игәы арҧыруан анхаҩы.

Аҭаацәа уахь инеишьҭалон. 
Уа ианырфалак уаххьа. 
Рхы иҭалон, ргәы иҭалон, 
Ишҧацәажәоз ахьхьа-хьхьа.

Ус, шьыжьык, игеит абжьыҳәа, 
Иагон ҳлымҳақәа ҵыхны. 
Иахьа ихылт убас ашәшьыҳәа, 
Амра аҵәахырц аҭахны.

Ауаа еизыҩҩуан, еилагәжәажәа, 
Ируа рзымдыруа, ибжьажьа. 
Арадио, иацы изҭыҩуаз ашәа, 
Иахьа иаҿыҵуан ашьа...

                   VII

– Ажәытә шәарҭак ҟалеит, рҳәеит, 
Мацәазшәа данакәша аҕа. 
Абри ақыҭаз ихәлеит, рҳәеит, 
Аҧацәа шгылазгьы еилыхха.

Иқәҧеит, иқәҧеит, иқәҧеит, рҳәеит, 
Аха ирмоуит уаҳа мчы. 
Иамуит, амра рымбеит, рҳәеит, 
Ирхаҳантон хыхь ашәшьы.

Ус, ҵеи хьӡырхәагак дгылт, рҳәеит, 
Ма иабаҟаз ахьӡ Ҧақәашь?! 
Хык дамгогь дырҿагылт, рҳәеит, 
Ақыҭагь даиоут ҧа қәашьс.

Уиижьҭеи зегь злашоу лакәуп, 
Ииуа зегь иара ихаҭа. 
Дад, ҳа ҳ-Ҧақәашь аҵеицәа ақәуп, 
Ицәгьамхааит, дадраа, ҳуахҭа! —

Рымҩа иныҳәон Џьарма дгылан, 
Иаақәацмацозаргь иқьышә. 
Уа — аҽыҩ, аҽыҩ, аҽыҩ — хыла 
Илабашьагь асуан анышә.

                     VIII

Адгьыл былуеит амца ацралан, 
Иргоит рыцҳа ажьы ҭыжәжәа. 
Ажәҩан акалҭгьы иахьынҳалан, 
Амца цоит уа иҧыррашәа.

Дааиуеит аҕа, имчгьы дуӡӡан, 
Ҧсцәаҳас дрымои заҟаҩы?! 
Дызлеишьрызеи уа аӡәы игәыдҵан, 
Акәты  зымшьыц ауаҩы...

Аҳаирпланқәагьы ажәҩан хыбӡан, 
Ицот абомбақәа рыцрыҩҩы. 

Дызлеишьрызеи уа аӡәы игәыдҵан, 
Акәты зымшьыц ауаҩы...

Адгьылгьы ажәҩангьы еилаҩынтит, 
Аҧша ишарҩынтуа асырҳәы. 
Зегь акоуп, уи «ибла азхымтит», 
Акәты зымшьыц ауаҩы...

Ус, дхьашьшьны иҩыза данкаҳа. 
Дихагәаҟит, аха иҧсы... 
Уи игәыҧшқарагь збада уаҳа... 
Бжьасны дгылеит аҕа изы!

                       IХ

Ҵхык ҳәа еимаҳаит, уа анаӡара. 
Нахьхьи џьаргьы иҵыккан.
Иҕьаҵәы-ҕьаҵәуа, ибжьы мацаран, 
Иҵәуон рыцҳа амырзакан.

Иац ианқәыл гыгшәыг ҟазшьала, 
Иара мыждагь тҟәаны иган.
Аҧшәма даныршь шәақь ҧсала... 
Иҵәуон рыцҳа амырзакан.

Уи иоун уа иҧҳәызба илымҭан, 
Лара леиҧш иаргь агәра ган, 
Иҩызцәа имырччоз рхьаа рымдан... 
Иҵәуон рыцҳа амырзакан.

Алемс ҟарулгьы ашнаҧс дҩахон, 
Иаамҭашьыга абжьы еилаган, 
Цәи-мҿи реиҧш наҟ-ааҟгьы иахон... 
Иҵәыуон рыцҳа амырзакан.

— Хенде хох! — ҳәа ус хәыҵаҿиҭын, 
Ахаҵабжь убас иҕәҕәан... 
Амырзакан-тҟәа ахы иақәиҭын, 
Алемс ҟарул уа дытҟәан.

                     X

«...Украина ду амца иагәылоуп, 
Уи азыркыз дҕәых даагоит. 
Тарас Бульба ҳаҧхьа дгылоуп. 
Тарас Шевченко ибжьы гоит...»

Ишҧеиҭаху, иан аҧҳәыс-қьиа 
Лышҟа шәҟәы еицарсак иҭир. 
Ус, бжьык: — Аибашьҩы Ҧачлиа, 
Уара дуҧхьоит ҳкомандир!

Дгылан иаҧхьа иҽеидыҧсала 
Амца аҿықәҳәҳә ихы-иҿы.
 — «Абз» азыҳәан, хыхьтәи дҵала, 
Аҧсныҟа иумоуп бжьымшы!

Дгылоуп, ииурагьы издыруам, 
Ихылҧа аҵыс ҭалт зынгьы. 
Иблақәагь баша ицырцыруам, 
Дагьаарылаҧшит зегьы...

Ус, дгьыли жәҩани ырхыџхыџны, 
Иҧсы қымқымуа, доумаха, 
Иӡхыҵроушәа ҩаҧхьа дхыҵны, 
Джәыло иҿааихеит аҕа.

                   XI

Ирыларҳәон: ирыжәҵан амца, 
Ахәыҷы, изыҿҳәараз зегьы, 
Инирҵәан жәохәҩык алеимсаа, 
Хаҵала дҭахеит ҳәа иаргьы.

Аибашьцәагь еиҵаҕәҕәа игылан,
 Рхы-ргәы далан, аха ишҧа?! 
Зегь гәаныла ишьамхнышгылан. 
Абасгьы ишьҭарҵон аҭоуба:

Аурыс: «Шәҿаҧхьа исҭиуеит ажәа, 
Ҳаҧсадгьыл ду ианаҭаххо, 
Сацәымшәакәан аҧсра хьшәашәа, 
Матросов иеиҧш сышҭахо!..»

Ақырҭуа: «Шәҿаҧхьа исҭиуеит ажәа, 
Ҳаҧсадгьыл ду ианаҭаххо. 
Хыс имкыкәан аҧсра хьшәашәа
Рухаӡе леиҧш сышҭахо!..»

Аҧсуа: «Шәҿаҧхьа исҭиуеит ажәа, 
Ҳаҧсадгьыл ду ианаҭаххо, 
Абла сынҭаҧшуа аҧсра хьшәашәа, 
Ҳаразиа иеиҧш сышҭахо!..»

                     XII

Аҳаирпланқәа лаҳәоушәа ихылеит, 
Атанкқәа аауеит иҳәазаны. 
Ҳа ҳтәқәагь жәылеит, еидыххылеит, 
Наҟ-ааҟ амца еицраҵаны.



374

– Уа-а, акыҳәа ҳаирпланкгьы салгеит! –
Ус, ҧсышәала игеит абжьы.
–    Аа-а, уаҧсуоума, уанаџьалбеит?! –  
Иҩагылт Володиа ихәы-ижьы.

–   Уа-а, саҧсуоуп!
–  Узусҭада?
–    Уа-а, саҧсуоуп, абааҧсы?! 
Уаҳа акы аҳәахагь рызҭада, 
Абомбақәа ҧжәеит лассы...

Алҩа хчылт уа анышә ахьажыз, 
Ицҟьа ишьҭан зегь хаз-хазы. 
Днеихаххызар уи дахькажьыз, 
Абриакоуп дзыхьӡаз... саҧ-сы...

...Аҕа ижәпара рхуа днеиуан, 
Игәгьы икылахон иҧсы. 
Ишҭаҩыцгьы илымҳа иҭаҩуан: 
– Уа-а, саҧсуоуп, абааҧ-ссы...

                      XIII

Ҳаибашьцәа убас икҿарцалеит, 
Царҭак рымҭакәан зынӡа. 
Уа амацәаз ахгьы иҭарцалеит, 
Иааиҿаҧшит ргәы рҽанҵа. 

Маҷк уа ахы азхәыцха заузгьы, 
Аа, ииҳәаз: «Ҳҵыхәа ҧҵәоуп! 
Ҧхьаҟа мҩаҟам, шьҭахьҟа усгьы,
Ахаҵа изын амҩа хҵәоуп!»

Уажәаз уаҟа амчра аҕа икызар, 
Даҿуп абасгьы аҳәара:

– Шәыҽҳашәҭ шәеиқәхарц шәҭахызар,
Ишәымоуп сааҭк аҿҳәара.

Инеимҵаркуеит зегь хәыц-хәыцгьы, 
Аха мҩа ыҟоума, унаҧшы?! 
Аҕа  дхәыцуеит уа цәгьахәыцгьы: 
Иагьзлааигаша инапаҿы.

Уи  зықь маана ихаҿы иааган, 
Ак аарылхны  амҩа аирбеит: 
Абар, уа мыцхәы игәыҿкааган, 
Акаҩҳәа аҧсуашәабжь аагеит...

                         XIV

«О, анықәҧшра кыргьы иаҧсами,
Уажә аҿа ахьҩеиуа иҵысны, 
Шаҟа ихароу иаҳагьы иҧшӡами, 
Еҳ, ҽнак иадамхаргьы Аҧсны! 

Аҧшыжәла ҟьо аҳәысҭа дҭами,
Саб уажә аҵыруа ҭакны, 
Еиқәшәшәа ҳацәқәеи ҳкәаҭани,
Еҳ, ҽнак иадамхаргьы Аҧсны!

Қьарматеигьы аҵыхәа кьларуа, 
Уа иган иахьызыбжьоз зны, 
Ицаны ахалоума ишыхәмаруа. 
Еҳ, ҽнак иадамхаргьы Аҧсны!

Са сыҵиар-ла игәхьаанагоума 
Ашәарыцара, иагьцаны 
Ахала ажьақәа кны иаанагоума, 
Еҳ, ҽнак иадамхаргьы Аҧсны!

Аҳауа цқьа лбаадо гәырҭәыла, 
Аҵеицәа аныхынҳә иаҧсаны, 
Ҿыц имгәырҕьои хьӡы-ҧша атәыла,
Еҳ, ҽнак иадамхаргьы Аҧсны!»

                      XV

Раҧхьа уи даацәырҟьа-цәырсит, 
Иара иҧҳәызба, деиқәаӡа. 
Ус, хәыҷы-хәыҷлагь даацәырҵит, 
Дааиуа  дааиуа, дааигәаӡа.

...Дцон ишьҭахь ачабра каршәны, 
Ианыхәмаруаз, маӡашәа, 
Иарах, илаҧш зымҩа инаршәны, 
Дгылан ус, имбаӡошәа.

Ачабра убас аҷкәынцәа азгаган, 
Ицон имҵарсны, иҧыррашәа. 
Ла лчабра ҭлырҳәҳәон инаган, 
Дгылан иара, имбаӡошәа.

Ианеиҧырҵуазгьы дхәыҵагылан, 
Лабжышла иҭәуаз лчабра, 
Жәа мҳәаӡакәа, дналыдыххылан 
Илымпыҵҧаа игеит убра.

Уажә иахьҭаҵәахыз иааҭыган, 
Днахәаҧшын ихы-иҿы аачча, 
Игәгьы инадиҵеит уи наган: 
«Ианамух –  уақәҭәа сгәы ашьа!

                  XVI

Уа амацәаз ахгьы иҭацалоуп, 
Ма иҟазҵода ҽырҵысы?! 

Агәаҕ патроноушәа еиҵацалоуп, 
Рыхәцәы ҵнакаауеит рыҧсы.

Ани аҿышәҭ заҟаҩ архуада, 
Уи уажә ҧсцәаҳарагь ауеит. 
Мҩа заҵәык ыҟоуп, иалызхуада? 
Аамҭагь убас иласуеит.

Аха, ишәҳәа, инызкылахьада 
Иара аҧсҭазара ахаҭа?!
Ҿҳәара змам дарбан иахьада? 
Инеиҿаҧшы-ааиҿаҧшит еиҭа.

Ус, хымцала аҿышәҭ аарцәажәан, 
Ирхуа иҿааихеит аҕа.                            
”Ишәаҳатәуп!” –  ҳәа аҧсра хьшәашәа
Аблагь дынҭаҧшын хаха.

Дҩагылеит Володиа ашьшьыҳәа, 
Ихаҧыцқәагь ирыҵго аҿҿа, 
Уа аҧсра аиааира агарц азыҳәа, 
Уахь иеихигеит ишьаҿа...

                  XVII

Уа ашҭагь иааҭалан ахацәа, 
Иааикәагылеит еиҵаҕәҕәа. 
–  Уа-а, нан, исхацәама, исхацәа?! 
Ажәакоуп ирҳәаз: –  Бҽырҕәҕәа!

Ашәеиқәара лхы-лҿгьы иқәлеит, 
Дак лгәы иналҧсааит иҭхәа. 
Адгьыл лыҵыууааны идәықәлеит... 
Ажәакоуп ирҳәаз: –  Бҽырҕәҕәа!

Ашҭа аҵыхәа аҽы кьыркьырит, 
Иқәарқәашьеины, игәыкуа. 
Ак шыҟалаз алагьы иадырит... 
Ажәакоуп ирҳәаз: — Бҽырҕәҕәа!

Уа ихырқәақәо иааикәагылеит, 
Ашәҭқәа алабжыш рҿыкәкәа. 
Амра инаҿаҳәуа ашәшьы хылеит... 
Ажәакоуп ирҳәаз: — Бҽырҕәҕәа!

Уа амшын ижәылозгьы ааскьахит, 
Ацәқәырҧақәа ирыхго агәгәа. 
Уа ашьхақәа дзыхьчоз наскьахит... 
Ажәакоуп ирҳәаз: — Бҽырҕәҕәа!

                XVIII

Зыҧсҭазара  цоз қәҧарала,
Володиа, зегь иргәаҧхоз, 
О, иудыруазма, уҭахарала 
У-Владимирны ушынхоз?!

Жәлары аныло бзиабарала, 
Наҟ-ааҟгьы уи аҧны инхо, 
О, иудыруазма, уҭахарала 
Уара умҩадуны ушынхоз?!

Аҿар ҩнало гәырҕьарала, 
Аҵара мыцхәы иргәаҧхо, 
О, иудыруазма, уҭахарала 
Уара ушколан ушынхоз?!

Ашәҭқәа анаало рыҧшӡарала, 
Ушҟа раагараз еизкхо, 

О, иудыруазма, уҭахарала 
Уара убаҟаны ушынхоз?!

Ашәа узырҳәо гәаҧхарала, 
Апоетцәа ражәа узкхо, 
О, иудыруазма, уҭахарала 
Жәлары ргәаҵаҿ ушынхоз?!

                     XIX

Аҧшалас хәмаруа иахьасуа, 
Амрагь хааӡа иахькаҧхо,  
Игылоуп абаҟа ҕьаз-ҕьазуа, 
Ахәаҧшра зегьы иргәаҧхо.

Аҵх арлашартә нап адкыла, 
Иақәзыршәуада ма абыбыц,
Уи иҧҳәызба ашәҭқәа хкы-хкыла,
Есышьыжь иаалгауеит ҿыц.

Дааиуеит лара иаҳа дангәырҕьо, 
Реиҳа лхьаа анҵысуагьы. 
Уи лхәыцрақәагь, аамҭа иагәылҟьо, 
Иаалгәаладыршәоит зегьы.

Илгәалашәоит ианыхәмаруаз,
Шаҟа иссирыз рхәыҷра. 
Аха ирамраӡакәа, абар, ус 
Аҕа ишырцәига рҿара.

Мап, уаҳа дагьымцеит хаҵа, 
Иахьа дҟәашӡа дышлахьеиг. 
Збаха лмоуӡаз уи лфырхаҵа, 
Дышқәыҧшыз ус дагьынхеит.

                      XX

Ларҵасгьы ацәаҳәа рҽанцалан, 
Ар ахьгылоу еиқәҟаца, 
Драҧгылоуп уа иҽеидыҧсалан, 
Солдаҭк иблақәа ҭҳаца.

Еицлабны жәац аҵәы ахьдыршәуаз, 
Дарбан уи иаҟара изыршә! 
Иац иеицлаб ахы ахьҭадыршәуаз, 
Иара иоуп ахҭа иҭазыршә.

Аҽы-ццышә дахьӡаны дақәтәан, 
Ишцоз дыҵсит амгәацәа. 
«Иахьеибашьуаз» адә ду агәҭан, 
Иҳәынҷеит жәаҩык «аҕацәа».

Зегьы  ирбарҭан зпатреҭ кыду, 
Иагьҿырҧшыгоу зегь рзы, 
Уи инаигӡоит ауал-ҧшьа иду,
Ҳара ҭынч ҳанхаразы...

Иаҧхьоит уажә иахьгылоу асиа,
Аҧхьагь ихьӡ рҳәоит абра: 
— Асолдаҭ Владимир Ҧачлиа? 
 –  Ара сыҟоуп! — иҳәоит иара.

                   XXI

Ахан хьыҵәцарақәа еивагылоит, 
Иҧшӡарахеит арха, ахәы... 
Аҧсадгьыл ахәрақәа еинылоит... 
Ишхәыц ихәуп ан лгәы.

Уа аҭынч нхарагь иаџьшьароуп, 
Иахьа ҳгәырҕьозар мыцхәы. 
Иацы иахьыҧсраз — иахьа чароуп... 
Ишхәыц ихәуп ан лгәы.

Џьоук алахәмаруа иахьа амца, 
Ианҳахәаҧшуа лахә-лахәы, 
Ҳара ҳашьҭа анаҳҵоит амза... 
Ишхәыц ихәуп ан лгәы.

Игәырҕьо аиааира аныҳәа иаҧылоит, 
Аҕа изыцәирӡыз зҿаҵахәы 
Абаҟа ҿыцқәагь рыздыргылоит... 
Ишхәыц ихәуп ан лгәы.

Уа асаби изҳауеит драҳаҭны, 
Мра-шәахәа алаҧхо ихахәы. 
Ицаз аибашьрагь дашаҳаҭны,
Ишхәыц ихәуп ан лгәы.

1984, 
Переделкино

             АХӘЫШҬААРА

                         I

Амца еснагь инапырхахоит, 
Амаршәа укыроуп есымша. 
Амца ацарҭа ахьабаз иахоит, 
Арҕьажәҩас иамоуп аҧша.

Адгьыл шхитуаз хәылбыҽхаказ, 
Ибла ахмыршәа, иазуа ҳасаб, 
Акраруа иагьшимаз нырхагас, 
Амца ицәыкәараҵеит саб.

Ишнеиуаз аанда иахьынҳалеит, 
Аҧша аҵалт: «Ҳрыхьӡап зегьы!» 
Абоура ақәцә иҧырны ихалеит, 
«Иауауеи!» — неиҳәеит иаргьы.

Баша агәашьамх иарҧыруамызт, 
Амцабз хагахан икшон. 
Аҳәса ҳәҳәон — ахацәа ируамызт, 
Амцабзи ауааи еикәшон,

Ҳқәацә иаркны ҳаҩн ҿыц аҟынӡа 
Имлашьы-ҧшаауа анапқәа, 
Ҳацгәы иаркны ҳаҽҵыс аҟынӡа, 
Зегьы-зегь агеит итҟәа.

Иаанкылауа алашьцара амҩа, 
Амцабз ахара илашон. 
Ажәҩан ҵыршәаа ихчылоз алҩа 
Аҧша аҵахынҳәуа иашон.

Ус, џьарантә агәашә дааҭалеит
Санду  рыцҳа, дагьшанхан. 
Аха лгәыҕрабжь уа инаҳхалеит:
—  Уа-а, шәара шәеибгазааит, нан!

Дышиашоу ҳмаҵурҭахь днеиуан, 
Уи лҿара зегь абра иҩнан, 
Аха дназышьҭуада, дгәаҭҽиуан:
—  Уа-а, шәара шәеибгазааит, нан!

Аҩцара ыҟам, аҽыҭра ыҟам, 
Амца ахысны арацәа иарган. 
Аҳәҳәара ыҟам, аҿыҭра ыҟам, 
Дцеит Аҩысҭаа аиааира иган.

Зегь блит, ҳамӡырха анаӡара 
Иахьгылаз уажә иазыҧшуан 
Уа амцабз иалыргаз агара, 
Уи аҧша иагьарҵысуан...

                        II

Адырҩаҽны ауаа еишьҭагылан, 
Аара иаҿын уа ишаҿыц. 
Шьамхахьы арацәа илагылан, 
Ҳбылратәы назаҳаз ҿыц.

Рыблақәа алабжыш ныхшылон, 
Уажәазын ибзам, иагьшьым
Саб дахьгылазгьы идашшылон: 
– Аҩысҭаа духыччон, џьым! 

Ус, уардынкгьы ахәызқәа иқәлан
        Аҿаанахеит иҿыжуа, иқьуа. 

Итәазгьы амамеиқәара рҿықәлан, 
Рыбла нкыдхалеит зегь уа.

Иааиуан арҧарцәа еишьҭагылан, 
Ҳнаӡандаҳәа рхы ҳзырха. 
Ацхыраара ргәаҳәо, иаанкылан: 
Ахьархь, ашьалашьын, аиха...

Иблыз ҳаҩнқәа рнаҩс, инаха, 
Иагьанаалауа ҳахә-қәацә, 
Уаха-саха, уаха-саха... 
Иҳаздыргылон уажә ақәацә.

Икамбашь уардын абҕа ҭархәа, 
Убас еиҵакәаҳа аџьықәреи, 
Дааҳадгылт: — Дад, ухы иархәа! 
Ҵәыцак зӡы рымжәыц Қаҷбеи.

Ҳнаҩысгьы аҵла инамҵаҿеиҳәоит, 
Уажә аҧа аҵакәашауа ажә, 
– Абриоуп исылшаз сара! — иҳәоит 
Арахә рыҧсыцәгьа Уамажә.

Ацха инаркны ахәыл аҟынӡа, 
Иааргон, аҵаара инаркны. 
Амҳаҵә инаркны абҟәыл аҟынӡа, 
Иааргон, асаара инаркны.

Ааи, иманшәалахоит аусқәа, 
Џьым, даныҟала ауаҩы. 
Аҧшахьы нықәсуан ахәызқәа, 
Иамангьы ицон абылфҩы.

Саб бҕарҵахь амца иалагылаз, 
Ҳаҩнқәа анаҿыз абылра, 

Хаҵаҵас уа агәаҟра иаҧылаз, 
Уажә илабжыш леит абра.

                      III

Сара есышьжьымҭан сангыло, 
Аҩны иҩноу зегь ҿыц избоит. 
Снарылалоит сгәы ҭамгыло, 
Акы сшахәаҧшуа егьи сагоит.

Иара ҳаҩнгьы сгәы азкасыршәуеит. 
Аиашазы аӡә игха иӡап, 
Ианша, аиарҭахь сылаҧш сыршәуеит.
Ишҧасҭаху дызбар саб!

— Иаха дыҟам, иахьа дыҟам, 
Саб дабаҟоу, мшәан, нанду?
–  Нан, шьыжьшара дагоит ихан, 
Иҳазиргылоит, нан, аҩын ду!

—   Иблыз ҳаҩны аиҳагьы иҿыцны, 
Раҧхьагь иаҭаауа ашәахәа?.. –
Уи арыцҳа лгәы цоит иҭыҵны, 
Нас дналагоит деиҵаҕәҕәа:

– Нан, ҳарҭ кәасқьа ҳамаӡамызт, 
Ганҩнын ҳзыҩназ бзанҵы. 
Иҟаиҵарц уаб игәгьы иҭаӡамызт, 
Аха иаалыгхан уан данҧсы...

Уабду дҧаҧашькны дагьгылоит, 
Уаб диҿагылт, аха ишҧа: 
— Уаалаган акәасқьа ургылоит, 
Изҳауеит, дад, уара уҧа!

Уи ихьӡала аҽҵыс ануҵоит, 
Уи ихьӡала иануҵоит ацә, 
Уи ихьӡала аҧаҭхь аҧуҵоит, 
Агәырҕьабжь ҩныҩроуп ҳқәацә!

Убас еиҧш днаган дҭаиргылеит, 
Игәы камҳарц иара иҧа. 
Ахы икыр –  аҵыхәа ааникылеит, 
Данқәыҧшыз еиҧш амҩа ирба.

Иргылт акәасқьа дызҿызгьы, 
Илеиқәыблы ицеит мамзар. 
Иузаниҵеит, нан, аҽҵысгьы, 
Илалаблы ицеит мамзар.

Ҩаҧхьа уныҳәаҿа ааныркылоит, 
Ҩаҧхьа ҳхәышҭаара еибакит. 
Уаб аҩын ҿыцгьы ҳазиргылоит, 
Аҳаҳаи, умшәан, Кәтит!

Уаха сшизҧшу смыцәаӡакәа, 
Исымбаӡакәа ацәа саӡон. 
Шьыжь санааҧшгьы дсымбаӡакәа, 
Ацәылашара дама ицон.

                      IV

Шьыжьык иааины иааҳадгылеит, 
Убри  амш –  иагьзцыз ааӡаб. 
Уардынк ҳгәашәгьы иаалагылеит, 
Ашҭагь дааҭашылеит саб.

 Санду абҕьааҳәа днеиҧылан: 
– Иҟоузеи, уаазгазеи, нан? 



387

Иарах, ла дааигәыдикылан: 
–  Аҳы, зегь мазеиуп, сан!

–  Ишҧа?
–  Ааи, зегь сырмазеин,
Салгеит, исыргылт аҩны!
Лара аҵла ашьапахьы днеин,
Днадиаалт лыблақәа хҩаны.

–   Аҩны уҳәоу, иабаҟоу, нанхеит,
 Избаӡомеи, мшәан, акгьы? 
Азныказын лыӡҕгьы днамхеит, 
Сшанханы сыҧшуан саргьы.

–    Аҩны сыргылеит сара арха, 
Ҳтышеи ҳамардеи срыцәцан...
–   Уара арханӡа узцаз иарха, 
Убарҭ урыцәшәаноума, нан?

–  Абна ҳалҵны ауаа рахь ҳкылсуеит,
Амҩагь мап зацәаҳкра избан?
–  Ауаҩра злыҵуа абраҟагь илҵуеит,
Амҩазоума узыхҵәо, нан?

–  Лада уцоума, ҩада уцоума... 
Ма заҟа иааигәоузеи Дҕамшь!  —   
Арҭ зегь зуҧсах урҭ рзоума, 
Срыцҳами, уамжьааит, уамжь!..

Саҳәшьа дыҧсит, дыҧсит сабгьы, 
Ани бҭацагь дыҧсит, сан?! 
Уаҳа сзаагылаҵәҟьом сааҭкгьы, 
Уаҳа исабымҳәан, умцан!

– Аира зшаз — аҧсрагьы ишазаап, 
Адгьыл иахарам акгьы. 
Уара утәалагь уи мыждазаап, 
Ҳаиҵаҩҩы ҳзааӡаз зегьы.

– Илықәыццышәаа ицеит ҳанхара, 
Идгьыл мыждаӡами, сан? 
Баала ҳдәықәҵа, сан сгәаҧхара, 
Уаҳа исабымҳәан, умцан!

– Уа-а, нан,  уламыс-патугьы, 
Убра унеир даҽакхап. 
Ани узызцауа амҩадугьы, 
Мҽеик зны дымҩахнагап!

Уанымгәыҕӡауа аӡгьы хыҵып, 
Умӡырха иҭанажьп атҟьап... 
Уанымгәыҕӡауа аӡәгьы дхысып, 
Ухәыҷы-заҵә игәы ҭнаҟьап...

Сабгьы-саргь ҳзааӡаз ҳаҧырган, 
Ҳуардын архаҟа ҳагон. 
Санду, рыцҳа, лхьаа иадырган, 
Игәыҭшьаагаха лҵәыуабжь гон.

                    V

Ҩызцәақәак ҳәа соуит арха, 
Зегьы-зегь ҳара ҳрыхьӡоит.
Шьыбжьонуп. Кәыркәа аҭакарха, 
Ӡҭалараҳәа Дҕамшьҟа ҳцоит.

Иагьшыцәаз аӡыжь ҵамҵамуа 
Иҧа илалапҟоит зегьы. 

Сыҧшын са сгәы иауа-иамуа: 
Сзыӡсаӡомызт зынӡагьы.

Ашьшьыҳәа аӡыҕҕарахь снеиуеит, 
Даҕьырӡсашәагь ак ҟасҵоит. 
Аҭәыц еиҧш зны хыхь сҧеиҧеиуеит,
Ҽазны ахаҳә еиҧш ҵаҟа сцоит.

Сааҭыҵын сныцәгылеит амра, 
Сагьарбоит уи ампахьшьы. 
Иҭиаҵәаау аӡыжь ҵамҵамра 
Убас иҭыҩуеит уажә абжьы...

Аҧашә ахьгьы ицоит еицлабны, 
Еицлабны хаҳәҵәах ҟарҵоит. 
Агәы еиҩыхуа иӡсоит еицлабны, 
Еицлабны аҵаҿ рыҧс рӡоит.

«Ҧшаҕьы» мыжда убас иҽиҟьоит, 
Еимданы аӡы иаиршьуеит. 
Рыхәцәы ианкны ҩаҧхьа еиниҟьоит, 
Ажәакала, аӡаҳра иуеит.

Ус сшыҧшуаз, исымбаӡакәа, 
Шьҭахьҟала дсыгәҭаст аӡәы 
Саргь, ус сҽсызнымкылаӡакәа, 
Агәыз аалсыргеит аӡы...

Исхьаауа сжьы сцеит ҕәҕәала, 
Схы самырхәаӡо лассы 
Мчык сагеит, сагеит сҵаакәкәала, 
Хыхь –  аӡы, ҵаҟагь –  аӡы.

Сыҩхаҵәрылт, смадаҕь-мадашәеит, 
Сыҧсы згазшәагь збан зназы, 

Аха башан, сымч зегь ашәеит, 
Аӡы зжәит, изжәит аӡы...

Аҧашә ахьгьы исзаартуа амҩа,
Аӡеибафара сых сагон.
«Аа-а, с-Кәтит, схәыҷы, нан!» – ҳәа
Санду рыцҳа лыбжьы гон...

Саахықәдыртәалт, ҵыҧх сыҧсызшәа,
Сҩызцәа сыкәаҕҕа исзыҧшын.
«Ҧшаҕьы» мыжда — ахәҷы мӡышәа 
Днаскьан аччара даҿын...

                     VI

Ҳгәаҩа сҭысны, ахәызқәа сықәлан, 
Сарҭмаҟ кәаталеиуа икны, 
Снеиуеит мыцхә агәырҕьа сҿықәлан, 
Снаӡандаҳәагь сыццакны.

Сгәы ҭамгыло ҳгәашә снадгылоит, 
Нас иагьнылсыршәоит алыкә. 
Игәкы-ҵәыкуа иҳәҳәаны исҧылоит 
Раҧхьа сгәанаҭан Чалықә.

Нас илеиқәҟьашан уи ыҩит, 
Иааит адырра ҟанаҵан. 
Санду лыбжьы асура иҩныҩит: 
–  Уа-а, ари иааз дызусҭа, нан?!

Ҳаиҧылауеит ҳнапқәа рхахан, 
Ҳаибамбац џьушьап шықәсык. 
Дсыхәаҧшуеит лыбла ҭырхахан: 
–  Усзымдырырц исыгхеит ҧсык?!

Уи сахьлыртәаша лыздыруам, 
Зны дҵәыуо, зны дыччаны, 
Убас лыблақәагь цырцыруан, 
Са слыхәаҧшуан дыџьшьаны.

Ҳгәашә инаркны ҳашә аҟынӡа, 
Аӡахьы излацо, излаауа, 
Ҳҳәыс инаркны ҳажә аҟынӡа, 
Даҿын зегь дрызҵаауа.

Нас ҳаицәажәо ҳцоит ашьшьыҳәа, 
Уи дсылабжьо сгәы ҟалҵоит. 
Сарҭмаҟ ҳарҭәуеит уаҵәазыҳәа, 
Ҳбаҳча нхьыдхәауа изазоит.

Ахәылбыҽха дааин, дсывсшәа, 
Са саб иашьа иҧа хәыҷы, 
Снапгьы мкыкәа иҳәан адәыҧсшәа, 
Зымҩа днагылт иҽырчы.

Уи, санду дымшәарцгьы азыҳәа, 
Шьҭалара есуаха даауан. 
Уажә дгылан дхәыҵыҧшуа ашьшьыҳәа, 
Аха издырзеи, гәаҕла дшуан.

Ҿааиҭит: –  Нанду, ибдыруазааит, 
Шьҭа уаҳа сааӡом зынӡас!
 Џьым, бара абни дбымазааит, 
Абни бара бкажьны ицаз!..

Уи даҿын уа: абас-абасгьы...
Нандугьы диаҕьуан убра. 
Ауха саанҿасырц сгәы ишҭазгьы, 
Ашырҳәа снаҭрыст сара.

Чалықә схьынҳало иҟыу-ҵәуан:
–    Аҭиҭ, иаапкыша, аҭиҭ!
–   Уарҭмаҟгьы нхеит, –  санду ҿылҭуан, –
Кәтит ухынҳәы, Кәтит!

                    VII

Раҧхьа ҳахәмарт «Шьынҵа-кьынҵа», 
Ахаҳә ҳарҧеит ҳаизаны, 
Ҳаивасны ҳаҩит нахьхьынӡа, 
Қәсырҧа ҳаҧеит ҳаисаны.

Иҟаҳҵеит нас «Ҳәызбаҵыркьакьа», 
«Шьапықәсгьы» ҳаҩит убас... 
«Ҧшаҕьы» иҽырҕәапуа, иҽырҧагьа 
Даҳҿаҧон уа дшаҳҿаҧац...

Џьа даҵахо, џьара диааиуа, 
Дышҳалагьежьуаз «Ҧшаҕьы», 
Ҿааиҭит ус агәырҕьа изааиуа:
–   Шәааи агәы змоу бҕарҵахьы! 

Уи са саҵкыс акыргьы илан, 
Дсыхәаҧшуа снықәҵан иқьышә,   
Дааиуа, дааиуа даасыдгылан:
–  Угәхьаанагоит, џьым, анышә?

Сара сгылан сгәы ҭамгыло: 
Зхы илазгалода «Ҧшаҕьы»?! 
Иарах сыжәҩа нҭарс иаанкыло, 
Днасыхеит зегь рыгәҭахьы.

Сӡара нҭарс сааигәыдикылеит, 
Анцәа ирманшәалҳәа снаршә. 
Нас уиакәхеит — ҳааидыххылеит, 
Иагьыҟасҵеит сара «Ҭаршә».

Дагьдәықәсҵеит уи дхарыууала, 
Саҧхьагь иаашьҭиргеит азажә, 
Ижьгьы имцакәа дыҟам ҕәҕәала, 
Ифурҭгьы аӡы ажәит, аӡы ажә...

Сҩызцәа шгылаз иҵәыҕ-ҵәыҕӡа, 
Иагьшыҧшуаз рыҧсы ӡаны, 
Иааҟалан уажә илах-ҿыхӡа, 
Иагьыччон рыбжьы хҵаны.

Машәыруп ҳәа уи дацгылеит, 
Иаҳагьы сықәҵан иқьышә. 
Иҿааихеит, дагьааныскылеит, 
Ҩаҧхьагь дасырбеит анышә.

– Уа-а, шьҭагьы иузымхаӡои уаҳа? – 
Ҳҩызцәа ихыччон дыхҭакны. 
«... Иҟалом каҳа изхара каҳа...» 
– Иара дааиуан деибакны.

Иаҵахаз дақәшәозма ацашьа, 
Сышҟагь ҿааиҭуеит абас: 
–  Уаҵәы иусырбап сара ақәҧашьа, 
Уара занду дкажьны иааз!

                   VIII

Шәашьа амам ан лџьабаа, 
Еидаран ҳаҵоуп бзанҵы. 
Аџьабаа аныҟала ибзабаан, 
Иароууеит, џьым, уҧсынҵры.

Сара ан лџьабаас издыруа, 
Санду рыцҳа, бара бтәоуп. 

Уажә бхала нахьхьи буазыруа 
Ҳхәышҭаарамца быҽҳәатәоуп.

Сан мыжда, сан аҧсынҵрыда, 
Сара дансымнакәкәаа аҧсра, 
«Уа-а, ари асаби дзааӡарыда?» 
 Иқәымгылеит уа азҵаара.

Иааигәақәазгьы хара игылеит, 
Саҧшәымахарц сара аҩны. 
Санду рыцҳа, сбыдыбкылеит, 
Ҩаҧхьа бгылеит бааӡаҩны.

Ахәыҷқәа сгәы ндырхаргьы буамызт,  
Ари даныдами ҳәаны. 
Мыцхәы срыцҳаршьаргьы буамызт, 
Ари дабыдоума ҳәаны.

Алакәқәагь сзеиҭаҳәо ҵхагәынӡа, 
О, ааӡара оума аҭахуп. 
Аха исхамышҭуа ҧсраҽнынӡа, 
Хьаас исымоугь аҽакуп.

Амцашоура саман сҭаршәны, 
Сара ҽнак сычмазаҩхан. 
Бызтәомызт, рыцҳа, бгәы каршәны,
Арбааӡа сықәҵо бысхан.

Исҳәоз зегь уа иҟабымҵози, 
Санычмазаҩха, акы нмыжь,
–  Иҳәа, нан, уҿы зызцози?
–  Акы-заҵәык: амыҵмыџь!

Уажәы аӡын-ҵыҵындра иаҩызан, 
Сынтәа иагьҿан иаҕаны.

Багьцеит ахәыҷқәа бнарҧызан, 
Крыҟазар ҳәа иҿаханы.

Сишь, иагьҿан акы анаӡара, 
Амыҵмыџьҳәагь амца ахҟьа. 
Уа арыҧхь шаҵабыкшоз мацара –  
Иалшәан илеит алапҟьа.

Аҵарырагь бшьапы инақәшәеит, 
Иҿыбхит амыҵмыџь уеизгьы. 
Аҩны банааи сылаҧш нақәшәеит, 
Хьааны инасзацлеит саргьы.

Акыраамҭаӡа ацәарҭа былан, 
Ахьаагь быман иҕәҕәаны.
Ус, ҽнак бааҳалатәеит бгылан, 
Аха баанхеит, рыцҳа, бхәаны...

О, исыздыруам зышҟагь снеира, 
Сара хәыцрала санҭәу. 
Бзеира ашьҭахь иҟаӡам бзеира: 
Бхала аҩны бахуп санду.

                    IX

Зны ахәыҷқәа зегь ҳҽааизыган, 
Абырг-лашә ишҟа ҳанца, 
Ҳзызнеиз дырны, иаацәырган 
Ишьамхы инықәикт аҧхьарца.

Амҽеи изыҳәан –  ахыҧҽыга, 
Уа имазеиуп есқьынгьы. 
Уажә игәыкра –  ихараҧшыга, 
Абас нақәиҳәеит иаргьы:

— Сбабараа, ирҳәоит ак амыхәа 
Аҧсабара аҵаа ианакы, 
Ҳа ҳаҧсҿыхга — Нарҭ  Сасрыҟәа 
Ҳнап амца-жәла шаиркы.

Аҧсабара ахьҭа иацәыргеит, 
Амрагь гылан икаҧхеит. 
Уи амца ду ажәла аҿыргеит, 
Ауаа гәырҕьаҵәа иннархеит.

Анхаҩы амца аҭыҧ идыруеит: 
Уи еиқәуп, дад, аҩын агәҭа. 
Дыҽҳәатәеит –  аҧхарра иныруеит,
Иаргьы иамдыруеи ахәҭа.

Асас-дахь уахь дымҩахигоит, 
Илашоит азы ихәышҭаара. 
Хьаа имазар –  абра ихигоит, 
Аҭак ҟаиҵоит азҵаара.

Агәаҟра дақәшәар амч арҿыцуеит, 
Аҵых ырлашо иҷаҧшьоит. 
Агәырҕьа аниоу аҟәҟәаҳәа ихысуеит, 
Аҩны идәылҵуеит –  аҽашоит.

Ирызҳаны аҭаацәа анеиҿыҵуа, 
Ахәышҭаарагьы агәы азҳауеит. 
Иаргьы еиҿыҵуеит абра ҿыц уа, 
Иаргьы адац-ҧашә аҳауеит.

Амца мыцәарц уаҟа ианҿарҳәа, 
Ишуҧылауа игәырҕьаҵәоуп. 
«Умцахә ыцәеит!» — ҳәа иануарҳәа,
Уи ашәирақәа иреицәоуп.

Ҳабацәагь иааргеит иахьанӡа, 
Идырцәарц ишашьҭаз ӡәырҩы. 
Ҳа ҳзыӡырҩыр ҳхәышҭаарамца 
Цәажәоит, ибзиан шәӡырҩы!

Зегьы-зегь ҳхәышҭаара иацларц, 
Аҿиара аҭахуп, ихаҵа! 
Асас дааиларц, аҕа дхьаҵларц... 
Еиқәызароуп уи ххаӡа!..

Уа аҧхьарцабжьы цон ихалан, 
Уи амч-лша убас иҕәҕәан, 
Ҳшьа иаццон ҳдақәа инарҭалан, 
Иҳамбаӡакәагь зегь ҳатҟәан.

                     Х

Саби сареи ҳлагьы шҟәыуаз, 
Архаҟа аара ҳанаҿыз, 
Санду лыбжьы иҳашьҭаҵәыуаз 
Уаха слымҳа иҭаҩуан ҿыц:

”Гәыжьк аидара аламыс саҵан, 
Аҧсҭазарагь сыгәра аган,
Сахьаанагаз сара сҭацан, 
Ахәышҭаара нсыжьырцу, нан?!

Аҵеицәаҳәа адоуқәа схылҵуа, 
Сара раҧхьа иахьсаҳаз: ”Ан!”
Исыцзааӡа, агарашәа схылҵуа, 
Ахәышҭаара нсыжьырцу, нан?!

Аамҭа ссир схы сананархәа, 
Иҧырҧыруа аҭацацәа аазган, 
Сара раҧхьа иахьсаҳаз: ”Анхәа!” 
Ахәышҭаара нсыжьырцу, нан?!

Смаҭацәа, амч ҿыц сылазҵазгьы, 
Иахьцәажәаз: ”Нанду!” нарҳәан,
Сара насыҧ сзырбаз насгьы,
Ахәышҭаара нсыжьырцу, нан?!

Аҧсра зны ҳашҭа иахьҭашылаз, 
Еиҳаб-еиҵбыла — шәаб дабан, 
Раҧхьа сара сгәы ахьҭаҽылаз, 
Ахәышҭаара нсыжьырцу, нан?!

Нырцә ахәызқәа инаркны абранӡа, 
Сҵакыра иахьықәдырҭәаа, абан! 
Нас убарҭ зегь изҿырга амца, 
Ахәышҭаара нсыжьырцу, нан?!

Аҩсҭаа ҳақәхра иақәикуазар,
Анцәа ихьчоит, иируам... 
Ҩаҧхьа уи ххаӡа еибакуазар, 
Ахәышҭаара нсыжьырцу,  нан?!

Санду луаз уажә хаха исысуаз, 
Сакын убас сеимлаҳәа, 
Цәаблаҟы — аҵых зырхырсысуаз, 
Дныҵаҳан дагьцон зымҩа.

                      XI

Иаацәылашеит. Жәҩан иаҵәа амҵа, 
Адгьыл ду угәы ҟанаҵон. 
Сымҩа арлашо ҳхәышҭаарамца, 
Санду лахь — аҩныҟа сцон.

1985,
Переделкино

       АҴЫС-ХШЫ

Зегьы ирымоуп аҿҳәара. 
Иҧшьоу акы аӡбахә аҳәара 
Са исуалын, нап асыркуеит, 
Избанда аамҭагь ццакуеит. 
Аҧсымра нӡаалоит амшын, 
Ҧҭакгьы хылоит ҧшак иаршын. 
Ашьшьыҳәа ажра-еимаҳа сҭыс, 
Маха-шьахалагь уа сдыс, 
Инасхыбзаа-схыбзаауа сцәа, 
Снархагылоит, рыцҳа, аҧсцәа. 
Сгәы ҧшаауеит гәырҩала ишу. 
Санду гәаҟ лоуп ана ижу. 
Анаҟа, анаҟа, анаҟа, убра... 
Убра сагьааҭгылоит сара. 
Аҵар-шәаҳәацәа акәа иҭаҧса, 
Уи ахаҿы игылоуп аҧса. 
Уажә хәыцрала са санҭәу, 
Илҳәоз сгәалашәоит санду: 
«Лнышәынҭра ҩашьаӡом уан, 
Уи аҧса ахагылоуп, нан?!» 
Сан илнышәынҭроуп ари, 
Сан са сыҧси сыҧсынҵри! 
Сыҩнапыкгьы сгәы инҭаҧса, 
Снеины снамҵатәоит аҧса. 
Убла надхалартә мыцхәы, 
Ҳаскьын ҧшқак ықәуп лгәы. 
Иаакәыршан ашьац кашьшьуп, 
Аанда еилаҳаҿ ажыц хшьуп. 
Ашьшьыҳәа снапы наркӡа,
Уаҳа ҽакгьы инамыркӡа,
Уа еилысхуеит аҳаскьын. 
Даҽа зныкгьы саагәынқьын, 



400

Сиасуеит уи лшьапахьы, 
Илхыҟәшәаауа уаҟа абҕьы. 
Нас амаршәа куа мыцхәы, 
Снапы нықәсшьуеит лгәы... 
Аха, сишь, уа аҧша ҵысит, 
Бжь-шьхакы ирхыууааны исит. 
Уа зегь шыҟаз рҽырҟәиҭ, 
Убас аҧҭақәагь лаҟәит. 
Ақәагьы жәылоит ахаҽа, 
Ишаҵац иаҵахынҳәуа аҧша. 
Сара абас ҳара ҳхәаҿы,
Насгьы ҳнышәынҭра агәаҿы 
Иқәсуа сымбацызт аҧша. 
Иснарбозшәа ҿыцгьы алша 
Иҧҳал хышәҭран ақәагьы, 
Ссиршәа иахгон агәгәагьы. 
Сара ахәыцрақәа срытҟәон, 
Иаҳа-иаҳа ақәа схьыкәкәон. 
Иаҳа-иаҳа аҧшадааз суан, 
Иаҳа-иаҳа сгәы ҵысуан... 
Ус, иналыҩны ақәабжьы, 
Абраҟа игеит са сгәабжьы: 
“Уаҳа сахьзымааз ббара, 
Сан, саҭабымҵан бара!” 
Сишь, закәызеи, сцәа сыхҧеит, 
Исмаҳац лыбжьы-хаа геит, 
Сан рыцҳа, сан мыжда, сан: 
”Уца, ахьҭа улалоит, нан!..”
Аха стәан уи лшьапаҿы...
Сыҟан сан уа лнапаҿы...
Ақәа хымкәагьы хрыжь-хрыжь,
Аҧша хагагь зымҩа иныжь, 
Ус аҳәон: ”Цқьа шәеибабеи,
Уаҳа еимаӡаз ани ҧеи!..”



401

Са санҩыҵхаха инаркны, 
Ак саҩмыжьуа игәцаракны
Саҿуп, сан рыцҳа, бҵара, 
Аха баасзымҵаӡеит бара.
Џьа даанмыжь ауа-аҭынха, 
Агәыла-азла, аҭаххаргьы аҕа... 
Нахьхьи бызлыҵ идыркны, 
Аахьхьи бызлыс идыркны. 
Саҿуп урҭ зегьгьы рҵара, 
Аха баасзымҵаӡеит бара, 
Сан – исзымҵогь иацтәи амш, 
Сан – сызхьымӡогь уаҵәтәи амш. 
Еҳ, ишҧагәырҕьоз мыцхәы, 
Бҳаразкуаз Бебиаа рхәы! 
Бара бҭацан, бҧырҧыруан, 
Уа аламыс аҳра абыруан. 
Цқьа ибзымдыруа ари ахәаҿы, 
Аанда икылҧшуаз ахәыҷы, 
Дааргәыбзыҕны, дымҩахыг, 
Драҳан дхалабҵон дыбхык.
Иарах уа аччара даҿын, 
Иҵегь ажәҩан дазыҧшын... 
Ибдыруазма, сан, бара, 
Арахь иаауа ҭацабара, 
Уи дзеиҧшроузеиҳәа ҳхәаҿы, 
Раҧхьа ишиазҵаауа ахәыҷы?! 
Сабду измамыз неихыркәа, 
Аарла иныркылоз зшьамхқәа, 
Бара быблагь данҭаҧшы, 
Илашеит, рҳәеит, ихы-иҿы.
Ба быламыс, ба былша, 
Банакы ацәымзеиҧш блаша... 
Сабду рыцҳа ссирс ибеит, 
Иблақәа алашара рбеит.

Илымҳа ҧсыдақәа ҵархеит,
Ишьамхы мчыдақәа ҵархеит.
О, ибдыруазма, сан, бара,
Абырг деиҭеир шалшо абра?!
Зегь шыцәаз ишьҭых быҧҳал,
Мҩахәасҭала ахшьыра бҭал
Раҧхьа ҳӡыхь ашҟа банца,
Уи шҭатәазгьы иҟәызгаӡа,
Иеиҵыбхит, абжьы хнаҵеит,
Игәырҕьаҵәа амшын ахь ицеит.
Ҳаҩны имааиӡоз ҭакәажәык,
Уа бжа дагәак, бжа лашәык,
Бара быӡбахәгьы анлаҳа:
”Абыржәы сеиҕьым, аҳа!..”
Ллаба дамангьы иҧшаауа,
Лҿаалхеит уа лгәы ҧшаауа.
Бара бҭацан, бҧырҧыруан,
Уа аламыс аҳра абыруан...
...Сишь закәызеи, сцәа сыхҧеит,
Ҩаҧхьа уа лыбжьы-хаа геит
Сан рыцҳа, сан мыжда, сан:
”Уца, ахьҭа улалоит, нан!..”
Аха стәан уи лшьапаҿы,
Сыҟан сан уа лнапаҿы...
Шьжьымҭанк аӡаӡа бахьан,
Амра ҩеиуан еиҧш жәхьан,
Ахысыбжь геит, аха ишҧа:
”Гәырҕьаҿҳәаша, диит аҧа!”
Уи зегь уа ргәы ҟанаҵон,
Гәырҕьаҿҳәаша ҳхәы иахьӡон,
Убри ашьыжь бара банхеит.
Иаҳагьы бымшны баанхеит
Бааздыруаз зегьы ргәаҿы.
Ашықәс ҿыц ҳара ҳхәаҿы

Ирыдныҳәало брызгәыкны,
Бцон ашәчи-амаҵәи кны
Ҩнаҭацҧхьаӡа ба ибзыҧшын, 
Иагьырдыруан: бшьапы мшын.
О, избанзар бара банын, 
Аҿиара ду бнапы ианын: 
Амшызҳа ҧхьаҟа ианцауа,
Бара аҟәарҭ анхыбҵа уа 
Аҳәҳәыҳәа ихыҵуан акәҷар, 
Рыгәгьы ҭәын знык ибырчар.
Аҵла еихабҳаргьы ибзахон, 
Ақәыц еиҭабҳаргьы иҧшӡахон. 
Ҳхәызқәаҿ иҵыбхуан аӡыхь, 
Ҳхәызқәа аҽагьышьҭнахуан хыхь.
О, избанзар бара банын,
Аҿиара ду бнапы ианын.
Цәгьа-бзиакаҿ ҳа ҳхәаны, 
Баннеи зегь бгон итҟәаны. 
Убас амаҵгьы буан бласы,
Бара уи бахан бласы...
Ахаҵамҧҳәыс, быҩны агәы ҭан,
Сас даҭан  — Анцәа даҭан,   
Убас илашон  уа алакҭа,
Ахәызқәа атәын ҳаҩнаҭа.
О,избанзар бара банын,
Аҿиара ду бнапы ианын.
Ҳҭаацәа  зегь еилырганы,
Уаха иҵх акыргьы иганы,
Аарла са сҟынӡа бааӡон,
Бареи сареи убра ҳаиӡон,
Ажәжәаҳәа иҧбыртлон снапқәа,
Аффаҳәа ихәмаруан сшьапқәа. 
Убас сыблақәагь ҭыџьџьон, 
Убас сыбҿаҧшны сыччон...   

Уа исзымбаӡоз сызхара, 
Быблагә схыҧшылон сара...
Убас акәӡами, сан, ҵангьы, 
Сара исгәалашәом акгьы?! 
Адыргә-дыргә сгара ҵысуан, 
Зегь акоуп ацәа сасуан. 
Бара инақәыбҳәон ашәак,
Бара иналабҵон ажәак: 
“Са сзын уара –  зегь рыцкы, 
Уҧси уҧсынҵри сҽагьрызкы 
Сгылоит, стәазаргь сааҧсаха. 
Акы-заҵәык –  уаҧсаха!..” 
Иҵҟаау ажәҩан џьа еилшәар, 
Аеҵәагь сыкәа инҭашәар, 
Уа узы иҵәахыуп, сгәацаҧха, 
“Акы-заҵәык –  уаҧсаха!..” 
Уара ушыҟоу умш лашаны, 
Са сыҟоуп уа узы сшаны. 
Сгылт угыларцгьы умцаха, 
“Акы-заҵәык –  уаҧсаха!..”
Убас акәӡами, сан, ҵангьы. 
Сара исгәалашәом акгьы?! 
...Сишь, закәызеи, сцәа сыхҧеит, 
Ҩаҧхьа уа лыбжьы-хаа геит 
Сан рыцҳа, сан мыжда, сан:
”Уца, ахьҭа улалоит, нан!..”
Аха стәан уи лшьапаҿы, 
Сыҟан, сан уа лнапаҿы... 
Бзиа нагӡагь ҟалаӡом, 
Иҟалаз сҳәоит, изӡаӡом, 
Бгәы иҭабкит аҽырбгара, 
Сан, абра бшьақәҟьеит бара. 
Ҳаҩны ықәзыргыл ашьапы, 
Иагхарҳәа бшәама анапы?

Бабхәа зҽазҭаз ацәарҭа, 
Нап игхарҳәа бшәама еиҭа? 
Асасцәа иаауаз еизыҩҩны,
Бырхьымӡарҳәа бшәама аҩны? 
Ҿыц  иеихызгауаз зшьапы, 
Исыгхарҳәа бшәама анапы? 
«Уажә ламысым, дип уашьҭан...» 
Уи аламыс – ламысдан, сан! 
О, аҧсуа ҳәсақәа шәара, 
Сара исымоу агәыҧжәара 
Шәара ишәхызгошәагьы шьҭа 
Иҟалозаргь, шәааӡырҩишь, да? 
Ҳабацәа ирҳәоз анкьа зны, 
Еҳ, ишҧаҭаху иахьа Аҧсны: 
”Аӡә дызмоу – димаӡам ҧа. 
Ҩыџьа – дҧабжоуп, нас ишҧа! 
Хҩык змоу – димоуп аӡәы. 
Иеиҳахаз – итәуп уаҵәы!..”
Анцәа аҧҳәыс дишеит данхарц, 
Уиала аҧсҭазарагь еиқәхарц, 
Еиқәхарц акәым – иҿиарцы,
Насыҧ лашакгьы ианиарцы!..
Ари адгьыл ҧшӡа ҳа ҳазну, 
Зегь мҩахызго амшын иаҧну, 
Ҳарҭ ҳаныҟамлагь, ҵаны,
Ишәҳәа, изаҳҭаху Аҧсны?! 
Анышәгьы ҳабдуцәа змадо, 
Атәым напқәа анықәла еимдо, 
Дара аҧшәыман – ҳа ҳсасны, 
Ишәҳәа, изаҳҭаху Аҧсны?! 
Рышәқәа анаатуа ҳа ҳаҩнқәа, 
Игәырҕьо иануҧымла ахәыҷқәа, 
Ҳразҟы аныӡбахо иласны,
Ишәҳәа, изаҳҭаху Аҧсны?!

Аамҭагь аҧырра иаҿӡоуп,
Иашоуп, аҭацарагь ҧшӡоуп,
Иашоуп, аҷкәынрагь батәуп,
Иашоуп, аӡҕабрагь гатәуп,
Иашоуп, ақәла дырҳатәуп. 
Зегьы абзырӡы  дырҳатәуп, 
Уа аламыс иаҭатәуп амч, 
Иеиҷаҳатәуп насгьы агәамч, 
Аха  иааҟоу зегь рыцкы – 
Ауаҩы – аҿиара аҵакы! 
О, ибдыруазма, рыцҳа, сан, 
Иааҟало, даагылар Ан? 
Аҧсҭазара уа ишьақәхоит, 
Адгьыл агьежьрагь ҽакхоит. 
Ажәҩан ас еиҵәахаӡом, 
Аҧсра абас еиҵахаӡом... 
Бара, ирықәҵа аҿаҭахьа, 
Елырҟагь быргон иахьа. 
Уи аҧсуа хәышә бызҭаз убра, 
Иласҳәаран иҟои сара?! 
Ахьаа бшагозгьы бӡыҭны, 
Быргон, рыцҳа, бшьапы хтны. 
Иҭамгыло уа бгәы аҭыҧ. 
Ба быҩналоит аҧшьаҭыҧ. 
Бара ибыхьуан бгәы-бгәаҵәа, 
Сара сзын биҳәон Анцәа. 
Сан рыцҳа, саҭамыз, аха 
Исҳәоит сгәы иалоу имцаха. 
Џьоукы ирчақьуеит аиқәаҵәа, 
Усҟан изхәыцӡом Анцәа. 
Иааҳәны рхы ианҭаҧалак, 
Цқьагьы-ҟьашьгьы избалак 
Рҧаҵақәа аужь, ацәашьқәа кны,
Уахь идәықәлоит иццакны. 

Ана улагыл уара ашьа. 
Ара уааины ухы-уҿы ҧшьа,
Арахьгьы  иукәыршахны хәцәа... 
Зегь ибарҭоуп, џьым, Анцәа! 
...Сан, рыцҳа, аӡыҭра баҿын,
Сан  рыцха, уа аҧсра баҿын. 
Уажәы-уажә сагәӡуа бхы-бҿы,
Са сыхәмаруан бшьапаҿы. 
Аха баналага аҧсӡара, 
Брыҳәеит сдәылыргарц сара. 
Аҧсра абла сҭамҧшырц азы,
Сдәылҧаан сагьыргеит лассы, 
Хара иакыз уа илашаӡа, 
Икыдшәеит биеҵәа жжаӡа, 
Аҳәҳәабжь анҭыҩ ҳамӡырха,
Сара сыҩит схы бзырха. 
Аҿыцныҟәа акырқәа сыҧгылт,
Скаҳаит сгылеит, ҩаҧхьа сгылт. 
Сныҩналеит, иџьашьо сыҧшын,
Уа зегь аҳәҳәара иаҿын. 
Уа аӡәы икыдылхуан лыхцәы. 
Уа ашьа лхьыхәхәон даҽаӡәы.
Саргьы сҵәыуон, сыбжьы цан, 
Аха аӡәы сибомызт сан!..
Снабхагылон, сыҧсы цан,
Аха быбжьы гомызт сан!..
”Бааҧшы!”– сҳәон, сара сгаӡан, 
Аха быцәан, рыцҳа, сан!.. 
Дук мырҵыкәа, ба банҧсы, 
Ибааӡаз, уа излаз быҧсы,
Ҳацә абна инылаӡны ицеит,
Мап, абна инылаҧсы ицеит. 
Дук мырҵыкәа, ба банҧсы, 
Саб иҽыҩ, излаз иҧсы,

Аҵәҩан иахаҳангьы иҧсит,
Дук мырҵыкәа  аҧша-цәгьа сит, 
Дук мырҵыкәа ҳаҩнқәа блит, 
Абас зегь рылагь ҳабрит... 
Ауаҩымш дулҵны данца, сан, 
Ушьақәҟьозаапеи зынӡа, сан!
...Сишь, закәызеи, сцәа сыхҧеит, 
Ҩаҧхьа уа лыбжьы-хаа геит 
Сан рыцҳа, сан мыжда, сан:
”Уца, ахьҭа улалоит, нан!..”
Аха стәан уи лшьапаҿы, 
Сыҟан сан уа лнапаҿы... 
Уабантәаауеи џьоук ҵаауеит. 
Ҳхәыҷраҟынтәи зегь ҳаауеит. 
Ианааугәалашәо иҧшӡаны, 
Ухәыҷра иеиҕьузеи, ҵаны?! 
Убасгьы иччоит уи ахаҿра, 
Убасгьы ибеиоуп ахәыҷра, 
Амала аҧшаара аҭахуп, 
Уаҟа ахьылаба ҵәахуп. 
Аха уи са сгәы ҧнажәоит,
Џьара исгәалашәарҳәа сшәоит. 
Сара схәыҷра сан ибгеит, 
Уи ахаараҳәа ак сымбеит. 
Сгәы ҟажо, исызуа ҳасаб, 
Хәыҷҵас дсыцыхәмаруан саб. 
Уа анышәаҧшь-гара ҟаиҵон, 
Аҧшҕәынцә ӡлагара ҟаиҵон, 
Уа аҩаршьҭра хәыҷқәа ҟаиҵон, 
Акәара ласы ахьхьаҳәа ицон. 
Абас сыширхәмаруа ҳхәаҟны, 
Са сыҟамзи убра сгәыкны, 
Гәыҵхак сыхон, зымҩа ицан: 
«Бзиоуп, аха дабаҟоу сан?!» 

Санду сҭаршәны сылкәабон, 
Мпахьшьы хә-бабала слырбон, 
Хҳәа-цқьала схахәы-ҧшқа лҳәон, 
Дсыхәаччо аҵыс-бызшәа лҳәон, 
Лызқәагь снықәтәон, дсыман ҽыс,
Дааҧсаанӡагь ҩран дызҿыз. 
Абас сышлырхәмаруа ҳхәаҟны,
Са сыҟамзи убра сгәыкны,
Гәыҵхак сыхон, зымҩа ицан: 
«Бзиоуп, аха дабаҟоу сан?!» 
Уа агәыла хәыҷқәа еизганы, 
Са снарыларҵон сганы. 
Аҧырҧалыкь иаҵәақәа ркуан,
Иааган сара инасдыркуан. 
Са сзы акакаҷқәа рыҟәшәон, 
Сара сҵәыуарҳәа исыцәшәон. 
Абас сышдырхәмаруа ҳхәаҟны 
Са сыҟамзи убра сгәыкны,
Гәыҵхак сыхон, зымҩа ицан: 
«Бзиоуп, аха дабаҟоу сан?!» 
Схыхәхәа гәырҩала санҭәу, 
Снеи сналыдтәалон санду:
«Жәац ҳшыхәмаруаз, ус абан, 
Чақык каршә Арсоу ибан, 
Дрыцҳауп рҳәан зегь убра, 
Иааган иаасдыркит сара. 
Иац Ҟансоу камфеҭк ааиган, 
Зегь акәшеит аууы дырган, 
Аха дрыцҳауп рҳәан убра, 
Иааган иаасдыркит сара. 
Иахьа ацамҟәыр ҳаҧшаауан, 
Избо дымшыми, еизҵаауан, 
Ус, Ешсоу арҵәаа ҭиргеит:  
Аа, изыҧшаазҳәагь сыдирбеит. 

Абас сызрыцҳаршьои зегьы,
Санду, изыбымҳәои акгьы? 
Ус, саалгәыҵаҳәҳәан сара, 
Дахьаҿу убра сырҵысра, 
Иахьлаҳаз анакә, аракә... 
Санду дналагоит алакә: 
”Снан хәҷы, абырсааҭк умҧшы 
Уанныҟәагь бжьаха-бжьымшы,
Бжь-мшынк урыр, бжь-шьхакы
Уахьынархыҵуа, иаразнакы 
Уа тәыла ссирӡак убоит, 
Ӡынгьы-ҧхынгь амра ҽырбоит. 
Аҧсаа шәаҳәоит имеихсыҕь, 
Урҭ иагьрыцшәаҳәоит аӡыхь, 
Убас иахылҵуеит ашәҭ афҩы, 
Убас дарҩышьуеит ауаҩы... 
Нан, убра иҟоуп шьхарҵыск, 
Аха дызмыхәо хаҵарҧыск... 
Уи аҵыс ҭрақәа ҟанаҵом, 
Иҟанаҵаргьы кәтаҕь хнаҵом. 
Шықәсык знык ахш аанагоит, 
Убригьы аҵәахырц иагоит... 
Уи аҵыс-хшы агьама збаз, 
Дҟалоит, рҳәоит, нан, абас: 
Уи дажәызар –  уа дҿахоит, 
Дҿазар –  шәышықәса дынхоит, 
Уи дыҧсызар –  дыбзахоит...»
 «Аа-а, уаҳа бымҳәан, иазхоит!» –
Уа дааныскылоит санду, 
Уажә гәырҕьала са санҭәу, 
Лара оумашәақәа сылбоит. 
«Са хымҧада уи ахш аазгоит, 
Сыҕәҕәахар, сиҵамхо арҧыск, 
Сышҧазымиааири шьхарҵыск?!»



411

Абас ҳәаны ахара сыҧшуеит, 
Сыгәгьы ҧшаауа снеилашуеит. 
Аҕәҕәара ан-напы аҭахуп, 
Уи лшоуп, игәуп, ишьамхуп. 
Ус хәылбыҽхак ҳа ҳаҩны, 
Ауаа ааидтәалан еизыҩҩны, 
Акгьы ишалацәажәо збоит, 
Аха аарлаҳәан еилсыргоит. 
Снықәыртәан санду лшьамхы,
Уа схы иҭалгалоит акы..
Сгәынқьуа сгылоуп, зымҩа сцан: 
Анышә хьшәашәа бамоуп сан,
Саб уаха анҧса дысзааигоит. 
Иааинырслан астол дырхиоит. 
Ишгылоу аныҳәаҿа ркуеит,
Избан акәзар иццакуеит. 
Инҽыжәлоит, агәашә иҭҟьоит, 
Аҵықь-ҵықьҳәа аҟамчқәа ҭҟьоит. 
Сгәынқьуа сгылоуп, зымҩа сцан: 
Анышә хьшәашәа бамоуп сан, 
Саб уаха анҧса дысзааигоит. 
Санду дгьежьуа аҩны еиллыргоит,
Быҧсҭынха лыӡәӡәон иахьак, 
Ашәындыҟәрахь уажә иҧхьак, 
Наҟ днарыхоит зымҩакы, 
Иҟам акәхап, ҽа мҩакы.
Сгәынқьуа сгылоуп, ганха сцан: 
Анышә хьшәашәа бамоуп сан,
Саб уаха анҧса дысзааигоит. 
Аамҭа, џьым, атәы иагоит.
Сан, сара абас сҧаҧсахеит,
Сан, сара уи сгәы арҵаҕеит. 
Знык иадамхаргьы ажәа: «Нан!» 
Змаҳац сагьбзиаӡоуп, сан!.. 

…Сишь, закәызеи, сцәа сыхҧеит, 
Ҩаҧхьа уа лыбжьы-хаа геит
Сан рыцҳа, сан мыжда, сан:
”Уца, ахьҭа улалоит, нан!..” 
Аха стәан уи лшьапаҿы,
Сыҟан сан уа лнапаҿы... 
Аҧҭа еилысны ақәа хкәахьан, 
Мши-ҵхи еилыҵны – ихәлахьан.
Ашьшьыҳәаӡа са сҩеихеит, 
Сцәеижьгьы убас ихьанҭахеит.
Ҩаҧхьа снеины, саалаҟәы! 
Снапы нықәсшьуеит лгәы: 
Уаҳа сахьзымааз ббара, 
Сан, саҭабымҵан бара?! 
Аҿара саман зны сытҟәа, 
Ҽазны аус сакын сырҕәҕәа. 
Сыхшаа анықәсыргыл ршьапы, 
Смаҭацәа ахьынҳалт снапы. 
Саазқәылаз, еиҩшо ҵхагәы, 
Сазхәыцуеит Бебиаа рхәы. 
Уи акәагьы иҭаршәу бара, 
Убасгьы исҭаххоит ббара!.. 
Зны аҧсҭазара ара иахьшуаз, 
Иҟалеит иазуҳәартә ауаз. 
Ҳӡымҩа ыӡит – абнара иагеит, 
Ҳӡыхь ыӡит – абахә ҿыбгеит. 
Ашәыр иеиҭабҳаз рымч ршәеит, 
Иажәит, наҟ аҧша ихнажәеит. 
Ҳаҩнқәа ахьгылаз еикәаҕҕа, 
Мҩахеит – ихьааигартә аҕа. 
Еҳ, сан, дбыхшазҭгьы ҽаӡәы, 
Дгәырҕьаҵәа даҧыло уаҵәы 
Абра днымхози дыҕҕаӡа,
Са сзынгьы ибҕан, ихаҵа!..

...Сан, арҭ ажәақәа ибызку, 
Ахыц еиҧш сырхханы сызку, 
Аҵыс-хшы аныҟаз еиҧш зынгьы, 
Амч анроу –  суал сшәон саргьы.
...Уаҟа сыбжа ааныжьны сцон, 
Ҧшак аацәырҵуан, аҽаӡон, 
Хәылҧы-еҵәа нҭаарц иаҿын. 
Сара амҩа хара сзыҧшын...

1989, 
Переделкино

             АӠЫХЬ

Иахьа амра убас икашуеит, 
Акәтаҕь нцәуҵар – иџьуеит. 
Уажә иқәгылоуп шьыбжьагәы. 
Ҳақәхәхәа ҳахьнеиуа ахәы, 
Уа аҧсабара џьа иқәацом, 
Аҧсаа рашәа џьа игаӡом. 
Уаагьы-бнагьы зегь рҟәиҭ, 
Абжьымра убас илаҟәит... 
Ҧшахьыкгьы суам иблаҟьо, 
Ҳашнеиуаз аҧхӡы нкаҟьо, 
Иагьҳалымшо уаҳа шьҭа,
Ҳахьынҭалаз уа ацышьҭа 
Абнара рцәажәо, имеихсыҕь, 
Ахьхьаҳәа илеиуеит аӡыхь, 
Аҵа бырлашҧсагь кеикеи, 
Иахакнаҳауп уа акәапеи. 
Ҳныҽҧынгылеит, ҳаалаҟәит, 
Аӡыхь хәыҷгьы аалацәҟәит.
Уа аҧхын ихызҵәо унацәа, 
Ҧсиқәрхагаҭгьы рацәа!.. 
Аҭырас еҵәара ҳнах-аах, 
Ҳагьынхықәтәалеит наҟ-ааҟ.
Ҳҽанаҳрыхь бзиа ибаны, 
Ҳааиҿаҧшит ҳаҧсы ганы.
Убас ашьац иаҵәа кашьшьуп, 
Убас иаҵәарак ҳәа ахашьшьуп,
Аимхәыц хыҳәҳәыла, имеихсыҕь,
Игәырҕьаҵәа  ишәаҳәоит аӡыхь.
Бнаҧшы-ааҧшуа, ус абра:
”О, ҳӡыхь рыцҳа?!” – бҳәеит бара.
Ҳаҽрыхьра  иазкымызт ари,
Ҳагәҿыҕьра иазкымызт ари,

Иазкымызт ҳӡышара хҽы,
Даҽакын иаҳәоз бхы-бҿы.
Иаабҭахымхазаргь зназы,
Иаҵаҵа ибымаз, быҧсы,
Саанбыҳәа, бҿымҭра азырха,
Быхьтәы кәалаҧ ацаҧха
Уи аҷараҳәа иаанартит,
Шә-маӡак рыхгьы артытит...
..Уа  аҭакар наҟ иҧхаҵо, 
Аҧсҭазара аҧсгьы ахаҵо
Ҳабжьара аӡыхь хәыҷ шәаҳәон, 
Иазҳәауазар – иагьа аҳәон...
...Ашкол ахь бара банцоз, 
Зыбла ҵарқәагь набыхьӡоз:
”Уа дзакә хәыҷы ссиру гәашәҭ!”
Аиашазын, беиҧшын ашәҭ!.. 
Быхцәы бажәгәалам ҧаны 
Бызқәа икыдымзи ҩбаны. 
Бшьапқәа шьабысҭа шьапын, 
Бныҟәашьагь зынӡа иҽакын. 
Бӡара кылшәон амацәаз, 
Быбла гәыкқәагь, ииаҵәаз
Ӡыжь ҵаулан иҭатәан, 
Бара ссиршәа беиҿартәан.
Наџьнатә ҳара ҳҿы ишаҧыз –
Рыхшаа зегь бахьреиҳабыз 
Убас брымамзи базкны, 
Зегь бышьҭан акака кны. 
Баб уаҟа идырыз уаҩын,
Шәара шәқыҭан напхгаҩын. 
Уи иҽи-икәадыри еиқәын, 
Рхьаа – ихьаан, ргәы – игәын. 
Убри азыҳәан ихьӡ-иҧша 
Шьҭыҵуа ихалон есымша. 

Бара ибзыҧшын аҵара, 
Бымҩа аҿын хара ацара... 
Шәышкол дҭан убас хәыҷык. 
Хәыҷык, аха цәа ҭачык. 
Уи қәралагь зегьы дреиҳан, 
Ауралагь зегьы дреиҳан, 
Имч-лшагьы ҕәҕәан убас, 
Дназыхьӡаз дытҟәан убас. 
Ӡыхь рхәашь, ҳәынҵәа ҭаҧал, 
Хьӡысҳәагь иман Мырҕьаҧал.
Акка-ккаҳәа ианас аҵәҵәа, 
Раҧхьа ддәылҟьан дгәырҕьаҵәа 
Ашҭа дҭалон амца аркы,
Иеиниҟьон аӡҕабцәа рхы, 
Рхылҧақәагь рыхҧаа инаршә, 
Аҷкәынцәа ирзиуан шьапҿаршә. 
Алаба-ҟьашь аӡәы ииркуан, 
Даҽаӡәых – ихы ииаркуан... 
Ицәшәон иӡбахә назаҳаз, 
Уи дыҟан абраҟа аҳас.
Илаҧш быҵашәеит бара, 
Нас биҿыҵашәеит бара, 
Изымдыруа нап шаиркрыз, 
Бҩызцәа дрылалон дыҭрыс. 
Ладеи ҩадеи инеимырпы, 
Икны даахауан бнапы: 
”Еинҟьарада абра бкәаша,
Мамзар бызгоит бырхәаша!..”
Уи зегь ицәшәо рыҧсы рӡон, 
Былабжышқәа бгәы иҭаҧсон.
Акласс аҟны шәшаҧхьо зны, 
Ианбыҧхьалак, убас бласны 
Бдәылҧон бан дааиз џьшьаны, 
Иара бдәылигон бжьаны. 

Бахьымгәыҕӡо бымҩа икуан,
Ибзымдырӡо ицгьы ихуан.
Уи  зегь ицәшәо рыҧсы рӡон, 
Былабжышқәа бгәы иҭаҧсон. 
Багьшымгәыҕӡоз ус абра, 
Убасҟан даацәырҵит Иара. 
Уаҩ иимгәыҕьӡоз – дигәаҕьит, 
Мырҕьаҧал дмыҳәҳәеит, дмаҕьит. 
Дшәыргәындазаарын иара,
Иаҳра аҵыхәагь ҧҵәеит абра.
Быҧсы ҿызхыз убри аҽны, 
”Ҭабуп!” – бҳәеит бнеиҿаҧшны. 
Браҳаҭӡа аухагь бахьиаз, 
Мырҕьаҧал ас данзыриаз 
Убас бизхәыцуан иҭкааны, 
Убас бизхәцуан ихааны... 
Уи дфырхаҵан дбыҧхьаӡон, 
Цәанырра ссиркгьы баӡон... 
Ашьыжьгьы убра снаӡаны, 
Дызбандаз ҳәа бцон бласны. 
Банынҭалагь уа амӡырха, 
Дахьыббаша, ихы бзырха, 
Иаргьы дгылан дыбзыҧшны, 
Бхы лабырҟәит бнеиҿаҧшны. 
Быгәгьы абжьы баҳаит абра, 
”Мшәан, исыхьи?” – бҳәеит бара...
Уа арҵаҩы даҿын акы, 
Бара хәыцрак быхҭакы
Шәахьыҟаӡам џьа багон,
Бара бхаҭа ссирс иббон. 
Еҳ, бышҧазыҧшыз аҵәҵәа,
Аха иҧшын ус, иара нҵәа!.. 
Уи аккаҳәа абжьы ангагьы, 
Раҧхьа бындәылҟьеит зегьы. 
Иаргьы ддәылҟьан дыбзыҧшын,

Бхы аалабырҟәит бнеиҿаҧшын.
Џьара ибхашҭыр бара ашәҟәы, 
О, исыхьзеи ҳәа бхы ларҟәы 
Быҩны бышнеиуагьы убра,
Уи кны даабҧылон Иара.
Бҩызцәеи бареи даҽазны, 
Абаҳча шәынҭалар шәеицны, 
Аҵәа ҟаҧшьқәа ҿыхны абра, 
Игәыдкыл даабҧылон Иара.
Бынхьаҧшыцҧхьаӡагьы абра, 
Бышьҭахь дгылан ббон Иара.  
Бхы бааҩахацыҧхьаӡа абра,
Баҧхьа дгылан ббон Иара. 
Уи қәралагь бара дбеиҳан, 
Уи уралагь бара дбеиҳан. 
Аха убри аҽны инаркны, 
Бара иббон шәеиҟараны,
Убасҟанҵәҟьа зымҩа ихеит 
Ба быҧсҭазара, аҽакхеит. 
Ихәлар – лассы ишар бҭахын,
Ишар – лассы имыхәлар бҭахын.
Ҽнак шәырҵаҩы  дахьыҩназ, 
Днылагылеит ашәгьы днас. 
Аха ауада хәыҷы ҭацәын,
Нас блала аҧшаара даҿын.
Ус,аа, шәтетрадқәагь ибеит,
Иаамҵеихалан днеимдеит.
Иагьрылиҧааит быхьӡ зныз,
Цәыӡк ибазшәагь, Анцәа иныс!
Нас ашьшьыҳәа инеихирҧхьеит,
Ибла ҵарқәагь нахирҟьеит,
Аха ишамаз аниба агха, 
Уи дцар еиҕьишьеит хагәха. 
Нас иеиҧшыз ҩыгала убра, 

Зегьы ааириашан Иара, 
Арбага ббартәгьы иҟаҵаны, 
«Бымццаклан!» – ҳәа нанҵаны, 
Ихьӡ наҵаргыл – инаиркит, 
Нас уиакәхеит, дыццакит... 
Арҵаҩы дныбжьала арад, 
Досу ианилҭа итетрад, 
Иахьеихбырҧхьаз бара бтәы, 
Абра ибыҧсахит быҧштәы. 
Быгәгьы ҭыҵуан еисӡаны, 
Аха бтәан быҧсы ӡаны. 
Убри ахҭыс хәҷы инаркны, 
Быхгьы-быҧсгьы зегь азкны 
Инапҩымҭа рылаз зықьгьы, 
Уи нарылбкаауан зегьы.
Уа аҩныҟа арбагагь ганы. 
Уи зқьынтә былаҧш ахганы, 
Убасгьы ибыман иҵәахны,
Уажәы-уажә иббар бҭахны... 
Ирыман кәашарак еиҿкаа, 
Избаз игәы агартә иҿкаа, 
Уа зегьы идырҵо, драҧыз.   
Иаргьы даман еиҳабыс.
Уахь инабыхеит баргьы. 
Ирзымбатәбарахан зегьы
Баацәырҵра џьашьо иазҧшын, 
Кәашарак ҳәа убас баҿын. 
Баҿын, аха бҧырҧыруан, 
Баҩ быламшәа бтитиуан... 
Абраҟа инеилых-иааилых
Ицкәашозгьы наҟ дналых, 
Иареи бареи шәнеивагылт,
Аҧыжәара шәарҭ иаанкыл. 
Арҩаш ҭаҽҽоушәа аҵауыл, 

Амца анарклак уа адауыл 
Шәеивагьежь убас шәкәашон, 
Кәашаралагь аҵх шәыршон, 
Кәашарала амра шәырҧхон, 
Кәашарала агәқәа шәырҧхон. 
Кәашарала агәқәа шәытҟәон. 
Шәыбзиабарагь аҽарҕәҕәон. 
Ихәлар – шомызт бара бзы, 
Ишар: «Умхәлан, абааҧсы!» 
Аха уи ицкәашоз уаанӡа, 
Иааибадырны ргәырҽанҵа, 
Рыбыз шҳамқәа аус ддыруит, 
Амра шҧхоз ақәа адыруит. 
Зны имацәысит, иаадыдит, 
Нас ихысит, иаанартит 
Аиқәаҵәа зҭажьыз агәқәа, 
Ицон ашҳам рҿыкәкәа. 
Ицон рыгәҭакы нагӡа, 
Уа ақыҭа зегь иахьыгӡа. 
Шәгәыкра ссирс иҟаҵаны 
Иргон аҵәы иахаҵаны. 
Бара бҭаацәа рхы рнаркит, 
Иара иҭаацәа ргәы днаркит. 
Наҟ-ааҟ иахыхуа рҿы ацәа 
Иагьеиқәырҭәеит аҳәынҵәа. 
Аха шәыбзиабара цқьан, 
Уи аҧырхагахара цәгьан. 
Шәашҭа дааҭалар аӡәы, 
Бара ибыларҵон уа аҵәы 
Барҵәыуартә уажәы-уашьҭан, 
Зегь акоуп Иара бгәы дҭан. 
Бшыҟазгьы ба быкруҩны,
Зегь кранырфауаз аҩны,
Уа илбаауамызт аҿаҵа. 

Бҿы иааҭахон иашаӡа. 
Жәабжьк еибыҳәо игәырҕьаҵәа, 
Уаха ианааилатәа аҭаацәа, 
Хәыҷы-хәыҷлагь быҽӡаны, 
Буадахь бцон быҧсы ӡаны. 
Бхала аҟазаара бҭахын, 
Игәы – бгәын  уи, ихы – бхын. 
Уи изхәыцра – уаҳа акгьы, 
Ба ибҭахымызт зынӡагьы. 
Убас шәыбзиабара ҧшьан, 
О, изҳәада уи аҟны бжьан?! 
Ашкол ахь бцомызт уажәы, 
Аҩны багьтәамзи беиқәшәы. 
Аха иҭамгыло шәыгәқәа, 
Ишәыбжьысуан маӡа шәҟәқәа 
Бҧыруа бцон уажә ӡаагара, 
Уа дшыҧшыз бдыруан Иара. 
Багьынкылшәеит – бнеиҿаҧшит,
Былабжышқәагь набҿажжит... 
Уа ибымпыҵҟьаз агәыгәым, 
Абжьы ахылҵит ишакәым. 
Иара дгылан дшанханы, 
Бара бышҟа ихы рханы. 
Мчыкгьы шәакын шәырхханы, 
Шәцәажәон шәыҧсы еилаханы. 
Шәцәажәон, аха аума шәҳәон, 
Шәыбжьара аӡыхь хәыҷ шәаҳәон.
Шәцәажәон, аха ссирк шәаҿын,
Абнарагь гәырҕьаҵәа иҧшын. 
Шәцәажәон, аха амбатә шәҳәон.
Иаашәыкәырша аҵар шәаҳәон. 
Шәцәажәон, аха шәхы шәҟажон 
Амра ссиршәақәа илашон. 
Еҳ, иагьшҧабҭахыз бара,

Зынзаҵәык уи инап акра!..
Иагьыбгәаҕьит, бнақәацеит. 
Шьаҿак ишҟагьы иҟабҵеит. 
Дазыҧшызшәа убри Иаргьы, 
Аҿааирхеит уа инапгьы. 
Ҧшакгьы сит абҕьы ҿзыршәоз... 
О, убасҟан реиҳа бзыцәшәоз
Шәгәыла ҧҳәыс мыжда шәылбеит,
Шәылбеит – арҵәаагь ааҭлыргеит...
Уа-а, исыхьзеи ҳәа сара хса, 
Бангьы иҭылхит уаҟа лса, 
Нас ишьҭылҧаан уа лкасы, 
Агәашәгьы  дыҭҟьеит лассы. 
Убра бабгьы иҟамч ҧҵаҵа, 
Иҽы инахҟьеит: апҟаца!
Ицон  шәымшқәа хьанҭаны.
Аха шәгәыҕра  аҧсы ҭаны. 
Абыз шҳамқәа –  амч зауз, 
Абар, урҭ иҟарҵаз ус:
Уаҳа аназымчҳаӡа игәы 
Ибзиҩит асалам шәҟәы. 
Убас иҩит, аха аиқәаҵәа, 
Алаҳарҭ  еиҧш ибхыхны бцәа. 
Бангьы днадкыл, бабгьы убас, 
Игәы инархьыртә еиҧш избаз. 
”Абри зҩызгьы – абри иоуп, 
Уи ззиҩызгьы – абри лоуп!”
Иааицәажәан бышәҟәы хдыртит, 
Рыбызқәа ашҳам дыртытит. 
Ашәҟәы иаҳәон аиқәаҵәа, 
Дара ччон уа игәырҕьаҵәа, 
Аӡә даҧхьан илыҭо аӡәы, 
Наҟ-ааҟ ишәылаҵо аҵәы. 
Рышьҭахь бгылан бырзыҧшын, 

Рыцҳа аҵәыуарагь баҿын...
Ашәҟәы  изамыҧхьо рызхара,
Ргәы  иазымҳәо рызхара, 
Уа ианақәиҭха рыбз ахы, 
Иааннажьуамызт џьара акы. 
Рышьҭахь бгылан бырзыҧшын, 
Рыцҳа, аҵәыуарагь баҿын... 
Ус, даахьаҧшны аӡәы былбеит, 
Нас уи арҵәаагь ааҭлыргеит. 
Деихан зымҩагь дыццакит... 
Егьырҭ усысгьы брымкит, 
Иршәны инабымҵаршә ашәҟәы, 
Уа ибыхәаҧшуа лахә-лахәы, 
Бхы-бшьапы зегь ааимданы, 
Наҟ иагьцеит ргәы рданы. 
Бара бгылан бырзыҧшын, 
Рыцҳа, аҵәыуарагь баҿын... 
Нас иаашьҭыхны ари ашәҟәы, 
Аха иадмырҕәҕәала бгәы, 
Аҩныҟагь бцон быҭҟьаны, 
Ахьшь кәҷышь еиҧш бшәаҟьаны. 
Бцон аҵәыуарагь баҿын. 
Амра ҭгылан ибзыҧшын... 
Абыз шҳамқәа – изуа мбатәы, 
Изҳәо дарбан шәара шәтәы?! 
Ааҧын ҧшӡахаргьы оумашәа, 
Шәагоит, ҳаҕеиҭа, агәыҧжәа. 
Аҧхынгьы – аарҩара агәазы, 
Ирыҵабом шәыбзқәа аӡы. 
Ҭагалан царгьы еикәаҭәы, 
Шәара ишәымҵәом аҳәатәы. 
Уа аӡын ҳҭааргьы ӡынҵас, 
Шәыҭра шәҭагылом зынӡас. 
Акәтаҕь агәаҿы ахәыц жәбоит, 

Шәыбыз шҳамқәагь ахәы ргоит.
Аҳәыҳәқәа иреиҧшыз ахәыҷқәа,
Иҵысҵысуаз уаҟа зыгәқәа
Изышьақәымгыло бзанҵы,
Ишҳамшәыркит рыҧсынҵры!.. 
Агәашә баалаххит бара, 
Убра багьаалахеит бара. 
Аҧхаррақәагь цеит ҳәа наҟ, 
Амца нҭарҵан  ауаџьаҟ; 
Ирымбарц аҩнуҵҟа иҵәахыз, 
Уи ипатреҭ, ишәҟәқәа ибызкыз 
Уа аҿҿаҳәа иаҿын абылра, 
Убра багьынхьашьшьит бара. 
Амца ақәҵәашо бгәаҵа иакын, 
Ишыбкыц ашәҟәы еиқәаҵәа бкын...
...Уа аҭакар наҟ иҧхаҵо, 
Аҧсҭазара аҧсгьы ахаҵо 
Ҳабжьара аӡыхь хәыҷ шәаҳәон, 
Иазҳәауазар – иагьа аҳәон... 
Аҧсабара ссир ари аӡыхь, 
Абзиабара ссир ари аӡыхь, 
Ба бымацара ибымжәит,
Уи аӡәырҩы ргәаҵа аршәит. 
Убарҭ срылоуп схаҭагьы, 
Уи акәын сымшқәа рхадагьы.
Сара  бара ашьха бызбеит, 
Убраҟаҵәҟьагь агәра згеит
Ссиршәақәа азҳара бшаҿыз,
Ссирӡакгьы ҧхьа ишыбзыҧшыз. 
Аха издыруадаз зынӡагьы, 
Уа абри бара ахәыҷӡагьы 
Абзиабара  амцагь быкны
Абылра  ишаҿыз быхҭакны?! 
Сара сқәыҧшын  – ба бхәыҷын, 

Ашьхақәа аҧҭақәа рхачын, 
Гәала дук амазшәа Ерцахә 
Иҧшын алахьгьы еимаџахә.
Қәсырҧа иҧан арҩаш цон, 
Акаҧкаҧ абжьы хнаҵон.
Сара ашьшьыҳәа сыҽӡаны, 
Арҩаш ахықәахь сцаны 
Аӡеибафарагь сазыҧшуан, 
Сӡеибафарангь сеилашуан. 
Сызбылуаз аҿҿаҳәа абра 
Сҿаҧхьа даацәырҵуан Лара. 
Уи сара сыҧсы лфахьан, 
Уи сара сыгәгьы лгахьан. 
Иаахәлар – Лара ҧхыӡ дызбон,
Лнапы данкны џьа дызгон. 
Иаашар насыҧк сазыҧшын, 
Ианша – зымҩа ацара иаҿын...
Сара слышьҭан – Лара дцон, 
Слыхьӡеит шысҳәоз дкәараҵон, 
Иаҳагь уи сгәы санаргон, 
Иаҳагь бзиа дыснарбон. 
Исзеиҧшны шьхагьы – гагьы, 
Исыхан сагон ҧхьаҟагьы. 
Сшалоу хәыцра хаак ҧшӡаны, 
Сышьҭахьалагь быҽӡаны 
Уа исылабҵон бара аҵәы, 
Иҟалоз бдыруазшәа уаҵәы... 
Иаҿын ашықәсқәа ацара, 
Шәыҩны снанагеит сара. 
Уа зегь еизга жәҩан даҧшны, 
Бабду дныҳәауан аҽны. 
Са блала аимдара саҿын, 
Сара бара сыбзыҧшын. 
Аха быҟамызт џьаргьы, 

Сааҳәыҵәыҳәыҵәуан зынгьы. 
Жәабыжь ссирӡак аӡәы иҳәон, 
Исымбаӡакәагь сҿанаҳәон. 
Зегь еилысуа акака ирҿын,
Сара бааира сазыҧшын,
Аха џьа быҟамызт бара.
Ус, бабду ҿааиҭит абра.
Икын уи агәы-агәаҵәа,
Ацқьа ҭыҧаҿ диҳәо Анцәа:
– Уа-а, Анцәа ду, зылаҧш ҳху,
Уара иаҳгәыҕроу, уара иаҳху,
Уа-а иҟалозар, уааӡырҩы,
Абарҭ  сзызааӡаз еиҵаҩҩы,
Убла-хаа  рхыз есымша,
Насыҧ змам –  насыҧ изша...
Ршьамх арс изыҧшын зегьы,
Аха ба быҟамызт џьаргьы. 
Уи раҧхьа иагьгәалҭеит бан, 
Ус, сылаҧш бықәшәеит, абан!
Ӡаагамҩала бгәыгәым кны.
Быҩхаҵәрылеит быццакны.
Ҳалаҧшқәагь ус инеиқәшәеит, 
Уа аҭакаргьы набҿатәеит.
Ашьха  ҳаицыҟазҭгьы иацы, 
Ишыбҳәара: иҵызеи иҵы?
Аамҭа ҟадыџь шҧацои, ҳаит!.. 
Хышықәса рыла ибызҳаит,
Убас бссирхеит, быҧшӡахеит
Џьоук рыблақәагь набызхеит... 
О, са издыруазма иахьа ас 
Ӡаагара хынтә бышцахьаз, 
Ихааӡа  изызнабгоз блакҭа 
Уа дшыҧшыз Иара ихаҭа?! 
Хаз саргьы  абылра саҿын, 
Сгәаҵаҿ ицәқәырҧон амшын. 

Сыбла дхыҵӡомызт Лара, 
Ишаҿыц иаҿын аплара 
Уа лыбзиабара сызхәаҽыз, 
Есҽны исыжәлон аҽырҿыц.
Сара слышьҭан — Лара дцон,
Слыхьӡеит шысҳәоз дкәараҵон.
Уи иаҳагьы амца снаркуан, 
Кәашымцан сгәаҿы еибакуан 
Нас исзеиҧшны ҩынгьы-бнагьы,
Исыхон, сагон ҧхьаҟагьы. 
Зегь акоуп шәара шәыҩны, 
Жәларак штәазгьы еизыҩҩны 
Уа исылабҵон бара аҵәы, 
Иҟалоз бдыруазшәа  уаҵәы... 
Ахынтә, чаракаҿ ҳаиқәшәеит, 
Ҳҩыџьагь азныказ ҳаицәшәеит.
Уа бышцәажәозгьы хаа-хаа, 
Бара акы багон быҵҟаа. 
Уажәы ибыгын бара убас, 
Багьцәажәон бықәра баҧас. 
Ачара аблақәа ҭыџьџьон, 
Бара бцәажәон — са сыччон. 
О, исыздыруамызт сара, 
Бара сҿаҧхьа итәоу абра 
Абзиабара бызмаз бытәны 
Ишцаз гәырҩала бырҭәны, 
Наҟ-ааҟ ибылны шәыгәқәа, 
Уаҳагь ихьамҳәӡо иҭакәкәа?!
Сара исҵәыуон сара стәы, 
Саргьы изхызгаз уа мбатәы!.. 
Са сыҟамзи Лара лзы, 
Далыхәхәа далан сыҧсы. 
Сара слышьҭан — Лара дцон,
Аа, уажәы-уашьҭан слыхьӡон…
Ус, ҽнак уи аҿа лсырҳәеит, 

Сгәаҵаҿ ак гәырҕьан иҳәҳәеит. 
Аамҭа ссирын – сара истәын,
Сара сҕарын – сара сҭәын. 
Аҵх агәазын – амра ҧхон,
Абахәгьы сҿаҧхьа ирхахон... 
Сыҩны ишкнаҳаз уи лпатреҭ, 
Ҽнак агәыла ҧҳәысгьы илбеит. 
Уиакәхеит, ажәакгьы лҳәеит, 
Сгәы сҭаҵәыуеит, сгәы ҳәҳәеит. 
Слеиқәыблы сагеит ажәак, 
Ахаан иамоуа лыҵшәак... 
Ачара аблақәа ҭыџьџьон, 
Сара сцәажәон – ба быччон. 
Ассир, ҧҳәызбак бан даалгон 
Дысзылҳәарц, ҳаибалырбон. 
Сгәы исанаҳәон – уа иҳәатәым; 
«Ауарбажә дадырбон атәым!..» 
Уа исылабҵон бара аҵәы, 
Иҟалоз бдыруазшәа уаҵәы... 
Ус, ицеит даҽа мчыбжьык – 
Даҽа гәыҕрак, даҽа мчык... 
Баргьы саргьы ҿыц ҳаибабеит, 
Xаҵеи-ҧҳәыссгьы ҳаибагеит... 
...Уа аҭакар наҟ иҧхаҵо, 
Аҧсҭазара аҧсгьы ахаҵо 
Ҳабжьара аӡыхь хәыҷ шәаҳәон, 
Иазҳәауазар – иагьа аҳәон... 
Уажә ҳахьтәаз ахәыцра ҳҽаҭ, 
Уа ҳзытҟәаз ажәытә-аҿатә
Ихьагәгәа ицон ихынҳәны.
...Ҳмаҭацәа ҳзыҧшын аҩны...

Ииуль, 1990 ш.,
Аҟәа

       АЦҲА-КНАҲА

Сартәом, сарцәом ари ахҭыс, 
Схы-сгәы иҭалеит сдақәа ирҭыс, 
Иахьа са сгәы цоит иҭыҵ, 
Иац иҟазма, мшәан, идыс?! 
Аус сызҿыз саҟәыҵт иахьа. 
Ари ахҭыс сатҟәеит ҩаҧхьа 
Ҩежәи ааба шықәса анҵы, 
Исхашҭыпҳәагь сыҟам бзанҵы!.. 
Ацҳа-кнаҳа, акгьы зымчым, 
Уара гәнаҳа умам, џьым!.. 
Ааи, уа узызку даҽакыуп, 
Уара ашьха ӡиас ухыуп. 
Ашьха  ӡиас митә зыхго, 
Амчымха дышьҭҧаа дызго. 
Ҵаҟа уӡы шеилашуа агәгәа, 
Уара инеимоудоит агәқәа. 
Снауқәгылт – уҵыс-ҵысуеит, 
Сара сыгәгьы убас еисуеит. 
Ишеибафац уӡы еилашуеит, 
Саргьы сеилашуа сазҧшуеит... 
...Уара аӡҕаб-ҷкәын кашә-каҷа, 
Ҭагалан мрагьы ухаҷҷа, 
Абрахь уаарышьҭит рҵаҩыс, 
Абригь иаҳәоит узакә уаҩыз! 
Уа ақалақь ахь зегь анцо, 
Арахь уаауан уҽкынҵо.
Уҟанаҵозшәагь уара ҧас, 
Ақыҭагь уаднакылт убас.
Ахәыҷқәа уҧылт игәырҕьаҵәа, 
Ианас  раҧхьатәи аҵәҵәа. 
Ус, имҵыцкәангьы мчыбжьык, 
Унықәсуан еиҧш уа шьыжьык 

Ацҳа аҵыхәагьы ааҵысит, 
Уара унхьаҧшит, уҽурҧсит. 
Иузнымхазшәа џьара лшак, 
Уаҳа иузыҟамҵеит шьаҿак. 
Ацҳа  згәы ҭыҵуаз абра, 
Уа дықәлан дааиуан Лара. 
Дааиуан, аха убас дкахәхәа, 
Илҿахәмаруан уа ашәахәа... 
Мап, уи амра дахаҭан, 
Ашьыжь ссиргьы дахадан. 
Убас ахаа-цәа лыҟәнын, 
Ааҧын анапы-ҧшқа лнын. 
Аиашаз, ссиршәақәа дшан, 
Лыџьымшь ҟаитанқәа мзаҿан. 
Лыхцәҧара арҩаш иацәқәырҧан, 
Амацәаз инкылшәо ипан
Лӡара,  лшьапқәа кахәхәа, 
Лыбла ихыҵуан ашәахәа. 
Ҧшахьык суан — лыхцәы ҧсаҟьон,
Иаҳа-иаҳагь уи дааскьон. 
Уара угәы ҭамгыло уҧшын. 
Блала леимдарагь уаҿын. 
Шәеицны шәнавалт аҧшаҳәа, 
Аҳы, ухаҵазаргьы ак ҳәа!.. 
Шәқәыҧшра ишамазгьы аҳәатәы, 
Уа акы  уагон уатәнатәы 
Угәгьы иауа, иунамыруа. 
Аҧырҧалыкь еиҧш дҧырҧыруа 
Дувагылан дцон Ларгьы. 
О, игәазҭодаз зынӡагьы 
Ишықәымкьысуаз  шәшьапқәа,
Иҭыҧаҭыҧа ицон шәыгәқәа. 
Акгьы шәналацәажәеит ус, 
Аӡәгьы изымдыруа изакәыз, 
Шәагьоунашьҭуан хәыҷ-хәыҷы. 

Иукыз абыҕьгьы рҟәыҷы 
Ухы иакәхшан инкаршә, 
Унеиуан иаҳа угәы каршә. 
Уара уцәажәон –  ла дыҧшын, 
Цәаныррак шәеимдара иаҿын. 
Ҭагалан –  шәа шәзы ааҧынран, 
Быҕькаҧсан –  абҕьы иапытран. 
Уа аӡиасгьы иахгон агәгәа, 
Иатҟәарц иаҿызшәа шәыгәқәа.
Адгьыл  шәышьҭыхны шәакын, 
Иаҳәозгьы еилкаан: “Шәымццакын!”
Ерцахәгьы ахҭырҧа ахаҵа,
Шәа ишәеигәырҕьон, ихаҵа!..
Уара убри ашьыжь инаркны, 
Амҩагь уқәлон уццакны.
Ашкол уагхарагьы аҵкыс,
Ацҳа-кнаҳа уман қәкыс.
Уахан Агантәи уаауан,
Лара уа ахәы дылбаауан.
Ацҳа-кнаҳаҿгьы шәеиқәшәон,
Аӡә дагхарҳәагь егьи дшәон.
Шәеиқәымшәо ҟамлеит шьыжьык,
Шәагьеиқәнаршәон доуҳа мчык.
Шәеиман усура шәеиццон.
Ак еибышәҳәартәгьы шәеиӡон,
Шәалацәажәон шәыгәҭакы.
Ишыҟоугь жәдыруан шәыблакы,
Иҧшыхәуа  иашьҭоу џьара аӡәы
Уи излаиларҵаша аҵәы... 
...Уара аӡҕаб-ҷкәын кашә-каҷа,
Уара баша иубозма аџьа?!
Амшқәа ҭацәы ицомызт ус, 
Уара  бзиа иумбози уус, 
Уҧсы аҿҳәаран арҵаҩра. 
Ирылухырц зегь ауаҩра.

Рмаршәа куа аҵара дурҵон. 
Ус, уа цәаныррак уаӡон, 
Аҧенџьыр ахь уагон лассы, 
Уи уагьаалахон зназы. 
Лара — иақәҵауа лхы ақьан, 
Нахьхьи дыҵагыл адәқьан, 
Аршьын-аршьын ишәаны 
Аба лҭиуан ихыжәжәаны, 
Цәажәаралагь дыхҭакы 
Аӡә длыдхалар ҳамҭакы, 
Уара уахьаҿызгьы аҧшра 
Абырсааҭк еиҭоукуан уҧшра. 
Нас зымҩа акы уама ицон, 
Уама ицон — убас уаӡон... 
Аха уалнахуан аур-ур, 
Иҟалозма аус удмырур, 
Иҿабыҕ-ҿабыҕӡа рхы-рҿқәа,
Уара иузыҧшын ахәыҷқәа. 
Иеигәырҕьаз уара уаара, 
Аха измоузгьы ууаара
Аҳәса хәыҷқәа амца днаркит, 
Иаршаҟьеит, рхы днаркит. 
Еиҳаракгьы уа руаӡәы
Убас иулалҵон аҵәы... 
Уи уара улгәаҧхон азы, 
Иухьыхәхәа иушьҭан лыҧсы. 
Аха угәы анлызца ҽаӡәы, 
Иулхны иулалҵоз аҵәы, 
Дааины увараҿ даагылт
Уа, ақьаҕьариара аанкыл. 
Ари аӡҕаб ас дыҧшӡаны,
Убас ахаа-цәа лыҧшҵаны, 
Араҟа дыҟанаҵ ҧсынҵры 
Ҳауӡом лҳәан уи бзанҵы, 
Ҳнымхароупҳәагь ҳҭыџьҳаны, 

Дыцхырааҩхеит зегь чҳаны. 
Убри инаркны уи ҽаӡәхеит, 
Нас изҳәада уаргьы узаҵәхеит. 
Дудгылт убас дыҕәҕәаны, 
Шәыгәқәа еилалҵарц итҟәаны. 
Шәара шәзыҳәан ашәҭ лыҟәшәон, 
Шәахьымгәыҕӡоз шәеиқәлыршәон. 
Ашьыжь шәнеира дазыҧшын, 
Лгәы ҭамгыло акы даҿын. 
Шьыбжьон лара шәхәы ҟалҵон.
Уа днымхози, шәлыма дцон. 
Шәқьаҕьариа убас деилахан...
Шәа шәцәажәон шәыҧсы еилахан.
Убасгьы ишәыман аҳәатәы.
Ссируп абзиабара атәы:
Уи азхарак ҟалаӡом,
Уи аҿҳәарак ҟалаӡом.
Шәеицәажәон, еихәлан шәыҧсы,
Шәнаҩс еибафо ицон аӡы.
Нҵәара зқәым акы шәаҿын,
Абна  алымҳа кыдҵа иҧшын.
Шәцәажәон шәгәы ччо-иҭыҧсаа,
Ишәыцеихырҳәаалон  аҧсаа.
Шәқьаҕьариа убас деилахан...
Шәеицәажәон  шәыҧсы еилахан. 
Уа амла абаҟаз — ихаран,
Шәа шәкрыфара  — ҽырбаран.
Аамҭагь еиҧшын аҧсаатә, 
Аха игәазҭодаз уа асааҭ.
Шәара ишәыцын, шәара ишәтәын,
Шәара бзиабарала шәҭәын...
...Уара аӡҕаб-ҷкәын кашә-кача, 
Абзиабаразы иумбози   аџьа?! 
Ишакәым цәажәарак ҟалан,
 Иугәаламшәои дшаазгьы лан?!

Зегь лыгәҩаран, дырҿаҧшны 
Лыҧҳа длыцхәаахәҭуан аҽны. 
Уцәаарак дазыҧшын Лара, 
Абылра уаҿын Уара. 
Аха аҵыс-мҩас лбон ан, 
Уи аҽны убас дыџьбаран. 
Аха иауазма ҽнак думбар, 
О, абар иухәыцызгьы, абар? 
Агаз-маҭәа хәыҷык иркны, 
Душьҭит иааигарц дыццакны. 
Агаз уалыр гылан насҭха, 
Адәқьан ашьҭахь, шамаха
Уаҩы имбаратәы днаҧшны. 
Уара угылан уаҟа уҧшны. 
О, уи газҭирагь данааи, 
Уара  убас угәырҕьеит, ааи! 
Изҭахыдаз, џьым, агаз... 
Ахәыҷгьы дцеит, ссирс избаз. 
Уи ауалыр дугьы аханы, 
Шәцәажәон шәыҧсы еилаханы. 
Шәеибамбацызшәа мызкы, 
Шәара ишәзымчҳакәа мышкы. 
Шәцәажәон шәыҧсы еилаханы,
Амра ҭгылан уа шәханы. 
Акы-заҵәык – аамҭа цон, 
Уи ангьы лгәылҽаннаҵон.            
Уиакәхеит, гәҩарасгьы икны 
Дагьаакылҟьеит дыццакны. 
Шәара ижәбодаз – ла шәылбеит, 
Шәылбеит – арҵәаагь  ааҭлыргеит.
Зегьы иаарылаҩт  ахәанаа.
Адырҩаҽны лашьцәа анаа. 
Уара аӡҕаб-ҷкәын кашә-қаҷа, 
Умқыџь-қыџьуа, умқач-қача, 
Уҽаарҟасан, уа уҽынкыл, 

Ишахәҭаз еиҧш урҭ урҧылт. 
Уҟамлеит уажәа еилахәаны.  
Убасгьы уакын урҕәҕәаны 
Уа ари абзиабара ҧшьа. 
Иухәаҧшуан даргьы иџьашьа. 
Урҭ рнапаҿгьы умҧсырцы 
Ануҭахха, абрантә уцарцы 
Уа иудырҵеит иааҧҟаны. 
Угылан Уара ушанханы. 
Мап, анакәха, иахьа инаркны 
Шәааиҿаҳаргьы мҩак аҟны, 
Уара ухы шыргоз ихҵәа 
Абраҟа иуарҳәеит иаахҵәа. 
Уара угылан урзыҧшын, 
Амақаррагь дара аҿын. 
Аха уҿымҭра ссирс ирбеит, 
Ауаҩгьы дышьҭны дааргеит 
Шәеиҿадыргыларц абра. 
Илдырҳәоз, рыцҳа, Лара? 
Знызаҵәыкгьы уналҿаҧшит, 
Ухы аамысҭашәан иааурҧшит, 
Убасгьы роуҳәеит иааҧҵәаны:
Ухы ргозаргь иаахҵәаны, 
Уара ушыхиоу ианаҭаху, 
Уара ушнеиуа иахьаҭаху, 
Амала, уажә дцааит Лара!.. 
Убас иагьыҟаҵан абра... 
Адырҩаҽны дҧыр-ҧыруа, 
Ацҳа-кнаҳа дыр-дыруа 
Дахьаақәлаз илбеи дыҧшны? 
Уара угылан улзыҧшны!..
...Уара аӡҕаб-ҷкәын кашә-каҷа,
Уара баша иубозма аџьа?! 
Наҟ-ааҟ еибатҟәан шәыгәқәа, 
Наҟ-ааҟ шәагьшыҟаз шәгәыкуа 

Аамҭагь уаҳа ишәнамыруы,
Амч ҿыц шәиҭазшәа адауы, 
Шәеиман уажә Агаҟа шәцон, 
Шьыжь ишышәыӡбаз ҟашәҵон. 
Ҷкәыни-ӡҕаби шәеилаҩҩын – 
Шәагьмаҷын, шәагьрацәаҩын. 
Уара угәы ҧыруан акыс, 
Уара ухылҧа иҭан аҵыс, 
Аха шәавтобус гәагәон,
Ҭыҧ змамыз ауаа еигәон. 
Шәышгылазгьы шәеивҵаҟҟы, 
Уазхәыцуан Уара уразҟы. 
Насыҧ умангьы ухы убон, 
Иахьа аркьыл мҵҧааны иугон. 
Амба азааигәахара уаҧшын, 
Угәгьы аҭамгылара иаҿын: 
Уиҳәон Анцәа ду ушьапкуа: 
”О-о, арахь саазгаз сшьапқәа, 
Адгьыл шәагмыз ҧхьаҟагьы. 
Иахьа сшәыргәырҕьеи шаҟагьы!..”
Зны угәы ӡыӡон, зны иурыҕәҕәон.
Шәавтобус мыждагь гәагәон... 
Ауаа рыжәпараҿ дыкҿырххо, 
Ла дахьгылаз дыхәцәырххо, 
Ишылзымхозгьы уа лыҧсыҧ: 
”Дыҟоушь сеиҧш измоу насыҧ,
Исҳәахьазаргьы иагьарааны, 
Сыҟан ари амш збараны!..”
Уаргьы ухәыҵҧш уналҿаҧшуан.
Абжьы-рацәа араҟа ишуан,
Ауаа-рацәа араҟа еигәон,
Шәавтобус  мыждагь гәагәон...
Шәарҭ згәы иҭаз аҽакы,
Иааныжь шәҩызцәа рыбжакы,
Уа ишыҟашәҵац есқьынгьы.

Аҧсшәа рашәҳәақәан зегьы:
– Шәабацои? – ҳәа ианшәызҵаа,
Азныказын  шәгәы нҭыҧсаа: 
– Агаҟа ҧшахьырсра ҳцоит!.. –
Еицышәҵазшәа аҭак ҟашәҵоит.
Аха издыруада шәгәы иҭаз,
Уи аҩызаҵәҟьан ашәҟә ҭаӡ?!
Иахьа ашьыжь шәанеиқәшәа уа,
Насыҧ шәиааины, шәымшәауа,
Иагьеибышәҳәеит шәгәы ҭыҕьҕьа:
”Иазхоуп, ҳаибагоит иахьа!...”
Ирдыруазма ари зегьы? 
Шәҩыџьа-заҵәык, уаҳа аӡәгьы! 
О, иахьанӡагьы ари маӡан, 
Ҩежәи ааба шықәса цан,
Нас ауп иансаҳаз саргьы, 
Хҩык ирдыруа – рдырт зегьы. 
Шәавтобус неины игәагәо, 
Ауаа ҭыҵуан уажә иеигәо... 
Иҿыхааӡа ҧшахьык суан,
Уахьгылаз угәы ҵысуан. 
Адырра зуҭахьаз аҽны, 
Уа игылан машьынак ҧшны. 
Хә-шьаҿак – уа анаӡаразы, 
Еимгеимцарак – аамҭасы... 
Уҩызцәагь ааудкыл зназы уа, 
Ҿаауҭырц  уқьышә ҵыс-ҵысуа: 
”Ҳарҭ хаҵа-ҧҳәысс ҳаибагеит!..”
Аха иумҳәацкәа ассир убеит,
Ушанхангьы угылан иџьшьа:
Шәаҧхьа дгылан лаб иашьа
– Шәабаҟаз? –  Лара длызҵааит.
– Ҧшахьырсраҳәа зегь ҳаицааит!..
– Ҧша... – дааҿахазаргь зназы:
– Шәнеи, абнаҟа шәҭал лассы!–

Уи амашьынагь надирбеит. 
Ахьшь шьҭаст – акәҷышь агеит...
...Уара аӡҕаб-ҷкәын кашә-каҷа, 
Нас иубозма баша аџьа?! 
«Иахьа иамузаргь – уаҵәы 
Сара истәуп, исҭом аӡәы!» — 
Агәыҕра  ухангьы уагон, 
Анасыҧ  мҩашьахуа иубон. 
...Ус, игәырҕьахәыз шьыжьык, 
Сара исыхо доуҳа мчык, 
Сытҟәаны сшагоз акы,
Снықәгылт  ацҳа-кнаҳа ахы. 
Снықәымсыцкәан уа санхьаҧш, 
Илыман дааиуазшәа аӡхьамҧш, 
Уи дықәхх дааиуан Лара,
Аха уабаҟаз, рыцҳа, Уара? 
Ааи, уҟамызт уцахьан. 
Сара сналҧылеит снаскьан.
Уи данхәыҷызгьы инаркны, 
Дсымн сара сгәы дҭакны. 
Иналаршә-ааларшәны дызбон, 
Иналаршә-ааларшәны дсыӡбон. 
Дызбацыҧхьаӡа убас дыҭәуан, 
Цәанырра ссирк сатәнатәуан. 
Аха исҿагылон уа маӡак,
Зыӡбахә сҳәар сҭахым зынӡак, 
Уажә ҳахьнеиуаз ҳа ҳаицны, 
Сгәы убас иеисуан иласны. 
Исцәыхьанҭан акы аҳәара, 
Лара, акымзарак Лара!..
Сҿы акы ануало, даҽак ҳәа
Наҟ ҳанысит аҧшаҳәа. 
Ашкол баҳчагь ҳанҭагылт, 
Шәҭы  мацаран ааҧын ҳҧылт.
Ус, ҳагьыныҩналт акласс, 



439

Лпарта раҧхьа дызхатәаз 
Аброуп лҳәан ислырбеит, 
Саргьы снеины снахатәеит. 
Дыҧшуан Лара астол дахагыл, 
Лырҵаҩ  леиҧш амчрагь нкыл. 
Уажә сара даҽа уаҩын, 
Зҵатәы ззеиҭамҳәоз ҵаҩын. 
Схы сазгәааит, схы саҕьит, 
Нас уиакәхеит, изгәаҕьит: 
«Сара исҭахым ба бжьара 
Иашоуп, снеихьан кырџьара, 
Аха зегь рҟны агәашәқәа аркы, 
Стәаны схәыцны, сымццакы, 
Сақәтәан абзиабара аҽы, 
Сымҩахыҵит бара бҿы. 
Исымоу – сыхьӡи сыжәлеи еицуп,
Даҽакы сҳәар – зегьы мцуп!..» — 
Сцәажәон уа иҭамгыло сгәы,
Дгылан Лара лхы ларҟәы.
Илҳәаӡомызт уаҳа ажәак,
Уажә саҧшымызт саргь аҭак,
Ҳахьаадәылҵыз уи аҽны,
Уара угылан уаҳзыҧшны.
Уаҳа гәҩарасгьы усымкӡеит,
Шәеизааныжьны сара сцеит..
...Уара аӡҕаб-ҷкәын кашә-каҷа,
Нас иубозма баша аџьа?!
Избац ауп ҳәа ухы умаҕьы,
Уҧшын, рыцҳа, уаҵәахьы.
Уи илышьҭаз ӡәыр убахьан,
Аха илҵшәадан, агәра угахьан.
Лус данаалгауаз  есҽны,
Ҷкәынак дгылон дылзыҧшны.
Убас ихахәы бырфын ҳәан,
Убас акьанџьеиҧш деилаҳәан.

Акәыбры   авҵамло ихәдхаҵа, 
Ишьапқәа изиацк иҭаҟаца, 
Имаҟа-жәпа иӡара иҭархха... 
Уи днаскьеигауан, аха 
Изҳәаӡомызт, рыцҳа, ажәак, 
Ҿымҭра хьанҭан алушәак. 
Уа ацҳа-кнаҳагьы ахаҿы 
Ианнеи илхалашо лхы-лҿы:
”Угәы иаанагои?” – лҳәон Лара,
Зегь ҟалоит! – иҳәон Иара... 
Егьи илышьҭаз ҽа уаҩын, 
Иара  иқыҭан напхгаҩын. 
Иаҧхьагь диргылозма аӡәы, 
Ма даауазма напҭацәы? 
И-”Волга” цыҩ-цыҩ еиқәаҵәан, 
Иҩызцәагьы убас ирацәан. 
Крыфара дрыҧхьон зегьы,
Иццоз қьафуан есқьынгьы.
Иаргьы дрылаҧшуа наҟ-ааҟ,
Иеиқәа каҳагьы днах-аах,
Зегьы ирылаҵауа аҵәы,
Уа дирцәажәомызт аӡәы.
Иҧсеиҧш диҭахын Лара,
Аха лаб диацәажәон Иара...
Ахҧатәи убас деилагеит,
Чаракаҿ Лара дибеит,
Дхаҵаҩызан Иара нҵәа,
Иааҳәны ихаҧеит аҽны ицәа.
Ҽнакала абзиабара ист,
Изакәызеи ас амч изҭ?
Есҽны лусураҿ даауан,
Илацәажәашагь диркаауан. 
Лымҩа икыр ибомызт цәгьа, 
Уи иҳауан убасгьы ацәҟьа... 
«Сыҧҳәыси схәыҷқәеи ааныжь, 

Сҭалоит лыбзиабара анышь!..
Абас ажәа лниҵон Иара, 
Акыр-кыр дыччон Лара... 
Уи илышьҭаз ӡәыр убахьан, 
Аха илҵшәадан, агәра угахьан. 
Уара абзиабара агәра угон, 
Уи зегьы ишыриааиуа убон.
Аха иҟан уа ҽа маӡак. 
Уара угәы змырҩоз зынӡак. 
Са исыман хьӡы-ҧша хәҷык, 
Зегьы ирызҭоз даҽа мчык. 
Иқәгьежьаангьы иауан аус, 
Аамҭа ауцахуа, џьымхеит, ус! 
Уи иласҳәаз баша исымҳәеит, 
Мызкы аҩнуҵҟалагь дысҳәеит. 
Лус дааҟәых аҩны ддыртәеит, 
Абас зегьы-зегь ааиқәтәеит. 
Мап, аҭынчра нагӡагьы 
Уа иҟамызт зынӡагьы. 
Уара ихьааугон мыцхәы; 
Абылра иалахаз ацгәы 
Уеиҧшын, ушаҟьон, уаӡон. 
Унапгьы инаныҧраа ицон 
Игәырҕьаҵәа иантәалаз аҵыс. 
Уара иудгылазгьы аӡәыс 
Уқьаҕьариа дхәыц цәгьахәыц 
Дахьынҳалон уажә ахәыц. 
Аҵых гәырҕьаҵәа илашон, 
Ахара арҩаш лбааҽҽон, 
Ацәа аҧшәымарц зегьы рзыс, 
Уа ишәаҳәон аҟармаҵыс.
Ашьҭахьтәи ауадаҿ уаха, 
Уа ихаан ицәоз шамаха, 
Уқьаҕьариеи Лареи шьҭан, 
Дшаҵәы-шаҵә уажәы-уашьҭан. 

Лыкәа дҭала, лмаҕра дҭыс, 
Амца ацраҵауа лгәы ҭыҵ 
Зегьы рҿыцуа акы даҿын, 
Абар-абар, акы дазҧшын. 
Уи, лашьа хәыҷы наҟ дыриа. 
Ҳаилгарц ҳаҟоуп ҳәа мариа. 
Лыхцәы лырҳәуан, иҧлыртуан, 
Жәытәи ҿатәи лыртытуан, 
Убас дазыҟалҵон Лара, 
Даҧылартә еиҧш уаха аҧсра. 
Ус, аҵх неиуан агәахьы,
Махәык ааҧҵәеит адәахьы 
Уҩызеи Уареи шәыҽӡаны, 
Шәышнеиуаз шәыҧсы ӡаны 
Аҧенџьыр шәнаҵагылт убра, 
Лыхгьы аахлырҳәҳәеит Лара, 
Шәыбла шанхақәагь неиқәшәеит. 
Уиакәхеит, ибомбан иҧжәеит, 
Аҵх дырцәажәеит алақәа, 
Укны иухарц ушьҭагәа, 
Ак шуҟәуцоз даҽак леит, 
Абас узқәымгәыҕуаз ҟалеит. 
Нас аҧацхахьтә абду дҟьеит, 
Уи азмырхакәа ишәақь ҭҟьеит. 
Алақәа шәышьҭаш шәеиханы, 
Шәцон агәаҩахь шәхы рханы. 
Абдугьы уи гәҩарас икын, 
Алақәа дрыҧхьеит дыццакын. 
Нас иагьнациҵеит абас: 
«Еҳ, ижәла бзиан, афаст!..» 
...Уара аӡҕаб-ҷкәын кашә-каҷа,
Нас иубозма баша аџьа?! 
Уаха уҧҳәызба хаҵа дцон, 
Уи ухы уцәымҕ уҟанаҵон.
Са сҽхырцәажәом зынӡагьы. 

Исхызгахьеит уи схаҭагьы. 
Хышықәса бзиабарала сҭәны 
Сыҟан адунеи зегь стәны. 
Ҳҩыџьагь убас ҳаҧсы еихәлан, 
Ҳанеибамбоз – аҽны ихәлан. 
Абзиабара иатҟәаз зынӡас, 
Амш саҧылон ныҳәаҵас. 
Убас аҧсҭазара сҭахын, 
Ла – дысгәын, Лара – дысхын,
Убас аплан дуқәа ҟаҳҵон, 
Убас ахан дуқәа ҟаҳҵон. 
Убас бзиабаралагь иҭәыз. 
Иҳахьзеи нас уа мбатәыс? 
Ара акәты каркар – ана иҵон. 
Лара уаха хаҵа дцон. 
Уи уаха мал-уаҩык дигон, 
Сара рыцҳа схы еилагон. 
Ақалақь салалан сцон, 
Схала сцәажәауа ак ҟасҵон. 
...О, аӡҕаб-ҷкәын кашә-каҷагьы, 
Убас акәхап, рыцҳа, уаргьы?!. 
...Са сыздыруаз ссирс ирбон, 
Са сыҩнуҵҟа амшын цәқәырҧон. 
Са сыҩнуҵҟа иауан асы, 
Са сыҩнуҵҟа былуан азы. 
Схагәҭаҿы илагон аҧша. 
Схагәҭаҿы еилагон аҧша. 
...О, аӡҕаб-ҷкәын кашә-каҷагьы, 
Убас акәхап,  рыцҳа, уаргьы?!.
...Сцон, амыжда, схы ларҟәы; 
Ашҳам ҭалан иафон сгәы.
Амшын – ӡмахын сара сзы,
Ашьха – бгахын сара сзы,
Адгьыл – гәаҕын сара сзы.
Жәҩан – ҟәараҕын сара сзы,

Сара астудент – зхара мфа,
Сара астудент – зхара мба.
Лара мал-уаҩык дигон, 
Сара, рыцҳа, схы еилагон.
О, аӡҕаб-ҷкәын кашә-каҷагьы, 
Убас акәхап, рыцҳа, уаргьы?!
Уаха уҧҳәызба хаҵа дцон, 
Ухы уцәымҕын, уҧсы уӡон...
...Сара сыгәҭакы наӡон, 
Насыҧ сыман сҟанаҵон,
Сара уаха ҧҳәыс дызгон, 
Снап сыиеҵәахә акны збон... 
...Уара аӡҕаб-ҷкәын кашә-каҷа, 
Баша иубама, рыцҳа, аџьа?! 
...Амра гылоит – иҭашәоит,           
Арҩаш жәылоит – амч ашәоит.
Ажәҩақәа ырласуа иаҳагьы 
Ицоит аамҭа – аҳақьым. 
Ҩажәи ааба шықәса ҵит, 
Аҵеи диит, абырг дыҧсит. 
Ааи, Сара – абду, Лара – анду, 
Гәалашәаралагь ҳанҭәу 
Ицәырган исалҳәеит зегьы, 
Сҟәызгаӡа ус стәан зынгьы. 
Нас иалагеит сгәы абылра, 
Нас илцәымыҕхеит Лара. 
Са исыздырҵәҟьомызт, ҵаны, 
Абас шәшыҟаз шәгәы еизцаны. 
Ҷкәынак длышьҭан – уаҳа акгьы, 
Абасҵәҟьа издыруадаз зегьы?! 
Сара сшыҟоугьы оумашәоуп,
Урҭ санрызхәыцуа абыржәоуп:
...Аҧсуаҵасла ихьӡ шьа,
Ухьыӡ ихьӡылҵеит сашьа.            
...Уахык ҧхыӡлагь ухьӡ лҳәеит,

Хыс исымкит, наҟ сеимҳәеит.
...Зны дгәырҕьан – ухьӡ лҿашәеит,
Илыхьз анылба – деицрашәеит...
Урҭ санрызхәыцуа абыржәоуп,
Сара сшыҟоугьы оумашәоуп.
Шәа шәрыцҳара снаҕрагыл,
Анасыҧ счаҧама иаанкыл?!
Џьым, уара иувызбо акы,
Убасҟан инасықәкны ухы
Исоуҳәазҭгьы ишәыбжьаз зегьы:
«Лара илҭаху?!» – сҳәон саргьы.
Зегьы-зегь убра иӡбахон,
Зегь ҳаҧсҭазарагь ҽакхон...
Са хәыцрак самоуп сыкны:
«Насыҧ, лымоума са сҟны?»
Зегьы ирдыруеит, нас имцым:
Апоет, џьым, имам-ихӡым –
Дырхьынҳало цәаҳәақәак,
Иаҧиҵоит, рыцҳа, шәыҟәқәак.
Уи инаҭар хьӡы-ҧша хәыҷык,
Уи инаҭоит лша хәыҷык...
Уара, изысҭаз сара ацәыӡ,
Уара угылоуп иахьа аӡәыс.
Ҧыхьеиҧш уара укашә-каҷам,
Аха изҳәада – уеилфаҷам?!
Умҩа иаҧгылоз – рҟәҟәахеит,
Уара убас еиҧш уҕәҕәахеит.
Амчгьы умоуп, алшагьы –
Иацлоит уи есымшагьы.
Са   ихьаазго сгәырҩа хҽны,
Ани шәанеибагаз аҽны
Аган ахь иҟашәҵар шьаҿак, 
Зегьы-зегь ҽакхон зынӡак. 
Уа еимгеимцарак аҭаххон, 
Еимгеимцарак – зегь ҽакхон... 

...Са сызлашәыҳәо – зегьы:
Уа ихәыҷӡазаргь иагьагьы, 
Аамҭа баша ишәмышьҭын, 
Мамзар ихышәҭуеит ауардын?. 
...Ацха-кнаҳа, акгьы зымчым, 
Уара гәнаҳа умам, џьым!.. 
Уӡы-мшын шеилашуа агәгәа, 
Уара инеимоудоит агәқәа. 
Аха уи иаҧырхагахо аӡәы 
Инеихьымӡаргьы ауам уаҵәы!..

Ииуль, 1990 ш.,
            Аҟәа

                  АМАТАНЕИРА

                            Смаҭа Саид Агрба ихьӡынҩылоуп

                 I

Уа ахәыҷы дыштәаз аҩны,
Лыбжьы геит.
Ҳналхаххызар ҳаизыҩҩны,
Митә аабеит.
Лангьы дналхалт дыҳәҳәаны,
Деилагеит...

Далаҧсит, рыцҳа, ахәыҷы,
Ҳәҳәарахеит.
Ицон уа ашәаҟьа лҿачы,
Ҳҳәалахеит.
Ус, далҵит уи хәыҷ-ҳәыҷы,
О, ҳаиқәхеит.

Иааит аҳақьымцәагьы еицны,
Уа ҵаны.
Дыбзахеит, ҳамҳәеи, дыҧсны,
Ҳгәы цаны.
Даргь налхалеит иласны,
Ираз-разны.

Урҭ акыргьы дладырхеит,
Дҩадырхеит.
Аха џьа ахы рызмырхеит,
Рымч мхеит.
Лаҧшҵашәаран иаздырхеит,
Ргәы ҳзынхеит.

Стәан акыр сара схы кны,
Сымч мха,

Нас сҩагылан сыццакны,
Схы узырха:
”Сзықәгәыҕрыда, сара нҵәа?”
”Сара – Анцәа!”

             II

Сан дызгаз лгәаҵҕа ҿҵәа,
Уара Анцәа!
Схәыҷра збаанӡа инырҵәа,
Сымҩа ҧҵәа,
Са исықәурххеит унацәа,
Уара Анцәа?!

Саб рыцҳа инапы санҵа
Сан данца,
О, дажьеит рҳәон зынӡа
Илахьынҵа.
Сара сҟноума угәы ахьыҧҵәа,
Уара Анцәа?!

Ицон са сымҩагь кәараҵа,
Аҧсы раӡа.
Игылон сымрагь хараӡа,
Иҳаракӡа.
Зегь убозма, уара нҵәа,
Уара Анцәа?!

Салаҟамзаргь са мбатәы,
Суы-сҳәатәы
Сыманы сахьӡеит сгәыхәтәы,
Сеиҵаҭәы.
Усыхәаҧшуазма угәырҕьаҵәа,
Уара Анцәа?!

О, уаҳа исымҭогь гәыбҕан,
Сумырххан.
Схәыҷқәа абыда инумырхан,
Ҳҭоумырхан;
Сан дшугаз еиҧш лымҩа ҧҵәа,
Уара Анцәа!..

                    III

Убас иааҳадгылт аамҭакы,
Ҳахҭакы.
Башахоит зегь ҳагәҭакы,
Ҳамҭакы.
Ааи, ҳамҭакы, уаҳа мап,
Нас ижәбап!

Хәлар – ашара ҳазыҧшуп,
Аҵых ҧҽуп.
Шеит, аилабылра иаҿуп,
Ҳа ҳаҧшуп.
Гәыҕрагь ыҟам иаҳзааргаз,
Ҳагәқәа згаз.

Ҳаамҭа ҟалан оумашәа,
Иҧыжәжәа,
Ҳхәыҷ рыцҳақәа агоит ашәа,
Агәыҧжәа.
Убас ҳаҟоуп ҳа ҳхаҭагьы,
Уажә зегьы.

Иаҳзымдыруа уаҵә иаанаго,
Ҳахьаго.
Мшәан ҳаннажьуоу ҳамлаго,
Ҳмеибаго?!
Уаҵәахь имҧшуа имҩа ҧҵәоуп,
Дагьеицәоуп.

Иҳаздыруамызт изыҧсаз,
Аамҭа ицаз.
Ҳгәынқьуазаарын усҟан цас,
Ҳарҭ зынӡас.
Лахь ҳаумҭан ҳамҩа ҧҵәа,
О, Анцәа!

                IV 

Иуздыруам зхара ҟалас
Зынӡагьы,
Уа учеиџьыка ҭбаауп убас
Есқьынгьы.
Арахь уара ухаҭа ухәыҷны,
Рыцҳа Аҧсны!

Уара узыҳәа изхызго акры,
Ицқьоу зыҧсы,
Заҟа идуузеи упсынҵры
Дара рзы.
Арахь уара ухаҭа ухәыҷны
Рыцҳа Аҧсны!

Знык избаз ссирс иҟаиҵоит,
Знык избаз 
Уламыс, уи хара ицоит,
Идуми убас.
Арахь уара ухаҭа ухәыҷны,
Рыцҳа Аҧсны!

Еснагь иацлауа аҟара,
Ҳара ҳҟны,
Ухьӡ-уҧша неиуеит хара,
Аҽҳаракны.

Арахь уара ухаҭа ухәыҷны,
Рыцҳа Аҧсны!

Шамаха дцаӡом дхынҳәны
Знык узбаз.
Дашьҭалоит, иргыло аҩны,
Иҧашә-идац.
Арахь уара ухаҭа ухәыҷны,
Рыцҳа Аҧсны!

                   V

Кыр зымчыз – еиҳа иҭаххеит,
Убас деихеит…
Мчы змам – дымчыдан дынхеит,
Деимдырххеит.
О, иҕәҕәам дыргоит деимҵәа,
Иухьи, Анцәа?!

Убла шааҧшуа удгьыл игоит,
Тәымны уибоит.
Унапы ҿаҳәоуп, зегьы убоит,
Угәы уагоит.
О, иҕәҕәам дыргоит деимҵәа,
Иухьи, Анцәа?!

Иухагылоу ажәҩангьы утәым,
Аҳауагьы.
Иара – зегьы, уара – атәым,
Иара – зегьы.
О, иҕәҕәам дыргоит деимҵәа,
Иухьи, Анцәа?!

Ҭоурых умаӡам уеизгьы,
Зынӡагьы.

Уара – атәым, иара – зегьы,
Иара – зегьы.
О, иҕәҕәам дыргоит деимҵәа,
Иухьи, Анцәа?!

Ҳабацәа рыҧсыбаҩ ҳәҳәоит,
Ихьчо ҳџьынџь.
Убри мацара зегь аҳәоит,
Шәыҽшәырҭынч!
О, иҕәҕәам дыргоит деимҵәа,
Иухьи, Анцәа?!

                 VI

Асаби игәыдҵан дыршьит,
Аҿиара аагылт.
Адгьыл ҭагәҭасны игьежьит,
Ашәшьы хылт.
Ҳарҭ ацәажәара ҳаҿуп,
Ус ҳаҧшуп.

Аҷкәын қәыҧш ахы дагеит,
Аҧшӡара ыӡт.
Ажәҩан хәашьит, еилагеит,
Аҟәақ ҳәа ихыст.
Ҳарҭ ацәажәара ҳаҿуп,
Ус ҳаҧшуп.

Ддыргәаҟын абырг дыҧсит,
Аҟәышра игеит.
Иазымчҳакәа адгьыл ҵысит,
Ашьха бгеит.
Ҳарҭ ацәажәара ҳаҿуп,
Ус ҳаҧшуп.

Иацы ахәышҭаарамца иакыз
Ыцәт иахьа.
Иацы аӡыхь хәыҷы зхы зкыз
Ыӡт иахьа.
Ҳарҭ ацәажәара ҳаҿуп,
Ус ҳаҧшуп.

Милаҭк аныӡаара иаҿуп,
Бызшәак ҧсуеит.
Милаҭк убасгьы ихәаҽуп,
Егьи аҳуеит.
Ҳарҭ ацәажәара ҳаҿуп,
Ус ҳаҧшуп.

              VII

Амра иацы еиҧш иҧхаӡом,
Амч хаӡом.
Иҧхаӡаргьы ашәахәа ааӡом,
Мап, иауӡом
Уаныршьуа удгьыл уахырҟьа,
О, агәыҭҟьа!

Ашьха рҩаш аҵа убаӡом,
Еилашӡом,
Адунеи аҧсы аханаҵом,
Акгьы ауӡом
Уаныршьуа удгьыл уахырҟьа.
О, агәыҭҟьа!

Ашьхақәа дагәаӡа иҧшуп,
Ихәаҽуп,
Ахаҳәрҟәареи дареи еиҧшуп,
Ус иҧшуп

Уаныршьуа удгьыл уахырҟьа.
О, агәыҭҟьа!

Ажәҩан аблақәа ҵнархәуеит,
Агәы хәуеит,
Ажәҩан убасгьы илаҟәуеит,
Оума ауеит
Уаныршьуа удгьыл уахырҟьа.
О, агәыҭҟьа!

Ашьауардын ажәҩан иазцом,
Аҵх иазҵом,
Ҳаҿиап ҳәан аӡәгьы диӡом,
Мап, иауӡом
Уаныршьуа удгьыл уахырҟьа.
О, агәыҭҟьа!

                  VIII

Аҟармаҵас хәыҷы шәаҳәаӡом
Зынӡагьы.
Уи ада аҧсабара иаҳәаӡом
Акагьы.
Уи ннакылт зыбжьы гауаз
Ан луаз.

Ацәқәырҧагь агәырҕьа аҿықә
Ишаауаз,
Изазымааит амшын аҿықә
Згәы ҧшаауаз.
Уи ннакылт зыбжьы гауаз
Ан луаз.

Ақәыџьмагь қәылара ишцоз
Ак аҧгылт.

Алабжыш агәы ишҭаҧсоз
Уа иаагылт.
Уи ннакылт зыбжьы гауаз
Ан луаз.

Аҧҳәыс дизыҧшын лгәыҕырҭа,
Лаамҭагь ҵит,
Аха аҧшқа иҭаз амгәарҭа
Иҽирҧсит.
Дааннакылт зыбжьы гауаз
Ан луаз.

Аҳәыҳә хәыҷы згәы ҧшаауаз
Ак аҿаст,
Аҭынчра аман ишаауаз
Уа иаанҿаст.
Уи ннакылт зыбжьы гауаз
Ан луаз.

                    IХ 

Сара атыша ҵлашә сҭахеит,
Са сықәҧоит.
Сеихеит, аха сымч мхеит,
Ак схаҧоит.
Ҿысҭуеит – иаҳаӡом аӡәгьы,
Зынӡагьы.

Салахеит аҵых-лашә ҧуа,
Наҟ сагоит.
Избаӡом ашәшьы еимзырпуа,
Сгәы сагоит.
Ҽысҭуеит – иаҳаӡом аӡәгьы,
Зынӡагьы.

Аҳауа убасгьы иҟәкуп,
Ихәшәыркуп.
Сыхәцәы ҵкааны сакуп,
Сгәы акуп.
Ҽысҭуеит – иаҳаӡом аӡәгьы,
Зынӡагьы.

Аџьнышцәа сыкәшан сыркит,
Сымҩа куп.
Сыцхыраара аӡә дмыццакит,
Ашәшьы хуп.
Ҿысҭуеит – иаҳаӡом аӡәгьы,
Зынӡагьы.

Сҭахеит абааҧсы аҳаҧы,
Еҳ, мракы!
О, изыҧсоузеи аӡә инапы,
Еҳ, мҩакы!
Ҿысҭуеит – иаҳаӡом аӡәгьы,
Зынӡагьы.

                   Х

О, уара ухазымҵо Анцәа
Зынӡагьы,
Иаарҳәны ирхадырҧан рцәа
Уажә зегьы,
Абар иахьиаз ушьапаҿы,
Урзыҧшы!

Ашьыжь амаалықь дышьны
Ашьа рхьыкәкәа,
Ушҟагь инеиуа игьежьны
Икны ацәашьқәа,

О, ирызҭоузеи агәы-агәаҵәа,
Игәаҭ, Анцәа!

Ан длабжышо дыртәаны,
Илҵны ашьа,
Иуашьапкуа зажәа рҭәаны,
Арахь ужьа,
О, ирызҭоузеи агәы-агәаҵәа,
Игәаҭ, Анцәа!

Ужәларгь тәыс уа иҟаҵаны,
Имҩахо рхы,
Уҿаҧхьа аҧсы-цқьа рхаҵаны,
Рџьарқәа кы,
О, ирызҭоузеи агәы-агәаҵәа,
Игәаҭ, Анцәа!

Ҳхалагь ҳаҟазааит ҳәаны,
Егьырҭ зшьуа,
Анцәа дҳацуп ҳәа иҳәҳәаны,
Анышә зжуа,
О, ирызҭоузеи агәы-агәаҵәа,
Игәаҭ, Анцәа!

                  ХI

Аӡә ибарбар ҳгәы ҧнаҵәеит,
Ҳаннарҵәеит.
Иҳәеит, иҳәеит, ҳац аҿеит,
Ҳагьашеит.
Анцәа, ублақәа ҵырхәы,
Дахьырхәы!

Ҽаӡәы иҿы иҭам иҟаҟоит,
Иҟаҟоит.

Ҳлаирхоит, уи ҳҩаирхоит,
Нас дҳаҕоит.
Анцәа, ублақәа ҵырхәы,
Дахьырхәы!

Изымгылаӡоз даҽаӡә дгылт,
Ҳамҩа нкыл.
Иаҳҿагылозгьы драҧгылт,
Инеидкыл.
Анцәа, ублақәа ҵырхәы,
Дахьырхәы!

Ҽаӡә иус цоит иахьакәым,
Ишакәым.
Убасгьы ираҵәоит иҭаҷкәым,
Ианакәым.
Анцәа, ублақәа ҵырхәы,
Дахьырхәы!

Суҳәоит: аҭынчра ҟаҵа,
Иҧхаӡа.
Ҳанхар зымуа ҳаҕҕаӡа,
Дҭарҟаца...
Анцәа, ублақәа ҵырхәы,
Дахьырхәы!

                   ХII

Иацы еизаран, иахьагьы
Еизарами.
Уаҵәы иҟалоит иаҳагьы,
Иараби?!
Са крызур сҭахуп, иауам,
Исдыруам.

Ундәылҵит – оумак рҳәоит,
Инҵәаӡом.
Ухы агоит, улымҳа ҳәҳәоит,
Иҧҵәаӡом.
Са крызур сҭахуп, иауам,
Исдыруам.

Џьоук ана амла рҽадыркит,
Изыхәада?!
Џьоукы русҳәарҭа адыркит,
Ҧсыхәада.
Са крызур сҭахуп, иауам,
Исдыруам.

Акьыҧхь мыжда аш рыхнаҵеит
Ҳаблақәа.
Арадио шҳәацәоз иагаӡеит
Ҳлымҳақәа.
Са крызур сҭахуп, иауам,
Исдыруам.

Адгьыл цәажәоит, оума аҳәоит
Ажәҩангьы.
Ирчҳауазеи, рыгәқәа ҳәҳәоит
Ажәларгьы.
Са крызур сҭахуп, иауам,
Исдыруам.

             ХIII

Са санааҧш иахьа шьыжьы
Сус ахь сцарц,

Ҿыц ажәҩан иаҵан ашәшьы,
Амра бжьарӡ…
Са смаҭа хәыҷы изҳауеит,
Сгәы рҳауеит...

Ҳара аҭынчра ҳаззыҧшыз –
Уи аҭыҧ
Абџьар иааннакылеит ҿыц,
Ҳагәқәа ҭыҧ...
Са смаҭа хәыҷы изҳауеит,
Сгәы рҳауеит...

Анхаҩ рыцҳагь ажәла иҟьон,
Ицәмаа нкыл.
Аха анҭ ахысбыжьқәа ааскьон,
Уа даагылт...
Са смаҭа хәыҷы изҳауеит,
Сгәы рҳауеит...

Уа ахысбыжьқәа шгац игоит –
Аӡә дҭахоит.
Аха ҳгәыҕуеит амш еилгоит,
Амра ҧхоит...
Са смаҭа хәыҷы изҳауеит,
Сгәы рҳауеит...

О, иахьа аҿиара амҩа зкыз,
Уи сасып...
Амрагь гылап ҩаҧхьа ҿыц,
Ҧшаласк сып...
Са смаҭа хәыҷы изҳауеит,
Сдац сҳауеит...

             ХIV

Адгьыл агоит агәыҧжәара,
Акгьы муы

Иҧшын, ицеит еиҟәыжәжәа,
Ақәа аруы!
Анцәа, ирыцҳауп, ихаҵа,
Абри ҟаҵа!

Аӡыхь хәыҷы аҿы шәаҳауп,
Амҩа арба!
Мап, изыччом, иҿаҳауп,
Амра арба!
Анцәа, ирыцҳауп, ихаҵа,
Абри ҟаҵа!

Аҵысгьы ажәҩан аҭахуп,
Абла анхты.
Инаган аҧыркы иҭакуп,
Ашә арты!
Анцәа, ирыцҳауп, ихаҵа,
Абри ҟаҵа!

Аҵла амҵан ахьы ҵәахуп,
Анышә иаҭ.
Ахьы аҧсҭазара аҭахуп,
Амра иаҭ.
Анцәа, ирыцҳауп, ихаҵа,
Абри ҟаҵа!

Аҽаларҧсны Аҧсны акуп
Џьоук ргәаҕ.
Ахақәиҭра-ҧшьа аҭахуп,
Аҧсны гәаҟ!
Анцәа, ирыцҳауп, ихаҵа,
Абри ҟаҵа!

Март, 1991,
Аҟәа

    АИААИРА АШЬҬАХЬ АҚӘҦАРА

Гәыҵхак сара сгәаҵа иҭаҳәҳәа иныҟәызгон,
Еидаран саҵан,
                    сахьыхәнозгьы иныхәнызгон.
 Ус, аҿҳәара анааи, уи сыха-сыхауа, 
Снадтәалеит ицәырызгарц адәныҟа уа: 
«...Стәыла хәыҷы,
                        еснагь ҧхьаҟа инеилаша, 
Аша-еҵәеиҧш дузгылеит аҵеи лаша...» 
Абас сналаган ҿыцк аҳәара сгәаҳәауа. 
Аха ахысбжьқәа еишьҭаххит аҟәҟәаҳәа уа.
Сыҵууааны абырсааҭк ҳбарҵа сныҵаххит, 
Сныҵаххит,
               нас  уиакәхеит,
                                       уа сныҵаккеит. 
Ашьшьы-шьшьыҳәа зегь ахьнеиуаз ҧыхьа уа, 
Ицон  амашьынақәа еивыҟьа-
                                              еивыҟьауа. 
Ицон урҭ хыкәалааны ишзахәауа алада. 
Ицон урҭ хыкәалааны ишзахәауа аҩада. 
Ауаа еилахеит,
                          рыцҳа,
                                     ируа ианақәымшәа, 
Гыгшәыгқәоушәа,
                             ауаа дара  ракәымшәа. 
Лада изцарҭаз – уажә аҩада дахауан, 
Нцәа дхазымҵоз – уажәы инапқәа ираҳауан. 
Абжьы   гон,
                   иаанкылан  зегь рыхәмар-ччақәа: 
– Аҕа дҳақәлеит,
                                шәгәышәҽаныз,
                                                        амарџьақәа!.. 
Ашәеиқәарагь наҿысит Ерцахә –
                                                  ашкәакәа,

Амшын шьҭыҵит инеижәҵо ацәқәырҧа шлақәа. 
Иҳаҧы дҭыҵит Абрыскьыл   –
                                         жәлар рымч   нымҵәа: 
– Аҳы,
            шәнеибац,
                        шәнеибац
                                   аҧсуаа рыҷкәынцәа! 
Ашҳам зҿыкәкәоз иқьышә хшәаақәа аалакыл, 
Аҕа дааины Аҟәа агәашә ҧшӡа даалагылт, 
Еиқәных-еиқәных ар ҳәа иман ахәаҵәҟьа. 
Ишҧа уара,
                днадгылама Аҟәаҵәҟьа? 
Идырма уи аҧсуа илшеи
                                        ир маҷи? 
Сара ихасҵоит:
                         иашоуп,
                                      Егры дырнажьит,
Аха Аалӡга дышҧари иҽавак-ҽавакуа,
Ирыхьзеи Кәыдры ацәқәырҧа еибах-еибафақәа?
Егры дырнажьт,	
                            ашьшьыҳәаӡагь дниасын... 
Мап, џьым, Егры зыгәра угаша ӡиасым: 
Нырцәи-аарцәи уа акакагь наҳәа-ааҳәо, 
Егры, џьым, уажәы-уажә   инаҳәы-ааҳәуеит. 
Уи   ангәрымуа –
                          агәы иҵхауа убарҭаӡам, 
Угәуҽаныз ианыччо   –
                               изҳәада ишәарҭаӡам? 
Исыздыруам џьоукы ирасҳәара,
                                                 исарҳәара. 
Аха ҩаҧхьа иҟалама ара ачарҳәара?!
Ачарҳәара –
                Аҧсны уаҳа иаазмырҕьацаз,	
Ачарҳәара –   
                  Аҧсны аазмыргәырҕьаӡаз. 

Исҳәар сҭахызма сара сгәыла ицәгьа,
                                                              аха...
Зегьы иреицәоуп, џьым, уи данузыцәгьаха!..
Ашҳам  зҿыкәкәоз иқьышә хшәаақәа иаалакыл,
Аҕа дааины уажә Аҟәа агәашә даалагылт.
Ашәеиқәарагь наҿысит Ерцахә –
		                                ашкәакәа,
Амшын шьҭыҵит инеижәҵо ацәқәырҧа шлақәа.
Иҳаҧы дҭыҵит Абрыскьыл –
                                            жәлар рымч нымҵәа:
 – Аҳы,
          шәнеибац,
                          шәнеибац
                                           аҧсуаа рыҷкәынцәа!.. 
Аҟәа, урҭ рҟынтә уззыҧшыз убри акәызма,
Шьыжь уанҿыха
                        ушә иаалаҳартә агәыз ҳәа, 
Згәы ҭырхьахьа ирҧылауаз агәылацәа?!
Наџьнатәгьы ухҭакны урыман ақәылацәа. 
Аха урҭ бжьымшынк ирырны рҿаархон,
Аха урҭ бжьышьхакы ирхыҵны рҿаархон 
Аҟәа, иудыруан аҕа хәымга иҧылашьа, 
Аҟәа, иудыруан Аҧсны хьчауа агылашьа. 
”Мариала ас иаагазар Аҧсны агәеисырҭа,
Аҧсны зегь шгоу иҳамакны  иҳаисрыда?!”–
Уажә абас ҳәо идырцырцыруан раҳәақәа,
Мап анакәха ишәҧеиҧшу ҳәа ҳаҳәауа.
Убасҟан аџыр еиҧш ирҭәо
                                         аихаӡа уа, 
Доуҳамчк иҟоуп,
                           џьым,                                         
                                 Аҧсны зырхаҵауа. 
Изеидымгыло Нарҭаа шәҩеишьцәа еидгылауеит,
Зҳаҧы изҭымҵуаз Абрыскьыл дҳаҧгылауеит.

Наҧҳа Кьагәа ибжьы ҵар гоит:
                                               «Агәылацәа: 
Ас ҟарҵом,
                 шәгыл,
                           иҳақәлеит ақәылацәа!..”
Ашьха баагәарақәа Аҟәа иуҿыкәыршоуп, 
Амшын цәқәырҧарақәа Аҟәа иуҿықәҽҽоуп,
Ӡынгьы-ҧхынгьы аҳра узызуа мрашәахәоуп. 
Абжьы иухылҵуа гагьы-шьхагьы ирашәақәоуп.
Убри азоуп ҳа ҳбыргцәа Анцәа ду изиҳәауа, 
Убри азоуп ҳпоетцәа ашәа зузырҳәауа, 
Жәытә ҟәырҷахак анырба –
                                          џьа имырӡӡауа. 
Ҳа ҳҵарауаа –
                    уара уҭоурых  зҭырҵаауа.
Ҳа ҳгәы иҭамызт бџьарла амч-лша шьҭаҳхрацы, 
Ҳара ҳгәы иҭан Аҧсны ахьӡ-ҧша шьҭаҳхрацы. 
Абџьар –
          ара аҧшӡара иузаҿаргылауам, 
Ара ашьа казҭәаз –
                            Анцәагьы дидгылауам. 
Ари адгьыл – иара ихазыҳәан иалихит, 
Пату ззақәымҵазгьы иҧсҭазара иалихи?
Илаҧш ахуп,
                     абырсааҭкгьы иҵиршәом, 
Анхашьа иақәымшәаз –
                                  хьылабагь иқәиршәом. 
Иахьа абар,
               Анцәа ихьаҧшымҭа иақәыршәа, 
Аҩсҭаа ҳашҭа дҭалт,
                                иаҳәшьаҧа иакәымшәа. 
Абџьар ахы   дҭатәа,   раҧхьа дгыланы, 
Аҧсцәаҳа ичаала, ҿыцырцыр аанкыланы. 
Иахьаалагылаз уа ахымцақәа агәыдырццеи,

Раҧхьа Дырмит Гәлиа ибаҟа иагәыдырҵеит. 
Убасҟан: – Ыыҳ! – аҳәеит
                                            Аҧсны-ҿиа рыцҳагьы. 
Ахгьы накәаҽын
                          иаалаҧшит ҿыцхагьы.
Ашәеиқәарагь наҿысит Ерцахә –
                                                  ашкәакәа. 
Амшын   шьҭыҵит инеижәҵо ацәқәырҧа шлақәа, 
Иҳаҧы дҭыҵит Абрыскьыл – 
                                           жәлар рымч нымҵәа:
–  Аҳы,
            шәнеибац,
                             шәнеибац
                                             аҧсуаа   рыҷкәынцәа!.. 
Аха мап, имгылеит аҧсуаа рхалаӡагь, 
Ааҧхьабжь гон ашьха дуқәа ирхалаӡан:
–  Ҳашьцәа шәарҭоуп,
                                     аҳаҳаи амарџьақәа! 
Кавказ аҵеицәа,
                         шәаарыха шәабџьарқәа! 
Игон ари абжьы ҿаҩагь-шьхагьы еимазакуа, 
Уи раҧхьаӡа рхәы-ржьы аргылт абазақәа:
–  Дадраа,
                 ҳархышьна абжак Аҧсны икнаҳазар, 
Аӡә ҳҽаныҧхьаҳк –
                           иҟалап игәнаҳазар?
–   Аҕа ихьацара уажәы ишәымбеит шәарҭ, аха 
Ҳаргьы ҳшәарҭоуп –
                               Аҧсынтәыла аншәарҭаха!.. 
Аедыгьқәа гылеит –
                               ҳашьцәа гәакьақәа, – 
Лассы ҳархыҵп, – рҳәеит,  ашьха ҧагьақәа!..
–   О, ирацәазаргь ҳа ҳамч-лша агарҭақәа, 
Зегь шәеицгыл! –  рҳәеит, рыцҳа, аҟабардакәа,– 

Даргьы-ҳаргь Нарҭаа дуқәа хархылҵышьҭроуп,
Иаҳуалҧшьогьы тәым лҩак наҳхылмыжьроуп! 
Иац иласыз –
                    иахьатәи уа аҳауа-ца, 
Рхаҵабжь налҟьеит ачеченцәа
			                  ҳауацәа.
– Иац ҳа ҳшәарҭан,
	                   иахьа ирыдгылт аҧсуаагьы,
Шәымшәан,
                   ҳнеиуеит! – рҳәеит, рыцҳа ауаҧсаагьы.
Аҕа данҳақәла дгьылла,
                                     жәҩанла,
                                                 мшынгәыла!
Абар, Кавказ зегь хианы ашьапы ишықәгыла:
–   Аҧсны анаҵаха –
                            Кавказ зегьы аҵахеит, 
 Аҧсны анаиааи –
                          Кавказ зегь фырхаҵахеит! 
Жәлар анеидгыл  –
                          убас иҕәҕәахоит рымч-нымҵәа:
–  Аҳы,
            шәнеибац
                          ашьхаруаа рыҷкәынцәа!.. 
Аҧсны иаҭахуп: неибацарагь рыгума, 
Аҧсны шәарҭоуп: дара шәара рықәума?!
Ахаҵарашәа – ахаҵарахь уи рыҧхьауа,
Зегьы ираҧгылт ҳаҕацәа ргәы рымҟьауа.
Ахаҵарашәа – ашәыргәындагь дзырхаҵауа,
Аџыр еиҧш аҽҽаҳәа изырҭәо аихаӡа уа.
Ахаҵарашәа аҧызҵазгьы афырхацәа роуп.
Иахьа   изызку: ҳамч ҭаҷкәымны араҵәароуп,
Ахаҵарашәа анҳаҧхьа – хаҕа   ихацәароуп!..
Шьҭахьҟа былуа
                          ҧхьаҟа еицралауа амцақәа, 

Ашьамҩа ианыла ицоит ҳаибашьцәа хьамҵӡакәа. 
Амч еиҟарам — аӡә дышәҩыкны дгылозар, 
Абжьас еиҧш дгыгшәыгха аҕа диҧылозар, 
Аҕагьы дшәаны иҿаҧхьа дшьамхгылозар —   
Илзыршои?
                Иҧхьоит иабдуцәа рыбжьы-харак, 
Идгьыл гәакьа инаҭауеит мчы-харак. 
Уи махәҿала аҕа итанкқәа дырҧылозар, 
Дара атанкқәагь шәа-ӡыӡан иаагылозар, 
Иахьаагылогь алҩа ҳанто ирхылозар — 
Илзыршои?
               Иҧхьоит иабдуцәа рыбжьы-харак, 
Ишьха рҩашқәа убас иларҵоит ҿыхарак. 
Аӡә ҩынҩажәаҩык имшьыр ҧсыхәа имамзар, 
Аха арахь   излеишьуаҳәа бџьар имамзар, 
Уи ҳаҕа ицәигартә баҩ ҷыдагь илазар — 
Илзыршои?
               Иҧхьоит иабдуцәа рыбжьы-харак, 
Ижәҩан ихагылоуп, џьым, аҽыҳарак... 
Аҧсны аҵеицәа ахаҵарашәа   рыҧхьауеит, 
Уи заҳауа ҳаҕацәа ргәы рымҟьауеит. 
Иҵатә хәыҷқәа зымҩа наҟ инықәҵаны, 
Аҕа хәымга даниҿагыл длаҧшықәҵаны, 
Дшыҟоу ибарц аб уа иҧа даниҭаагьы,
Уи дзиҧырымҵит Витали Арсҭаагьы. 
Иҧазаҵә дцан,
                    дахьаҿу аҕа ишьажәрагьы, 
Маӡа-маӡа дишьҭоуп Мирод Гәажәбагьы. 
Идгьыли ихәыҷи хьчауа,
                                      дрыхӡыӡаауа, 
Сажәит мҳәакәа — аҕа ицәа дҭарӡыӡаауа. 
Иҧазаҵә еибашьра данца дыбналаны.
Уи дивагыл —
                  амцашыра еицаланы, 

Аҕа хәымга иҿагыла ишнеиуаз бзиагьы, 
Дицәҭахеит, рыцҳа, Зураб Малиагьы. 
О, шәарҭ азаҵәқәа,
                           азаҵәқәа,
                                       азаҵәқәа
Шәара шәзааӡаз ирымаӡоугьы мҩа-заҵәыкоуп, 
Мҩа-заҵәыкоуп:
                         еснагь шәара шәыхьчара! 
Аха иахьа Аҧсны   аиааироуп шәыхьӡала!.. 
Ахы лашәуп:
                   заҵәи  лашәи еилнахӡауам. 
Ахқәа   шәышәуеит заҵааира рҽеилахҵауа. 
Аӡә дкаҳауеит –
                       ихымҭа ҧжәоит ҩыџьара, 
Ахаҵарашәагь иҧхьо изауеит ҩызара. 
– Аат, аҳаҳаи! – ҳәа ашьхаруаа рааирагьы, 
Ҳажәлар ирзаҩызахеит уа аиааирагьы: 
Наҟ-ааҟ ижәҩахырны  иҳадгылт ашьхақәа. 
Тәылацҧхьаӡа ҳашьцәа ҳзааргоит ашхәақәа. 
Зегь бираҟны ахаҵарашәа рыҧхьауеит, 
Уи заҳауа ҳаҕацәа ргәы рымҟьауеит. 
Аҧсны ацәылашараз џьоук ирхахәлауеит, 
Рцәылашара ырхәлауа ҳа ҳтәқәа ақәлауеит. 
«Акыр шыкәса ҳара ҳзы ашәы ашәын, аха...» – 
Ҵанаа рыдгьыл   иахылоит  иаҧшәымаха. 
Агенералгьы иҽы дақәтәан наҟ дыҵыббит, 
Ашьапышьҭаҿгьы убас  ахәаҳәа ыҵыппит...
«Оҳ, гәышьа!» – ҳәа Гечаагь рыҩны иахылауеит: 
«Џьым, аиаша иагьа иужыргьы – игылауеит!» 
Иӡсо инеиуеит  ҳбираҟ иану уа амзаҿа, 
Анап-ҧха иашьҭоуп ҳбираҟ иану  амаҿа.
Ахаҵарашәа  наскьо зегьы ирыҧхьауеит,
Уи заҳауа хаҕацәа ргәы рымҟьауеит. 
Ахаҵарашәа...
                   аха иҟоуп   ахәрашәагьы, 



470

Аибашьраҿ уигьы иааннакылоит ажәагьы. 
Ахәрашәа ахәра мшынӡылагьы иҿнаӡәӡәаауеит, 
Ахәрабҕьыц ақәнаҵоит –
                                     ашҳам ҿнацәцәаауеит.
Ахәрашәа ахә изгәамҭаӡо иҩаихауеит, 
Аҧсҭазарахь дыргьежь,
                                   ақәҧарахь ихауеит. 
Аха иҟоуп уа ахәрашәагьы иаҧызгауа, 
Абзара   арахәыц ааҧҵәаны аҧсра ацәызгауа. 
...Аҧҭақәа цеит наҟ шьханхыҵҟа рҿынаха, 
Амшын еиқәтәеит, агәы  ашьҭыҵра иаҿын, аха.. 
Амрагь лаҧшит ахьы шәахәақәа аақәырҷҷан...
Дааины иҧа дааихагылт
                                     Витали Амаршьан: 
– Дад,  са ухәыҷуп сҳәон,
                                      аха уара ухаҵазаап, 
Еидара дукгьы аӡәгьы имбаӡо уаҵазаап. 
Ҳазшаз Анцәа ду иҳамҭа –
                                       Аҧсны аншәарҭаха: 
«Ухәыҷуп ҳәа са сыҟәнышәшьауан шәарҭ, аха 
Саамҭа ааит» – уҳәан уагьцеит уныҵхаха, 
Иҳазгәамҭаӡеит, амца ацран уҩнуҵҟа, аха. 
Атыҧҵәҟьа акышьа ззымдыруаз –
                                               уара асаби, 
Гәылагь-злагьы ушырдыруазгьы абасами. 
Аҵысҵәҟьа зымшьыцыз –
                                    аҕа ишьра угәаҳәауа, 
Унарылалт ҳаибашьцәа ахьцоз агәгәаҳәа уа. 
Раҧхьа-раҧхьа иууа уақәшәа –
                                            уақәымшәа, 
Аха нас уа аҧышәа ду змоу уакәушәа, 
Раҧхьа унагылт –
                          иузыҧшын улакәушәа. 
Убла ихгылазар акәхап Маршьанаагьы, 



471

Дал наҟ-ааҟ урҭ  рықәибахра ашанагьы. 
Уеизгьы-уеизгьы иҟамзаргьы урҭ харада, 
Иахьа рыӡбахә џьоукы ирҳәозаргь хаарада, 
Гәалас, уара, уи  ахарахьгьы иумоузеи?! 
Беслан,
           аиаша аҳәаха сахьумыгӡеит. 
Аамҭа хьанҭа ааины
                                ианҳадгыл ақәӡаара, 
Маршьан Таташь ихаҵара,
                                       Аҧсны ихақәҵара... 
Уахьызыгӡаша, уи адырраҳәа иумоузеи?! 
Беслан,
           сара уи аҳәаха сахьумыгӡеит. 
Шьамтәыла иалахаз аҧсуаа дрыхӡыӡаауа, 
Маршьан Мамдыхә
                             аҕа иныхра даҿызаауан 
Цәгьала дҭамхар,
                          уи идырраҳәа иумоузеи?! 
Беслан,
         сара уи аҳәаха сахьумыгӡеит.
Аҩны икнаҳауп
                         ҳабду иҳамҭа
                                             уаҳәа, аха 
Дад, са исмоуит уи аҭоурых уаҳәаха. 
Уҽҵыс кьыркьыруа –  абжьы-ҵар аҧша иналаҵо, 
Џьгьарда иазҳауеит –  аҵыхәа аҧша иналаӡсо. 
Уаҵәы иҽханы иаақәгылоит – 
                                              иабазгари?! 
Сан аҭакәажә агәашә иаҧшу иласҳәари?! 
Уажәы-уажәгьы иналықәшәауа сылаҧш уа,
Ҧҳәызба хәыҷык уара узын сылхылаҧшуан. 
Уи гәҩарас ларгьы илыман – 
                                             дабазгари?! 
Сан аҭакәажә агәашә иаҧшу иласҳәари?! 

Уабду инхараҿ иеиҵухыз уа ацыхаӡы,
Зегьы рзы   иҧсҭаҵаган ицо,
                                             иҿыхаӡа – 
Иҧсынҵрыдоуп унапы анагха –
                                              иабазгари?! 
Сан аҭакәажә агәашә иаҧшу иласҳәари?! 
Ҽа ҧыҭк  уаанаӡар шҧаҳҭахыз,
                                                  иаҳауеи!.. 
Аха мрагыларахь ухы рханы укаҳауеит. 
Уаргьы саргь ҳаҧсҭазара абра   иҭгылауеит, 
Аха,
      сыҵәҩаншьап,
                       убаҟан уара угылауеит!.. 
Аҟаза ахаҳә шгәылиршәауа амцхә амырҷҷан, 
Иҧа дихагыл дцәажәон
                                     Витали Амаршьан. 
Еиҵаҕәҕәа игыла иҧшын ахәеинышәшәылақәа,
Аҭырқә,
             Ашьам,
                        Аиордан уҳәа атәылақәа 
Иҧсаҟьа ирылаҧсоу аҧсуаа рыхшарагьы, 
Аҧсны рыҧхьо ианаҭахха рылшарагьы. 
Ерцахә иахыҩуа игон
                                  ҳара ҳдоуҳа амч-нымҵәа:
– Аҳы,
         шәнеибац,
                        ашьхаруаа рыҷкәынцәа!.. 
Ахаҵарашәа наскьо зегьы ирыҧхьауеит,
Уи заҳауа ҳаҕацәа  ргәы рымҟьауеит. 
Ахаҵарашәа...
                    аха иҟоуп ахәрашәагьы, 
Аибашьраҿ уигьы иааннакылоит ажәагьы. 
Аха иҟоуп уа ахәрашәагьы иаҧызгауа,
Абзара арахәыц ааҧҵәаны аҧсра ацәызгауа. 

...Ажәҩан иаҵәа аҧҭа хшәаақәа аҿыҵакуа, 
Иҵшәаа-ҵшәааӡа иааҧшуеит алакыҵақәа. 
Амрагь ааҟәыҵын уа ацәырҟьа-цәырасра, 
Ирылаӡит,
              ахьы ылашәазшәа аҭырасра. 
Анышә иасуеит абацәа рлабашьақәа. 
Анацәа гәынқьуеит:
                             – Еҳ, ҳара агәашақәа! 
Иҧдыртит аҭыҧҳацәагь рыхцәҧарақәа, 
Ахҭырҧа еиқәаҵәақәа,
                                  акасы еиқәарақәа... 
Иқьызқьызуеит  зегь алабжыш иахәаҽуа, 
Иахагылоуп зегь аҭоубыҭ иахәаҧшуа. 
Ари адгьыл изгым  уа аҟыба-ӡыбагьы, 
Уажә днаскьанагауа Ефқан Цыбагьы. 
Уара уаби   уабдуи уаҳа изымааӡеит. 
Зшьам згәыблымхаз аҧа –
                                     аб дизымааӡеит. 
Уара урааӡеит Аҧсны агәбылра уларҵәа, 
Убла ихымҵӡо
                      инеиқәуҧсаргьы улацәа. 
Арантә ианцоз еидкылауа рыжәлантәқәа, 
Зегь раҧхьаӡагь ишьҭырхуан рнышәнапқәа. 
Избанда рыдгьыл-ҧшьа агәбылра рыламзи,
Иагьаџьара иҿықәнажьзаргь уи рыламӡит. 
Даҽакы акәым, рқыҭа ахьыӡгьы:
                                                  Ҕәадаҵәҟьа 
Ганы иахырҵеит иеиҧшыз аҭыҧ гәаҭаҵәҟьа. 
Уабду иуеиҳәон арахь уаарҧшуа есуаха: 
– Дад, зџьынџь иахым иузидҵом:
                                                     уаҧсыуаха?! 
Уара, ашықәс хьанҭақәа рыцәқәырҧарагьы 
Иалҳәан иааугеит Аҧсны абзиабарагьы.
Уаҳа   ҧсыхәагь умаӡамшәа уиадаҵәҟьа, 



474

Еҳ, шаҟа иуҭахызи иубарц Ҕәадаҵәҟьа?! 
Иреиҧшызаргь амц шьап-кьаҿи
                                                    алакә-ажәеи: 
Иаанужьын уаб ашлеи                                                          
                                     уан аҭакәажәи, 
Уара аӡымшын урны арахь уҿааха, 
Аҧсны иудукылеит раҧхьатәи ааха, 
Мап, алакә аҿгьы иубом ари аҩызагьы: 
Ҕәадаҵәҟьа уҭахеит –
                                  нырцә Ҕәада уизаргьы. 
Дад, ҳабацәа ак зырҳәоз – 
                                        акы рбеит, рҳәеит: 
Дад, иаб иџьынџь аҟны иҧсра ааигеит, рҳәеит... 
Аха, Ҕәадатәи  ашәҭқәа уи иҧсы рылаха, 
Иҩызцәа акәшаны игылан: – Ҭырқәтәыла! – ҳәа. 
Ари адгьыл изгым уа аҟыба-ӡыбагьы, 
Уажә днаскьанагауан Ефқан Цыбагьы. 
Иагьаџьара иҟазаргь  уа иазнаны, 
Аҧсны зџьынџьу –
                          Аҧсны иҭахуп азқәаҭыҧ. 
Нас ари Ҭырқәтәыла  дыргартә иҟоузои, 
Аҧсуаа мчыла иахьыргоз –
                                      – мчыс ихоузеи?! 
Иабду иҧсымҭа азыҳәа ииарҭа даалатәан:
–  Дад, суасиаҭ нашәмыгӡар
                                                 џьанаҭ самаҭәам. 
Сыҧсыбаҩ  амшын иашәҭ,
                                            шәаҳәо Аҧсныхагьы,
 Зны ишҧананамгари уи Аҧсныҟагьы!.. 
Нас ари Ҭырқәтәыла дыргартә иҟоузеи, 
Аҧсуаа мчыла иахьыргоз –
                                        мчыс ихоузеи? 
Уи иаб иахьагьы иҳәалоит гәык-ҧсыкала:
–  Знымзар-зны ҳшьам збаратәы саныҟала, 

Сгәыхь сызцәырҵны сыҧсыр Аҧсны ҭынч аҿы, 
Анышә самардон уа саб иџьынџь аҿы!.. 
Нас ари Ҭырқәтәыла дыргартә иҟоузеи, 
Аҧсуаа мчыла иахьыргоз – 
                                         мчыс ихоузеи?! 
Уахгьы-ҽынгьы, уҧхыӡ иалаз иалыхәхәаа, 
Уиазы иуҭахын уҧсҭазара амч алыкәкәаа. 
«Аҧсны азқәаҭыҧ!..» –  иаҳәоз уара уакәымзи, 
Уи аншәарҭаха – ишухьчозгьы уақәымӡи. 
Нас уажә Ҭырқәтәылаҟа ургартә иҟоузеи,
Аҧсуаа мчыла иахьыргоз – 
                                          мчыс иухоузеи?! 
Ааи, иабацәа ахьыргоз мшын цәқәырҧалагьы, 
Уажә дрыман ицон уи ҳаир ҕбалагьы. 
Дагьнаргауеит уи Ҭырқәтәыла агәеисырҭа, 
Агәеисырҭа – 
                      уа аҧсуаа зегьы реизарҭа. 
Уаҟа ҽнакала аҧсы анышә дахьарҭауа, 
Абар, хаха-хымш уи дахьыкҿарҵауа. 
Абырсааҭк иахьӡоит уаҟа ахы-аҵыхәагьы. 
Аҧсны ахьчараз уаҳа иҟамшәа ҧсыхәагьы, 
Агәырқьҳәа   зегьы-зегь уахь рҿаархоит, 
Аҧсны зҭагылоугьы уа рылаҧш аахоит. 
Раҧхьа дықәуп рҵеи лаша дҟәаҟәаса; 
Ашәшьы хыҵны абра ирбоит зегь шкәакәаӡа. 
Жәантә иуаҳаз акәӡам, џьым, аиашагьы 
Знык блала иубаз ауп – 
                                рымҳәеит башагьы.
– Уаанӡагь ҳабацәа рџьынџь ахь ҳаҧшын, аха 
Иазхоуп, абаа!.. – 
                         ицоит ааҧхьара аҿынаха. 
Убасҟан иаахаҿ-хаччоит Ерцахә – 
                                                      ашкәакәа, 
Инеикәаҧсоит амшынгьы ацәқәырҧа шлақәа, 

Атәылақәа зегь ирхыҩуеит ҳдоуҳа амч-нымҵәа:
–  Аҳы,
             шәнеибац
                            ашьхарыуаа рыҷкәынцәа!.. 
Ахаҵарашәа наскьо зегьы ирыҧхьауеит, 
Уи заҳауа ҳаҕацәа ргәы рымҟьауеит. 
Ахаҵарашәа...
                    аха иҟоуп ахәрашәагьы, 
Аибашьраҿ уигьы иааннакылоит ажәагьы. 
Аха иҟоуп уа ахәрашәагь иаҧызгауа, 
Абзара арахәыц ааҧҵәаны аҧсра ацәызгауа. 
...Еҳ, аамҭа бзиахозҭгьы   –
                                       амш анбзиаха. 
Дааган даақәырҵоит Гәында Кәыҵниа-ҧҳа.
Икахәхәа-какәхәа,
                           рыцҳа,
                                    лыхцәы-аҧарақәа, 
Амацәаз ахы иҭуршәап уи лӡара-па.
Лыџьымшь ҟаитанқәагь амзаҿа иеиҧшымзи, 
Лыбла ҵауылақәагь —
                               аиқәаҵәа рҧеиҧшымзи. 
О, зцәа-ҧшқарахгьы иацы иеиҧшыз ашәаӡа, 
Ҳаҧхьа дықәын,
                         рыцҳа,
                                  уажә дыхьшәашәаӡа. 
Ҳазқәымгәгәыҕуаз амш еиқәаҵәа анҳзыҟала, 
Хаҵаҵас абџьар шьҭылхит гәык-ҧсыкала. 
Ажәытәгьы Аҧсынтәыла абас ианшәарҭаха,
«Уи ашьоуцәагьы ара шәыҟоуп шәарҭ, аха...» –
Баалоу-ҧҳа Мадина абас дымгылази, 
Ашықәс хьанҭақәа лыхьӡ-ҧшагь рыламӡит... 
Убасҵәҟьа дгылеит Кәыҵниа-ҧҳа Гәындагьы, 
Дахьлыхәаҧшуа ихы изымжуа ашәыргәындагьы. 
Ахаҵа маҭәагь уи илшәын  – илнымаалаӡо, 
Амш агарахь ҵлашәын – ианымаалаӡо, 

Лавтомат лыхәда иахшьын – илнымаалаӡо, 
Амш ашьхарахь хәашьын – ианымаалаӡо. 
Ахысбжьқәа еихсыҕьуамызт урҭ рыбжьарагьы, 
Иҵх-лашәызаргь  иҟамызт уа аҧсшьарагьы. 
Дрывагылан уа ҳаибашьцәа агәымшәақәа, 
Икылкаа дхысуан лхымҭақәагь камшәакәа. 
Ҳаҧхьа дықәын,
                        рыцҳа,
                                 уажә дыхьшәашәаӡа, 
Абырсааҭк ҳнеизыҧшит аӡәгьы ҳмеицәажәаӡо. 
Наскьа ҷкәынак маӡа аҭоубыҭ дахәаҧшуан, 
Игәы изеиқәҳәаломызт,
                                   алабжыш дахәаҽуан. 
О, ирымазҭгьы,
                        рыцҳа,
                                 абзиабарагьы, 
Аха иҟамлеит,
                       иамуит аҧсыҭбарагьы. 
Уажәы аабыкьа рҩызцәа рчарак иалахәын, 
Ианшәарҭаз ргәы шдырҕәҕәозгьы  уиала акәын. 
...Аҭабиа аҩнуҵҟагь рҭыҧ аарманшәаланы, 
Уаҟа маҳәгьы ҭацагь ааидыртәаланы
Чара рзыруан,
                     о, иҟалоума чарада, 
Ачара шыҟамло еиҧш гәырҕьа-ччарада.
Ачареишәа ацынхәрасгьы
                                        абҕьынҵә рымҵамзи 
Ар рымца ацынхәрасгьы
                                         ацәашьы рымцамзи. 
Угәы-уҧсы ҭәымзаргь уа фатәыла-
                                                       жәтәылагьы, 
«Аибашьраангьы иҿиалааит Аҧсынтәылагьы!..» –
 Абас ҳәаны   уажә дааргеит   уа аҭацагьы,
Дааргеит закәи –
                        ара дыҟан ҧасагьы. 

Аҧаҭхь уҳәахт –
                       уа афырџьан нарҿыҵакны... 
Нас ашәакгьы аацәырыргеит иныҵакны. 
Ашәа ана-ара раҧхьа икаҳа-бҕалауеит, 
Аха нас уи хәыҷы-хәыҷла ихалауеит... 
Зегьы-зегь уи иамҽхак
                                  аҧсы ааҭалоны, 
Рҿаархоит аҕа ихымцақәа еишьҭаланы. 
Хәыҷы-хәыҷла ашәагь аҧсы ахаҳауеит, 
Аха изҳәада ашәа уа  агәы каҳауеит?! 
Ус, аркәашага ааҭдырҟьоит иныҵакны, 
Ирзымчҳакәа ҩыџьа аақәлоит инырццакны. 
Азныказын урҭ акыргьы рҽырҟажоит, 
Аха ирзымчҳакәан убас еицыкәашоит... 
Зегьы-зегьы уа иамҽхак
                                      аҧсы ааҭалоны, 
Рҿаархоит аҕа ихымцақәа еишьҭаланы, 
Акәашарагь хәыҷы-хәыҷла имчыдахоит, 
Уи агәы иаҵаз абырсааҭкгьы иҷыдахоит. 
Убасҟан уаҟа аҭамада дҩагыланы, 
Инапы дҩахоит аныҳәаҿа аанкыланы: 
– Дадраа,
              абзиа ҳцәыргеит рҩаши ӡиаси,
Шәыхәҩы ҧацәа анаҳҳәоз аамҭа ыиасит. 
Аҭабиаҿы иизаргь шәа шәыбзиабарагьы, 
Жәаҩык шәхылҵуа шәара ахацәарҧарагьы, 
Рыда аҳ дамоуа ари ҳаҧсабарагьы!.. 
Аӡәгьы длафуеит:
                      – Лхы уааха уқьышә наги! – ҳәа 
Ҽаӡәгьы ашәак ааҭирҟьоит убас акиҳәа, 
Зегьы аамҽханакуеит,
                                иагьцоит аҿынаха,
Уажәы-уашьҭан аҕа ихысбыжь иазыҧшын, аха
Игомызт.
              Ашә иавҵагылаз Аҧсцәаҳагьы

Дныҵаҳа дцеит,
                      ихнымҳәыша уаҳагьы!.. 
...Еҳ, аамҭа   бзиахозҭгьы –
                                       амш анбзиаха,
Уажә ҳаҧхьа дықәын
                                            Гәында Кәҵниа-ҧҳа. 
Ахаҵа маҭәа уа илшәын  – илнымаалаӡо, 
Ахаҳә еиҧш уи деиқәшәын – илнымаалаӡо.
Бара,
         рыцҳа,
                Аҧсны ахақәиҭра бақәымӡи, 
Бара агара бырҵысуазаргьы акәымзи,
Бара ахшара рацәа бранзар акәымзи, 
Бара ахшара рацәа браӡар акәымзи, 
Нарҭаа шәҩеишьцәа раҳәшьа Гәында бакәушәа, 
Саҭанеи-Гәашьа бакәушәа,
                                           блакәушәа...
Ашәеиқәара наҿысит Ерцахә –
                                                ашкәакәа, 
Амшын шьҭыҵит инеижәҵо ацәқәырҧа шлақәа, 
Атәылақәа  ирхыҩуа ицоит ҳа ҳдоуҳа амч-нымҵәа: 
– Аҳы,
        шәнеибац
                     ашьхарыуаа рыҷкәынцәа!.. 
...Ешыра схалан снатәеит Аҟәа салаҧшуа, 
Сылабжыш хаддыло иахсыжьуеит сылаҧш уа. 
Иааины сыбла ихгылоит,
                                        рыцҳа, 
                                                 ишкәакәаӡа,
Аха уаанӡатәи Аҟәа абаҟоу –
                                            иҟәаҟәаса,
Ахәажә-цәа ахалеит,
                                 аҽаҧсахит ҽнакала, 
Аҕа дҩынтуа дызлоу ақалақь шҧаҟало?!
Ус,
    закәызеи,
                  акгьы сааннакылауеит, 

Ҳаҩны еихагыла ааины сыбла ихгылауеит.
Сара сыҩны –
                   са сзын иҟоу акалашәа,
Шьапхты сзыҩнало –
                                аџьаама сыҩналошәа.
Сара сыҩны – ҧшьаҭыҧуп са сзыҳәангьы. 
Сара уи Анцәа исиҭеит иныҳәангьы. 
Сыҩны иҩнало – са сзын игәы цқьазароуп,
Сыҩны иҩнало – дыцқьамзар
                                                    сыцәгьазароуп!..
Аха изҳәада:
                   ахаҵара зегьы ираҭәашьоуп.
Ҳабацәа ирымҳәеи:
                         – Ианиашьа ихаҵашьоуп!
Уажәы аҕацәа ҩнало-иҩнысуан суадаҟны, 
Уажәы аҕацәа ҭало-иҭысуан сгәаҵаҟны. 
Хара ҧшыгалагь сыҧшуан уа ихьааго,
Ахәыҷы иеиҧш
                     ҳаҩны аҭыӡқәаҵәҟьа гәхьааго. 
Уахгьы-ҽынгьы ҧсшьарак са схы иамҭакәа, 
Ҩынҩажәа шықәса иаҧысҵаз сҩымҭақәа – 
Аҕа дрылоуп уажәы амцагь нарылаҵо,
Баҩ-баҩы сеиҿышәшәоит –
                                            уаҳа сылаӡом.
Сыҧсҭазара,
                 смал,
                         са сыхазынақәа –
Сышәҟәы-ҧшаахқәа,
                               сгәыҕырҭа,
                                              сыҧсымақәа –
Аҕа дрылоуп уажә амцагь нарылаҵо, 
Баҩ-баҩы сеиҿышәшәоит –
                                            уаҳа сылаӡом. 
Смаҭацәа рпатреҭқәарҿ иҕьаҵәы-ҕьаҵәуа, 
Иашьапкуеит ирыҕрагылаз хыхь аӡә уа... 
Аҕа дрылоуп уажә амцагь нарылаҵо,

Баҩ-баҩы сеиҿышәшәоит –
                                           уаҳа сылаӡом,
Аҟәа ҳазшаз Анцәа иҿаҧхьа крыҟазар. 
Иҟалап уара аҧсуаа рзы иҧшьоу ныхазар! 
Имчымхароуп ҳарҭ аамҭала ҳхьаҵрагьы, 
Аха иаадыруеит аҕа игәы ҳахьасрагьы!.. 
Иҳагу-иҳабзоу анаабагьы шьҭоуп, рҳәеит.
Аҟәа, учмазаҩы бааҧсны ушьҭоуп,  рҳәеит.. 
Акыр уаҧсоума Аҟәа,
                                  рыцҳа,
                                           еиҵәарада, 
Уара аҧсшьаҩцәа ззаауаз ҵыхәаҧҵәарада. 
Адунеи зегь иадыруа қалақь-баҳчамзи, 
Аӡын агәҭагь уара шәҭышла уҩычамзи. 
Уажә зегь ыҵҟаауп амцазы –
                                            аиха рылаҵо, 
Ӡӡеишәа узааӡаз ҵәыуеит –
                                       уаҳа рылаӡом. 
Аҧсуаа ҳбаҩны аҕа ихәда ҳанкылаха, 
Рыбла аш хылеит ирмоукәа аҽынкылаха. 
Ҳҭоурых рҿан – рыбз иқәханы ихьынаха, 
Ҳашьҭамҭа ырӡуа кырынтә ирбылхьан, аха 
Шьҭак ҳрылгаӡап, рҳәеит, –
                                        амца рылаҵо, 
Изыҧсҭазараз  ҵәыуеит –
                                   уаҳа рылаӡом. 
Анаџьалбеит, дзыҧсоузеи аҕа бзиагьы, 
Уа шәынтә уанҵаны икызаргь асиагьы. 
Ҳаҕоу дибааит аҩны акьынтыжә дәылызго, 
Аҩнуҵҟа иааҟоугьы – адәахьы идәылызбо!.. 
Шьҭак иқәырхӡоит ҳажәлар –
                                              амца рылаҵо, 
Мап, акыр рычҳазаргь –
                                    уаҳа рылаӡом!.. 

Ҳабацәа ирҳәоит – икшауа хахаҵәҟьагьы: 
«Џьым, ухы иазууа  узиуам   уаҕаҵәҟьагьы». 
Ҳаҩны ианааи ҳарҧылан:
                                    – Ҳаишьцәоуп! – ҳҳәеит, 
Дара уи рхы иадырхәан:
                                – Шәсасцәоуп! – рҳәеит. 
Ҳара ҳнапала ашҳам ҳаҩны иҩнаҳамҵеи. 
Ҳара ҳнапала ҳхәыҷқәа аҩны иҩнаҳамцеи... 
Ҳмаҷразын иахьа   иҳаман аҧеиҧшыцәгьа, 
Ҳмаҷразын уаҵәы иҳамам аҧеиҧшыҵәҟьа. 
Аибашьра агхақәа аанарҧшит убриаҟара, 
Гха мырҽеикәангьы ицахьада ахара?! 
Ацәажәара ду ҳаҧхьаҟа иаҳзыҧшызаауеит, 
Аиааира ашьҭахь – ақәҧара ҳаҿызаауеит. 
Аҕа ианигагьы Аҟәа –
                               Аҧсны агәашшара, 
Иабаҟоу наџьнатә ҳаззықәҧоз ҳиашара?! 
Ҳабдуцәа рыбаҩ — уа анышә иахьамадоу. 
Абри адгьыл аума нас уи инапы иамаадоу?! 
Аамҭала акәзаргь –
                            иахьа иакызар ахәахәа, 
Мҩакоуп иҟоу:
                     Аҟәаҟа, 
                                џьым,
                                          Аҟәаҟа!.. 
Убасҟан аҧҭа аҿысуеит Ерцахә –
                                                  ашкәакәа, 
Амшын гәрымуа ихылоит ацәқәырҧа шлақәа. 
Днаҳаҧгылоит Абрыскьыл – жәлар рымч нымҵәа:
 – Аҳы,
          шәнеибац,
                       шәнеибац
                                       аҧсуаа рыҷкәынцәа!..

Ноиабр, 1992 ш., 
Гәдауҭа.

             АҦСНЫ ҲАНЫМ

Аҧсуаа   ҳҧишәаларц ҳаишама Анцәа, 
Ҳааинылоны ҳамҩа икуеит иҧҵәа . 
О, издыруада иаҳхаразаргь ҳара, 
Ҳзымхәыцуазар, ҳзымҧшуазар хара?!

Џьанаҭтәыла – имаз уа ихазын, 
Изиҭаз – иаҭәангьы иҭааз сасын. 
«Ари адгьыл са иусҭауеит, уаныз, 
Амала, уара, еснагь угәуҽаныз!

Иузныҟәымгар – хымҧада уахьхәуеит, 
Убас иухьуеит, угәы убас ихәуеит!..» – 
Иреиҕьу аҳамҭа аниҭиуаз иааҧҵәа, 
Исас ахара дирҧшит уа Анцәа.

Абас, наџьнатә аҧсуа абра дынхоит, 
Зегьы дырбарҭан, џьоукгьы иаҕахоит, 
Аха иламыс баагәара деиқәнархоит, 
Ичеиџьыка хаакәара деиқәнархоит.

Араҟа ажәла анкашәа ахала ииуеит, 
Араҟа аӡын убас ашәҭқәа пытуеит, 
Инеиҧынкыла аҳра ауеит аҟата, 
Иарҭхаџьуеитаз аӡын-мра ахаҭа.

Убриазы акәхап: џьоукы ҳаашьацәоуп, 
Аџьа аҿаҧхьа ҳабҕа мыжда ҧҵәоуп.
 Ҳазхәыцӡом уи ишацу аҧсынҵыргьы. 
Арахь иҳамазарц ҳҭахуп зегьы.

Ҳцәа ҳанҭало-ҳҭыҵуа, ҳтитиуа – 
Ҳналагеит Анцәа иҳамҭагь ҳҭиуа. 

Дмалуаҩхеит ани аҧсуа бҕаҧҵәагьы... 
«Иауауеи!» — иҳәагәышьеит Анцәагьы.

Ҳгәаҳҽанҵо аҧхын акырцх аируеит,
Аӡын ирмацәысуеит, ирдыдуеит, 
Икыдҵәа иаируеит аҳәынҵәа-қәа, 
Рыҭра ҧжәаны илаишьҭуеит аӡқәа.

Ҳгәаҳҽанҵо убас  ҳадгьыл ирҵысуеит, 
Ҳгәаҳҽанҵо аҧшаҕәҕәагь ирҵысуеит, 
Ахаан изҭаз амшын акуам аҭра, 
Ахаан игылаз ашьха бгоит абра...

Аха  ҳара иаабар ҳҭахӡам акгьы, 
Иажәа-ҭынхагь ҳхаҳаршҭит зегьы. 
Аҧсны аибашьра ҳнапала иазаагеит, 
Назҳәазҵамоуп: ҳаблалагь иаабеит.

Зыдгьыл ҭины уа амал зырҳауаз, 
Аҵәца шьҭых Аҧсназы изҳәоз ауаз — 
Иқәҵны ицазаргь аҧацәа-ҽырбацәа. 
Хаҳәырҵәиаа иазгылеит аҧацәа.

Ҳарҭ ҵеицәак ҳәа ҳамазаап убас. 
Мгәарҭа дыҟоуп иҟарҵо зымбаз. 
Ҳадгьыл рыцҳа, уажәы ианаҭахха, 
Напышьашәала иҧылеит уа аҕа.

Ақәыҧшӡақәа бжьасхеит, илымхеит— 
Уаҳа ихьамҵит: инымҵәеит, имхеит. 
Ҩынҩажәаҩык дырҿагылт уа аӡәы, 
Дырҿагылеит, рыцҳа, напҭацәы.

Дара ааит, аха убасгьы   еивҵаҧах, 
Рҽазыҟаҵа еиҭах, еиҭах, еиҭах... 



485

Урҭ зыҟны аус рымақәаз закәыз 
Рымдыруази, ирызҭазгьы закә гәыз...

Нас иабыкуу қәыларагь иахьааз,
Иҳақәлазгьы дызусҭада иахьа ас?! 
Ҳа ҳзы аҿацә ацәызӡауаз зыҵкы; 
Иказмыршәуаз уа ҳара ҳхаҵкы.

Ацәгьеи абзиеи аныҟазгьы ҳаҩны, 
Ҳара ҳамаҵ зуаз ара еизыҩҩны. 
Ҳаҳәса хәыҷкәа ҭацацәас изгоз, 
Ҳаиҳабацәа аныс-абыс избоз...

Аха урҭ зеиҩаӡоз, џьым, ҽакын, 
Маӡа-аргама: «Ҳадгьыл!» — рҿакын. 
Анцәа имҳәази: «Ари адгьыл уаныз, 
Амала, уара, еснагь угәуҽаныз!»

Ҳгәаҳҽанымызт, дхаҳамҵеит Анцәа, 
Убриоуп изыргаз Аҧсны абжа ҧҵәа. 
Бџьар ҭмырҟьаӡакәа, ҳжьа-жьо, ихаҵа. 
Уаанӡа ишыргоз еиҧш, ешьцәас ҳҟаҵа.

Аҟәа рыцҳа, Аҟәа Аҧсны иагәыз, 
Ҳаҕа уагьшҧаиаҳҭеи ҿаҵахәыс?!
О-о, ихьанҭоуп уҩны аҕа данаху, 
Кьанџьаҵас дазныҟәо ишиҭаху!..

Аха, ишимчҳауеиҧш ацәҳара: «Уан!..» 
   Аҟәа уҭан  аҧсуа, џьым, иуам!.. 
   Иҩны иҧшьоу дыҩнеиҵом уи иаҕа, 
   Ихы ақәиҵоит уаҵәазы ианаҭахха.

  «Аат, аҳаҳаи, шәеицнеи еиҭагьы!» — 
  Ҳҵеицәа ирыҧхьо илеиуан Гәмысҭагьы. 

«Ҳаҕа ила иумоуааит ҳәа ҧхасҭа!..» – 
Урҭ ашамҭазы иагьырит Гәмысҭа…

Иналалеит Аҟәа рыцҳа, ирзыҧшыз, 
Еҳ, афаст, уи амшгьы закә мшыз!..
—  Уа-а, шәанаџьалбеит, аҧсуаа ааит! – 
Аӡә дныҩныҵәааит,  рхахьы имааит.

Деиҭаҳәҳәеит: – Уара, исҳәаз шәмаҳаи?
–  Ҳа ҳҟны ҧсыуа дзааиуам, аҳаҳаи! – 
Еимакуа иагьшыржәуаз аҧсуа иҩы, 
Ахысбыжь геит, ицеит еилаҩҩы.

Иаҳа-иаҳа ахысбыжьқәа наскьон, 
Иаҳа-иаҳагьы еилаҩҩуа ишәаҟьон. 
Мап, ҿагыларақәакгьы ҟарҵеит, 
Аха ирызҭаӡамыз  рыгәқәа цеит.

Иагьа бџьарла уеибыҭаз мыцхәы 
Иухәом, ианузҭамла ахаҵа игәы. 
Агәы унаҭоит удгьыл гәакьа ахаҭа, 
Атәым дгьыл – уаннахуеит ҳаҕеиҭа.

Уа ҳаҕацәа еибарыҩуа ишәаҟьон, 
Уа  ҳара ҳтәқәа наскьон, инаскьон. 
Агәырҕьа лабжышқәагь нарҿыкәкәа, 
Рыҧсы ҭалан ирҧылон рыҩнқәа.

Инапырхахон, мра-шәахәан иҧшыз: 
Абаҳча агәырҕьа лабжышқәа зыхьшыз, 
Ашколқәа, урҭ ахьаҧхьоз, иахьрызҳаз, 
Ирызхаҵомызт ирбаз, уа ираҳаз...

Иҧшын Аҟәа рыцҳагь гәырҕьаҵәа: 
«Уа-а, ҳаиқәырха зегь зымчу Анцәа!» 

Аха арҭ ажәақәа уаанӡа имнаӡеит, 
Инаӡазаргь – игәы иамыхәоз ҟаҳҵеит.

Аидгылара – мап, абра иҟамлеит, 
Хама-хама  рҩаш ҟәыҵәаны илеит. 
Ачарҳәара – ааи, абра иҟалеит, 
Изҭаҵәахыз аҳаҭхәыжә ҧытлеит.

Рыҩнқәа ишрызнеиуаз уажәы-уашьҭан. 
Ҳаҷкәынцәа рыцҳа ҟәаҟәаса ишьҭан. 
Ан лыҳәҳәабжь уа Гәмысҭаарцә игон, 
Ажәҩан ҵәыуан, ашьхақәа џьабон...

Ҳҵеицәа гәымшәақәа анаҵаха уажәы: 
Ҳагәқәа каҳаит, иҳашәнаҵеит ашәы. 
Убасҟан, шәышқәса зхыҵуаз ауаҩы, 
Ҳнартәаны иҳаиҳәаз абар, шәӡырҩы!..

...– Дад, ашьхақәа ахьӡаалои амшын, 
Ҧша ахьышәышәуа ҽа тәылаки еиҧшым. 
Ацәгьа  алихуазма ихазын уа Анцәа; 
Реиҳа уаҩы   иахьниҵуа шықәс-рацәа.

Аха абзиа, џьым, зегь рыбла   дхуп, 
Аҧшӡа зегьгьы дрымазар рҭахуп. 
Бжь-мшынк ирыр, ирхыҵ бжьы-шьхакы, 
Шаҟантә иақәлахьоузеи ара џьоукы?!

Зны чеиџьыкала Аҧсны зегь кәдыршеит, 
Аҕагьы дзаҕрамгылеит, деиқәҟьашеит. 
Ҽазны аҧсуа шьхыцқәа аҕрыхь дырҵысит, 
Ҳазшьырц иааз зегь уа рхаҭақәа ҧсит...

Мап, зегьы-зегь дыриааиуан, аха 
Аҧсуа еибашьцәа дырмыхәеит аҕа. 



488

Хаҳәырҵәиаа Аҧсны аҧацәа қәҧон,
Урҭ  хьаҵырҭагь рымамызт, ирбон.

Уа амшын дҭыҵны иҿааихозар аҕа, 
Рышьҭахь ашьхақәа гылон хаха. 
Уа ашьха дхыҵны иҿааихозар аҕа, 
Рышьҭахь амшын жәылауан хаха.

Аҧсуаа еидгыла Аҧсназы иқәҧон азы, 
Ирыцқәҧон: рыдгьыл, рышьхақәа, рӡы! 
Аҧсуаа рфырхаҵара агәра ҳнаргеит. 
Ҳара ҳҟны ишиз: «Ар-маҷ, ахьӡ ргеит!»  

Убасҟан аҕа  дишьҭалеит хаха, 
Иус зырмариоз  аҩнуҵҟатәи аҕа. 
Уи хымҧада  ашьыцра   дҟанаҵоит, 
Аҕа илымшо –  ихаҭагьы иҟаиҵоит.

Еҳ, ашьыцра ианага – ҳҭанархеит. 
Аидгылара ианага ҳаннархеит. 
Аидгылара  – аҧсуаа ҳҭынха ду, 
Аха ашьыцра –  аҧсуаа ҳаҕа ду.

Аҧсны данамаз Баграт уаҟа аҳас, 
Аҕацәа ӡыӡон – ихьыӡ назаҳаз. 
Ҧҭа аҿаҳәуамызт: амра лаша ҧхон, 
Рыдгьыл ҭынчын: ауаа ҿион, инхон...

Баграт диман Дырмит ҳәа иашьак, 
Дырмит иман митәык ҳәа ҟазшьак... 
Аҩыџьегь анык дрыман — мыждакы, 
Дырмит   дидгыл — Баграт дыхҭакы...

Инеидгылан абраҟагьы ани ҧеи, 
Амҟәыл Баграт ихы иҭадмырҧеи. 



489

Баграт иоума – иазыруит Аҧсны, 
Аха уи аҵеицәа гылеит иласны.

Абырзенцәа ргәаҕ пеипеиуа ихыҵ, 
Уахынланы ара амшын ианыӡхыҵ, 
Иргаз уа Анаҟәаҧиатәи абаа, 
Ирырҭо иҟазма анс ани мыҵҧаа?!

Абаа иакәшан иҭалт, индырҵәеит, 
Абырзҽн иҵыхәа абраҟа иҧҵәеит.
Иахьаҧшәымаз уахызаҵәыкгьы абас,
Ирыҧсырҭахеит зыбла аш ахаҧаз.

Дырмит итәы иамкит ара, мап!.. 
Ани ара шьҭа џьеи   ихы уирбап! 
Аха Дырмит дызцозма напҭацәы, 
Амал игеит Аҧсны абжа ҭарцәы.

Иус хәымгаҿы дарҕьажәҩахарц иаҳа, 
Дигеит абаа аиҳабы иашьа иҧҳа. 
Уи иџьнышрагь ус инҵәом мариа, 
Иаҧхьа игылан атәыҩақәа хыриа.

Иканџьагь каҳа-бҕалауа, иласны, 
Дама ицон, ихарахон уа Аҧсны. 
Алҩа еилахәашь ҳанто иахатәан, 
О, уи ашықәс азы иара ҟаҭәан...

Чарҳәарала уа абырзен иаара, 
Иаанагеит ахҵәара-ахыҧсаара. 
Икәаҧӡа инықәгылахьаз зшьапы, 
Ажәҩа иқәҟьҽит атәыла шьхарҧы.

Аиҵашьыцра – о, аҧсуа чмазара, 
Хәшәыс иумоу здыруандаз сара?! 

Мшәан, амчра уажьома, џьым, уажьа, 
Узлаиҵашьыцри, џьым, уашьа?!

Лыҩнапык — уа иреиҕьазшьаз напык, 
Дыжәбахьоума мамзар џьара анык?! 
Арыцҳарақәагь зуҧгыло иҵысны, 
Уҕәҕәахар ҳәа ишәома, рыцҳа, Аҧсны?!

Уара, Аҧсны аҳ Баграт иашьа Дырмит, 
Уашьа уизцасны бзиак ҳәа умуит. 
Уашьеи уареи шәеимҩаламхаз, ҵаны,
Аха ишуҳәара, иахароузеи Аҧсны?

Ирхароузеи ужәлар уа узааӡаз, 
«Аҳамҭақәа» рзыҟоуҵартә абас? 
Иахароузеи, уиҵашьыцны аӡәы, 
Аҧсны зегьы изахьушьуагьы аҵәы?

Бара, Анаҟәаҧиа-ҧҳа Мадина, 
Ачарҳәаҩы изынгьы Аҧсны бҭима?! 
Бара бхәыҷын, багьыҧшӡан Аҧснеиҧш, 
Бхы изабҭозеи ибзымдыруа аҧеиҧш?

Аканџьагь каҳа-бҕалауа иласны, 
Иама ицон, ихарахон уа Аҧсны. 
Амра нӡаалон еиҧшха шьҭа мпылк, 
Ахымш рзын урҭ ӡхыҵит Сҭампыл...

...Џьоук агәыҳәа ирызҭоузеи уамажәс; 
Мадина дҟалоз џьылшьон аҳкәажәс. 
Лаҳкәажәра акәым — ирыҧсахит лыхьӡ, 
Иахьран иҟази шьҭа уи иамыхьц?!

Илыхьӡырҵеит: Ханум – Аҧсны Ханум;
Макьана зажәа ҳәам, зусгьы – ум!.. 

Џьанаҭ иашьҭан – ианиаз џьаҳаным, 
Ҳаргьы илаҳҳәалап: Аҧсны Ҳаным!..

Лыӡҕаб маҭәагь уа наҟ иналшәых, 
Ҷкәын маҭәак лшәырҵеит – ашәҵа-шәых. 
Убри аҽны инаркны дызҿыз ҵаран, 
Дааҧсар ма иҟалозма – ҧхьацаран...

Аарла лнап ишьҭнахуаз аҳәа лҟьон, 
Лхәыҷра ӡыркәиқәан ацыҧхь ҧсаҟьон... 
Аҵыс шылкуаз еиҧш – асы ҧала-ҧал, 
Уажә уи ахы хнаҵәон  лхәымпал...

Дшахьынҳалоз еиҧш уа  амышәӡахәа, 
Ашаха дахьынҳало дцон, ирҕәҕәа... 
Ара ишлырхәмаруаз еиҧш ллаба-ҽы, 
Уажә иҩны ишцоз дақәтәауан аҽы...

Абас уи уа асаашьақәа лдырҵон, 
Аҷкәынцәагь ла илҩызцәаны иҟарҵон, 
Макьана зажәа ҳәам, зусгьы – ум... 
Иларҳәон: «О, чоқ, гиузель,  Ханум!»

Илзымдыруа уи дзықәшәаз уамажәс, 
Абри даҿын сҟалоит зҳәоз аҳкәажәс 
Аамҭагьы убасҵәҟьа аус лнаруит... 
...Мап, ихабарк ыҟамызт Дырмит...

Ашьха рҩаш иацлабуа аамҭа цон, 
Иҭеисҧыҳә қаруан амшқәагь еихаҧсон, 
Еихаҧсон, аха убасгьы ихьанҭан; 
Анцәа   иакәым – Аҩысҭаа дырҭан...

Ус, закәызеи, жәабжьк ааҩит зны, 
Уа алымҳагьы нкыднаҵеит Аҧсны. 

Раҧхьа иазхамҵеит, ссиршәақәа иабеит, 
Нас хәыҷы-хәыҷлагь уи агәра агеит.

Уа-а, Анаҟәаҧиа-ҧҳа Мадина, 
Ус мариала лтәыла ҧшӡа  лҭима?! 
Дҭаҳаит шырҳәоз, рыцҳа, џьаҳаным, 
Хьӡыс илырҭаз жәбоит: Аҧсны Ҳаным!

Аха уи акәым иубаша уамажәс, 
Уа дахьнеиз дҟарҵазаап аҳкәажәс, 
Илышьҭалазаап арҧар рхы хҵәа, 
Дманшәалахарц лыцимшеи Анцәа.

Ҭуџьарк,  ауаҩы даахәан дызҭиуаз, 
Зыдгьылаҿ гәата-бҕата аҳра зуаз, 
Зыдгьыл иамкыз амал инап иаку –
Зыҕбақәа еицырхәоуны амшын иху,

Аҧсны Ҳаным жәеиҧшьҭыҧҳан дибеит, 
Ихьы уардын даныртәалан дигеит. 
Абас, амал ҳәа далаҳаит ахьы, 
Ахьы далаҳаит лара хәдацәахьы...

Аха уа лылабжышқәа налҿыжжны, 
Дҵәыуазаап уи арахь дааҧшны. 
Бзиа ишылбоз еиҧш данхәҷыз зны, 
Хьаас илымазаап, рыцҳа, Аҧсны.

Игәырҕьаҿҳәашан зажәақәа ҭыҟьҟьоз, 
Иагьнацырҵон ажәабжь еимзырҟьоз:
«Дамеигӡакәан уаҟа ахьы-араӡны, 
Лассы даҭааран дыҟоуп Аҧсны!..»

Ари ажәабжь амҵәыжәҩақәа еиҵых ицон, 
Аҧсны ахашәара-аҵышәара иахьӡон.

Уа агәаҟцәеи ананамгацәеи есҽны, 
Анцәа иҳәон мшын-нырцәҟагь иҧшны.

...Усҟан, ларах аумақәа лдырҵон. 
Аҷкәынцәагь ла илҩызцәан иҟарҵон, 
Макьана зажәа ажәам, зусгьы — ум, 
Иларҳәон: «О, чок гиузель, Ханум!..»

Ус, ани ажәабжь шалаҩыз еиҧш зны, 
Агәы ччеит, ахы иҩахеит Аҧсны. 
Агәаҟра-аҵәаҟра лышьҭырц џьаҳаным, 
Уа-а, даауеит, рҳәеит, Аҧсны   Ҳаным!..

Уа-а, аканџьақәа рыбҕақәа ҭарпал, 
Иаҵоуп, рҳәеит, ирзышьҭымхуа амал. 
Уа-а, ирхаҳанто аҧсҭҳәа хьанҭақәа, 
Аарлаӡагьы иааргоит ацәқәырҧақәа.

Ишьапҵыркьакьан ашьхақәагь наҧшит, 
Уа агәырҕьа лабжышқәагь наҿыжжит. 
Акызаҵәык – уа алахь еимарџахә, 
Ишыҧшыц иҧшуан урҭ раҳ Ерцахә.

Ашлагь уаҟа иныҭгауа ибжьы-ҧҵәа, 
Дизӡатәуан: «Уа-а, зегь ҳазшаз Анцәа, 
Абла   ҳанҭаурҧшхьазаргь џьаҳаным,
Аҧсҿыхга дҳауҭеит – Аҧсны Ҳаным!»

Аҭакәажәгьы, ианыз зыҧсы ахац, 
Лҽаалырххеит, ҩаҧхьа даҧсахарц. 
Ҧҳәыскгьы лылахь аҧхӡы-ҧха нахьшит, 
Дгәырҕьацәангьы лхаҵа днаиҿаҧшит.

Уажәы ахара иахьыҧшуаз ахәыҷқәа, 
Ашәаҧшь рҿықәла илашон рхы-рҿқәа. 

Дара ишыртәыз мҩашьауа уаҵәы,
Гәыбжьажьара имамызт уа аӡәы.

«Ас даауазар, џьым, Аҧсны Ҳаным, 
Аҧсны ҳануп, ҳаҕа иоуп ианым!..» – 
Ауаа еицыло-еицылогьы инаҧшуан, 
Уа агәырҕьа лабжышқәагь рҿыжжуан.

Урҭ ахьгылаз уа рыҽша-рыҽша, 
Ишәыршәыруан ахәылҧазтәи аҧша. 
Акызаҵәык – уа алахь еимарџахә, 
Ахара ишыҧшыц иҧшуан Ерцахә.

Иҧшын, аблагьы иҵашәеит иара, 
Аканџьақәа шааигәахоз абра.
Ишырҳәаз – ирыма ахьы-араӡны,
Ахәылбыҽха иааӡхыҵит Аҧсны.

Аҧсны Ҳаным мрада уа длашон, 
Лымҩа злахырҟьоз ашәҭқәа хәашон, 
Лбара зегьы ирҭахымзи – ирымуит... 
...Ауха аканџьа дҭымҵӡеит Дырмит...

Бзиа днеихьан, илзымбо ашьхарҧы, 
Даахьаҳәын, нас дҩахеит лнапы; 
Даарылаҧшны, лыблақәагь ҭыџьџьа: 
«Уа-а, сыжәлар, дшәыкәхшоуп шәаҳәшьа!

Избоит: аб – дабым  ара, ан – даным... 
Аха   сааит, – лҳәеит Аҧсны Ҳаным, – 
Саҧшәмахарц абарҭ ахәыҷқәа рыҧсы, 
Аха уаха иааиҭаскып саргь сыҧсы!

Шәара шәзыҳәан аканџьақәа жәба, 
Мелагала ихыхәхәо ишгылоу жәба, 

Ршара ҳалагап урҭ уаҵә шьыжьы! – 
Нас иаармаҷ Аҧсны Ҳаным лыбжьы:

– Ишәзеиҕьысшьоит зегьы ҵых раҳаҭ, 
Ҳаиҳа зымчу Аллаҳ улҧха ҳаҭ!..» 
Лхы-лҿы ҧшьаны, ишыҧшыз рыбла ҭаа, 
Дазцон уи Анаҟәаҧиа абаа...

Анаҟәаҧиа-ҧҳа знык хьыхь даннеи, 
Анаҟәаҧиа абаа иатәын ҳдунеи. 
Зны агәы ҧшааит, нас аблақәа мыччеи, 
Уи аҧҳагь хара даргыларын џьеи!..

Нас зегьы инарыхеит, аҵх каиан, 
Уахьынаҧшлак чеиџьыкала ихиан. 
Ахаангьы араҟа аӡә млакы дакыс, 
Уҟаларымызт, аишәа   хиан убыс...

Уаҵәы иҽырҕәҕәа дгыларц анхаҩы, 
Уаха араҟа еиқәырҭәауан аҩы...
Нахьхьи ан даҿымзи: «Ҧшӡала ирша, 
Раҧхьа исыҧсахуеит сгаракәырша!..»

Аканџьахьтә ашәындыҟәрақәа қьуа, 
Ихәыннагон амҩахәасҭа лакьуа. 
Уаха меигӡарахда ахьы-араӡны
Уа ҳамҭас иазыӡхыргон Аҧсны.

Уаҵәы иҽырҕәҕәа дгыларц анхаҩы, 
Уаха араҟа еиқәырҭәауан аҩы... 
Нахьхьи аб даҿын: «Бара бхаҵкы, 
Шьҭа иаасхәауеит сыцә ахацлакы!»

Аканџьахьтә ашәындыҟәрақәа қьуа, 
Ихәыннагон уа амҩахәасҭа лакьуа. 

Уаха меигӡарахда ахьы-араӡны,
Уа ҳамҭас иазыӡхыргон Аҧсны.

Уаҵәы иҽырҕәҕәа дгыларц анхаҩы, 
Уаха араҟа еиқәырҭәауан аҩы…
Нахьхьи ахәыҷы даҿын: «Уаҵә сырба, 
Маҭәақәак ҳәа сшәысҵап, аха ишҧа?!»

Аканџьахьтә ашәындыҟәрақәа қьуа, 
Ихәыннагон уа амҩахәасҭа лакьуа. 
Уаха меигӡарахда ахьы-араӡны,
Уа ҳамҭас иазыӡхыргон Аҧсны.

Уаҵәы иҽырҕәҕәа дгыларц анхаҩы, 
Уаха араҟа еиқәырҭәауан аҩы…
Ус, закәызеи ашәындыҟәрақәа аатит, 
Ҩыџьа-ҩыџьа асқьарцәагь рҭыппит...

Имыццакыкәа иҟаз зегьы рбеит, 
Нас иназыдгылаз – ихы ихҧеит... 
Лацәарӡасрак ицәеит ацәашьқәа,
Еихымсыҕьӡогьы игон абыжьқәа...

«Аа-а, чарҳәара ҳзыруит, аа ҳаҧсит...» 
Игәыҭшьааганы игон уа аҕәи-ҵи... 
Аҳәа ццышәқәа рааиҿаххыбжьы гон,
Ерцахә ҷаҧшьа, рыцҳа, агәы иагон...

Адырҩаҽны – абаа ахсаала днах, 
Аканџьаҿгьы иҭыҧ ааныжьны наҟ, 
(Ушьҭыхны ухәнаагоит рҳәан имуит). 
Дласӡа Анаҟәаҧиа дхалт Дырмит...

Аҧсны џьабон, уажәы алахь еиқәын, 
Агәы ҭаҧҽын, уажәы аҵысгәы агәын. 

Ажәҩақәа наҟ-ааҟ иҿырҟәдаан, 
Аблақәагь ҵауламызт, иҭаан...

Игылан   ахацәа рыбҕа ҧҵәаны, 
Ицон аҳәса рылабжыш ҭҵәаны, 
Убас еиҧшын абыргцәеи ахәыҷқәеи: 
Ашҭа инҭала-нҭыҵуан   игәеигәеи.

Ашьхақәа гылан рыхқәа ларҟәны, 
Ахааназ иеицамкуаз рыгәқәа хәны. 
Акызаҵәык – уа алахь еимарџахә, 
Ахара ишыҧшыц иҧшуан Ерцахә.

Амшын гәаангьы ижәылон убас: 
«Снапы иқәыргыл дарбан иузаазгаз;
Са дыӡхызгазаргьы аҳәагәы згәыз, 
Ерцахә изамбазеи уи дзакәыз?!»

Аҧсны рыцҳа, убас алахь еиқәын, 
Агәы ҭаҧҽын, уажәы аҵысгә агәын. 
Иҟамызт узықәгәыҕраҳәа мчы, 
Иахаҳанто иахажьын ашәшьы.

Ус, зны аҵых еиқәара ааимыггеит, 
Ираҳауа-ирмаҳауа бжьыкгьы геит; 
Иҿыхаз ндәылҧшызар уа иццакны, 
Алашә дцон имаҭа инапы кны.

«Уа-а, Аиҵашьыцра – аҧсуаа зегь ҳаҕа, 
Уа-а шәаҿагыл, амарџьа, хаха! 
Уа-а, иҵаҧышәҟа наҟгьы ашьапы... 
Уаҵәы Абрыскьыл дҭыҵуеит аҳаҧы!

Уа-а, Аидгылара – аҧсуаа зегь ҳҭынха, 
Уа-а, шәазгыл, амарџьақәа, хаха! 

Уа-а, иқәшәыргыл иџыхӡа ашьапы... 
Уаҵәы Абрыскьыл дҭыҵуеит аҳаҧы!

Уа-а, Аҧсны абас акырқәа абахьеит, 
Уа-а, ичҳаны акырқәа ахҭнагахьеит. 
Уа-а, шәанеидгыл — ижәгоит ашәшьы  ҧы... 
Уаҵәы  Абрыскьыл дҭыҵуеит аҳаҧы!..» 

Иаацәылашон. Ибжь зегьы ирыхьӡон, 
Алашә имаҭа иҽынаиҧшьуа дцон. 
Абџьар ашҟа еихон ауаа рнапы... 
Уаҵәы Абрыскьыл дҭыҵуан аҳаҧы!..

Март 21-30, 1993 ш.,
 Гәдауҭа

    АГӘЫНҚЬЫБЖЬЫ

Сара ашәа рзысҳәар сҭахуп,
Ақәрахьымӡақәа.
Дара ахааназгьы иҵәахуп, 
Ахы изацәымцакәа.

Адгьыл ду иакуп ирҕәҕәа. 
Анапқәа рыкәырша. 
Ицәоуп наӡаӡа иҭахәхәа. 
Ахьӡы рыкәырша.

Урҭ ахаангьы ак раҳаӡом, 
Ажәҩан хысыргьы... 
Урҭ ахаангьы ак рбаӡом,
Амшын хыҵыргьы...

Сыҵҟаа самфози ргәырҩа, 
Урҭ уажәадагьы.
Шьҭак исызныжьуам зымҩа, 
Урҭ ашәадагьы.

Аха ахәыцрақәа сзаауеит, 
Исымхуа   сажәагьы. 
О, изҭахыда сазҵаауеит: 
Сара сашәагьы?!

Мап, гәырҩалагь сызхәаҽу: 
Сгәаҵа иҭоу мцоуп. 
Аҧсцәа рзы акәым са сзаҿу, 
Зыҧсы ҭоу рзоуп.

Зыҧсы ҭоу роуп нас изтәу 
Ари адгьылгьы: 

Изырыхьчо,  насыҧла изҭәу. 
Рыҧсы надкылгьы.

Иҳаиҭазар зегь утәы-стәы 
Анцәа раҧхьаҵәҟьа, 
Нас изыҟои џьоукы мҭәы,
Рыҧсы рамхацәгьа?!

Еиҕьу-еицәоук аанҵәаӡом,
Иалда рҳәаақәа. 
Аӡәы игәырҕьак ааҧҵәаӡом, 
Ҽаӡәы – ихьаақәа.

Убас аӡә иҧсҭазара мчуп,
Гәнаҳауп, усами! 
Амилаҭқәагь аӡә дхәыҷуп, 
Ҽаӡәы ддуӡӡами.

Аду дкагәа ахәҷы дифоит, 
Амшын ҧсыӡқәа реиҧш. 
Еснагь дҿаҵахәны дибоит, 
Дихуеит ицқәа реиҧш.

Еҳ, ихааҭгьы, џьым, атәым, 
Насгьы ианыҧшӡаха. 
Атәым дашьҭалт зыҧсы ҭәым. 
Уа данҩыҵхаха.

Уара аибашьра мықәшәатәы, 
Ҳҕәыхуа уҿааха 
Ҳаҩны уҩналт, уҧсы мҭәы, 
Убас уҧсцәаҳаха...

Уара узыҳәан зегь еиҧшуп: 
Беиагь — рыцҳагьы. 

Уара еснагь ашьа ухьшуп, 
Уҧшуп ҿыцхагьы.

Ахрыҧх кырцхшәа иауруеит, 
Ианурҭа ажәагьы. 
Ушьапаҵагь адгьыл былуеит, 
Ухаҿы ажәҩангьы.

Шәышықәса ауаатәыҩса зҿыз, 
Ҟьаракны иқәухуеит. 
Ианықәух ари адгьыл ҿыц, 
Нас уи иқәухуеи?!

Гәнаҳауп иахьушьуа зегьы, 
Рыдгьыл иқәырҕәҕәа. 
Аха игәнаҳауп иаҳагьы, 
Имаҷу ахьықәухуа...

О, аибашьра аҵыхәа ҧҵәа, 
Икамҭәо арыцҳа-шьа. 
Аҧсуаа уҳамазар Анцәа, 
Ҳуҳәоит ҳрыцҳашьа!

Уаҳа инымҵәаӡеит Аҧсны, 
Уара угәаҟрақәа. 
Ианхалеит ианылаз зны, 
Уара угәахәрақәа.

Аха урҭ ахәрақәа џьоукы, 
Аџьыка аҿарыҧсоит. 
Аџь мҿқәагьы амца дыркы, 
Укәа иҭарыҧсоит.

Иазхоуп ҳәа уара  уҧацәа, 
Жәпаҩы мгылази. 

Аха уара уҧацәа  – қәҧацәа 
Шаҟаҩы рылаӡи?!

Ишәыздыруамызт ашәара, 
Шәарҭ арыцҳақәа. 
Аха шәзырцәымцеит шәара. 
Урҭ алыцәҳақәа.

Ахәрақәагь ианыз Аҧсны. 
Иаҳзырҕьозар ҳәа. 
Убас шәымнеизи шәеицны – 
Иаҳзыцҟьозар ҳәа...

Нас изыҟалама хәраӡ – 
Наҟ ирыцышәҵоу? 
Урҭ рырҕьарақәа рцынхәрас, 
Шәхы нарықәшәҵоу?

Уара акгьы ухараӡам, ҵоуп,
Адәы гәыҧшқаӡа.
Аха иахьа уыкәа иҭаҧсоуп,
Ақәыҧш-қәыҧшқәаӡа.

Уара узын иҭан рыҧсы. 
Уи иагьуқәырҵеит. 
Уара унырмыжьит хазы, 
Иуқәлаз уқәырцеит.

О, ихырҟьазаргь уара удәы, 
Урҭ рыҧсыбаҩла. 
Уара иудыруеит уара утәы: 
Рыхьӡқәа рыҵаҩла.

Дара зусҭцәақәоу ҧшааны, 
Иҳазрыҭ анацәа. 



503

Имҵәуаларц ргәы ҧшааны, 
Урҭ шықәса рацәа.  

Ҳара иҳацзааит есымша. 
Урҭ рхаҵара.
Ишьҭаҳхыртәгьы рыхьӡ-рыҧша, 
Иҳаҭ аӡара.

Наӡаӡагь укәа иҭаҧсоу, 
Адәы гәыҧшқаӡа, 
Иҳәала, рыҧсы зыхҭынҵоу, 
Ақәыҧш-қәыҧшқәаӡа!

Ҧшәымара азызуаз Аҧсны 
Ҳамра шашагьы, 
Уҟаларцу абра усасны, 
Уҧхарцу башагьы.

Иуааӡон укәа иҭаҵаны 
Хьы-шәахәалагьы, 
Иагьеибуҭон урҭ ҵаны 
Уа мчы-ҕәҕәалагьы...

Игәырҕьаҵәа иуҧыларц уаҵәы 
Дара мгылази. 
Игәыхәтәы аамнаӡеит аӡәы, 
Излаз ирыламӡи.

...Хьы-шәахәала иуааӡаны – 
Атәым иашьҭалаз, 
Узиҧымлои уара  умцаны, 
Иҭашәо дацҭаларц?!

Иамазкуаз уара ухы-уҿы —
Рхы-рҿы лаша,

Уара иумдыруеи, урзыҧшы.
Ушырҧылаша.

Адгьыл   иахьаку ирыҕәҕәа — 
Рыҧсы анеиларҵа. 
Ирыгумыжьын уа ушәахәа, 
Аҿа ҩеиларцы.

...Ҧхьаҟа урыҧхьауа ҳбираҟ, 
Рыгәқәа урҧыруан. 
Еидукылон урҭ наҟ-ааҟ. 
Аҕа ихы урбыруан.

Уара ируҭон амч-алша, 
Оума рылоуҵон.
Уара иурҭарц ахьӡ-аҧша, 
Оума рылоугӡон.

Уара урыман ҧхьаҟа ицон, 
Дара каҳауан. 
Уара укаҳаанӡа иухьӡон, 
Ҩаҧхьа удраҳауан.

Дара ахааназ ишьҭахон, 
Рыхкәа уқәырҵон. 
Уара ургон — дара ҭахон. 
Амҩа уқәырҵон.

Уара уҭыҧаҿ уанызнеи, 
Унаҧшуа ахара, 
Уара иурлашоит ҳдунеи, 
Иуқәым каҳара.

Ҳазҭаху ааҧхьауа убра 
Иунуп ҳамаҿа. 

Зегьы еигәырҕьоит абара 
Иуну ҳамзаҿа.

... Иухгәаҟуа убас урҭаххон 
Уара – аиааирагьы. 
Аха заҵааира ихьанҭахон 
Ҳашҟа уааирагьы.

Уара ухароуп есқьынгьы — 
Умҩа гәарҭароуп. 
Ушҟагь еицнеироуп зегьы  — 
Ашьа карҭәароуп.

Ҳбираҟ иааигәаны  уднарбон, 
Зегьы рхаҵауа.
Урҭ ирхамацәысуа иқәҧон. 
Ирҭәо аихаӡа уа.

Ицон убас еиҧш дара рхы, 
Имшәаӡакәагьы,
Иагьуқәырҵеит дара рхы, 
Урымбаӡакәагьы...

Идырццакит, зыҧсы ҭахаз, 
Уара уааирагьы. 
Шәа ишәзалои, рыцҳа, иҭахаз, 
Ҳара ҳиааирагьы?!

Шәарҭ изқәымыз уа шәара, 
Изҳәоз ажәа-ца, 
Наӡаӡа шәамоуп шәара 
Анышә хьшәашәаӡа.

Ан лылабжышқәа каҭәоит, 
Уаҟа еиқәҳәаланы. 

Аб рыцҳа зымҩа днатәоит, 
Игәы еиқәҳәаланы.

Нас дагьнавалоит маӡа, 
Уи димбарц аӡәы. 
Иҵәҩангьы ыҵшәама зынӡа, 
Дцеит иҧа-заҵәы?!

Дыҟами аӡә дзыцәҭахаз, 
Дабылт алабжыш. 
Аха иҟами уи изынхаз, 
Ргәырҕьа далаҧшыш.

Гәнаҳауп  наӡаӡа аиара... 
Аха аҧа-заҵә уа 
Данҧсы, иаагылт аҿиара, 
Ех, шәара азаҵәқәа!..

Шәара азаҵәқәа иашәыркит 
Уа ҳа ҳгәашәқәагьы. 
Аха, арыцҳақәа, иашәыркит 
Уа ҳаҩны ашәқәагьы.

Иҵәуеит Аҧсны ахаҭагьы, 
Уа ишаиааизгьы. 
Аҿыц ҧсҭазара хадагьы 
Шаҿу иааирцгьы.

Ан мыжда лгәы дартәаӡом — 
Лабжыш иакәабаз. 
Ан лмыткәма ааиқәтәаӡом 
Ашьыжь, ахәылҧаз:

– О, исықәшәан аҕа игәырҧса, 
Снапқәа сгәыҵаҧса, 

Уа абра самҵатәоуп аҧса, 
Уара удлаҧса!..

Убаҩ сымазар ма аҩны, 
Сгәы ннакыларын. 
Иахьа уҩызцәа еизыҩҩны 
Инаухагыларын.

Еҳ, ушҟа ианааи аҧсра — 
Сагар судкылгьы!.. 
Иззысҭахыда, џьым, сара 
Уара удгьылгьы?!

Уа ухақәиҭрагьы сҭахым, 
Умра аҧхарагьы. 
Сгәы – сгәым, сара схы-схым, 
Уда анхарагьы...

Бџьар анугоз сымбаӡеит, 
Анцәа срыцҳашьа! 
Аҧсадгьыл ахьчашьа уҵеит, 
Аха  ахыхьчашьа?

...Ихыхәхәала иасуа аҧша, 
Иазҧшу ахәлара, 
Абаҳча иныҵалоит аҽша, 
Иаҿым ахәмарра.

Уи аҳаҭгәынқәа еимнадоит, 
Ҩаҧхьа ирылаҧшыш. 
Ан рыцҳа уа лгәы   лырдоит, 
Дахәаҽуа алабжыш.

Лмыткәмагьы аманы ицоит, 
Иагоит ахара. 

Аҕа игәы ҭшьаауа ихьӡоит, 
Иласны убриаҟара.

Аҧша! Ан рыцҳа дыжьжьауа, 
Лхы-лгәы уҭалала. 
Аҳаҭгәынқәагь рыҧс дыршьауа 
Ушьқьырла амала!

Насгьы суҳәауеит сара, 
Иззуго дҕазаргьы,
Амыткәмабжь умгалан хара, 
Иугомызт ҧасагьы.

Ҳаҷкәынцәа уззымбаз, аҧша, 
Иаҧыз аҟара,
Иҳаракла урҭ рыхьӡ-рыҧша, 
Игала ахара!..

...Бара аҧҳәызба ҧшӡа хәыҷы. 
Ашәы зҽылазҧаз,
Бнеиуа рбалоит ахәаҿы. 
Уа есыхәылҧаз.

Ашьшьыҳәа ихаҿы бнатәоит, 
Оума бгәаланы.
Былабжыш-цақәа каҭәоит, 
Убас еиқәҳәаланы.

Быззыҧшыз аҷкәын дҭахеит, 
Уа фырхаҵала.
Агәырҩеи бареи шәеизынхеит, 
О, бгәы рхаҵала.

Бара аҵәыуара быхәҭам – 
Уаҟа аҧсымразы. 

Изыҟаҵомызт идам-здам – 
Ахьыҧшымразы.

Нас иаҳуалҧшьоугьы ҳара – 
Иусқәа рыҵхароуп. 
Уи анышә дахьамоугьы убра 
Ҳҧеиҧш игәыҵхароуп:

 «Сара ибасҳәауа, бӡырҩы, 
Ба игәныбкылароуп! 
Аӡәы иҭахаз сҭыҧан жәаҩы 
Уаҵәы игылароуп!..»

...Аӡын атәы ҟанаҵеит, 
Иаман ажәагьы. 
Аҿҳәара анааи наҟ ицеит, 
Еиқәыхьшәашәагьы.

О, изхьысыз уи анапқәа, 
Аҧсабарагьы
Иазаанагеит уа ашәеиқәа, 
Аҧсыҭбарагьы.

Аҿаанахеит уажә ақәа, 
Ишьацаагаганы. 
Ихәрабҕьыцуп анапқәа, 
Аҿыц-цәа ааганы.

Зегьынџьара иаханаҵоит, 
Аҿа ныҟәауеит. 
Ишәҭышынгьы иҟанаҵоит, 
Зегьы ирыхәауеит.

Ихәмаруеит адгьыл ашьа, 
Иҿыхеит агагьы. 

Адгьыл азнархиеит аџьа, 
Ашьацаагагагьы.

Иаздырӡом хьаҵра, шәара... 
Баша иныҟәаӡом.
Иаадыруеит, рыцҳа, шәара 
Акгьы шәыхәаӡом...

...Амра убас иавҵит ахәы,
Илаша-лашеит.
Уи зегь еигәырҕьеит мыцхәы,
Икәаша-кәашеит.

Аҧсаа халан уа ҵәҩанҵәы, 
Иазеинырҟьаӡеит. 
Ианырба ирҧеиҧшыз уаҵәы, 
Убас игәырҕьаӡеит.

Нас уа иалагоит   дара, 
Ашәа еихҳәаалауа. 
Илабжышоз анацәа абра, 
Ргәы еиқәҳәалауа.

Шәхаҿы инықәтәан ишәаҳәоит, 
Ашьыжь, ахәылҧаз 
Ишәаҳәоит, аӡаӡа аҳәоит – 
Ашәаҧшь иакәабаз.

Иазыӡрыҩуа – рыҧсы рӡоит,
Ргәы ҿыҕьӡауам. 
Шәа шәыхьӡ-ҧша рыма ицоит, 
Рыбжьы еихсыҕьӡауам.

Ахьтәы хац еиҧш ирҿакуп, 
Инымҵәо рашәа-хаа.

Ас изнымҵәо – шәа ишәызкуп
Дара ражәа-хаа.

...Аҧҭа ихызгьы жәҩан ихыҵт 
Ихьагәгәа башаӡа. 
Амзагь гылан ахра ихыҵт, 
Убас ишашаӡа.

Ацыҧхьқәа   убас икаҷҷоит, 
Араӡны ықәырша. 
Аҧсабара аблақәа ччоит, 
Агәырҕьа аҿыкәырша.

Ираҳаҭӡагьы аӡаӡа аҳәоит, 
Ҧсаҭа рыҭауа. 
Аҧсцәаҳа акы дҿанаҳәоит, 
Уа лахь иҭауа.

Амаалықь раҧхьаӡа дхылт, 
Убас  дышкәакәаӡа. 
Ҳаҷкәынцәа анышә иамаз гылт 
Инақәаца-қәаца.

Знапы ҿыху, зшьапы хҵәоу, 
Иҿыху  злымҳақәа... 
Иргәаҟны убас инырҵәоу, 
Аҳауа ззымхакәа...

Рызқәаҭыҧ ҭынчым азоуп 
Ас изгылазгьы,
Амаалықьҵәҟьа игәиҽанҵоуп,
Дагьзырҧылазгьы...

Убас игоит ргәынқьыбжьы, 
Ҭахак амҭакәа.

Ажәҩан ихнаҵоит ашәшьы, 
Адгьыл – аҧҭақәа:

«Ҳара иахьа дҳамбеит аҕа, 
Баша иҽнимхи. 
Абыргцәеи ахәыҷқәеи ҭарха, 
Аӡә дааилимхит.

Убас дазыҩит акьынтыжә, 
Дакит дашьаҳан. 
Аха ианҭаҳхәахәа иқьышә, 
Дыҩит дгәашахан.

Ҳадгьыл иазыргазгьы аҧсы, 
Ҳиааирабжь иацҭалаз, 
Шәара ишәыхьзеи, абааҧсы, 
Акьынтыжә иашьҭалаз?!

Аҧсуаа хьыӡрацара ицон, 
Ахьӡаз иҟаназ. 
Атәым хьымӡҕыс иҟарҵон, 
Ицқьан иҟанаҵ.

Иахьа иашьҭоу акьынтыжә, 
Ҳаҭыр ҳақәзымҵаз, 
Хыла ҳашәмырсын анышә, 
Аҧсны зхы ақәызҵаз!..

Аҧсҭазара убас ҳазгәыкын, 
Аха ианалымша, 
Даҽакгьы ҳшәыҳәар ҳҭахын, 
Ишәыдҵо ауал-ҧшьа:

Уа амра гылан ианкаҧхо, 
Иссирны акалашәа,

Мыцхә аҟазара аншәгәаҧхо – 
Ҳа ҳашәгәалашәа!..

Аҧсынтәыла аблақәа ччо 
Ианго ачарашәа, 
Аҧҭа ирылс амза анкаҷҷо – 
Ҳа ҳашәгәалашәа!..

Ахаҵараҧыс даниуа Аҧсны, 
Иангәырҕьо акалашәа, 
Ахысбыжьқәа анго еицны –
Ҳа ҳашәгәалашәа!..

Шәычҳара аахыжжны џьара, 
Шәцәа ацәгьа аналашәа, 
Уа аҧшра анаҭаху хара – 
Ҳа ҳашәгәалашәа!..

Зеиҧш ҟамлогь иҟоузеи зны
Иҧшасны ҕәҕәалашәа, 
Ашәарҭа иҭагылар Аҧсны  – 
Ҳа ҳашәгәалашәа!..»

...Шәышықәсала абраҟа ишьҭан 
Ахаҳә ахалагьы. 
Иазҧшымызт уажәы-уашьҭан 
Ҧсык ахалангьы.

Аха иаман уигьы аҿҳәара:
Иабеит амрагьы.
Иалагеит рыхьӡқәа рҳәара
Хьтәы нбанлагьы.

Амҩахәасҭагь уа иҟалеит
Имҩадуханы.

Мраҵас рыхьӡ-рыҧша шеишеит,
Ипатуханы.

Ахаҳә зқьыблагьы азхоуп.
Аха имцәажәаӡо.
Уи агәаҵа убас ирҧхоуп,
Имыхьшәашәаӡо.

Уи ашҟа амҩа иқәу, ирӡоит
Аҵаул хәыцрақәа.
Уи ашҟа амҩа иқәла ицоит
Ашәҭ ашьыҵәрақәа.

Шәара шәбаҟангьы шәынхеит,
Ишәхыҩуа ашәагьы.
Шәара шәфырхаҵара иарҧхеит 
Ахаҳә хьшәашәагьы.

...Даҽазнык уеиқәхеит Аҧсны,
Ихаҵа иуасҳәогьы!..
О, убзахеит, рыцҳа, уҧсны,
Аҕа ицасҳәангьы.

Адунеи дуӡӡагь ҳа ҳадырт, 
Ҧхыӡкгьы ҳшаламыз.
Ҳмаҷра, аха ҳиашара рнырт, 
Ирнырт ҳаламыс.

Ҳфырхаҵара ҳаиқәнархеит, 
Анцәа изгәыкугьы. 
Ҳҵеицәа хнызқьҩык ҭахеит, 
Аӡә дшышәҩыкугьы.

Уа амшын иаҵаларгьы аҧша, 
Иаман ашхәақәа... 

Ишьҭыхуа уара ухьӡ-уҧша, 
Урыхьчоит ашьхақәа.

Џьа уарбам, џьара уарбоуп
Адунеи хсаалагьы.
Уа уҵеицәа ршьала укәабоуп
Зқьышықәсалагьы.

Аҧшӡа леиҧш зегьы ургәаҧхоит
Ухы уаҧызароуп!..
Ухақәиҭра мра иахьа икаҧхоит,
Угәуҽанызароуп!..

1993-1994, 
Гәдауҭа-Аҟәа

                АХЬЫ  УАРДЫН

Аҧа иаҭәам ҳәа аб изын ацәажәара, 
Сшылакҩакуаз, сагьшаҿыз аиҭашәара, 
Инықәҵа-аақәҵауа саазаргь иахьанӡагьы, 
Уаҳак иауам,
                 сгәы иацралт иахьа амцагьы. 
«Саб?!» – ҳәа ҿысҭыр,
                                   изҳәоз: «Ара сыҟоуп!» – ҳәа, 
«Сан?!» – ҳәа ҿысҭыр,
                                 изҳәоз: «Ара сыҟоуп!» – ҳәа. 
Абра сзызуаз,
                     аха исзызуаз анрагьы, 
Ашәшьы анхылоз лассы исзырбоз амрагьы, 
Уара иуаҭәоу сыҵанаҳәарц ажәа-хаа. 
Аурыс ӡынгьы адәахьы иаҳәоит ашәа-хаа. 
Асы шьҭоуп, аха ишҧаҟоу ма –
                                                ибахҵәаӡан, 
Аҳәылы-ҳәылыҳәагь иауа еилахҵәаӡан. 
Сҧенџьыр аҧны аҵаа-ҵлақәа хырхәауеит, 
Уара суацәажәарц абра зегь сыхәауеит... 
...Аҽыбҕа ҟазацәа џьара аӡәы уиҵамха, 
Уара аҽықәтәара шьҭухит уанҩыҵхаха. 
Раҧхьаӡа уара Ахәанаа рҽыҩ уақәдыртәеит, 
Раҧхьаӡа уара Ахәанаа рыдә ду уакәдыршеит. 
Аҽы-џьбара шьҭухит уара иуҧсҭазаран, 
Аҽы-џьбара амаӡақәагь уара иуҟазаран. 
Агәымшәара шуциуа –
                                  ашәарагь уцыҧсуан.
 Иара ыҩны ицон –
                             уара амгәацәа уҵысуан. 
Иара ыҩны ицон –
                          уара аҕәра аанкыланы 
Унеиуан,
             рҳәеит,
                       уа акәадыр уангыланы, 

Ианымҩаҧыргоз уаҟа абжьуаа реизара,
Имҩаҧыргон уа ақыҭақәагь реисара. 
Уеилаҳәа акьанџьеиҧш ҟаҧшьы-маҭәалагьы 
Унақәыртәа аҽыз нықәҧала-
                                             аақәҧалагьы, 
Шәҭышшәа уахьнаргоз
                                  ишәаҳәо урыгәҭылакны,
Укәашон, рҳәеит, уа акәадыр уангыланы,
О, ишәыршанхеит хәыҷгьы-дугьы ахьгылақәаз,
Ашәҭыш еиҧш иҭыџьџьон, рҳәеит, рылақәа. 
Ишалагозгьы уажәшьҭа абжьуаа шәеизара,
Изгәаҕьуадаз, џьымхеит, шәара шәеисара?!
...Ирҳәоит Кәачара аизараҟны агырқәа
Рыҳәса хәыҷқәа,
                          ирхарахазшәа агыртә уа.
Ушымҩасуаз аҵәы уылхуа рҿанаарха,
Зымҩа уцозма,
                       уҽы аҟамчы наарха, 
Унарыҵаххын амардуан уаҿалахит, 
Ҩбаны иеихагылаз хыхь уагьхалахит. 
Ашәа-ӡыӡара рыблақәа ишырхылазгьы, 
Шаҟаҩыдаз ублақәа ирыхгылазгьы?! 
Ашәҭыш-
              ашәҭыш,
                          еҵәа-еҵәа,
                                        аҧшӡақәа,
Иҳалиҧаауа дарбану ҳәа ихьамҵӡакәа 
Анасыҧ еиҧш уа зегьы узыҧшын, аха 
Амардуан уаҿахәаша уцеит  уҿынаха. 
Идурбеит уҽгьы-уаргьы шәфырхаҵара,
Идурбеит аҽыбҕаҟны уара уҟазара... 
...Уара ҽыда ҧсҭазараҳәа умамызт, 
Уара иулаз – даҽакы азы иуламызт. 

Уара уқәыҧшра,
                         уара уҿара,
                                        уламыс 
Абра иҟан,
                 аҭахызаргь ҽак уламыз!.. 
Аҽырыҩраҿ: аа-а, иҧсыда-инхада ҳәа, 
Зегь анҧшыз: уқәақәра згааит, баба ҳәа –
Иҭалахьадаз, џьымхеит, уара уаҧхьагьы, 
Иушьцылазшәа инаудыркуан уа аҧхьахәгьы. 
Аҽырхәмарраҿ гәаран уны иангылақәа, 
Уара уган ахь иҭыџьџьон зегь рылақәа. 
Аҳәса хәыҷқәагь рыблақәа ҭдырхахауан, 
Ерцахә агәы уахәан – ахы иҩахауан. 
Абаз шьҭыхраҿ ма дарбан иумаҭәаз, 
Уҽы иеиҕьны уеилызкаауа иумадаз?! 
Ацаха ҟаҧшь зыххьаз аҧрыцә ҧарақәа, 
Уи ашьапоуқәа,
                       уи аӡара парақәа, 
Алаҧшыцәгьа ибла ҵәыршқәа рҟәигауан, 
Ашьыцҩы бзиа – аиҧш ахьимам гәнигауан. 
Изакәызеи ма уи иамаз ахьӡҳәагьы, 
«Чоу!» – ануҳәа,
                        аҿаанахон ахьышәҭҳәагьы. 
Аҧсҭазараҿ ишумамыз еиҧш ҿык ада,
Ҽыкәашазаргь уақәтәаӡомызт ҽык ада. 
Аҩысҭаа дышушьҭазгьы уҭыҧ нармазеи, 
Шаҟантә уҧсраны –
                            шаҟантә уахнарҧазеи?! 
Аҟазара ду еснагь агәыҕьра ацзароуп, 
Абаҩхатәра ӡхыҵран ушьҭнахыр –
                                                      уаццароуп. 
Иамоуп, рҳәеит, аҽыбҕа ахатә ҷыдақәа:
Иабангьы инхом, рҳәеит, ауаа мчыдақәа. 
Ашәыргәында дзықәтәауа аҽы надихозаап, 
Иагьа иццышәзаргь – ашьамхы аҵаҧиҟозаап.

Аҽы-ццышә иақәтәо –
                                  агәаҕьра иаҧызароуп, 
Аҽы-ццышә иақәтәо –
                                ахаҭеиҧш дласызароуп, 
Дыҟазароуп уи аҽыбҕагьы даласан, 
Иаргьы дамоуп усҟан ажәҩан далаҵан. 
Аҽыбҕа згьамоу имариахоит ихыхәашьа, 
Аҽыбҕа згьамоу иҧшӡахоит иныҟәашьа. 
Дцозаап, рҳәеит, адгьыл дықәымкьысӡауа, 
Аҽыбҕоуп, рҳәеит, ус аҧшӡарагь изҭауа. 
Уара акәашара узырҵазгьы ҽыбҕоума, 
Уи ануҵазгьы сынтәоума, ҵыҧхоума?! 
Мап, уаақәлауан уи уаниз иуцизшәа, 
Уаацәырҟьон урымбаӡо,
                                      адгьыл уҵҵызшәа. 
Ма изаухьадаз уара убла анҭаҧшха, 
Уқәмацәысны,
                      адгьыл иамҭакәа анҭаҧҽха, 
Уцон, аха уара уаашьа уцашьаны, 
Ишьапҵыркьакьо уззымбоз аарҩашьаны. 
Адгьыл аҟны мчы ыҟазма унызкылауаз, 
Уара зҽы зҵыҧраа акәадыр иангылауаз?! 
Ааигәа-сигәа ианыруазгьы ачарақәа, 
Уара иурҧшӡон,
                         иагьурҭон аџьшьарақәа. 
Уажәы ачара ахьыруаз кыр инахаран, 
Ачара уҳәеит ҳәа –
                            алакә чарагь иаҟаран. 
Шәсасцәан, аха шәтәан ачара шәхагала, 
Арыжәтә џьбара аус шауазгьы оумакала, 
Шәара шәажәа-хаа –
                              ажәа-хаак иеиҧшызма?!
Шәара шәашәа-хаа –
                            ашәа-хаак иеиҧшызма?! 

Арыжәтә шәымжәыкәа,
                                     аха ҳаҭыр ақәҵаны: 
Зегь шәыхәаҧшуан Анцәа исасцәа шәакәӡаны. 
Уара уҩызцәа урылбаауа лымкаалагьы, 
Уажәы-уажәы инаузыҧшуан бла-хаалагьы. 
«Шьыри, абри дызмаҳәхаз иеиҭарымҳәеи!» –
Анацәагьы рхы неидкыла еиҭарымҳәеи. 
Иагьгәаҭауа ишәыгыз,
                                     ма ишәымаз уа, 
Ҧҳәызбакгьы даашәыдыххылон шәымаҵ уа. 
Лҿанаалха, уаҟа ҧшӡа-ҧшӡа дныҟәагьы, 
Илашон, рҳәеит, ашьаҧа ахгьы-аҵыхәагьы. 
Ларгьы-уаргьы иааихалон уа шәыблақәа, 
Иҟалозма цәанырра ссиркгьы рхымлакәа. 
«Уаха бара хымҧада абра бҳаркәашоит, 
Уиала ҳчара даҽа зныкгьы иҳарлашоит!» –
Абас анырҳәа уа лҩызцәа налыкәшаны, 
Иааҟалазшәа аҵх-еиқәара лықәшаны: 
«Ани асасцәа рхадагьы даншәыркәаша, 
Ижәдыруазааит схаҭагьы сышшәыркәаша!..» 
Аҭыҧҳацәа ҽак рҳәаргьы иҟалозма, нас?! 
Зқьаф ҭаз ачара-уаа аамҭа ргозма, нас?! 
Акиҳәа аркәашагагь уаҟа ианааҭҟьа, 
Анапеинҟьара иҟанаҵеит уаҟа ааҧхьа. 
Уара унықәлеит уаҟа аишәа унахыҧаны, 
Зегьы узыҧшуан рыгәқәа ҭыҧа-ҭыҧаны. 
Иагьгылеит уаҟа ибыргызгьы,
                                                иуқәлазгьы, 
Илгәалашәом,
                     лара мыжда,
                                       дшықәлазгьы. 
Уа данааҧш илбеит ауп уи дшыкәашоз, 
Илымпыҵҧраа ицахьан лгәы илзымҟажоз. 
Шәкәашеит, аха убас аҳаҭыр ақәҵаны: 

Иаҧсыуаны,
                 ижәытәӡаны,
                                     иагьлакәӡаны... 
Ашьаҧа зегь амҽхакуа,
                                   инароуӡаны... 
Ашьаҧа жәбеит усгьы изаҟароу, ҵаны... 
Хәыҷгьы-дугьы ада ҳәатәгьы рымамызт, 
Аҵәылаҵацәагь иднарҳәомызт рыламыс. 
Абыргцәагь ныҳәон:
                             – Дадраа,
                                          насыҧ шәымазааит, 
Абас шәзааӡаз
                       абри адгьыл шәаҧшәымазааит! 
Ачара ырхаа,
                   арыжәтә мыцхә нашәымамкгьы,
Адырҩаҽны шәа шәандәықәла,
                                                  аҧшәымакгьы
Шәҽы-кәадырқәа уа днарыха-аарыхақәеит, 
Аҽқәа рыхәда ргылақәагь надырхәақәеит. 
Ус, иззыҧшыз аҧҳәызбагьы лҿанаалха, 
Абар, уара уҟамчы ублагьы ахьнааха.
“Аҟамчқәа зегьы абри аҟамчы рылызбааит, –
Аҟамчқәа зегьы абри аҟамчы рылыскааит!” –
Ларҕьа напы иакын ҽырба-ҽырбалагьы, 
Егьырҭ зегь еидкылан ларма напалагьы. 
Аиласашьа,
                 аӡахышьа,
                               ахәы-ҧшӡагьы –
Иџьашьатәын дзытҟәаз аҧҳәызба қәыҧшӡагьы. 
Ушьапқәа рхала ицеит уа лышҟа рҿынаха, 
Уажәы илгаӡаргьы уҭахны уазыҧшын, аха... 
“Уа иахатәи акәашарагьы – машәырызма, 
Иахьатәи аҟамчы ҧшӡарагьы – машәырызма?!– 
Абас лҳәон, илзымдыруа днызкылаз уа. 

«Машәырӡам!» – уҳәон уаргьы уахьгылаз уа. 
Агаҿа шәнавалартә,
                              шәа шәеицыланы, 
Аамҭа абаҟаз шәеицәажәо шәеишьцыланы?!
Шәара шәтеатри шәконцерти – чарақәан, 
Ҧсрақәан,
               еимҭахарақәан,
                                       еизарақәан... 
Шәшеибадырзоуп лацәарӡасрак иалакӡан, 
Ус акәын усҟан,
                         ус шәразҟы иалаҵан...
...Аҧсҭазараҿ азанааҭқәаҳәа иааҟоузеи,
Аха анхаҩы дреиҕьуп, рҳәеит, иааҟоу зегь. 
Ашьыжь дгылан иус днахагылауеит, 
Ара дааҧсар,
                   ана ҽак никылауеит. 
Амра дацгылт –
                       аҭашәарагь дацнаӡоит, 
Акрура бзиа хымҧада иҧсынҵры ацнаҵоит. 
Ирахә гәарҵны ицоит агәаҩа иҭаланы, 
Иҽы ахкаара иҭами ақьаф ҭаланы, 
Ишьхымза,
                 ишырҳәо еиҧш,
                                          ҽыуаҩ  дзакәшауам, 
Шарҧы-еҵәагь ихаҟны баша иақәшауам, 
Гәҭакыс имоу акоуп:
                               уи ацгылара, 
Икәасқьагь аҿы хами уи мрагылара. 
Амза аныгәбзыҕуа асмет ихы адҵаны, 
Ма ицәода анхаҩы иеиҧш ираҳаҭӡаны?! 
«Аҧшәма уҟоума?» – ҳәа асас данымҩахыҵ, 
Аҧшәмагь ажәҩан далалауеит уи нахыс. 
Игәылацәа ааҧхьан исас-дахьгьы дӡыригоит, 
Аӡын агәҭа аҵыҵындрагьы цәыригоит.

Жәынгьы-ҿангьы анхаҩы иныха-
                                                     ныхаҵәҟьан, 
Мап, дыҟаӡам анхаҩы иеиҕьу –
                                               дыҟаҵәҟьам. 
Ашьхыц шыҟоу еиҧш аматиқәа ирылахан, 
Уара абарҭқәа зегьы-зегьы урылаҟан...
Насыҧ шкәакәа змазгьы уара уакәымзи, 
Уҩны ырлашо иҩназгьы лара лакәымзи. 
Ауаа рнапы анымҩаӡоз,
                                       ианымлаӡоз –
Уара умхы лауҵахьан – уаҩ данымлаҵоз. 
Мариа умҿырҟәара иакәшодаз аӡынгьы,
Аҧхын анааиуаз
                           ашоура ҕәҕәа ацынгьы,
Уара унапҟазауа ашәшьыра уҵатәан, 
Агәылацәа рхәыҷқәа удтәалан иҵырҭәаан.
Ашыц мҳаҵәқәа,
                          амҳаҧқәа,
                                        амысҭхәагақәа...
Ирзыҟамҵоз џьоукгьы анхацәа нагақәа,
Аҳәсақәа ианырзушоз –
                                    ҳара ҳгәылацәа,
Кәаша-кәаша ирыма ицон ирыларҵәа.
Уҟазара,
             мҳаҵәла узлагазгьы,
                                            унахауа 
Ауардын аҟынӡа инеиуан иеихаҳауа...
Аҽгьы бзиоуп,
                     аҩынгьы бзиоуп,
                                                адгьылгьы –
Ианыҟала уа анапы разы адкылгьы, 
Аха иабацәа зхы ркыз – еихеиҳароуп, 
Сышьҭахь инхашаҳәа ҵлак еиҭеиҳароуп. 
Уаҿын анхаҩы иеидара хьанҭа ахара,

Уҵара маҷны –  уҟәыҕан,
                                        уҧшуан ахара. 
Абас уеидара хьанҭаны Анцәа ушишазгьы, 
Ус, иҟалеит хара иаҳа узырҧшышазгьы:
Шьыбжьаарамҧын –
                              агәырҕьа ду иаҵақьуа,
«Аҧа диит!» – ҳәа ахысбжьы геит аҵықь ҳәа. 
Ицон ахәы иқәлан, 
                            абнақәа ирыҵыҩуан,
Гәырҕьаҿҳәаша ахьцоз – угәырҕьабжь рыцыҩуан. 
Уажә насыҧгьы змадаз –
                                    уара уаҟара, 
Уажә харагьы иҧшуадаз –
                                        уара уаҟара,
Иаҳа иласхеит уара узҵаз аидарагьы, 
Иаҳа ирхахеит узҿаз аҩадарагьы.
Уҷкәынан,
                аха шьҭа иҟалеит уқәрагьы,
Ма изакәызеи иудлаз аҭакҧхықәрагьы! 
Амра иацгылоз –
                        шарҧы-еҵәа уацгылон, 
Иацы инужьыз – 
                       иахьа унеины унадгылон. 
Уаҵәы иҟасҵап ҳәа зымҩа уназыхауаз, 
Иумбаӡакәагь иахьа ишҧанаухауаз!..
Аха убас иҟоуҵон зегь џьабаада, 
Иуқәманшәалахауан хьаада-баада. 
Хьанҭаракгьы цәырымҵыкәан уаҧхьа, аха 
Анасыҧ еиҧш, аҧа дыҟан уаҧхьаҟа!.. 
Аха,
      џьымхеит,
                      бзиа нагӡагьы ыҟамзаап,
Ныха-ҧшьас иумоу –
                               зынгьы иныхамзаап. 

Анцәа даныцәоу –
                         Аҩсҭаа дыцәгьахәыцуазаап: 
Ашәшьы ныхҵо –
                        амра аҧхара иаҟәыҵуазаап.
Шарҧазык,
                инеилымх нырцәаа-аарцәааҳәа, 
Ирӡыӡо аҳәҳәабжь геит арҵәаа-арҵәааҳәа; 
Аҧсцәаҳа баша уҧсҭазарагь даламсит, 
Уара ухәыҷы иан убри аҵх-еиқәа далаҧсит. 
Зызхара еибамбацыз – уҧҳәыс дрыцҳахеит, 
Ашьхақәа узқәымгәыҕуаз бганы урыҵахеит. 
Ажәҩан лаҟәны уара убас иуқәыҕәҕәон,
Уҽырхаҵаны угылан,
                                аха иуқәыхәлон...
Уҧа иныҳәаҿа
                     иан лыҧсраҿы иахьышьҭырхуаз,
Уара аҧсреиҧш иуцәыхьанҭан,
                                                 иузышьҭымхуа.
Абас уара убжагьы анышә инамада,
Ухынҳәит,
                рыцҳа,
                          уныҭгыло маҭа-маҭа.
Знык уанышьақәҟьа,
                             ушымгәыҕӡо уанрыцҳаха,
Уара узы акәым амра згыло иҩыҵхаха.
Анцәа ду,
              саҭамыз,
                          уара уныс – уара,
Кыр ицәгьазаап раҧхьатәи ашьацәхныслара!
Хара имгакәан:
                        аҭаацәара еиҩишошәа,
Уабгьы дыҧсит –
                        ишуҧхьоз иҟәыш-ажәа.
Уара уахьгылаз улабжышқәа еиқәҳәалауа, 

Уҧа иахь уҧшуан – угәыҕрақәа идҳәалауа...
Хара имгакәа:
                     уаҳәшьа хаҵа ирымазгьы
Дыҧсит,
             дааҿаххны ишылуаз шәымаҵгьы.
Уара уахьгылаз улабжышқәа еиқәҳәалауа,
Уҧа иахь уҧшуан –
                            угәыҕрақәа идҳәалауа...
Анцәа ду,
              саҭамыз,
                           уара уныс – уара,
Кыр ицәгьазаап раҧхьатәи ашьацәхныслара!..
...Зегьы акоуп: уара уҧа дуҧхьон ахара,
Дгәыҕран дубон –
                           аеҵәыш хәҷы даҟара.
Убри азыноуп дызгозгьы дызрыумҭаз, 
Дышҧарааӡарыз уара узин нароундаз!.. 
Дгараҵан ихи-ишьапи ак нақәуҳәҳәон, 
Дырҵысуа игара абас ашәагь нақәуҳәон:

Адыргә-дыргәҳәагь иҵысуа, 
Ҳзааӡаз абри агара акәын. 
Ацәа, уааилеишь умсасуа, 
Игәы рҭынч агара ҷкәын.

...Уан рыцҳагь уаҳа дааӡом, 
Иҳаҧсыхәои уи лыдагьы?! 
Уара, аҧхыӡ хаақәа убаӡом, 
Иузымҳауеи аныдагьы!..

Дад, сышьҭухыр уаб гәрагас, 
Сара ахаҵара уласҵап. 
Уан лгәыҳәҧыхш ацынхәрас, 
Сара аӡ-қашь узыҟасҵап.

Аныҟәашьақәа ухала иуҵап, 
Угылап, џьым, укаҳаргьы. 
Ушьапы кыдҟьап, ужьы уцап, 
Аныда иауам уаҳагьы!..

Аҽҳәа-ӡы џьеи иусырбап, 
Ускәабап акәараҿы. 
Амаҭәахәқәагьы уҧсырҟап, 
Ҳара ҳабна еиқәараҿы.

Сара исылшо зегь ҟасҵоит, 
Ахәанаа ҳахьӡ ҭугароуп. 
Сара аҽықәтәара усырҵоит, 
Уаҟа са исаҧугароуп!..

Са ауардын ҟасҵарц сҭахын, 
Уан рыцҳа дҳаҧымхаргьы.
Уара иҟаҵа, уи ауардын, 
Иҟалоит хьы уардынхаргьы!..

Агара ҵысуан ҳа ҳҳәаҿы, 
Аб игәы ашәа ҭыхомызт... 
Ҧхыӡқәак дрылан ахәыҷы, 
Аха иан џьа дыҟамызт...

...Асаби дҭахәхәа дшарцәауа агарашәа, 
Адугьы ахара иҧхьозаап акалашәа... 
Хәыҷ-хәыҷгьы иухнагозаап уи угәаҟрақәа, 
Ахәрашәа ахәрабҕьыц шрықәнаҵауа ахәрақәа.
Ицеит аӡынгьы – иназқәынҵа ақәеи аси, 
Хәыҷы-хәыҷла уаргь анхарахь уиасит. 
Ҩаҧхьа раҧхьа уус уазцауа уналагеит, 
Ҩаҧхьа раҧхьа умхы лауҵауа уналагеит, 

Ҩаҧхьа иналагеит уҽы акьыркьыррагьы, 
Рҭып, иқәлеит уалгьы,
                                   баџьгьы,
                                                қьырагьы... 
Зны узлагаз ууардынгьы ус иҧшын, аха 
Умыругақәа аашьҭухит уахь уҿынаха. 
Даҽакы акәым,
                       ларгьы уаргьы,
                                              арыцҳақәа, 
Шәааидтәалан инеибышәҳәоз шәгәыҵхақәа, 
Уналагеит хәыҷы-хәыҷлагь реидкылара; 
Ла илҭахын ҳәа уҧа изынгьы аҩныргылара. 
Иаргь уажәшьҭа дкаҳаргьы ихала дгылауан, 
Хәыҷы-хәыҷла уҧсҭазара шьақәгылауан. 
Ма иумазма ашәымҭак баша аныҟәаха, 
Ухаҵарҧыс дубоназ д-Нарҭ Сасрыҟәаха. 
Лассы-лассгьы угәыла ҧҳәыс Мариагьы, 
Длыцны лҿаалхеит уа ақьаҕьариагьы. 
Азныказы ицазаргь убаҩқәа улаҧҵәа, 
Иудмыруҵәҟьеит уара уҭахцәа,
                                                  угәылацәа. 
Аҭуан ахь ихәнугаз угара – гарақәхеит, 
Ҩаҧхьа уара ҿыц аҧҳәыс дааугаракәхеит. 
Еҳ, аҧсҭазара ишеит, аха ссиршәақәа; 
Ҵәыуабжьы згым –
                            илымҳақәа иржәагәа!.. 
Уа-а, дыргәырҕьа, Анцәа уцхыраара игәҭыхазар, 
Дыргәырҕьа, абааҧсы, адунеиахь крыҟазар!.. 
...Уи данааугаз уара иумуӡеит чара ҳәа, 
Угәгьы иҭамлеит џьара гәыргьа-ччараҳәа, 
Хара дануцәгыла уҧҳәыс –
                                        иацы акәызма, 
Анышә даҭан уанхынҳәыз –
                               иацы акәызма, 

Иахьагьы уҩны дыҩназшәа уи дуҧшәмаҵәҟьан, 
Убас уҟан,
               уҟан,
                      аха иуқәшәацәгьан. 
Иџьашьатәуп ари ҳаҭыр ҳәа илықәуҵаз, 
Бжьҩык роуп уажә ҭацаагара идәықәуҵаз, 
Уи дрыма уа амӡырха ианааҭалагьы, 
«Уаридадак» – рҳәеит дара ртәалагьы. 
Инаҳхаҧрит шырҳәоз –
                                   аҳәахагь рымҭакәа, 
Инархҟьа ицеит –
                         иахьцазгьы рызгәамҭакәа. 
Бжьҩык уаҟа –
                     даҽа быжьҩык рыманы, 
Аишәа ду инахатәеит зегьы аҧшәыманы. 
Аҵәцақәа ааныркылон уа зыҧшра ыҟамызт; 
Шәаҳәара ыҟамызт – уа кәашара ыҟамызт... 
Анаџьалбеит, уара аҧхьатәи учарагьы, 
Изыҧсази уи аблақәа рҭыџьџьарагьы!.. 
Хаха-хымш уи чаразма,
                                      лакәызма 
Издыруадаз?!
                    Ҵыхәаҧҵәарагь ақәызма?! 
...Иџьашьатәуп: раҧхьа ухәыҷы данылбагьы,
 Дшьақәымхакәа,
                          иааихылхын ихылҧагьы, 
Ихы дагәӡит,
                    дааихын дналгәыдылкылт, 
Зыҧшқа зыҧшааз аҵыс еиҧшгьы длыдылкылт. 
Данырҳәоз –
                ихы-иҵыхәа дыззымҵаада?! 
Аха аҧа дышимаз зыҧсы иахзырӡаада?! 
Ахәыҷы иблақәа зегьы рҳәон;
                                           урҭ рыдагьы, 

Ла лхаҭагьы илызҳауан – аныдагьы... 
Дзыццаз уаҵкыс уи шаҟагьы дқәыҧшызи, 
Издыруада илзыҧшызи илҧеиҧшызи 
Даныдамхар?!
                  Дузырымҳәеит хыдагьы; 
Дҟалар алымшоз баша разҟыдагьы!.. 
Уажәы ахәыҷы инапы ҧшқагьы аанкыланы, 
Длыма днеиуан –
                         иара даҧхьагыланы; 
Дигон идырны:
                         дышимам лыда уа, 
Иан дызхьымӡаз аҧшәымарагь лыҭауа. 
Аха аҳаҭгәын ахь уара баша иухоума: 
«Бара рыцҳа,
                   бзыҧсахуаҳәа дыҟоума?!» 
Ақды ахы укыр – днеины аҵыхәа уцылкуан, 
Ахьархь ахы укыр – днеины ахтәы уҵылхуан. 
Шьыжь уангылоз – раҧхьа лара дгылахьан, 
Шьыжьхьа мазеи – аишәагьы инықәгылахьан. 
Аха аҳаҭгәын ахь уара баша иухоума: 
«Бара рыцҳа,
                   бзыҧсахуаҳәа дыҟоума?!» 
Иахьатәи уџьабаа уаҵақь иеидараха, 
Хәылбыҽха аҩны уанааиуаз укараха, 
Насыҧ шкәакәак дара аҩыча-аҩычангьы, 
Игәырҕьаҵәа инауҧылон дара аҩыџьагьы.
Аха аҳаҭгәын ахь уара баша иухоума: 
«Бара рыцҳа,
                   бзыҧсахуаҳәа дыҟоума?!» 
Хәыҷы-хәыҷла уналагеит аҽықәтәара, 
Кәашараҳәагьы инаухеит,
                                         уқәыҧраа... 
Зхы укыз ауардын ахьгьы уеиҭагьежьит, 
Абарбалгьы уа алыра инахагьежьит... 

Насыҧ шкәакәак дара аҩыча-аҩычангьы, 
Игәырҕьаҵәа инауҧылон дара аҩыџьегьы. 
Аха аҳаҭгәын ахь уара баша иухоума: 
«Бара рыцҳа,
                   бзыҧсахуаҳәа дыҟоума?!» 
Ҳәоуеиқәшәа,
                     шьапеиқәыршәа,
                                               напеикәырша –
Шәара шәакәызшәа аҧсҭазараҿ иеицырша, 
Шәымҩа хара амҵәыжәҩа ҿыцқәа аанахәауа,     
Шәаман ицон,
                      ицон агәы шәахәауа. 
Аха,
      џьымхеит,
                     бзиа нагӡагь ыҟамзаап, 
Ныха-ҧшьас иумоу –
                               зынгьы иныхамзаап. 
Анцәа даныцәоу –
                         Аҩсҭаа дыцәгьахәыцуазаап, 
Ашәшьы ныхҵо –
                        амра аҧхара иаҟәыҵуазаап: 
...Ааҧын аисырра ҟаларц иеинылаӡа, 
Шәымаҵ ашәыруан уаҟа амца нылаҵа. 
Аха аҧша-хага уи инахьынҳаланы, 
Ижьа-жьо аанда иқәнартәеит ихаланы. 
Аџьаргәал аанда,
                          агәаҕ пеипеи хыҵуагьы, 
Иараргамеит,
                    аҟәҟәа-ҟәҟәаҳәа ихысуагьы. 
Раҧхьаҵәҟьа уа шәмыҳәҳәазаргьы арҵәааҳәа, 
Аӡи амцеи неиқәшәырҧеит еибарцәауа. 
Аха ари збаз аҧша,
                             уахьтә аҿынахан, 
Абоура амца ныҩнаҵеит иаҧшәымахан. 

Абоурагь, зегьы ирыҧхьарц алҩа халаҵо, 
Иаҿын,
           рыцҳа, 
                    ихало,
                               ихало,
                                         ихалаӡо... 
Уажәы ичҳаны шәмыҳәҳәазаргьы арҵәааҳәа, 
Аӡи амцеи еиқәшәырҧон шәеибарцәа ҳәа... 
Анхаҩы иҧсы ахьҭоу аҧшагьы иамдыруази, 
Аца инҭалеит –
                     амца амҩагьы азырмазеи. 
Алаҭаҷаҷа,
               рыцҳа,
                       хыст,
                               ихыст, аха... 
Амца жәылан абырсааҭк иахыст, аха... 
Аҳәҳәабжь гон уажәшьҭа арҵәаа-арҵәааҳәа, 
Иаауан аӡә даанымха нырцәаа-аарцәааҳәа. 
Рхы мшаҭакәа рҿынархозаргь жәылара, 
Шьҭа ихьшәагәышьан –
                                    амца иауан аҧшәымара!..
Уажәы укәаскьа ҿыц Аҩсҭаагь дыҩнакәашон, 
Уажәы иааидукылаз зегь убра иҩнахәашон. 
Аҽҭра иҭаблит уаҟа уҽы шҭагәаҟуазгьы, 
«Азар» ҳәаны уи алызгогь дабаҟахыз?! 
Ауардын-ҟаҵа –
                      узиааины инаургылазгьы, 
Акәасқьа аҵаҟа иароуп ҧхьа амца зҧылазгьы!.. 
Анцәа даныцәоу –
                          Аҩсҭаа дыцәгьахәыцуазаап; 
Аҽнышьыбжьон –
                         амра аҧхара иаҟәыҵуазаап!.. 
...Иашоуп:
              иҟоуп,

                      џьымхеит,
                                     алаба-еилаҧса, 
Аха иҟоуп,
                џьымхеит,
                                анапы-еилаҧса! 
Шәзықәгылаз арахәыц пагьы аҽаарххеит, 
Аха акака рыман зегьы рҿаархеит. 
Зынӡа еиҧшны аҩнуҵҟагь, 
                                         адәахьалагьы 
Агәыла ҷкәынцәа иааилыршьит ақьалагьы. 
Ҳабацәа ишырҳәалоз еиҧш:
                                           аҵла амҵагьы 
Ҩаҧхьа ирҿыцны ахы шәкит шәара амцагьы. 
Аха уара убас еидарак ҳәа уқәыҕәҕәон, 
Аха уара убас хьанҭарак ҳәа уқәыҕәҕәон, 
Ухы умагәыхьха,
                           адунеи ду уаҵахан, 
Унапқәа угәыҵаҧсан утәан аҵла аҵаҟа. 
Иааукәыршан ахәеи арацәеи урылатәан, 
Уҩыҵхахазар –
                     аҧхӡы иноуҟьаз рылаҭәан. 
«Аҧсҭазара!
                 Избан сара ас сызкыдуҟьаз, 
Абзиа сашьҭан,
                       иарбан цәгьас иузызухьаз?! 
Мамзар,
           ҵабыргны,
                         сушама сҧушәаларц; 
Ххьала иқәысҵоз уара убҕьыц хәҷы ҧужәаларц...» 
Абас дыштәаз
                      уи агәырҩа ииааиӡаны, 
Иҧҳәыс дгәаҭан,
                          дааиуа,
                                     дааиуа,                                 
                                               дааиӡаны 

Днаидгылан ихәда лнапқәа накәлыршеит, 
Ччаҧшьы-хаакгьы ихы-иҿы хьанҭа инақәлыршеит,
Нас ашьшьыҳәа лхы надҵа игәышҧы ацаҟьа, 
Инапы нага инадылкылт лгәы аҵаҟа... 
Уи аисышьа – еисышьакгьы иеиҧшымызт, 
Иацы ихигаз аҩыза уаҵәы иҧеҧшымызт, 
Имч каҧсазаргь,
                        имаҷымзаргь иқәрагьы, 
Иаҳагьы иарҕәҕәон уи иҭакҧхықәрагьы... 
...Шьжьымҭанк ахәыҷы дааҧшны дындәылҟьазар, 
Иара дгәырҕьеит –
                            аабыкьа ӡәыр дгәырҕьазар! 
Иааикәыршаны уа зегьы-зегьы ҧшӡараха, 
Ауардын-ҟаҵа уа ихьыҵәҵәа мацараха 
Игылан,
            аха ишынеилашра агәгәаҳәа уа, 
Аҧсҭазара дугьы мыцхәы агәаҳәауа... 
Иангьы иабгьы даашьҭыхны уи днақәдыртәеит, 
Иангьы иабгьы рҽаҵакны ахәы днакәдыршеит. 
Ауардын цон ихалауа,
                                  ахәы иқәланы, 
Иара дангылан ахьы-шәахәа иҿықәланы.

Февраль 8-20, 2000 ш.,
Переделкино

                    АШЬАУАРДЫН  ШЫҦЫРУА ИҦСУЕИТ

Шаҟантә стәаны сузхәыцхьоузеи, 
Уара иҧшьоу, уара ихадоу?! 
Шаҟантә сшәаны суҟәаҵхьоузеи, 
Исзымҳәар ҳәа уара иухәҭоу?!

Уара узҭоугьы ирыбаргәузеи, 
Уара – абзиабара ҧшьа! 
Ма ирызҭоуҵауа закә гәузеи, 
Унапаҿы иааго ижьа-жьа!

Ауаа ирылауҵауа баҩ-ҷыдоуп, 
Ашәыргәында хаҵан дҟаҵо.
Уара уҿаҧхьа – зегьы мчыдоуп, 
Итҟәа иугоит уҧсы рхаҵо.

Изҭахыда уцәырҟьа-цәырсуа, 
Ушааз уанцо зымҩакы?! 
Изҭахымда уа узызцәырҵуа, 
Уаҳа имбарц ҽа мҩакы?!

Шаҟа исҭахыз са санқәыҧшыз, 
Сахәлашәарц уара уцәқәырҧа; 
Уара ихагаз, уара иҟәышыз 
Сымҵуҧаарц ухы сҭарҧа!..

Уаха шаанӡа са сумырцәарц, 
Шаанӡагь сгыларц сыккаӡа. 
Ҳара ҳкыҭа сыхьӡ ахурҵәарц, 
Нахьхьынӡа илакӡа, иҩакӡа.

Ҳәатә рымамкәа сыӡбахә ада: 
«Унан, амӡышәагь иара!» 

Кәтол ишаҿу, ирҳәарц Ҕәада:
 «Дызусҭада, мшәан, лара?»

Абызқәагь уаармыхәо уаҳа, 
Ана иалаго, ара иаҟәыҵ –
Иаҿызарц уа ирыбжьеиҭаҳа; 
Ҩ-шәҭык рыбжьарагь ақәыц.

Ҩыџьа шцәажәо са снарҧылар: 
«Уажәгьы ҧҳәыс думгаци, нан?» 
Ҩыџьа шцәажәо ла днарҧылар: 
«Уажәгьы хаҵа бымцаци, нан?»

Уаҳа урмыҳәаӡо абыз шҳамқәа, 
Ҳарбозшәа есымша ҳаицны; 
Ларгьы саргьы адунеи ҳамкуа, 
Ҳагьеиҧырҵуа уа ҳаисны;

Аҧыр-ҧырҳәа иҳацрало амца, 
Аҿҿаҳәагь ҳбылны ҳаго; 
Уи ҳагьнанагоны аҧсра амҵа, 
Абзиабара аиааира аго;

Сқәыҧшра былуа, нас ишәҭышха 
Исыхар – иагьа ссир збарын, 
Уажә сахьтәоу са сажәымҭыҽха, 
Иагьа сҳәарын, иагьа зыҩрын.

Мап, саргьы сыҟамызт усҵәҟьа, 
Ӡҕаб хәыҷык бзиа дбаны, 
Аган ахь иааныжьны сусҵәҟьа, 
Сагон уа ахы сҭарҧаны.

Лара днаскьон – сара слышьҭан, 
Лцәа акы алашәан ларгьы; 



537

Илырӡырцгьы даҿын уа лышьҭа, 
Аха лхы слырбон уеизгьы.

Хәыцра ссирқәак рыкәа сҭалон,
Сызмыцәо снаҳәуан-сааҳәуан. 
Сласӡа ҳашколгьы ашҭа сҭалон, 
Схьанҭаӡа аҩныҟа схынҳәуан.

Лассы ихәлар сҭахын, избанда 
Лассы имааиуази шьыжьгьы. 
Анаџьалбеит, знык дызбанда, 
Знык исаҳанда лыбжьгьы.

Ҵабыргны уи дагьызбаҵәҟьон, 
Лара лҩызцәа рыгәҭаны. 
Акыр-кыр ҳәа уа иагьгаҵәҟьон 
Лыбжьы-хаа, зегь еимданы.

Лхы-лгәы иҭалауа, мчык лыха 
Зегьы акалашәа илнарбон. 
Дҧыр-ҧыруа дагон уа аҩныҟа, 
Дҧыр-ҧыруа арахь даанагон.

Аха илыдгыла изҳәодаз ажәа, 
Наҟ  инасҿабон зегьы. 
Ҳҩыџьегь ҳагәқәа ирҳәон ашәа, 
Ҳрыман ицон харагьы.

Ашкол ҳалгеит уа ргәы ҳахәа, 
Нас ҳамҩақәа хаз-хазхеит. 
Лара – аҵара дҭалеит Аҟәа, 
Сара – зымҩа схы сырхеит.

Ла днаскьо – сара сааскьахуа, 
Доус ҳахьыҟаз ҳамч ашәон. 

Арҩаш ахаҳәқәа ахуа, иахуа 
Хәыҷы-хәыҷла аҧаҩ ҵнашәон.

Ак еимаҳамкт, ак ҳабжьамхеит; 
Уа ишыҟацгьы иҟан зегьы. 
Аха, ҳабзиабара ҧшьамхеит... 
Убриоуп иҟоу, уаҳа акгьы!

Уажә лара ахара дшагаз еиҧш, 
Даҽа ҧҳәызбак дааигәахеит. 
Иагьсызгәамҭаӡакәа ҧасеиҧш, 
Сҿанаҳәарц мчык еихеит.

Лассы-ласс дыҵашәо сыбла, 
Зегьы дреиҕьызшәагь збон. 
Сара сгәы хыхәхәон насыҧла, 
Адунеи амаа кны изгон.

Слыхәаҧшуан, аха дсызбомызт –
Сеиҭалагон уи лбара.
 Слывсуан, аха сгәы сагомызт, 
Сашьаҳауан ак убра.

Уаха иаахәлар ишаӡомызт, 
Дшызбауазгьы лара ҧхыӡ. 
Лыда сдунеи лашаӡомызт, 
Лыда саҧсамкәа анаҧхыц...

Сара слышьҭан – ла дыбналон, 
Исыздыруамызт сахьцара. 
Уа аҳа дшықәыз – аҵәа дхалон, 
Уҟан нас улыхьӡара...

Аха слышьҭан; дцәырҟьа-цәырсуа 
Аиқәара дагон лара. 

Ус-ус, хәыҷы-хәыҷла дцәырҵуа, 
Сагьылзааигәахеит убра.

Иагьа сқәыҧшра сҿанаҳәазаргь, 
Цәаныррак сгәаҵан иҳәҳәеит. 
Исызҳәазаргь –  исзымҳәазаргь, 
Лара убраҟа аҿа лсырҳәеит.

Адунеи ду ашаха ахаршәны, 
Уажә иакын сара снапы. 
Сасуан Сасрыҟәа ихаҳә ыршәны, 
Аха иҧҵәаӡомызт сшьапы.

Сышбылуаз абзиабара амҵа, 
Исыхьыз ҳәа сымбаӡеит. 
Инҿыцәаан уа исыцраз амца, 
Инасхыҵны наҟ иагьцеит.

Ак еимаҳамкт, ак ҳабжьамхеит: 
Уа ишыҟацгьы иҟан зегьы. 
Аха, ҳабзиабара ҧшьамхеит... 
Убриоуп иҟоу, уаҳа акгьы!

Уажәшьҭа аҵара санҭала Аҟәа, 
Иаҳа сыхгьы агәра згеит. 
Сыҟазшәа уа лбара сахгәаҟуа,
Аӡә дызбеит – бзиагь дызбеит.

Ааи, шьҭа сара сҭышәынтәалан, 
Шьҭа сахаломызт аҵәы. 
Ари аҧҳәызбагь дыблахшәалан, 
Ус дизхыхуамызт аӡәы.

Уи амыжда джәеиҧшь ҭыҧҳазшәа, 
Лыхәда ҵәыцагьы ҭхәаны, 

Аӡынраз дгәилны илызҳазшәа, 
Дызбазгьы лгон итҟәаны.

Шьҭа ақалақь сналалон дсыма, 
Ҳабзиабара уа имсасит. 
Зегьы ирдырит, нас кырҵыма, 
Ҳаҧхашьарцу, уаҳа умҧсит.

Уаха сыцәар ҧхыӡ дызбахуан, 
Шьыжь сҩагылар ҳаицны ҳцон. 
Абзиабара чархьшәа сахуан, 
Сыцҳафыруагь сҟанаҵон.

Уа исылымшоз сылсмыршози, 
Сыҟамзи сымч ҩбатәны. 
Уаха иаахәлар лассы имшози, 
Аамҭа цон сара истәны.

Иаҳа-иаҳагь лара дҟәышхон, 
Иаҳа-иаҳагь ла дыҭәуан. 
Иаҳа-иаҳагь са сылхыҽхәон, 
Иаҳа-иаҳагь са сышәуан.

Ҽнак ҳашнеиуаз, ҳаҭыр ақәҵан 
Ус ҿаалҭит, лара нҵәа: 
«Уара, сара сзызго уакәӡам, 
Иҿыхтәуп ианыҟала аҵәа!..»  

«Иҿышәх алапҟьа агәыдымҵакәа 
Иҿышәх аҳаҭыр баны!..» –
Абасгьы ааҳәаны, сымҧшӡакәа 
Даансыжьит лыҩны дганы.

Ак еимаҳамкт, ак ҳабжьамхеит: 
Уа ишыҟацгьы иҟан зегьы. 

Аха, ҳабзиабара ҧшьамхеит... 
Убриоуп иҟоу, уаҳа акгьы!..

...Абарҭқәа зысҳәо ба бзыноуп, 
Бара сзызхәыцуа есымша. 
Бара цәажәатә дуны бсымоуп, 
Иақәхарыма сымч-сылша?!

Ақыҭа ҷкәын – сыбжьы мгацызт, 
Ицәгьан Аҟәа ахдырбара. 
Аиашазын, сара бсымбацызт, 
Нас сабаббахьаз бара?!

Аҧышәара аҧхьаӡа сахысуан, 
Аурок сыман шәара шәҿы. 
Шәызҵаарақәа убас ихысуан, 
Уаҳа иааихамгыло шәҿы.

Ари амш убас сазыҧшымзи, 
Сгәы ҭамгыло сазыҧшын. 
Сҽазыҟаҵо убас саҿымзи, 
Сыззыҧшым аҭак саҿын.

Раҧхьатәи сымш убас ақәзаап: 
Шәсыжәлеит, аха шәеиҿыҧшны. 
Уаҩ даазмыхәо бара бакәзаап, 
Убас базыҟаҵан аҽны...

Сҩызцәа уа рыҽдырқәацомызт, 
Аха ирылыҧсаауан дак. 
Шәызҵаарақәак срыхәаӡомызт, 
Ишсылшоз саҿын рҭак.

Џьара сиашан, џьа схәахәамзи, 
Раҧхьаӡа еихызгаз зшьаҿа. 

Бара бҩызцәа убас иҕәҕәамзи, 
Иагьеицышәҳәон: аҿҿа-ҿҿа.

Аурок ҿыц сахьымыгӡакәа, 
Аккаҳәа иасит аҵәҵәа. 
Аха шәдәылибаҳәа шәымцакәа, 
Шәааилалеит шәгәырҕьаҵәа.

Мап, ус баша-маша смааиит, 
Кыр сазыҟаҵан саргьы. 
Аха саҵахеит – шәа шәиааиит, 
Бара иазыҟабҵеит зегьы.

...Амшын ааины ага ианҭәалоит, 
Ацәқәырҧа ацуп ацәқәырҧа. 
Сара снеины сынхықәтәалоит, 
Уи саӡоит ахы сҭарҧа.

Иахьа, ашьыжь уанацымҿыха, 
Убла ахьымӡо икәараҵоит.
 Иахьа аамҭагь иамам ҧшыха, 
Уара уныжьны иара цоит.

Уа анхаҩы дгылан длаҵозар –
Иус неигоит иҧкааны. 
Ақәыҧш дтәаны аҵара иҵозар –
Убас иҵароуп иҭкааны.

Даҽа знык амшын схыҧшылан, 
Сара сцоит –  иара еилаҭәоит. 
Нас аҧхьарҭа сныҩнашылан, 
Акәакьаҿ снеины снатәоит.

Ашәҟәыҧхьарҭаҿ заамҭа зроуз, 
Изымариами уа аҵара. 

Ашкол аҿы зыҧхьаха смоуз, 
Уажә снарыдтәалоит сара.

”Ҷиқ-ҷақ!” – рымшуп асааҭ хыцқәа, 
Амҵ ҧыруазар иуаҳап. 
Иакуа иатуеит ашәҟә бҕьыцқәа, 
Изҵоу реидара ҕәҕәахап.

Ус, бааины баатәоит са саҧхьа, 
Нас иаацәырыбгоит бышәҟәы. 
Са бсымбозшәа саҧхьон, саҧхьа, 
Аха иҭагыломызт сгәы.

Нас снабыхәаҧшит блаҧшықәҵан, 
Ипеипеиуа сгәаҕгьы шит.
Бара быччеит бқьышә снықәҵан, 
Аӡәи-аӡәи неиҿаҧшит...

О-о, ҽа зныкгьы сгәаҕ мхыҵкәа, 
Аха саҿын:”Исычҳап!” 
”Ҷиқ-ҷақ!” – рымшын асааҭ хыцқәа 
Амҵ ҧыруазар иуаҳап.

Иаҳзымдыруа дуӡӡак быҧхьон, 
Сара избомызт, бара иббон. 
”Раҧхьатәи абзиабара” – баҧхьон, 
Са саҧхьон – ”Иҭынчу Дон”.

...Аҧхын театр ҭәын кәапеишәа, 
Ана-ара аҟәардә бжьқәа гон. 
Агәырҕьа хыҵны иаазыҧеиҧеишәа, 
Ахгьы-аҵыхәагь еимнадон.

Ус, абар, асцена инықәлеит, 
Апоетцәа – зажәа раӡаз. 

Ахәаҧшцәагьы агәырҕьа рҿықәлеит, 
Иагьеинырҟьеит дыдраҵас.

Сара раҧхьаӡа акәны срылан, 
Сгәы ҭамгылауагь сыҧшын. 
Дцаҕь-цаҕьуа астол дахагылан, 
Иван Ҭарба иажәа даҿын.

Нас дҳалаҧш-ҳалаҧшуа Ҭарба, 
Ҳшыҟоу гәеиҭозшәа зегьы: –
Раҧхьа ажәа заҳҭара дарбан? 
Алықьса Џьонуа! – иҳәеит ҵангьы.

Даақәгылт Алықьса Лашәриа, 
Абырсааҭк азал шанхеит. 
Даақәгылт Кьыршьал Чачхалиа, 
Ишыччоз ус иагьынхеит.

Нели Ҭарҧҳа дыҧшқарахӡа, 
Шаҟа деиҧшызи амзаҿа?! 
Лажәақәа цон еилаҭәахӡа, 
Аҟәардәқәа ирыхгон аҿҿа.

Иҟамкәа саргь сҳарҭа-сырҭа, 
Сыҧсы ӡаны ашьҭахь сыштәаз, 
Абар, уажәы ажәагь ахьсырҭа, 
Идыруп аҧхьаҵәҟьа сышшәаз.

Сгәы ааҧсах сыбжьы неиҵысхит, 
Азалгьы аазгеит снапаҿы. 
Зныкҟьарала урҭ зегь хысхит, 
Ирхалашон уа рхы-рҿы.

Сеиҭадырҧхьеит – срышьҭуамызт; 
Ҽакы саҧхьеит, даҽакы... 

Ҩаҧхьа срышьҭуамызт, ируамызт: 
Ажәа бзиа ҿкуп, иҿкы...

Ус, бахьтәаз сылаҧш бықәшәеит, 
Саҧхьо сышцоз амца аркны, 
Сагьааҿахеит: аҧхӡы сықәҭәеит, 
Ба баатәеит быҽҳаракны.

Азал зегь еиҵаҕәҕәа иҧшымзи, 
Схы салхо саргьы сыҧшын.
 Бара – уажәы аччара баҿымзи, 
Бхалагь аинҟьара баҿын.

...Аамҭа зны инаскьаго аӡын, 
Ааҧын гәырҕьахә аанагоит. 
Арҩашгьы аҧаҩ ҵшәаауа иасын, 
Амҩа ҿыцаз уи арбгоит.

Бара биааиуа, бара биааиуа, 
Аччаҧшь аақәыххит бҧышә. 
Саргьы исызгәамҭаӡо сааиуа, 
Сааиуа саалагылеит бышә.

Ҳаицны ҳналалоит уажә Аҟәа, 
Акы ҳагоит амҩа ҳанҵо. 
Иссируп Аҟәа, унҭаршәны акәа, 
Аҧшалас уаман ианцо.

Уаҧхьа ааҧын, ушьҭахь ааҧын, 
Узымбацгьы урбарашәа, 
Иацы иуҿаҳәуаз иахьа иуаабын, 
Иузгәамҭаӡо уҧыррашәа...

Бара абриаҟарагьы имҽыҕыз, 
Абриаҟарагьы згәы шыз, 

Исыздыруам абас бзырҿыхаз, 
Амрагыларахь бзырҧшыз.

Абри акәызма ба быргәаҟуа, 
Абас быршаҟьо бызмаз; 
Ҳнапы еибаркны ҳалсырц Аҟәа, 
Ибыдырныҳәаларц бызбаз?!

Ба беиҭашәон, са сеиҭашәон, 
Ахьаҵра иҭахымызт аӡәгьы.
Бара бцәажәон, сара сцәажәон, 
Ҳаҧхьаҟа иҟан уаҵәгьы.

Нас иарбан уа ҳазламцәажәоз, 
Ҳазлацәажәауазгьы убас?! 
Ҳаҷкәынра акәын аамҭа иҧнашәоз, 
Иахьагьы уаҵәгьы ҳзаазгаз.

Абз аншугьы иаҿыцҳәацәозеи, 
Иамоузеи шаҟа ҳәатәы? 
Шаҟа иласны аамҭа нҵәозеи, 
Шаҟа иааигәоузеи аҵыхәтәы?!

Ани санышәа, ари санышәа, 
Санышәауа мцык, ҵа-ҳәак – 
Мап! Сара исыман аҧышәа, 
Мариа саҿамло шьацҳәак...

...Аамҭа шҧацои, бзиа збаша, 
Утәаны агәырҟәҟәара уаҟәыҵ. 
Аамҭа иахьа измышьҭыз баша, 
Уаҵәы ишуҧылогь уазхәыц!

Иахьа исымоуп сара ачара, 
Салалоит уа аҭаацәара. 

Иагьсырҭауеит џьоук аџьшьара, 
Џьоукгьы аҿуп аҳәацәара.

Иагьаџьара сымҩахыҵзаргь, 
Ихәҷаахыс сылаҧш зхыз, 
Лыбзиабара мцаны исхымсзаргь, 
Лара лышҟа сымҩахыҵт.

Абар, бара бҩызцәа брыцны, 
Сара счара бахатәоуп. 
Ибымҳәозаргь алафқәа брысны, 
Амра шеишеи бахаҭоуп.

Дрыман иааҵалоит уа аҭаца, 
Бааирц бахьыҟаз бара; 
Гәырҕьара дукгьы убас даҵа, 
Бгәырҕьарц бахьыҟаз бара.

Илымҵакәашо баҧхьа днаргоит, 
Уа бахьнаргашаз бара. 
Агәырҕьабжьқәа убас деиларгоит, 
Бахьеиларгашаз бара.

Илхаҵгылан зегьы дырныҳәоит, 
Бахьырныҳәашаз бара; 
Ахҭылҵ бзиаҳәа Анцәа иҳәоит, 
Иахьбызиҳәашаз бара.

Бгәы ҵәыуеит, бхы-бҿы лашозаргь, 
Иоужьызар иагьа аҳәарын. 
Бара бхы анс уа ибзымҟажозар, 
Сара счарахь џьеи баарын.

Аркәашагагь – шәақьыҭҟьаран 
Игоит, уа зегь аалашоит. 

Ус, ҷкәынак – мацәысеимҟьаран, 
Убас даақәххны дкәашоит...

Бара убас мцакы набҿықәлоит, 
Уа бшьапы инаркны ббылуеит. 
Кәашараҳәа нас багьнықәлоит, 
Уа бкәашом, аха бҧыруеит...

...Уи аҽны инаркны аҧсҭазара, 
Бара бзыҳәа иҟалеит ҿыц. 
Зынӡа ихазхеит быбзазара, 
Иахьагьы баҿуп бшаҿыц.

Бара бгәыҕра уаҳа ибнамҭеит, 
Бшымгәыҕуаз икәараҵеит. 
Бара мызкыҵәҟьа ибызнамгеит, 
Ақалақь ааныжьны бцеит.

Уаҳа ибмаҳауа ҳабжьыҳәа, 
Убас базцеит ашьхарҧы; 
Бзанааҭ бналагеит ашьшьыҳәа, 
Убас инабыркит бнапы;

Ахәыҷқәа бзыҧшын рыбла ҭхахан, 
Убас идбырҵон аҵара; 
Беимаркуан рнапқәа ирҩахан; 
«Сара, сара, сара, сара!»

Ишыҟаӡамыз быуа-бдыр ҳәа, 
Зегьы-зегь боуит бара. 
Ибықәырҵозеи ма ҳаҭыр ҳәа, 
Џьоукгьы маауази ббара.

О, ишҧарҭахыз быҩнагыла 
Бырбарц доусы рыҩнаҭа; 

Бара бакәзарц раҧхьагыла,
 Рыҽырбага, ргәыҕырҭа.

Ажәа бнырҵон, ауаа бнырҵон, 
Аха дарбан зҭак ҟаҵаз?! 
Урҭ ахәашақәа ирыздырӡом, 
Бара ибыцраз закә мцаз?!

Ари ақыҭагь рацәак бнамҭеит, 
Бшырбозгьы зегьы быртәны. 
Иамуит, шықәсык ибызнамгеит, 
Ақалақь ахь бааит бхынҳәны.

О, аамҭагь баша ицауамызт, 
Аидара иаҵан аҟара. 
Сааигәара бгылар ауамызт, 
Иауамызт бгылар хара.

Бқәыҧшын, аха быҽбырҟасеит, 
Бхы аагауа бнапаҿы. 
Иахьаҭахызгь быҽбырҟазеит, 
Аӡәы биҵамхо акаҿы.

Бгәы иҭамгылоз иабыруамызт, 
Иаршьцыло ҿымҭреи қәҧареи. 
Шәанааиҧыла шәзеиҧырҵуамызт, 
Ари аҩны иҟоуи бареи.

Хара-хара аамҭагь шәагазшәа, 
Шәус дуқәа рхы еилаханы; 
Шықәсык аахыс шәзеибамбазшәа, 
Шәцәажәон шәыҧсы еилаханы.

«Ҳаҭыр иқәҵала, ибылшозар –
Бқьышә иаақәххуа ибҿакуп, –

Уи бара Анцәа дыбзишазар, 
Идыр, ҳаргьы даҳҭахуп!..»

Еилажәжәазар ҳхәыҷ лыхцәоуқәа, 
Урҭ рҽеиуа знап иаку; 
Дҵәыуазар, ма «хәба» лмоукәа, 
Дыргәыбзыҕуа злаҧш лху;

Уи иахәҭам џьара ак ҟалҵозар, 
Лхы иҭагалан дахьзырхәуа; 
Уи ишакәым џьара лжьы лцозар, 
Илышьҭоу ҳақьымра лызуа;

Ашьыжь бындәылҵуашәа усда, 
Бара былаҧш ҳашҟа ихоуп. 
Абарҭқәа зегь ҟазҵо бызусҭа, 
Оумашәа иҟоу бара боуп.

Иахьа уа еизара дук ҳамазар, 
Сара исылшо зегь ҟаҵа; 
Ауаа хәаҧсақәа ӡәыр дҳалазар, 
Рцәа анырхысхуа иккаӡа;

Уск бымазаргь – заа балгеит, 
Бааины азал аҟны бнатәоит.
«О, иқәҿиандаз, анаџьалбеит!» –
Џьара саҿахар ҳәа бшәоит.

Ибзиахар зегь реиҳа бгәырҕьоит: 
Бахьтәоугьы бакуам бара. 
Еинызҟьо зегь реиҳа еиныбҟьоит: 
«Уагымхааит ҳ-Аҧсынра!»

«Нас ҳаҭыр иқәшәҵала иауазар –
Бқьышә  иаақәххуа ибҿакуп, –

Џьым, шәарҭ бзиа дыжәбауазар, 
Ижәдыр, ҳаргьы даҳҭахуп!..»

...Смашьына џьара иҟьашьызар, 
Раҧхьа игәазҭо бара боуп. 
Сыблуз ахәда џьа ицәашьызар, 
Раҧхьа игәазҭо бара боуп.

Ҧара ҧсахрак саргәаҟуазар, 
Раҧхьа изаҳауа ба боуп. 
Сара сзын аӡә иц ихуазар, 
Раҧхьа изаҳауа ба боуп.

Са аиаша-ҧшьа сацныҟәозар, 
Раҧхьа згәы иахәо ба боуп. 
Ҩыџьа неидгылан сдырҽхәозар, 
Раҧхьа згәы иахәо ба боуп.

Иансцәыхьанҭоу сгәаҵа иҭысуа, 
Са схьаақәа рыхгара; 
Исынҟьа-ныруа са сыхҭысқәа, 
Рыӡбахә базҳәода бара?!

Бара исызгыло иарҕьажәҩан, 
Иамеигӡо зхи-зыҧсынҵри; 
Баҵаҧшуазар акәхап ажәҩан:
 «О-о, усзихылаҧш абри!»

Изҳәада аамҭа ус иҧшыми: 
Бхахәеиқәаҵәа сыла иқәҵа, 
Абри баҿын уа, багьаҿыми, 
Ицеит ҩынҩежәа шықәса.

Нас ҳаҧхьаҟа иаҧеиҧшузеи, 
Уи бзырҟаҵо маӡала?! 

О, уи иалоу закә мчузеи: 
Уцала абааҧсы, уцала!

Иҧшьоу абзиабара – исмоуз, 
Сара ихьаазго иахьагьы; 
Закәытә ҧсҭазароузеи иуроуз, 
Ишҧаҟалои аҵыхәтәагьы?

Уара узҭоугьы ибаргәузеи, 
Уара – абзиабара ҧшьа! 
Ма изҭоуҵауа закә гәузеи, 
Думан уцоит умбжьажьа.

Уа узеиҧшу ашьауардыноуп, 
Уи еснагь ахара иҧшуеит. 
Изыҳаракугьы убри азыноуп, 
Ианҧсуагьы ишыҧыруа иҧсуеит.

Ианвар 15-25, 2001 ш., 
Переделкино

